ವಾಣಿಜ್ಯಶಾಸ್ತ್ರ: ಲೇಖಕರ ಮಾತು
ವಾಣಿಜ್ಯಶಾಸ್ತ್ರ ಪ್ರವೇಶಿಕೆ ಪುಸ್ತಕ ಒಂದನ್ನು ಬರೆದುಕೊಡಲು ಕನ್ನಡ ವಿಶ್ವವಿದ್ಯಾಲಯದಿಂದ ಕೋರಿಕೆ ಬಂದಾಗ ಬಹಳ ಸಡಗರದಿಂದಲೇ ಕೆಲಸ ಒಪ್ಪಿಕೊಂಡೆ. ಆದರೆ ಪುಸ್ತಕದ ಬರವಣಿಗೆ ಆರಂಭವಾಗಿ ಮುಂದುವರಿಯುತ್ತಿದ್ದಂತೆ ಹಲವಾರು ರೀತಿಯ ಸಂಕಟಗಳು ನನ್ನನ್ನು ಕಾಡಲಾರಂಭಿಸಿದವು. ಪುಸ್ತಕ ರಚನೆಯ ಬಗ್ಗೆ ಇದ್ದ ಕನಸುಗಳನ್ನು ನನಸಾಗಿಸುವ ಕಾರ್ಯ ಎಷ್ಟು ಕಠಿಣವಾದದ್ದು ಎನ್ನುವುದು ಅರಿವಾಗತೊಡಗಿತು. ಇಂತಹ ಅಡೆತಡೆಗಳನ್ನು ಮೀರಿ ಕೆಲಸವನ್ನು ಮುಗಿಸಿದಾಗ ಏನೋ ಒಂದು ರೀತಿಯ ಸಮಾಧಾನ.
‘ವಾಣಿಜ್ಯ ಜಗತ್ತು’ ಇಂದು ಬಹಳ ಸಂಕೀರ್ಣವಾಗಿ ಮತ್ತು ವೇಗವಾಗಿ ಬದಲಾ ಗುತ್ತಿರುವ ಅಧ್ಯಯನ ರಂಗವಾಗಿದೆ. ಇಂತಹ ಒಂದು ಕ್ಲಿಷ್ಟವಾದ ವಿಷಯದ ಬಗ್ಗೆ ಹೇಗೆ ಬರೆಯಬೇಕು? ಏನು ಬರೆಯಬೇಕು? ಎಷ್ಟು ಬರೆಯಬೇಕು? ಮುಂತಾದ ಪ್ರಶ್ನೆಗಳ ಬಗ್ಗೆ ಯೋಚಿಸಿ ಕೊನೆಗೆ ನಾನೇ ಒಂದು ಸೀಮಾರೇಖೆಯನ್ನು ಎಳೆದು ಗಡಿಗಳನ್ನು ಗುರುತಿಸಿಕೊಂಡು ಮುಂದುವರಿಯಬೇಕಾಯಿತು. ‘ವಾಣಿಜ್ಯಶಾಸ್ತ್ರ’ ವಿಷಯ ಪ್ರವೇಶಿಕೆಯೇ ಮುಖ್ಯ ಗುರಿ ಯಾಗಿ, ಇಡೀ eನಶಾಖೆಯ ಬಗ್ಗೆ ಒಂದು ಸ್ಥೂಲ ನೋಟ ಬೀರುವ ಕೆಲಸವನ್ನಷ್ಟೇ ಮನಸ್ಸಿನಲ್ಲಿ ಇಟ್ಟುಕೊಂಡು ಈ ಪುಸ್ತಕವನ್ನು ರಚಿಸಿದ್ದೇನೆ. ಬಹಳಷ್ಟು ಸಂಗತಿಗಳ ಬಗ್ಗೆ ಬರೆಯಬಹುದಾದ ಸಾಧ್ಯತೆಗಳಿದ್ದರೂ ಅದೆಲ್ಲವನ್ನೂ ನಿರ್ವಹಿಸುವುದು ನನಗೆ ಅಸಾಧ್ಯ ವಾದದ್ದು ಬೇಸರದ ವಿಷಯವೇ. ಈ ಮಿತಿಯ ಹೊರತಾಗಿಯೂ ನನ್ನ ಈ ಪ್ರಯತ್ನ ನನಗೆ ವಾಣಿಜ್ಯಶಾಸ್ತ್ರ ಮತ್ತು ಜಗತ್ತಿನ ಬಗ್ಗೆ ಕೆಲವು ಮೂಲಭೂತ ಸಂಗತಿಗಳನ್ನು ಪರಿಚಯಿಸುವ ಅವಕಾಶ ಒದಗಿಸಿಕೊಟ್ಟಿದೆ. ವಿಷಯಗಳನ್ನು ಮನನ ಮಾಡಿಕೊಂಡು ನನ್ನ ಓದಿನ ಹಿನ್ನೆಲೆಯಲ್ಲಿ ವಿಶ್ಲೇಷಣಾತ್ಮಕವಾಗಿ ಮಂಡಿಸುವ ಪ್ರಯತ್ನ ಮಾಡಿರುವುದು ನನಗೆ ಸಮಾಧಾನ ತಂದ ಮತ್ತೊಂದು ವಿಷಯ. ಪ್ರಾಯಶಃ ಪುಸ್ತಕದ ಬಗ್ಗೆ ಓದುಗರ ಅಭಿಪ್ರಾಯ ತಿಳಿದ ಮೇಲೆಷ್ಟೇ ಈ ಬಗ್ಗೆ ಸರಿಯಾಗಿ ತಿಳಿಯಬಹುದು.
ನನ್ನ ಈ ಮೊದಲ ಪುಸ್ತಕವನ್ನು ಪ್ರಕಟಿಸುತ್ತಿರುವ ಕನ್ನಡ ವಿಶ್ವವಿದ್ಯಾಲಯಕ್ಕೆ ನಾನು ಋಣಿಯಾಗಿದ್ದೇನೆ. ನಾನು ಬರೀ ನಾನಲ್ಲ. ನನ್ನೊಳಗೆ ನನ್ನ ಅಕ್ಕರೆಯ ಅಪ್ಪ, ಅಮ್ಮ, ಪ್ರೀತಿಯ ರಾಜಲಕ್ಷ್ಮೀ, ಪ್ರತೀಕ್, ಗುರುಗಳಾದ ಡಾ. ತೀ.ನಂ. ಶ್ರೀಧರ, ಗೆಳೆಯರಾದ ಡಾ. ಚಂದ್ರ ಪೂಜಾರಿ, ಡಾ. ರಾಜಾರಾಮ ತೋಳ್ಪಾಡಿ, ಅರವಿಂದ ಚೊಕ್ಕಾಡಿ ಮತ್ತು ನನ್ನ ಅರಿವಿನ ಭಾಗವಾಗಿರುವ ಎಲ್ಲರೂ ಇದ್ದು ನಾನು ‘ನನ್ನದಲ್ಲದ್ದು’ ಆಗಿರುವುದಕ್ಕೂ ನಾನು ಕೃತಾರ್ಥ. ಈ ಪ್ರಯತ್ನ ಮೊದಲ ಹೆಜ್ಜೆ ಎಂದು ತಿಳಿದು ಅರಿವನ್ನು ಅರಸಿ ಮುನ್ನಡೆಯುವ ಕ್ಷಣಗಳಿಗೆ ಮತ್ತೆ ಕಾಯುತ್ತಿದ್ದೇನೆ.
ಡಾ. ಉದಯಕುಮಾರ ಇರ್ವತ್ತೂರು
ವಾಣಿಜ್ಯಶಾಸ್ತ್ರ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವ ವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ದಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿ ಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟ ಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿeನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ದಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ eನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಡಾ. ಉದಯಕುಮಾರ ಇರ್ವತ್ತೂರು ಅವರ ವಾಣಿಜ್ಯಶಾಸ್ತ್ರ ಎನ್ನುವ ಗ್ರಂಥವು ಈ ವಿಷಯಕ್ಕೆ ಸಂಬಂಧಿಸಿದ ಸಮಗ್ರ ವಿವರಗಳನ್ನು ಕನ್ನಡದಲ್ಲಿ ಅಚ್ಚುಕಟ್ಟಾಗಿ ಕೊಟ್ಟಿರುವ ಕೃತಿ. ವಾಣಿಜ್ಯಶಾಸ್ತ್ರಕ್ಕೆ ಸಂಬಂಧಿಸಿದಂತೆ ಹೆಚ್ಚು ಸಮರ್ಪಕವಾದ ಇಂತಹ ಗ್ರಂಥ ಪ್ರಕಟವಾಗುವುದು ತೀರ ಅಗತ್ಯ. ಡಾ. ಉದಯಕುಮಾರ ಇರ್ವತ್ತೂರು ಈಗಾಗಲೇ ವಾಣಿಜ್ಯಶಾಸ್ತ್ರ ಮತ್ತು ಅರ್ಥಶಾಸ್ತ್ರಗಳಿಗೆ ಸಂಬಂಧಿಸಿದಂತೆ ಲೇಖನಗಳನ್ನು ಕೃತಿಗಳನ್ನು ಕನ್ನಡದಲ್ಲಿ ರಚಿಸಿದ್ದಾರೆ. ವಾಣಿಜ್ಯಶಾಸ್ತ್ರವು ಶಾಲಾ ಕಾಲೇಜುಗಳಲ್ಲಿ ಅಧ್ಯಯನ ವಿಷಯವಾಗಿರುವುದರಿಂದ ಇಂತಹ ಕೃತಿಗಳು ಕನ್ನಡ ಮಾಧ್ಯಮದ ಉತ್ತಮ ಪಠ್ಯಪುಸ್ತಕಗಳಾಗಿ ಕಾರ್ಯನಿರ್ವಹಿಸಲು ಶಕ್ತವಾಗಿವೆ. ವ್ಯಾಪಕವಾಗಿ ವಿಸ್ತರಣೆಗೊಂಡಂತೆ ವಾಣಿಜ್ಯಶಾಸ್ತ್ರವನ್ನು ಕುರಿತು ಖಚಿತವಾಗಿ ಸಮರ್ಪಕವಾಗಿ ಎಲ್ಲಾ ಮಾಹಿತಿಗಳನ್ನು ಒಂದೆಡೆ ಸೇರಿಸಿ ಡಾ. ಉದಯಕುಮಾರ ಇರ್ವತ್ತೂರು ಅವರು ಕೃತಿಯನ್ನು ರಚಿಸಿದ್ದಾರೆ. ವಾಣಿಜ್ಯ ಜಗತ್ತು ವಿಶೇಷವಾಗಿ ವಿಸ್ತರಣೆಗೊಳ್ಳುತ್ತಿರುವ ಇಂದಿನ ಸಂದರ್ಭದಲ್ಲಿ ಮತ್ತು ಕರ್ನಾಟಕವು ಜಾಗತೀಕರಣಕ್ಕೆ ಒಳಗಾಗುತ್ತಿರುವ ಈ ಸನ್ನಿವೇಶದಲ್ಲಿ ಕನ್ನಡದಲ್ಲಿ ವಾಣಿಜ್ಯಶಾಸ್ತ್ರ ಕುರಿತು ಇಂತಹ ಗ್ರಂಥಗಳು ಪ್ರಕಟವಾಗುವುದು ಮುಖ್ಯವಾಗುತ್ತದೆ. ವಾಣಿಜ್ಯಶಾಸ್ತ್ರದ ಬಗ್ಗೆ ವಿಶೇಷವಾದ ಅಧ್ಯಯನ ಮತ್ತು ಅಧ್ಯಾಪನದ ಹಿನ್ನೆಲೆಯುಳ್ಳ ಡಾ. ಉದಯಕುಮಾರ ಇರ್ವತ್ತೂರು ಅವರು ಈ ಪುಸ್ತಕವನ್ನು ರಚಿಸಿ ಪ್ರಕಟಿಸಲು ಅನುವು ಮಾಡಿಕೊಟ್ಟಿರು ವುದಕ್ಕಾಗಿ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ವಿಶೇಷ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುeನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಬಿ.ಎ. ವಿವೇಕ ರೈ
ಕುಲಪತಿ
ವಾಣಿಜ್ಯಶಾಸ್ತ್ರ: ೧. ಪ್ರವೇಶಿಕೆ
ವರ್ತಮಾನದ ‘ವ್ಯವಹಾರಿಕ ಜಗತ್ತಿನ’ ಆಗು ಹೋಗುಗಳು ವಾಣಿಜ್ಯ ಚಟುವಟಿಕೆ ಗಳನ್ನು ಅವಲಂಬಿಸಿವೆ. ವಾಣಿಜ್ಯ ಎಂದರೆ ಏನು? ಇದರ ಮಹತ್ವವೇನು? ಇದು ಸಮಾಜದ ಇತರ ವಿವಿಧ ಸ್ತರಗಳ ಮೇಲೆ ಯಾವ ರೀತಿಯಲ್ಲಿ ಪರಿಣಾಮವನ್ನುಂಟು ಮಾಡುತ್ತದೆ? ವಾಣಿಜ್ಯ ಎನ್ನುವ ಅಧ್ಯಯನ ಶಿಸ್ತಿಗೆ ಪೂರಕವಾಗಿರುವ ಅಂಶಗಳು ಯಾವುವು? ಇತ್ಯಾದಿ ಪ್ರಶ್ನೆಗಳನ್ನು ಉತ್ತರಿಸುವ ಅಗತ್ಯ ಮಾತ್ರವಲ್ಲ ಅನಿವಾರ್ಯತೆಯೂ ಇದೆ. ಜಾಗತೀಕರಣದ ಇಂದಿನ ಯುಗದಲ್ಲಿ ಜನ ಜೀವನದ ಸಮಸ್ತ ಸ್ತರಗಳೂ ಆಧುನಿಕ ವ್ಯಾವಹಾರಿಕ ಜಗತ್ತಿನ ಹಿಡಿತದೊಳಕ್ಕೆ ಜಾರುತ್ತಿರುವುದು ಕಟುವಾಸ್ತವವಾಗಿದೆ. ವರ್ತಮಾನದ ಅನಿವಾರ್ಯತೆಯನ್ನು ಮತ್ತು ಭವಿಷ್ಯದ ಅಗತ್ಯಗಳನ್ನು ಅರ್ಥ ಮಾಡಿಕೊಳ್ಳುವ ಸಂದರ್ಭದಲ್ಲಿ ವಾಣಿಜ್ಯ ವ್ಯವಸ್ಥೆಯ ಪರಿಚಯ ನಮಗೆ ತುರ್ತಾಗಿ ಆಗಬೇಕಿದೆ. ಈ ನಿಟ್ಟಿನಲ್ಲಿ ಇಂದಿನ ವಾಣಿಜ್ಯ ಜಗತ್ತು ಸಾಗಿ ಬಂದ ದಾರಿಯ ಕುರಿತಂತೆ ಹೊರಳು ನೋಟವೊಂದನ್ನು ಬೀರುವ ಪ್ರಯತ್ನವನ್ನಿಲ್ಲಿ ಮಾಡಲಾಗಿದೆ. ಕನ್ನಡದಲ್ಲಿ ಇಂತಹ ಒಂದು ಪ್ರಯತ್ನವನ್ನು ಮಾಡುವಾಗ ಇರಬಹುದಾದ ಇತಿಮಿತಿಗಳು ಮತ್ತು ಅವಕಾಶಗಳು ಈ ಪ್ರಯತ್ನದಲ್ಲಿಯೂ ಬಹಳಷ್ಟು ಇವೆ ಎನ್ನುವುದು ಸತ್ಯ.
ಒಂದು ಕಾಲಘಟ್ಟದಲ್ಲಿ ಉತ್ಪಾದನೆಯಲ್ಲಿ ಮಿಗತೆಯಾಗುತ್ತಿದ್ದ ವಸ್ತುಗಳನ್ನು ಒಂದು ಕಡೆಯಿಂದ ಇನ್ನೊಂದೆಡೆಗೆ ಒಯ್ದು ವಿನಿಮಯ ಮಾಡುತ್ತಿದ್ದ ಚಟುವಟಿಕೆ (ವ್ಯಾಪಾರ) ಇವತ್ತು ರೂಪಾಂತರ ಹೊಂದಿದೆ. ಇಂದು ವ್ಯಾಪಾರ ಕೇಂದ್ರಿತ ವ್ಯವಸ್ಥೆಯಿಂದ ಆರಂಭವಾದ ವಾಣಿಜ್ಯ ಚಟುವಟಿಕೆ ಬೇಡಿಕೆಯನ್ನು ಹುಟ್ಟು ಹಾಕುವ ಮತ್ತು ಅದನ್ನು ಯಶಸ್ವಿಯಾಗಿ ಸಂತೃಪ್ತಿಗೊಳಿಸುವಮಟ್ಟಿಗೆ ಬೆಳೆದು ನಿಂತಿದೆ. ಈಗ ಉತ್ಪಾದನೆ ಮತ್ತು ಬೇಡಿಕೆಯ ನಡುವಿನ ಒಂದು ಸರಳಕೊಂಡಿಯಾಗಿ ವಾಣಿಜ್ಯ ವ್ಯವಸ್ಥೆ ಉಳಿದಿಲ್ಲ. ಇದು ಉತ್ಪಾದನೆಯ ವಲಯ ಮತ್ತು ಬೇಡಿಕೆಯ ವಲಯದ ನಡುವಿನ ಸಮತೋಲನ ನಿರ್ಮಿಸುವ ಸೇತುವೆಯಾಗಿ ಮತ್ತು ಎರಡು ವಿಭಾಗಗಳನ್ನು ಬಂಧಿಸುವ ಸಂಕೋಲೆಯಾಗಿಯೂ ಕಾರ್ಯ ನಿರ್ವಹಿಸುತ್ತಿದೆ. ನೇರವೂ, ಸರಳವೂ ಮತ್ತು ವ್ಯಕ್ತವೂ ಆಗಿದ್ದ ವಾಣಿಜ್ಯ ಜಗತ್ತಿನ ಚಟುವಟಿಕೆ ಇಂದು ಸಂಕೀರ್ಣವೂ, ಸಂದಿಗೊಂದಿಗಳಿರುವ ಕೂಡಿ ಬಹಳಷ್ಟು ಮಟ್ಟಿಗೆ ಅವ್ಯಕ್ತವೂ ಆಗಿರುವ ವಾಣಿಜ್ಯ ಜಗತ್ತಿನ ಚಟುವಟಿಕೆ ಸಾಮಾನ್ಯ ಮತ್ತು ಸುಲಭದ ಗ್ರಹಿಕೆಗೆ ದಕ್ಕುವುದಿಲ್ಲ ಎನ್ನುವ ಅಪವಾದವಿದೆ. ಇಂತಹ ಅಪವಾದಕ್ಕೆ ಪ್ರಮುಖ ಕಾರಣ ದೇಶೀಯವಾಗಿ ಮತ್ತು ಪ್ರಾಂತೀಯ ನೆಲೆಯಲ್ಲಿ ಈ ಅಧ್ಯಯನದ ಶಿಸ್ತಿನಲ್ಲಿ ಸಾಕಷ್ಟು ಶ್ರಮ ಆಗಿಲ್ಲದಿರುವುದು. ಒಂದೊಮ್ಮೆ ಆಗಿದ್ದರೂ ಅವು ಮಾಹಿತಿಯ ತರ್ಜುಮೆಯ ಮಟ್ಟದಲ್ಲಿಯೇ ಉಳಿದು ಬಿಟ್ಟಿರುವುದು. ಪಾರಂಪರಿಕವಾದ ಈ ಮಿತಿಗಳನ್ನು ಮೀರಿ ಬೆಳೆಯುವ ಪ್ರಯತ್ನವನ್ನಂತೂ ಇಲ್ಲಿ ಮಾಡಲಾಗಿದೆ.
ಪೀಠಿಕೆ
ವಾಣಿಜ್ಯ ಎನ್ನುವುದು ಆಧುನಿಕತೆಯ ಪ್ರಕ್ರಿಯೆ ಪ್ರಾರಂಭವಾದ ನಂತರ ಚಾಲ್ತಿಗೆ ಬಂದ ಪದ ಎಂದರೆ ತಪ್ಪಾಗದು. ಯಾಕೆಂದರೆ ಆಧುನೀಕರಣಕ್ಕೆ ಮೊದಲು ‘ವಾಣಿಜ್ಯ’ ವ್ಯವಸ್ಥೆಯನ್ನು ಪೋಷಿಸುವ ಯಾವ ವಾತಾವರಣವೂ ಇರಲಿಲ್ಲ. ಆಧುನಿಕ ಪೂರ್ವ ಪರಿಸ್ಥಿತಿಯಲ್ಲಿ ಮನುಷ್ಯನ ಅವಶ್ಯಕತೆಗಳನ್ನು ಕುಟುಂಬದ ಮಟ್ಟದಲ್ಲಿ ಅಥವಾ ಒಂದು ಸಮುದಾಯದ ಮಟ್ಟದಲ್ಲಿ ಪೂರೈಸಿಕೊಳ್ಳಲಾಗುತ್ತಿತ್ತು. ಮನುಷ್ಯನ ಮೂಲಭೂತ ಅವಶ್ಯಕತೆಗಳಾದ ಅನ್ನ, ಬಟ್ಟೆ ಮತ್ತು ವಸತಿಗಳನ್ನು ಒಂದು ಸಣ್ಣ ವ್ಯಾಪ್ತಿಯಲ್ಲಿ ಪೂರೈಸಿ ಕೊಳ್ಳಲಾಗುತ್ತಿತ್ತು. ಮನುಷ್ಯನ ಜೀವನಕ್ಕೆ ಬದುಕಿಗೆ ನೆರವಾಗುವ ರೀತಿಯಲ್ಲಿ ಅಥವಾ ಪೂರಕವಾಗುವ ರೀತಿಯಲ್ಲಿ ಇವುಗಳ ಒದಗಣೆಯಾಗುತ್ತಿತ್ತು. ಇನ್ನೊಂದು ಪ್ರಮುಖ ಅಂಶವೆಂದರೆ ಪ್ರಕೃತಿಯಲ್ಲಿ ಲಭ್ಯವಿರುವ ಸಂಪನ್ಮೂಲಗಳನ್ನು ಉಪಯೋಗಿಸುವ ಮೂಲಕ ಇಂತಹ ಅವಶ್ಯಕತೆಗಳನ್ನು ಪೂರೈಸಿಕೊಳ್ಳಲಾಗುತ್ತಿತ್ತು. ಈ ಕಾರಣದಿಂದ ಮಾನವ ಪ್ರಕೃತಿಯ ಬಗ್ಗೆ ವಿನೀತ ಭಾವವನ್ನು ಹೊಂದಿದ್ದನು. ಹಾಗಾಗಿ ಎಲ್ಲಿ ಪ್ರಕೃತಿಯು ಸಮೃದ್ಧವಾಗಿದೆ, ಫಲವತ್ತಾಗಿದೆ ಅಂತಹ ಕಡೆ ಮನುಷ್ಯ ನೆಲೆಸಿ ಕೃಷಿ, ವ್ಯಾಪಾರ ಮುಂತಾದ ಚಟುವಟಿಕೆಗಳಲ್ಲಿ ತೊಡಗಿರುತ್ತಿದ್ದನು. ಈ ಕಾರಣದಿಂದಾಗಿಯೇ ಪ್ರಾಚೀನ ಕಾಲದಿಂದ ಆಧುನೀಕತೆಯು ಉದಯವಾಗುವವರೆಗೂ, ನಾವು ನದೀ ಪ್ರದೇಶದ ಬಯಲುಗಳಲ್ಲಿ ಅಂದರೆ ಆಹಾರ, ನೀರು, ಗಾಳಿಯೇ ಮುಂತಾದ ಪ್ರಕೃತಿಯು ಕೊಡುವ ಮತ್ತು ಜೀವವಾಹಿನಿಯಾಗಿರುವ ಸಂಪತ್ತು ಲಭ್ಯವಿರುವಲ್ಲಿ ಜನಸಮುದಾಯ ತನ್ನ ನೆಲೆಸಿರುವುದನ್ನು ಕಾಣುತ್ತೇವೆ. ಅಂತಹ ಪ್ರಕೃತಿ ಪ್ರೇರಿತ ಜೀವನ ಕ್ರಮದಲ್ಲಿ ಸಮುದಾಯ ಅವಶ್ಯಕತೆಗಳು ಪೂರೈಸಿದ ನಂತರವೂ ಉಳಿಯುವ ಉತ್ಪನ್ನಗಳನ್ನು ಅನ್ಯ ಸಮುದಾಯದ ಜನರೊಂದಿಗೆ ವಿನಿಮಯ ಮಾಡಿಕೊಳ್ಳುವಕ್ರಮ ಜಾರಿಯಲ್ಲಿತ್ತು. ಹಲವಾರು ಸಂದರ್ಭಗಳಲ್ಲಿ ಪ್ರಾದೇಶಿಕವಾಗಿ ಭಿನ್ನವಿರುವ, ಸಮುದಾಯಗಳ ಸೃಜನಶೀಲತೆಗೆ ಸಾಕ್ಷಿಯಾದ ವಿಶಿಷ್ಟ ಕಲಾ ಪೂರ್ಣ ವಸ್ತುಗಳ ಉತ್ಪಾದನೆಯೂ ಆಗುತ್ತಿತ್ತು. ಇಂತಹ ವಸ್ತುಗಳು ಇತರ ನಾಗರಿಕ ಸಮಾಜದ ಆಕರ್ಷಣೆಯಾದದ್ದೂ ಇದೆ. ಒಟ್ಟಿನಲ್ಲಿ ನಾವು ಗಮನಿಸಬೇಕಾದ ಅಂಶವೆಂದರೆ, ಬಹಳ ಹಿಂದೆಯೂ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ಅಥವಾ ಒಂದು ಸಮುದಾಯ ದಿಂದ ಇನ್ನೊಂದು ಸಮುದಾಯಕ್ಕೆ ವಸ್ತುಗಳು ಚಲಿಸುತ್ತಿದ್ದವು. ಇದನ್ನು ನಾವು ವ್ಯಾಪಾರವೆಂದು ಗುರುತಿಸಬಹುದು. ವ್ಯಾಪಾರವನ್ನು ಒಂದು ಪ್ರವೃತ್ತಿಯಾಗಿ ಬೆಳೆಸಿಕೊಂಡ ಜನವರ್ಗ ಜಲ ಹಾಗೂ ನೆಲ ಮಾರ್ಗಗಳ ಮೂಲಕ ಸಂಚರಿಸುತ್ತಿದ್ದುದರಿಂದ ಉಪಯುಕ್ತ ಹಾಗೂ ಅತ್ಯಂತ ಬೆಲೆ ಬಾಳುವ ವಸ್ತುಗಳು ಈ ರೀತಿಯಲ್ಲಿ ವ್ಯಾಪಾರದ ಸರಕುಗಳಾಗಿದ್ದವು. ಉತ್ಪಾದನೆ, ವ್ಯಾಪಾರ, ಜನ ಜೀವನ ಸಂಸ್ಕೃತಿ ಎಲ್ಲವೂ ಒಂದು ರೀತಿಯಲ್ಲಿ ಪ್ರಕೃತಿಯ ಕೃಪೆಯನ್ನು ಅನುಸರಿಸಿ ನಿರ್ವಹಿಸಲ್ಪಡುತ್ತಿತ್ತು ಇಂತಹ ಒಂದು ಲಯಬದ್ಧ ಕ್ರಿಯೆಯಲ್ಲಿ ಆಮೂಲಾಗ್ರ ಬದಲಾವಣೆಯನ್ನು ತಂದದ್ದು ಆಧುನಿಕ ಚಿಂತನೆ.
ಆಧುನಿಕ ಚಿಂತನೆ ಯುರೋಪ್ ಕೇಂದ್ರಿತವಾದ ಒಂದು ಆಲೋಚನಾ / ಚಿಂತನಾಕ್ರಮ ವಾಗಿದೆ. ಇದರ ಪ್ರಕಾರ eನಾರ್ಜನೆಯ ಮೂಲಕ ಪ್ರತಿಯೊಂದು ವಿಷಯವನ್ನು ಶಿಸ್ತುಬದ್ಧವಾಗಿ ಅಧ್ಯಯನ ಮಾಡಬಹುದಾಗಿದ್ದು, ಅದನ್ನು ಸಮಾಜದ ಒಳಿತಿಗಾಗಿ ಮತ್ತು ಭೇದಭಾವವಿಲ್ಲದೆ ಪ್ರತಿಯೊಬ್ಬ ವ್ಯಕ್ತಿಯ ಸಂಪೂರ್ಣ ಶಕ್ತಿಯ ಉತ್ಕರ್ಷಕ್ಕಾಗಿ ಬಳಸಬಹುದಾಗಿದೆ. ಆಧುನೀಕರಣ, ಬದುಕನ್ನು, ಸಮಾಜಕೇಂದ್ರಿತ, ಪ್ರಕೃತಿ ನಿಯಂತ್ರಿತ ವ್ಯವಸ್ಥೆಯಿಂದ ವ್ಯಕ್ತಿ ಕೇಂದ್ರಿತ ಮತ್ತು eನ ನಿರ್ದೇಶಿತ ವ್ಯವಸ್ಥೆಯೆಡೆಗೆ ಹೊರಳಿಸಿತು. ಈ ಕಾರಣದಿಂದ ಮನುಷ್ಯನಿಗೆ ತನ್ನ ಬುದ್ದಿಮತ್ತೆ eನ ಹಾಗೂ ಸಾಮರ್ಥ್ಯದ ಮೇಲೆ ನಂಬಿಕೆ ವೃದ್ದಿಸುತ್ತಾ ಹೋಯಿತು. ಫ್ರಾನ್ಸಿನ್‌ಬೇಕನ್‌ನ ಮಾತು ಬಹುಶಃ ಇದನ್ನು ಬಹಳ ಸಮರ್ಥವಾಗಿಯೇ ಪ್ರತಿಬಿಂಬಿಸುತ್ತದೆ ಎಂದು ಹೇಳಬಹುದು (ಪ್ರಕೃತಿ ಎನ್ನುವುದು ಮನುಷ್ಯ ಮಣಿಸಿ ದುಡಿಸಿಕೊಳ್ಳಬೇಕಾದ ಶತ್ರು). ಅಂದರೆ ಒಂದು ಹಂತದವರೆಗೆ ಬಹಳ ಸರಳವಾಗಿದ್ದ ಶಾಂತವಾಗಿದ್ದ, ಮನುಷ್ಯನ ಬದುಕಿನಲ್ಲಿ ಆಧುನೀಕರಣದ ಬದಲಾವಣೆಯು ಬಿರುಗಾಳಿ ಯನ್ನು ಎಬ್ಬಿಸಿತು. ಆದರೆ ಆಧುನಿಕರಣ ಪ್ರಕ್ರಿಯೆ ಪ್ರಾರಂಭವಾಗುವ ಮೊದಲು ಜಗತ್ತು ಒಂದು ಸುಂದರವಾದ ಸ್ವರ್ಗವಾಗಿತ್ತು, ಎಲ್ಲವೂ ಸುಭಿಕ್ಷವಾಗಿತ್ತು ಎಂದು ತಿಳಿಯ ಬೇಕಾಗಿಲ್ಲ. ಆಧುನಿಕ ಪೂರ್ವದ ದಿನಗಳಲ್ಲಿ ಎಲ್ಲವೂ ನಂಬಿಕೆಯ ಆಧಾರದ ಮೇಲೆ ನಿರ್ಧರಿಸಲ್ಪಡುತ್ತಿತ್ತು. ಯಾರೂ ಯಾವ ಕಾರಣಕ್ಕೂ ಈ ನಂಬಿಕೆಗಳನ್ನು ಪ್ರಶ್ನಿಸುವ ಹಾಗಿರಲಿಲ್ಲ. ನಾಗರಿಕತೆಯ ವಿಕಾಸದ ಯಾವುದೋ ಒಂದು ಹಂತದಲ್ಲಿ ಇದು ಸಮರ್ಪಕವಾಗಿದ್ದಿರಬಹುದು, ಹಾಗೆಂದು ಅನೂಚಾನವಾಗಿ ಅದರ ಅಂಧಾನುಕರಣೆ ಸರಿಯಲ್ಲ. ಸಾಮಾಜಿಕ ವ್ಯವಸ್ಥೆಯಲ್ಲಿನ ಆಯಕಟ್ಟಿನ ಜಗದಲ್ಲಿರುವ ಜನ ಇದನ್ನು ದುರುಪಯೋಗ ಪಡಿಸಿಕೊಂಡು ಸೃಜನಶೀಲ ಮನಸ್ಸುಗಳನ್ನು ನಂಬಿಕೆಯ ಗೂಡಿನೊಳಗೆ ದೂಡಿ ಬಿಟ್ಟಾಗ ಸಹಜವಾಗಿಯೇ ತಲ್ಲಣ ಉಂಟಾಗುತ್ತದೆ. ನಂಬಿಕೆಯ ಬೇಡಿಯಿಂದ ಬಿಡುಗಡೆಗಾಗಿ ಚಡಪಡಿಸಿದ ಜನಸಮುದಾಯ ಹುಡುಕಿಕೊಂಡ ದಾರಿಯೇ ಆಧುನಿಕ ಚಿಂತನೆಗೆ ಮೂಲವಾಗಿದೆ. ನಂಬಿಕೆ, ಶ್ರದ್ಧೆ, ಕಠಿಣ ಶ್ರಮ ಮತ್ತು ಲಯಬದ್ಧವಾದ ಜೀವನವನ್ನು ತನ್ನದಾಗಿಸುವ ಮೂಲಕ ಮನುಷ್ಯ ಯಾರ ಸಹಾಯವೂ ಇಲ್ಲದೇ ತನ್ನ ಉನ್ನತಿಯನ್ನು ಸಾಧಿಸಬಹುದು ಎನ್ನುವ ನಂಬಿಕೆಯೇ ಅಥವಾ ವಿಶ್ವಾಸವೇ ಆಧುನಿಕ ಚಿಂತನೆಯ ತಾಯಿಬೇರು. ಮೂಲತಃ ಇದು ಕ್ರೈಸ್ತಮತದ ಸಾಂಸ್ಥಿಕ ಶೋಷಕ ವ್ಯವಸ್ಥೆಯ ವಿರುದ್ಧ ಸಿಡಿದೆದ್ದ ಮನಸ್ಸುಗಳಲ್ಲಿ ಹುಟ್ಟಿಕೊಂಡು, ತದನಂತರ ಜನರ ಉಳಿದೆಲ್ಲಾ ಕಾರ್ಯ ಚಟುವಟಿಕೆಗಳಿಗೂ ವಿಸ್ತರಿಸಿಕೊಂಡ ಚಿಂತನಾ ಕ್ರಮವಾಗಿದೆ. ಇದರ ಪರಿಣಾಮವಾಗಿ ಮನುಷ್ಯ ಈ ಮೊದಲು ತನ್ನ ಅರಿವಿಗೆ, ಚಟುವಟಿಕೆಗೆ ಹಾಗೂ ಬದುಕಿಗೆ ಹಾಕಿಕೊಂಡ ಸೀಮಾರೇಖೆಯನ್ನು ದಾಟಿ ಕಾರ್ಯವೆಸಗಲು ಪ್ರಾರಂಭಿಸಿದ. ನಂಬಿಕೆಯ ಪಂಜರದಲ್ಲಿದ್ದು, ಉಸಿರು ಬಿಗಿ ಹಿಡಿಯುವ ವಾತಾವರಣದಿಂದ ಬಿಡುಗಡೆ ಹೊಂದಿದ ಮನಸ್ಸುಗಳು ತಮ್ಮ  ಬಗ್ಗೆ ಅಗಾಧ ವಿಶ್ವಾಸವನ್ನು ಹೊಂದುವ ಮೂಲಕ, ಮನುಕುಲದ ಚರಿತ್ರೆಗೆ ಹೊಸ ಭಾಷ್ಯ ಬರೆದ ಮಹತ್ವಪೂರ್ಣ ಅನ್ವೇಷಣೆಗಳಿಗೆ ನಾಂದಿ ಹಾಡಿದವು. ತತ್ಫಲವಾಗಿ ಉತ್ಪಾದನಾ ಕ್ರಮದಲ್ಲಿ ಬದಲಾವಣೆಗಳಾದವು, ಜನರ ಆಚಾರ ವಿಚಾರಗಳಲ್ಲಿ ಬದಲಾವಣೆಗಳಾದವು. ಹೊಸ ಉತ್ಪಾದನಾ ವಿಧಾನಗಳು ಹಿಂದಿದ್ದ ಎಲ್ಲ ನಿಯಂತ್ರಣಗಳನ್ನು, ಮಿತಿಗಳನ್ನೂ ಮೀರಿ ಕಡಿಮೆ ಶ್ರಮದಲ್ಲಿ ಅಪರಿಮಿತ ಪ್ರಮಾಣದ ಉತ್ಪಾದನೆಯನ್ನು ಸಾಧ್ಯವಾಗಿಸಿದವು. ಹೀಗಾಗಿ ವ್ಯಾಪಾರವೆನ್ನುವುದು ರೂಪಾಂತರ ಹೊಂದಿ ವಾಣಿಜ್ಯವಾಯಿತು. ಅಥವಾ ವ್ಯಾಪಾರವೆನ್ನುವುದು ವಾಣಿಜ್ಯವೆನ್ನುವ ವಿಸ್ತೃತ ವ್ಯಾಪ್ತಿಯೊಳಗಿನ ಒಂದು ಚಟುವಟಿಕೆಯಾಗಿ ಬಿಟ್ಟಿತು.
ವ್ಯಾಖ್ಯಾನ
ಆಧುನೀಕತೆಯ ಪರಿಣಾಮವಾಗಿ ಅಸ್ತಿತ್ವಕ್ಕೆ ಬಂದ ಹೊಸ ಉತ್ಪಾದನಾ ವಿಧಾನಗಳಿಂದ ತಯಾರಾದ ವಸ್ತುಗಳನ್ನು ಹಿಂದಿನ ರೀತಿಯಲ್ಲಿ ವಿತರಿಸುವುದು, ಸಾಧ್ಯವಿಲ್ಲವಾಯ್ತು. ಈ ಕಾರಣದಿಂದ ಉತ್ಪಾದನೆಯಲ್ಲಿ ಆದಂತಹ ಬದಲಾವಣೆಯ ಗಾತ್ರ ಮತ್ತು ಪ್ರಮಾಣವನ್ನು ಅನುಸರಿಸಿ ನವೀನ ವಿತರಣಾ ವ್ಯವಸ್ಥೆಯೂ ಹುಟ್ಟಿಕೊಂಡಿತು. ಹಾಗೆಯೇ ಉತ್ಪಾದನಾ ಮತ್ತು ವಿತರಣಾ ವ್ಯವಸ್ಥೆಯನ್ನು ಆಧರಿಸಬೇಕಾದಂತಹ ಇತರ ಸಂಸ್ಥೆಗಳೂ ಅಸ್ತಿತ್ವಕ್ಕೆ ಬಂದವು. ಹಾಗಾಗಿ ವಾಣಿಜ್ಯಶಾಸ್ತ್ರದ ಅಧ್ಯಯನವು ಈ ರೀತಿಯಲ್ಲಿ ಒಂದು ಉತ್ಪಾದನಾ ವ್ಯವಸ್ಥೆಗೆ ಅವಶ್ಯಕವಿರುವ ಸಾಮಗ್ರಿಗಳನ್ನು ಪೂರೈಸುವ, ಉತ್ಪಾದನಾ ಕ್ರಮ ಮತ್ತು ಉತ್ಪನ್ನಗಳ ಸಮರ್ಥ ವಿತರಣಾ ವ್ಯವಸ್ಥೆಗೆ ಸಂಬಂಧಿಸಿದ ಅಧ್ಯಯನವೆಂದು ತಿಳಿಯ ಬಹುದಾಗಿದೆ. ಜೇಮ್ಸ್ ಸ್ಟೀಫನ್‌ಸನ್ ಅವರು ವಾಣಿಜ್ಯ ವ್ಯವಸ್ಥೆಯನ್ನು ಈ ಕೆಳಗಿನಂತೆ ವ್ಯಾಖ್ಯಾನಿಸುತ್ತಾರೆ :
“ವಾಣಿಜ್ಯ ಶಾಸ್ತ್ರವು ವಸ್ತುಗಳ/ಸರಕುಗಳ ವಿನಿಮಯಕ್ಕೆ ಸಂಬಂಧಿಸಿದ ಅಧ್ಯಯನ ವಾಗಿದೆ. ಇದು ಕಚ್ಚಾ ವಸ್ತುವಿನಿಂದ ಹಿಡಿದು ಸಿದ್ಧ ವಸ್ತುಗಳವರೆಗಿನ ಬೇಡಿಕೆಗಳನ್ನು ಪೂರೈಕೆದಾರರು ಒದಗಿಸಿ ಕೊಡುವ ವ್ಯವಸ್ಥೆ ಮತ್ತು ಇಂತಹ ಚಟುವಟಿಕೆಗಳಿಗೆ ಅಗತ್ಯವಿರುವ ಪೂರಕ ಸೇವೆಯನ್ನು ಲಭ್ಯವಾಗಿಸುವ ಸಾಂಸ್ಥಿಕ ವ್ಯವಸ್ಥೆಯ ಬಗೆಗಿನ ಸಮಗ್ರ ಅಧ್ಯಯನ ವಾಗಿದೆ”.
ಹಾಗಾಗಿ ವಾಣಿಜ್ಯಶಾಸ್ತ್ರದಲ್ಲಿ ವಸ್ತು ಮತ್ತು ಸರಕುಗಳ ಅಧ್ಯಯನದೊಂದಿಗೇನೆ ಇಂತಹ ವಿನಿಮಯ ವ್ಯವಸ್ಥೆಯನ್ನು ಆಧರಿಸಿದ ಸಾಗಾಟ, ಹಣಕಾಸು, ವಿಮೆ, ದಾಸ್ತಾನು, ಮಾರಾಟ, ಮುಂತಾದ ಪೂರಕ ಸೇವೆ ಮತ್ತು ಅಂತಹ ಸೇವೆಗಳನ್ನು ಒದಗಿಸಲು ಅಸ್ತಿತ್ವಕ್ಕೆ ಬಂದ ಸಂಸ್ಥೆಗಳ ಬಗೆಗಿನ ಅಧ್ಯಯನವೂ ಒಳಗೊಂಡಿದೆ. ವಿವಿಧ ಸ್ವರೂಪದ ಸರಕುಗಳು ಪೂರೈಕೆಯ ಸ್ಥಾನದಿಂದ ಬೇಡಿಕೆಯಿರುವ ಸ್ಥಾನಕ್ಕೆ ವರ್ಗಾವಣೆಗೊಳ್ಳುಬೇಕಿರುತ್ತದೆ. ಅರ್ಥಾತ್ ಯಾವುದೇ ರೀತಿಯ ಸರಕು ಯಾ ವಸ್ತುಗಳಿಗೆ ಬೇಡಿಕೆಯಿದ್ದಾಗ ಅವುಗಳನ್ನು ಪೂರೈಸುವ ಅವಶ್ಯಕತೆಯುಂಟಾಗುತ್ತದೆ. ತದನಂತರದಲ್ಲಿ ಅಂತಹ ವಸ್ತುಗಳು ಯಾ ಸರಕುಗಳು ಪೂರೈಸಲ್ಪಡುತ್ತವೆ.
ತೊಡಕುಗಳು
ಬೇಡಿಕೆ ಮತ್ತು ಪೂರೈಕೆಯ ನಡುವಿನ ಅಂತರವನ್ನು ಯಾವುದೇ ಅಡ್ಡಿ ಆತಂಕಗಳಿಲ್ಲದೆ ಭರಿಸಲಾಗುವುದಿಲ್ಲ. ಇಡೀ ವಾಣಿಜ್ಯ ವ್ಯವಸ್ಥೆಯ ಮುಂದಿರುವ ಸವಾಲುಗಳು ಪೂರೈಕೆ ಮತ್ತು ಬೇಡಿಕೆಯ ನಡುವಿರುವ ಅಂತರ ಮತ್ತು ಆತಂಕಗಳನ್ನು ಯಾ ಗಂಡಾಂತರಗಳನ್ನು ತಿಳಿಯುವುದೂ ಆಗಿದೆ. ಇದೇ ಕಾರಣದಿಂದ ಇವುಗಳನ್ನು ವಾಣಿಜ್ಯ ವ್ಯವಸ್ಥೆಯಲ್ಲಿನ ತೊಡಕುಗಳು ಯಾ ತೊಂದರೆಗಳು ಎಂದು ತಿಳಿಯಲಾಗಿದೆ. ಈ ತೊಂದರೆ ಯಾ ತೊಡುಕುಗಳಲ್ಲಿ ನಾಲ್ಕು ವಿಧ, ಅವುಗಳೆಂದರೆ :
೧. ವ್ಯಕ್ತಿ ಸಂಬಂಧೀ ತೊಡಕುಗಳು
೨. ಜಗ ಸಂಬಂಧೀ ತೊಡಕುಗಳು
೩. ಕಾಲ ಸಂಬಂಧೀ ತೊಡಕುಗಳು
೪. ಅರ್ಥ ಸಂಬಂಧೀ ತೊಡಕುಗಳು
೧. ವ್ಯಕ್ತಿ ಸಂಬಂಧೀ ತೊಡಕುಗಳು
ಆಧುನಿಕ ಪೂರ್ವದಲ್ಲಿದ್ದ ವ್ಯಾಪಾರ ವ್ಯವಸ್ಥೆಯಲ್ಲಿ ಬೇಡಿಕೆ ಮತ್ತು ಪೂರೈಕೆದಾರರ ನಡುವಿನ ಅಂತರ ಬಹಳ ಕಡಿಮೆ ಇತ್ತು. ಅಂದರೆ ಬೇಡಿಕೆದಾರನೊಬ್ಬ ಪೂರೈಕೆದಾರನಿಂದ ನೇರವಾಗಿ ವಸ್ತುಗಳನ್ನು ಪಡೆದುಕೊಳ್ಳಲು ಯಾ ಖರೀದಿಸಲು ಸಾಧ್ಯವಿತ್ತು. ಉದಾಹರಣೆಗೆ ರೈತನೊಬ್ಬ ಬಟ್ಟೆಯನ್ನು ಕೊಳ್ಳುವಾಗ ತಾನು ಬೆಳೆದ ಧಾನ್ಯವನ್ನು ನೀಡಿ ನೇಕಾರನಿಂದ ಬಟ್ಟೆಯನ್ನು ಖರೀದಿಸುತ್ತಿದ್ದ. ಅಂದರೆ ಬೇಡಿಕೆದಾರನೊಬ್ಬ ತನಗೆ ಎಲ್ಲಿಂದ ಅವಶ್ಯಕ ಸಾಮಗ್ರಿ ಪೂರೈಸಲು ಸಾಧ್ಯ ಎನ್ನುವುದನ್ನು ತಿಳಿದು ಆ ಮೂಲದಿಂದ ಅದನ್ನು ಪಡೆಯುತ್ತಿದ್ದ.  ಹಾಗಾಗಿ ಅಲ್ಲಿ ಒಂದು ರೀತಿಯ ವೈಯಕ್ತಿಕ ಸಂಪರ್ಕವಿರುತ್ತಿತ್ತು. ಆದರೆ ವ್ಯಾಪಾರದ ವ್ಯಾಪ್ತಿ ವಿಸ್ತೃತವಾದಂತೆ, ಉತ್ಪಾದನೆ ಹೆಚ್ಚಾದಂತೆ ಬೇಡಿಕೆ ಮತ್ತು ಪೂರೈಕೆದಾರರ ಸಂಖ್ಯೆಯೂ ಬೆಳೆಯಿತು. ಹಾಗಾಗಿ ಬೇಡಿಕೆ ಮತ್ತು ಪೂರೈಕೆಯನ್ನು ಸರಿದೂಗಿಸುವ ಕೆಲಸದಲ್ಲಿ ಪರಿಣತಿ ಸಾಧಿಸಿದ ಒಂದು ವರ್ಗದ ಸೃಷ್ಟಿಯಾಗುವುದು ಅನಿವಾರ್ಯವಾಯಿತು. ಪ್ರಸ್ತುತ ಸ್ಥಿತಿಯನ್ನು ಗಮನಿಸಿದರೆ ಜಗತ್ತಿನ ನಾನಾ ಮೂಲೆಯಲ್ಲಿ ವಸ್ತುಗಳು ಉತ್ಪಾದನೆಯಾಗುತ್ತವೆ ಮತ್ತು ಅವುಗಳಿಗೆ ಜಗತ್ತಿನ ಇತರ ವಿವಿಧ ಜನವರ್ಗದಿಂದ ಕಡೆಗಳಲ್ಲಿ ಬೇಡಿಕೆಯಿದೆ. ಈ ರೀತಿಯ ಬೇಡಿಕೆ ಮತ್ತು ನೀಡಿಕೆಯನ್ನು ಗುರುತಿಸಿ ಅವುಗಳ ನಡುವೆ ಸಮತೋಲನ ಸಾಧಿಸುವುದು ವಾಣಿಜ್ಯ ಜಗತ್ತಿನ ಹಲವು ಸವಾಲುಗಳಲ್ಲಿ ಒಂದಾಗಿದೆ.
೨. ಜಗ ಸಂಬಂಧೀ ತೊಡಕುಗಳು
ಯಾವುದೇ ಒಂದು ವಸ್ತುವಿಗೆ ಜಾಗತಿಕವಾಗಿ ಬೇಡಿಕೆಯಿರಬಹುದು ಮತ್ತು ಇಂತಹ ಬೇಡಿಕೆ ಹಲವಾರು ಕಾರಣಗಳಿಂದಾಗಿ ಉಂಟಾಗಬಹುದು. ಉದಾಹರಣೆ ಭಾರತದ ಸಾಂಬಾರ ಪದಾರ್ಥಗಳಿಗೆ ಪಾಶ್ಚಿಮಾತ್ಯ ರಾಷ್ಟ್ರಗಳಲ್ಲಿ ಹಿಂದೆ ಬಹಳಷ್ಟು ಬೇಡಿಕೆಯಿತ್ತು. ಇಂತಹ ಪ್ರಬಲವಾದ ಬೇಡಿಕೆಯ ಕಾರಣವೇ ಯುರೋಪಿನ ದೇಶಗಳು ಭಾರತಕ್ಕೆ ಸಮುದ್ರ ಮಾರ್ಗ ಶೋಧಿಸಲು ಪ್ರೇರಕವಾಯ್ತು ಎಂದು ನಂಬಲಾಗಿದೆ. ಈಗ ಬದಲಾದ ಪರಿಸ್ಥಿತಿಯಲ್ಲಿಯೂ ಇಂತಹ ಸನ್ನಿವೇಶ ಮುಂದುವರಿದಿದೆ. ಉದ್ಯೋಗ ನಿಮಿತ್ತವೋ, ವ್ಯಾಪಾರ ನಿಮಿತ್ತವೋ ಜಗತ್ತಿನ ವಿವಿದೆಡೆ ನೆಲೆಸಿರುವ ಭಾರತೀಯರು ಭಾರತೀಯ ಸಾಮಗ್ರಿಗಳನ್ನು ಬಯಸುವ ಹಾಗೆಯೇ ಇನ್ನಿತರ ಕಾರಣಗಳಿಗಾಗಿ ಈ ವಸ್ತುಗಳನ್ನು ಅನ್ಯ ರಾಷ್ಟ್ರೀಯರು ಬಯಸುತ್ತಾರೆ. ಈ ಕಾರಣದಿಂದಾಗಿ ನಮ್ಮ ದೇಶದಲ್ಲಿ ನಿರ್ಮಾಣವಾದ ವಸ್ತುಗಳಿಗೆ ಜಗತ್ತಿನಾದ್ಯಂತ ಬೇಡಿಕೆಯಿದೆ. ಈ ಕಾರಣದಿಂದಾಗಿ ಒಂದು ನಿರ್ದಿಷ್ಟ ಪ್ರದೇಶದಲ್ಲಿ ಉತ್ಪಾದನೆಯಾಗುವ ವಸ್ತು ಜಗತ್ತಿನ ವಿವಿದೆಡೆ ಬೇರೆ, ಬೇರೆ ಸಮಯದಲ್ಲಿ ಬೇಡಿಕೆಯಲ್ಲಿರುತ್ತದೆ. ಅಂದರೆ ಭೌತಿಕವಾಗಿ ಇರುವ ದೂರವನ್ನು ಕ್ರಮಿಸಿ ವಸ್ತುಗಳು ವಿಕ್ರಯಿಸಲ್ಪಡುತ್ತವೆ. ಈ ದೂರವನ್ನು ಕ್ರಮಿಸುವಾಗಲೂ ಹಲವಾರು ರೀತಿಯ ಗಂಡಾಂತರಗಳು ಎದುರಾಗಬಹುದು. ಹೀಗೆ ಭೋಗೋಳಿಕವಾದ ದೂರವನ್ನು ಕ್ರಮಿಸುವುದು ಒಂದು ತೊಡಕು. ಆದರೆ ಉತ್ತಮ ಸಂಚಾರ ಮತ್ತು ಸಂಪರ್ಕ ಸಾಧನಗಳನ್ನು ಅಭಿವೃದ್ದಿಪಡಿಸುವ ಮೂಲಕ ಈ ತೊಡಕನ್ನು ಬಹಳಷ್ಟುಮಟ್ಟಿಗೆ ನಿವಾರಿಸಲಾಗಿದೆ.
ಹಾಗಾಗಿ ಜಗತ್ತಿನ ಯಾವ ಮೂಲೆಯಲ್ಲೇ ಒಂದು ವಸ್ತು ಉತ್ಪಾದನೆಯಾಗಲೀ, ಅದನ್ನು ಅತ್ಯಂತ ಕಡಿಮೆ ಸಮಯದಲ್ಲಿ ಇನ್ಯಾವುದೋ ಮೂಲೆಗೆ ತಲುಪಿಸಬಲ್ಲಂತಹ ಕ್ರಾಂತಿಕಾರಕ ವ್ಯವಸ್ಥೆ ಇವತ್ತು ಚಾಲ್ತಿಯಲ್ಲಿದೆ. ಜಾಗ ಸಂಬಂಧೀ ತೊಡಕು ಇಂದು ಒಂದು ತೊಡಕೇ ಅಲ್ಪವೇನೋ ಎನ್ನುವ ರೀತಿಯ ವಾತಾವರಣವಿದೆ.
ಜಾಗ ಸಂಬಂಧೀ ತೊಡಕಿಗೆ ಸಂಬಂಧಿಸಿದ ಇನ್ನೊಂದು ವಿಷಯ ಗಂಡಾಂತರ ಅಥವಾ ಆಂಗ್ಲ ಭಾಷೆಯ ‘ರಿಸ್ಕ್’ ಅಂದರೆ ಉತ್ಪಾದನೆಯಾಗುವ ಜಾಗದಿಂದ ಬೇಡಿಕೆಯಿರುವ ಭಾಗಕ್ಕೆ ವಸ್ತು/ಸರಕನ್ನು ಸಾಗಾಟ ಮಾಡುವಾಗ ಬೇರೆ ಬೇರೆ ಕಾರಣಗಳಿಂದ ನಷ್ಟ ಉಂಟಾಗಬಹುದು. ಇಂತಹ ನಷ್ಟವನ್ನು ಹೊರುವ ಆರ್ಥಿಕ ಚೈತನ್ಯ ಒಂದು ಉದ್ಯಮಕ್ಕೆ ಯಾ ಉದ್ಯಮಶೀಲರಿಗೆ ಇರಬೇಕು. ಆದರೆ ವ್ಯಾಪಾರದ ವ್ಯಾಪ್ತಿ ಮತ್ತು ಪ್ರಮಾಣ ಅಧಿಕವಿದ್ದಾಗ ಕೆಲವರಿಗೆ ಅಥವಾ ವ್ಯಕ್ತಿಗಳಿಗೆ ಇದನ್ನು ನಿಭಾಯಿಸಲು ಅಸಾಧ್ಯವಾಗಿರುವ ಕಾರಣ, ಗಂಡಾಂತರವನ್ನು ನಿಭಾಯಿಸಲು ಒಂದು ಸಾಂಸ್ಥಿಕ ವ್ಯವಸ್ಥೆಯ ಅವಶ್ಯಕತೆ ಬಹಳ ವಿರುತ್ತದೆ. ಹಾಗಾಗಿ ಇಂತಹ ಸಮಸ್ಯೆಯನ್ನು ನಿಭಾಯಿಸಲು ವಿಮಾ ಕಂಪೆನಿಗಳು ಅಸ್ತಿತ್ವಕ್ಕೆ ಬಂದವು.
೩. ಕಾಲ ಸಂಬಂಧೀ ತೊಡಕುಗಳು
ವಸ್ತು ಯಾ ಸರಕುಗಳಿಗೆ ಬೇಡಿಕೆ ಒಂದು ಸಮಯದಲ್ಲಿದ್ದು ಅವುಗಳ ಉತ್ಪಾದನೆ ಇನ್ನೊಂದು ಸಮಯದಲ್ಲಿ ನಡೆಯಬಹುದು. ಅರ್ಥಾತ್ ಉತ್ಪಾದನೆ ಮತ್ತು ಬೇಡಿಕೆಯ ಮಧ್ಯೆ ಅಂತರವಿದ್ದು ಅದನ್ನು ನಿಭಾಯಿಸುವುದು ಅಗತ್ಯವಾಗಿದೆ. ಕಚ್ಚಾ ಸಾಮಗ್ರಿಗಳು ಪ್ರಾಕೃತಿಕ ಯಾ ಮಾನವ ನಿರ್ಮಿತ ಕಾರಣದಿಂದ ಕೆಲವು ಸಂದರ್ಭಗಳಲ್ಲಿ ಮಾತ್ರ ಒದಗಣೆಯಾಗಬಹುದು. ಉದಾಹರಣೆಗೆ ಕೃಷಿಯಾಧಾರಿತ ಉತ್ಪನ್ನಗಳು ಕೆಲವು ಋತುಗಳಲ್ಲಿ ಮಾತ್ರ ಲಭ್ಯವಿರುತ್ತವೆ. ಅವುಗಳನ್ನು ಉಪಯೋಗಿಸುವ ಕಾರ್ಖಾನೆಗಳು ಅಂತಹ ವಸ್ತು ಗಳನ್ನು ಅಗತ್ಯ ಪ್ರಮಾಣದಲ್ಲಿ ದಾಸ್ತಾನು ಮಾಡಿಕೊಂಡು ಉತ್ಪಾದನೆಯನ್ನು ನಿರಂತರವಾಗಿ ನಡೆಸಿಕೊಂಡು ಹೋಗಬೇಕಾಗಿರುತ್ತದೆ. ಅಂತೆಯೇ ಅಗಾಧ ಪ್ರಮಾಣದಲ್ಲಿ ಉತ್ಪಾದನೆ ಯಾದ ವಸ್ತುಗಳು ತಕ್ಷಣವೇ ಮಾರುಕಟ್ಟೆಯಲ್ಲಿ ಬಿಕರಿಯಾಗಿ ಹೋಗುವುದಿಲ್ಲ. ಉತ್ಪಾದನೆಯಾದ ವಸ್ತುಗಳು ಬೇಡಿಕೆ ಬರುವವರೆಗೆ ಕಾಯಬೇಕಾಗುತ್ತದೆ. ಕೆಲವೊಂದು ಸಂದರ್ಭಗಳಲ್ಲಿ ಸರಕುಗಳ ವೆಚ್ಚವನ್ನು ಕಡಿಮೆ ಮಾಡುವ ಉದ್ದೇಶದಿಂದ ಬೃಹತ್ ಪ್ರಮಾಣದಲ್ಲಿ ಉತ್ಪಾದನೆಯನ್ನು ಮಾಡಿ, ಹೆಚ್ಚುವರಿ ಸರಕುಗಳನ್ನು ದಾಸ್ತಾನಿಡ ಬೇಕಾಗುತ್ತದೆ. ಆಧುನಿಕ ವಾಣಿಜ್ಯ ವ್ಯವಸ್ಥೆಯಲ್ಲಿ ಸಿದ್ಧ ವಸ್ತುಗಳನ್ನು ಹಾಗೂ ಕಚ್ಚಾ ಸಾಮಗ್ರಿಗಳನ್ನು ರಕ್ಷಿಸಿಡುವುದು, ಶೇಖರಿಸಿಡುವುದು ಒಂದು ಪ್ರಮುಖ ತೊಡಕಾಗಿದೆ. ಗೋದಾಮು, ಯಾ ಆಧುನಿಕ ಶೇಖರಣಾ ವಿಧಾನ ಇಂತಹ ಸಮಸ್ಯೆಯನ್ನು ನಿವಾರಿಸಿದೆ. ಹಲವಾರು ಸಂದರ್ಭಗಳಲ್ಲಿ ವೈeನಿಕ ತಂತ್ರಜ್ಞಾನವನ್ನು ಬಳಸುವ ಮೂಲಕವೂ ಸಮಸ್ಯೆಯ ಒತ್ತಡವನ್ನು ಕಡಿಮೆ ಮಾಡಲಾಗಿದೆ.
೪. ಅರ್ಥ ಸಂಬಂಧೀ ತೊಡಕುಗಳು
ಅರ್ಥ ಸಂಬಂಧೀ ತೊಡಕುಗಳನ್ನು ಹಣಕಾಸಿನ ತೊಡಕುಗಳೆಂದು ಕರೆಯಬಹುದಾಗಿದೆ. ಈ ವಿಷಯದ ಬಗ್ಗೆ ಪ್ರಸ್ತಾಪಿಸುವ ಮೊದಲು, ಉತ್ಪಾದನೆ ಹೇಗೆ ನಡೆಯುತ್ತದೆ ಎನ್ನುವ ಬಗ್ಗೆ ವಿವರಿಸುವ ಅಗತ್ಯವಿದೆ. ಕಚ್ಚಾ ಸಾಮಗ್ರಿಗಳನ್ನು ಸಿದ್ಧ ವಸ್ತುಗಳಾಗಿ ಮಾರ್ಪಡಿಸಿ, ತದನಂತರ ಮಾರಾಟ ಮಾಡಲಾಗುತ್ತದೆ. ಅಂದರೆ ಉತ್ಪಾದಕನೊಬ್ಬ ಕಚ್ಚಾ ಸಾಮಗ್ರಿ ಖರೀದಿಸಿ, ಅದನ್ನು ರೂಪಾಂತರಗೊಳಿಸಲು ಕಾರ್ಮಿಕ ಶಕ್ತಿಯನ್ನು ಬಳಸಿ, ಯಂತ್ರಗಳ ಮೂಲಕ ಈ ಕೆಲಸವನ್ನು ನಿರ್ವಹಿಸಬೇಕು. ಅಂದರೆ ಉತ್ಪಾದನೆಯನ್ನು ನಡೆಸುವ ಪ್ರಕ್ರಿಯೆಯಲ್ಲಿ ಪಾಲುಗೊಳ್ಳುವ ಕಾರ್ಮಿಕರಿಗೆ ವೇತನ, ಪೂರೈಕೆದಾರರಿಗೆ ಬೆಲೆ ಪಾವತಿ ಮತ್ತು ಯಂತ್ರಗಳನ್ನು ಖರೀದಿಸಲು ಬಂಡವಾಳ ಬಹಳ ಅವಶ್ಯಕವಿರುತ್ತದೆ.  ಉತ್ಪಾದನೆ ಮುಗಿದು ಸರಕುಗಳು ಬಿಕರಿಯಾದ ಮೇಲೆ ಉತ್ಪಾದಕನಿಗೆ ಲಾಭ ಸಮೇತ ಹಣ ದೊರೆಯುತ್ತದೆ. ಆದರೆ ಕೆಲಕಾಲದವರೆಗೆ ಉತ್ಪಾದನಾ ಚಟುವಟಿಕೆಯನ್ನು ಮುಂದುವರಿಸಿ ಕೊಂಡು ಹೋಗಲು ಹಣಕಾಸಿನ ಅವಶ್ಯಕತೆ ಇರುತ್ತದೆ. ಹಾಗಾಗಿ ಎಲ್ಲಿ ಹಣಕಾಸಿನ ತೊಡಕು ಗಂಭೀರವಾಗಿರುತ್ತದೆಯೋ ಅಂತಹ ಸಂದರ್ಭಗಳಲ್ಲಿ ಉತ್ಪಾದನಾ ಕಾರ್ಯ ಸುಲಲಿತವಾಗಿ ನಡೆಯುವುದಿಲ. ಉತ್ಪಾದನಾ ಕಾರ್ಯ ಸುಲಲಿತವಾಗಿ ನಡೆಯುವ ದೃಷ್ಟಿ ಯಿಂದ ಹಣಕಾಸನ್ನು ನಿರಂತರವಾಗಿ ಒದಗಿಸುವ ಕಾರ್ಯ ನಿರ್ವಹಿಸಲು ಈಗ ಹಣಕಾಸು ಸಂಸ್ಥೆಗಳು ಅಸ್ತಿತ್ವಕ್ಕೆ ಬಂದಿವೆ. ವಾಣಿಜ್ಯ ಜಗತ್ತಿನ ವಿವಿಧ ಅವಶ್ಯಕತೆಗಳನ್ನು ಅನುಸರಿಸಿ ವಿಶೇಷ ಸೇವಾ ಪರಿಣತಿಯಿರುವ ಆಧುನಿಕ ಹಣಕಾಸು ಸಂಸ್ಥೆಗಳು ಇಂದು ಅಸ್ತಿತ್ವದಲ್ಲಿವೆ.
ಇದುವರೆಗೆ ವಾಣಿಜ್ಯ ಜಗತ್ತಿನ ಸ್ಥೂಲ ಪರಿಚಯವನ್ನು ಮಾಡಿಕೊಡುವ ಪ್ರಯತ್ನವನ್ನು ಮಾಡಲಾಯಿತು. ಆದರೆ ವಸ್ತುಗಳನ್ನು ಉತ್ಪಾದಿಸುವ ಮತ್ತು ಅವುಗಳಿಗೆ ಬೇಡಿಕೆಯಿರುವ ಕಡೆಗೆ ವಿತರಿಸುವ ಕಾರ್ಯಾಚರಣೆಯನ್ನೇ ಕೇಂದ್ರವಾಗಿಟ್ಟುಕೊಂಡಿರುವ ವಾಣಿಜ್ಯ ಜಗತ್ತನ್ನು ನಿಯಂತ್ರಿಸುವ ಮತ್ತು ಪ್ರಭಾವಿಸುವ ಸಂಗತಿಗಳೂ ಇವೆ. ಒಂದು ಅರ್ಥದಲ್ಲಿ ವಾಣಿಜ್ಯ ಜಗತ್ತಿನ ಆಗುಹೋಗುಗಳು ಅವಲಂಬಿಸಿರುವುದು ಒಂದು ಅರ್ಥ ವ್ಯವಸ್ಥೆಯನ್ನು. ಹೀಗಾಗಿ ಅರ್ಥಶಾಸ್ತ್ರದ ಹಿನ್ನೆಲೆಯಿಂದ ವಾಣಿಜ್ಯ ಜಗತ್ತಿನ ಕಾರ್ಯ ಚಟುವಟಿಕೆಗಳನ್ನು ಅರಿಯುವುದು ಅಗತ್ಯವೆಂದು ನನಗನಿಸುತ್ತದೆ. ವಸ್ತು ಯಾ ಸರುಗಳು ಅಂತಿಮವಾಗಿ ಉಪಯೋಗಿ ಸಲ್ಪಡುವುದು ಮನುಷ್ಯನಿಂದ. ಹಾಗೆಯೇ ಒಂದು ವಸ್ತುವಿನ ಉತ್ಪಾದನೆಯಾಗಬೇಕಾದರೂ ಮನುಷ್ಯನ ಪ್ರಯತ್ನ ಅತ್ಯಗತ್ಯ.  ಅಂದರೆ ಮನುಷ್ಯ ಕೇಂದ್ರಿತವಾದ ಆಧುನಿಕ ಜಗತ್ತಿನ ಕಾರ್ಯಾಚರಣೆಗೆ ಇಂಬು ಕೊಡುವ ಚಿಂತನೆಯ ಬಗ್ಗೆ ನಾವು ತಿಳಿಯಬೇಕಾಗಿದೆ. ಅಸಂಖ್ಯ ಆಸೆ, ಆಕಾಂಕ್ಷೆ, ಸ್ವಾರ್ಥ, ಪಾರಮಾರ್ಥಿಕ, ದ್ವೇಷ, ಆಸೂಯೇ…..ಇತ್ಯಾದಿ ಅಂಶಗಳಿಂದ ಸುತ್ತುವರಿಯಲ್ಪಟ್ಟ ಮನುಷ್ಯನನ್ನು ಉಪಭೋಗ ಮತ್ತು ಉತ್ಪಾದನೆಗೆ ಪ್ರೇರೇಪಿಸುವ ಶಕ್ತಿ ಯಾವುದು ಎನ್ನುವುದು ಕುತೂಹಲದ ವಿಷಯವೇ. ತನ್ನ ಸುಖ ಸಂತೋಷಗಳನ್ನು ವೃದ್ದಿಸುವ ಮೂಲಕ ಉತ್ತಮ ಗುಣಮಟ್ಟದ ಜೀವನ ನಡೆಸಲು ಬಯಸುತ್ತಾನೆ. ಇಂತಹ ಸುಖ, ಸಂತೋಷಗಳನ್ನು ವಸ್ತು ಯಾ ಸೇವೆಯನ್ನು ಉಪಭೋಗಿಸುವ ಮೂಲಕ ಮನುಷ್ಯ ಗಳಿಸುತ್ತಾನೆ ಎಂದು ತಿಳಿಯಲಾಗಿದೆ. ಹಾಗಾಗಿ ಎಲ್ಲ ಚಟುವಟಿಕೆಗಳ ಅಂತಿಮ ಉದ್ದೇಶ ವಾಗಿರುವ ಮಾನವ ಜಗತ್ತಿನ ಉನ್ನತಿಯ ಹಿನ್ನೆಲೆಯಿಂದಲೂ ವಾಣಿಜ್ಯಶಾಸ್ತ್ರವನ್ನು ಅರಿಯುವ ಪ್ರಯತ್ನ ಮಾಡಬೇಕಾಗಿದೆ.
ವಾಣಿಜ್ಯಶಾಸ್ತ್ರ: ೨. ಉತ್ಪಾದನೆ-ವಿನಿಮಯ-ವಾಣಿಜ್ಯ
ವಸ್ತುಗಳ ಅಥವಾ ಸರಕುಗಳ ಉತ್ಪಾದನೆ ಮತ್ತು ವಿತರಣೆಯ ಕಾರ್ಯದ  ಹಿಂದಿರುವ ನಿಯಂತ್ರಿಕ ಮತ್ತು ಪ್ರಚೋದಕ ಶಕ್ತಿಯ ಬಗೆಗಿನ ತಿಳುವಳಿಕೆ ಅಗತ್ಯವಿದ್ದು, ಆ ಕಾರಣದಿಂದ ಅರ್ಥಶಾಸ್ತ್ರದ ಕುರಿತ ಕೆಲವು ಮೂಲಭೂತ ವಿಷಯಗಳನ್ನು ತಿಳಿಯುವ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ.
ಅರ್ಥಶಾಸ್ತ್ರ
ಅರ್ಥಶಾಸ್ತ್ರ ಎಂದಾಕ್ಷಣವೇ ನೆನಪಿಗೆ ಬರುವ ಹೆಸರು ಆಡಂಸ್ಮಿತ್. ಅರ್ಥಶಾಸ್ತ್ರದ ಅಧ್ಯಯನ ಪ್ರಾರಂಭವಾಗುವುದೇ ಈ ಮಹಾಶಯನಿಂದ. ಆಡಂಸ್ಮಿತ್‌ನ ಪ್ರಕಾರ ಅರ್ಥಶಾಸ್ತ್ರ ವೆಂದರೆ ಸಂಪತ್ತು ಹಾಗೂ ಅದಕ್ಕೆ ಸಂಬಂಧಿಸಿದ ಉತ್ಪಾದನೆ, ಉಪಭೋಗ, ವಿತರಣೆಯ ಬಗೆಗಿನ ಶಾಸ್ತ್ರೀಯ ಅಧ್ಯಯನ. ಸಂಪತ್ತನ್ನು ಸೃಷ್ಟಿಸುವ ದಿಸೆಯಲ್ಲಿ ಮನುಷ್ಯ ಉತ್ತೇಜಿತ ನಾಗಿ ತನ್ನ ಹಿತವನ್ನು ಮುಖ್ಯವಾಗಿಸಿಕೊಂಡು ಕಾರ್ಯ ನಿರ್ವಹಿಸುತ್ತಾನೆ. ಹೀಗೆ ಸಂಪತ್ತು, ಉಪಭೋಗದ ಉದ್ದೇಶಗಳಿಂದ ಜನಸಮುದಾಯ ಪ್ರೇರಿತವಾಗಿ ಉತ್ಪಾದನೆ ಹೆಚ್ಚಿಸುವ ಮೂಲಕ ಆ ಸಮುದಾಯ ತನ್ನ ಜೀವನ ಮಟ್ಟವನ್ನು ಸುಧಾರಿಸಿಕೊಳ್ಳುತ್ತದೆ. ಇಡೀ ಸಮುದಾಯವೊಂದು ಸ್ವಹಿತದಿಂದ ಪ್ರೇರಿತವಾಗುವುದರಿಂದ, ಯಾರಾದರೂ ತೀರಾ ಸಂಕೀರ್ಣವಾದ ಮನೋಭಾವನೆಯನ್ನು ಬೆಳೆಸಿಕೊಂಡು ಶೋಷಣೆ ಮಾಡಲಾರಂಭಿಸಿದರೆ ಆಗ ‘ಅದೃಷ್ಯ ಹಸ್ತ’ ವ್ಯವಸ್ಥೆಯನ್ನು ನಿಯಂತ್ರಿಸುತ್ತದೆ ಎಂದು ತಿಳಿಯಲಾಗಿದೆ. ಅಂದರೆ ಸ್ವಂತ ಹಿತ ಎನ್ನುವುದು ಇಡೀ ಸಮುದಾಯದ, ಸಮಾಜದ ಹಿತಕ್ಕೆ ಪೂರಕವಾಗಿರುವುದರಿಂದ ಮತ್ತು ಮನುಷ್ಯನೊಬ್ಬ ಸಮಾಜ ಜೀವಿಯಾಗಿರುವುದರಿಂದ ಅವನು ಕೇವಲ ‘ಸ್ವಂತ’ ಹಿತಾಸಕ್ತಿಯನ್ನು ಮಾತ್ರ ಗಮನಿಸುವುದಿಲ್ಲ ಎನ್ನುವ ಗೃಹೀತ ಆಡಂಸ್ಮಿತ್‌ನ ಅರ್ಥಶಾಸ್ತ್ರ ದಲ್ಲಿದೆ. ಆಡಂಸ್ಮಿತ್‌ನ ಅರ್ಥಶಾಸ್ತ್ರ ಮನುಷ್ಯನಿಗಿಂತಲೂ ಸಂಪತ್ತು  ಅದರ ಉತ್ಪಾದನೆ, ವಿತರಣೆ, ಇತ್ಯಾದಿಗಳ  ಬಗ್ಗೆ ನೀಡಿರುವಷ್ಟು ಗಮನ ಮಾನವ ಸುಖ ಮತ್ತು ಹಿತದ ಬಗ್ಗೆ ನೀಡಿಲ್ಲ ಎನ್ನುವ ಟೀಕೆಯಿದೆ. ಇಂತಹ ದೋಷಗಳನ್ನು ಮೀರುವ ಉದ್ದೇಶದಿಂದ ಇತರ ಪರ್ಯಾಯ ವ್ಯಾಖ್ಯಾನಗಳು ಹುಟ್ಟಿಕೊಂಡವು.
ಆಲ್‌ಫ್ರೆಡ್ ಮಾರ್ಷಲ್ ಅವರು ಅರ್ಥಶಾಸ್ತ್ರದ ಬಗೆಗೆ ನೀಡಿರುವ ವ್ಯಾಖ್ಯಾನದ ಪ್ರಕಾರ, “ಅರ್ಥಶಾಸ್ತ್ರವೆಂದರೆ, ಸಾಮಾನ್ಯ ಬದುಕಿನಲ್ಲಿ ಮನುಷ್ಯನ ವ್ಯವಹಾರಗಳ ಬಗೆಗಿನ ಅಧ್ಯಯನವಾಗಿದೆ”. ಮಾರ್ಷಲ್ ಅವರು ಮನುಷ್ಯನನ್ನು ಕೇಂದ್ರವಾಗಿರಿಸಿ ಅವನ ಸಾಮಾನ್ಯ ಬದುಕಿನ ವ್ಯವಹಾರಗಳಿಗೆ ಸಂಬಂಧಿಸಿದಂತೆ ಸಂಪನ್ಮೂಲ ಸಂಬಂಧಿ ಅಧ್ಯಯನವನ್ನು ಅರ್ಥಶಾಸ್ತ್ರವೆಂದು ವಿವರಿಸುತ್ತಾರೆ. ಇದು ಹಿಂದಿನ ವ್ಯಾಖ್ಯಾನಗಳಿಗಿಂತ ಉತ್ತಮ ವೆನಿಸಿದರೂ, ತೀರಾ ಸರಳೀಕೃತ ರೀತಿಯಲ್ಲಿ ಅರ್ಥಶಾಸ್ತ್ರವನ್ನು ವಿವರಿಸುತ್ತದೆ. ವ್ಯವಸ್ಥೆಯಲ್ಲಿ ಬದಲಾವಣೆಗಳಾಗುತ್ತ ಬಂದ ಹಾಗೆ ಚಟುವಟಿಕೆಗಳಲ್ಲಿಯೂ ಬದಲಾವಣೆಗಳಾಗುತ್ತದೆ. ಈ ಕಾರಣದಿಂದಾಗಿಯೇ ಸಾಮಾಜಿಕ ವ್ಯವಸ್ಥೆಯಲ್ಲಿಯೂ ವ್ಯಕ್ತಿ ಮತ್ತು ಸಮಾಜದ ನಡುವಿನ ಸಂಬಂಧಗಳೂ ಬದಲಾಗುತ್ತ ಹೋಗುತ್ತದೆ. ಆದರೆ ಇದೆಲ್ಲದರ ಮಧ್ಯೆಯೂ ನಾವು ಗಮನಿಸಬೇಕಾದ ವಿಷಯವೆಂದರೆ, ವಸ್ತು/ಸರಕು/ಯಾ ಸಂಪತ್ತಿನ ಸೃಷ್ಟಿಯ ಹಿಂದೆ ಒಂದು ಉದ್ದೇಶವಿದೆ. ಮನುಷ್ಯನ ಮನಸ್ಸಿಗೆ ಸುಖ ಸಂತೋಷ ನೀಡುವುದು, ಮನುಷ್ಯನ ಆಸೆ ಆಕಾಂಕ್ಷೆಗಳನ್ನು ಪೂರೈಸುವ ಮೂಲಕ ಅವನನ್ನು ತೃಪ್ತನನ್ನಾಗಿಸುವುದು ಸಂಪತ್ತಿನ ಸೃಷ್ಟಿಯ ಉದ್ದೇಶವಾಗಿದೆ. ಇಲ್ಲವಾದರೆ ಅಂತಹ ಸಂಪತ್ತಿನಿಂದ ಯಾವ ಪ್ರಯೋಜನವೂ ಯಾವ ಉಪಯೋಗವೂ ಇಲ್ಲ. ಹಾಗಾಗಿ ಮನುಷ್ಯನ ಸಾಮಾನ್ಯ ಜೀವನಕ್ಕೆ ಸಂಬಂಧಿಸಿದಂತೆ ಈ ಸಂಪತ್ತು ಹೇಗೆ ಸಹಕಾರಿ ಮತ್ತು ಹೇಗೆ ಅವನ ಬಯಕೆಗಳನ್ನು ತೃಪ್ತಿಪಡಿಸುತ್ತದೆ ಎನ್ನುವ ಅಧ್ಯಯನ ಅರ್ಥಶಾಸ್ತ್ರದ ಕೇಂದ್ರ ಬಿಂದುವಾಗಿದೆ. ಸಂಕ್ಷಿಪ್ತವಾಗಿ ಹೇಳುವುದಾದರೆ ಮನುಷ್ಯನಿಗೆ ಸಂಬಂಧಿಸಿದಂತೆ ಸಂಪತ್ತಿನ ಸೃಷ್ಟಿ, ವಿತರಣೆ ಮತ್ತು ಉಪಯೋಗ ಅರ್ಥಶಾಸ್ತ್ರದ ಅಧ್ಯಯನ ಎಂದು ವಿವರಿಸಬಹುದು.
ತದನಂತರದ ದಿನಗಳಲ್ಲಿ ಲಿಯೋನಲ್ ರಾಬಿನ್ಸ್ ಈ ಹಿಂದಿನ ವ್ಯಾಖ್ಯಾನಗಳನ್ನು ಪರಿಷ್ಕರಿಸಿ, ಅರ್ಥಶಾಸ್ತ್ರದ ವ್ಯಾಪ್ತಿಯನ್ನು ಇನ್ನಷ್ಟು ವಿಸ್ತರಿಸಿರುವುದನ್ನು ಗಮನಿಸಬಹುದು. ಅವರ ಪ್ರಕಾರ, “ಪರ್ಯಾಯ ಬಳಕೆ ಸಾಧ್ಯವಿರುವ ಸೀಮಿತ ಸಂಪನ್ಮೂಲವನ್ನು, ಮನುಷ್ಯ ತನ್ನ ಬೇಕುಗಳನ್ನು ಪೂರೈಸಿಕೊಳ್ಳುವ, ಬಳಸಿಕೊಳ್ಳುವ ವರ್ತನೆಯ ಕುರಿತ ಅಧ್ಯಯನ”ವೇ ಅರ್ಥಶಾಸ್ತ್ರ. ಅಂದರೆ ಮನುಷ್ಯನಲ್ಲಿ ಸೀಮಿತವಾದ ಸಂಪನ್ಮೂಲವಿದ್ದು ಅದನ್ನು ಒಂದಕ್ಕಿಂತ ಹೆಚ್ಚು ಉದ್ದೇಶಗಳಿಗೆ ಬಳಸಬಹುದು; ಆದರೆ ಅವು ಎಲ್ಲ ಉದ್ದೇಶಗಳಿಗೆ ಬಳಸುವಷ್ಟು ಪ್ರಮಾಣದಲ್ಲಿ ಇರುವುದಿಲ್ಲ. ಈ ಕಾರಣದಿಂದ ಅವನು ಸಂಪತ್ತನ್ನು ಹೇಗೆ ಬಳಸಿಕೊಳ್ಳ ಬೇಕು; ಯಾವ ಪ್ರಮಾಣದಲ್ಲಿ ವಿವಿಧ ಉದ್ದೇಶಗಳ ಈಡೇರಿಕೆಗಾಗಿ ಅದನ್ನು ಹಂಚಿ ಹಾಕಬೇಕು ಎಂದು ನಿರ್ಧರಿಸಬೇಕಾಗುತ್ತದೆ. ಅಂತಿಮವಾಗಿ ಮನುಷ್ಯ ಸಂಪನ್ಮೂಲವನ್ನು ಹೇಗೆ ಯಾವ ಪ್ರಮಾಣದಲ್ಲಿ, ಏಕೆ ಹಂಚಿ ಹಾಕುತ್ತಾನೆ ಮತ್ತು ಅವನ ವರ್ತನೆಯನ್ನು ನಿರ್ಧರಿಸುವ ಹಾಗೂ ಪ್ರಭಾವಿಸುವ ವಿಷಯಗಳು ಯಾವುವು ಎನ್ನುವುದು ಅರ್ಥಶಾಸ್ತ್ರೀಯ ಅಧ್ಯಯನ ವಸ್ತು-ವಿಷಯವಾಗಿದೆ.
ಆಧುನಿಕ ಚಿಂತನೆ–ವಿಚಾರ
ಪಾರಂಪರಿಕ ಸಮಾಜದಲ್ಲಿ ಮನುಷ್ಯನ ಚಟುವಟಿಕೆಗಳು ಬಹುತೇಕ ಪ್ರಕೃತಿ ನಿಯಂತ್ರಿತ ವಾಗಿದ್ದರಿಂದ ಉತ್ಪಾದನೆ ಮತ್ತು ಬಳಕೆಗೆ ಒಂದು ರೀತಿಯ ಸ್ವಾಭಾವಿಕ ಮಿತಿ ಇದ್ದಿತು. ಆದರೆ ಕೈಗಾರಿಕಾ ಕ್ರಾಂತಿಯ ನಂತರದ ದಿನಗಳಲ್ಲಿ ಉತ್ಪಾದನಾ ವಿಧಾನದಲ್ಲಿ ಆದ ಬದಲಾವಣೆಗಳ ಪರಿಣಾಮದಿಂದ ಬೃಹತ್ ಪ್ರಮಾಣದಲ್ಲಿ ವಸ್ತು/ಸರಕುಗಳನ್ನು ಉತ್ಪಾದಿಸಲು ಸಾಧ್ಯವಾಯಿತು. ಇಂತಹ ಬದಲಾದ ಸನ್ನಿವೇಶದಲ್ಲಿ ಉತ್ಪಾದನೆ ಮತ್ತು ಬಳಕೆಯನ್ನು ನಿರಂತರವಾಗಿ ಮುಂದುವರಿಸಿಕೊಂಡು ಹೋಗುವುದು ಅನಿವಾರ್ಯವಾಯಿತು. ಇದರ ಪರಿಣಾಮವಾಗಿ ಮನುಷ್ಯ ಹೆಚ್ಚು ಹೆಚ್ಚು ಉತ್ಪಾದಿಸುವಂತೆ ಮತ್ತು ಹೆಚ್ಚು ಪ್ರಮಾಣದಲ್ಲಿ ವಸ್ತುಗಳನ್ನು ಉಪಭೋಗಿಸುವಂತೆ ಮಾಡುವುದು ಅನಿವಾರ್ಯವಾಯಿತು. ಸಹಜವಾಗಿ ಮನುಷ್ಯನ ಆಸೆ, ಆಕಾಂಕ್ಷೆಗಳು ಅಂಕೆ ಮೀರಿ ಬೆಳೆಯತೊಡಗಿದವು. ತನ್ನ ಸಾಮರ್ಥ್ಯ, ಶಕ್ತಿಯ ಬಗ್ಗೆ ಅಪಾರ ವಿಶ್ವಾಸವಿರಿಸಿಕೊಂಡ ಮನುಷ್ಯ ತನ್ನ ಬೇಕುಗಳಿಗಾಗಿ ದುಡಿಯಲಾರಂಭಿಸಿದ. ಇಂತಹ ಬೆಳವಣಿಗೆ ಇಡೀ ಸಮುದಾಯದ ದುಡಿಮೆಯ ವೇಗವನ್ನು ವರ್ಧಿಸಿತು. ಪರಿಣಾಮವಾಗಿ ಇಡೀ ಸಮಾಜದಲ್ಲಿ ಚಟುವಟಿಕೆ ವೇಗೋತ್ಕರ್ಷಗೊಂಡಿತು. ಇಂತಹ ಉತ್ಕರ್ಷ ಸ್ಥಿತಿಯನ್ನು ಮುಂದುವರಿಸಿಕೊಂಡು ಹೋಗಲು ಸಾಧ್ಯವಾಗಿರುವುದು, ಮನುಷ್ಯನ ಅಪರಿಮಿತ ಆಸೆ, ಆಕಾಂಕ್ಷೆಗಳು. ಒಂದು ವೇಳೆ ಮನುಷ್ಯನ ಆಸೆ, ಅಭಿಲಾಷೆಗಳಿಗೆ ಮಿತಿ ಇದ್ದು ಅದನ್ನು ತೃಪ್ತಿಪಡಿಸುವುದು ಸಾಧ್ಯವಾಗಿದ್ದರೆ ಇವತ್ತು ನಾವು ಕಾಣುತ್ತಿರುವ ಪರಿಸ್ಥಿತಿ ನಿರ್ಮಾಣಗೊಳ್ಳುತ್ತಿರಲಿಲ್ಲವೆನಿಸುತ್ತದೆ. ಇದರೊಂದಿಗೇನೇ ಪ್ರಕೃತಿ ದತ್ತವಾದ ಸಂಪನ್ಮೂಲಗಳು ಕೂಡಾ ನಿಯಮಿತವಾಗಿರುವುದರಿಂದ ಅವುಗಳನ್ನು ಬಹಳ ಜಾಗರೂಕತೆಯಿಂದ ಬಳಸಬೇಕಿದೆ. ಅರ್ಥಾತ್ ಒಂದೆಡೆ ಅಪರಿಮಿತ ಆಸೆಗಳಿವೆ ಅಭಿಲಾಷೆಯಿದೆ, ಇನ್ನೊಂದೆಡೆ ಅಂತಹ ಆಸೆ-ಅಭಿಲಾಷೆಗಳನ್ನು ಸಂತೃಪ್ತಿಪಡಿಸಲು ಬೇಕಾದ ಪ್ರಮಾಣದ ಸಂಪನ್ಮೂಲಗಳಿಲ್ಲ. ಈ ಕಾರಣದಿಂದ ಲಭ್ಯವಿರುವ ಸಂಪನ್ಮೂಲಗಳನ್ನು, ಅತ್ಯಂತ ಹೆಚ್ಚಿನ ಪ್ರಮಾಣದ ಬೇಡಿಕೆ ಈಡೇರುವ ಹಾಗೆ ಅಥವಾ ಹೆಚ್ಚು ತೃಪ್ತಿ ಸಿಗುವ ರೀತಿಯಲ್ಲಿ ಉಪಯೋಗಿಸಬೇಕಾದ ಅನಿವಾರ್ಯತೆಯಿಂದ. ಯಾವ ರೀತಿಯಲಿ ನಿಯಮಿತ ಸಂಪನ್ಮೂಲ ಮತ್ತು ಅಪರಿಮಿತ ಅಭಿಲಾಷೆ, ಆಸೆಗಳ ಮಧ್ಯೆ ಒಂದು ರೀತಿಯ ಸಮತೋಲನವನ್ನು ಸಾಧಿಸಲಾಗುತ್ತದೆ ಎನ್ನುವುದು ಅಧ್ಯಯನ ಯೋಗ್ಯವೂ, ಕುತೂಹಲಕರವೂ ಆದ ವಿಷಯವಾಗಿದೆ.
ಮನುಷ್ಯ ಯಾವ ಬೇಡಿಕೆಯನ್ನು ಈಡೇರಿಕೆಗಾಗಿ ಆಯ್ದುಕೊಳ್ಳುತ್ತಾನೆ. ಯಾವುದರ ಬದಲಿಗೆ ಅದನ್ನು ಆಯ್ದುಕೊಳ್ಳುತ್ತಾನೆ ಮತ್ತು ಪೂರಕವಾದ, ವಿರೋಧವಾಗಿರುವ ಆಸೆ, ಅಭಿಲಾಷೆಗಳ ಮತ್ತು ಆಯ್ಕೆ ಮಾಡುವಾಗ ಅವನ ಮನೋಸ್ಥಿತಿಯ ಮೇಲೆ ಯಾವುದು ಪ್ರಭಾವ ಬೀರುತ್ತದೆ ಎನ್ನುವುದರ ಕುರಿತ ಅಧ್ಯಯನವೇ ಅರ್ಥಶಾಸ್ತ್ರದ ತಾಯಿ ಬೇರು. ಇಂತಹ ಪರಿಸ್ಥಿತಿಗೆಯನ್ನು, ಒಬ್ಬ ವ್ಯಕ್ತಿಗೆ ಸಂಬಂಧಿಸಿದಂತೆ, ಒಂದು ಸಮುದಾಯಕ್ಕೆ ಸಂಬಂಧಿಸಿದಂತೆ, ಒಂದು ಸಮಾಜಕ್ಕೆ ಸಂಬಂಧಿಸಿದಂತೆ ನಾವು ಅಧ್ಯಯನ ಮಾಡ ಬಹುದಾಗಿದೆ.
ಒಂದು ರೀತಿಯಲ್ಲಿ ಈ ರೀತಿಯ ಆಯ್ಕೆಯ ಸ್ವಾತಂತ್ರ್ಯವೆನ್ನುವುದು ರಾಜಕೀಯ ಮತ್ತು ಸಾಮಾಜಿಕ ವ್ಯವಸ್ಥೆಯನ್ನೂ ಅವಲಂಬಿಸಿರುತ್ತದೆ. ಮುಕ್ತ ಅರ್ಥ ವ್ಯವಸ್ಥೆಯಲ್ಲಿ, ಯಾ ಮಾರುಕಟ್ಟೆ ನಿಯಂತ್ರಿತ ಬಂಡವಾಳಶಾಹೀ ವ್ಯವಸ್ಥೆಯಲ್ಲಿ ಇಂತಹ ಆಯ್ಕೆಯನ್ನು ‘ಉದ್ಯಮ ಶೀಲ’ ಚೈತನ್ಯ ನಿರ್ಧರಿಸುತ್ತದೆ. ಹಾಗಾಗಿ ಬೇಡಿಕೆಯ ಆಧಾರದ ಮೇಲೆ ಉತ್ಪಾದನೆ ಮತ್ತು ಪೂರೈಕೆ ನಿರ್ಧರಿತವಾಗುತ್ತದೆ. ಇದರಲ್ಲಿ ಮೂರನೆಯ ಶಕ್ತಿ ಮಧ್ಯ ಪ್ರವೇಶಿಸುವ ಅವಕಾಶಗಳಿಲ್ಲ. ಆದರೆ ನಿಯಂತ್ರಿತ ಅರ್ಥ ವ್ಯವಸ್ಥೆಯಲ್ಲಿ ಅಥವಾ ಸಮಾಜವಾದೀ ವ್ಯವಸ್ಥೆಯಲ್ಲಿ ಸ್ಥಿತಿ ಭಿನ್ನವಾಗಿರುತ್ತದೆ. ಉತ್ಪಾದನೆಯನ್ನು ಬೇಡಿಕೆಯ ಆಧಾರಕ್ಕಿಂತ ಸಾಮಾಜಿಕ ಅವಶ್ಯಕತೆಯನ್ನು ಆಧರಿಸಿ ರಾಜಾಡಳಿತ ನಿರ್ಧರಿಸುತ್ತದೆ. ಇಂತಹ ವ್ಯವಸ್ಥೆಯಲ್ಲಿ ಉತ್ಪಾದನಾ ಪರಿಕರಗಳು ಒಂದು ಸಮುದಾಯದ ಸ್ವತ್ತಾಗಿರುತ್ತದೆ. ಹಾಗಾಗಿ ಖಾಸಗೀ ವ್ಯಕ್ತಿಗಳು ಸಂಪನ್ಮೂಲದ ಸ್ವಾಮ್ಯತೆ ಹೊಂದಿರುವುದು ಸಮಾಜವಾದೀ ವ್ಯವಸ್ಥೆ ಯಲ್ಲಿ ಸಾಧ್ಯವಿಲ್ಲ. ಈ ಕಾರಣದಿಂದ ಉತ್ಪಾದನಾ ಕಾರ್ಯ ನಿಯಂತ್ರಿತವಾಗಿರುತ್ತದೆ. ಎಲ್ಲರ ಯಾ ಬಹುಪಾಲು ಜನರ ಅವಶ್ಯಕತೆಗಳು ಪೂರೈಕೆಯಾದ ನಂತರ ಮಿಕ್ಕುಳಿದ ಐಷಾರಾಮಿ ವಸ್ತುಗಳ ಉತ್ಪಾದನೆಯ ವಿಷಯದ ಬಗೆಗೆ ಗಮನಹರಿಸಲು ಸಾಧ್ಯವಾಗುತ್ತದೆ.
ಬೇಡಿಕೆಗಳು ಮತ್ತು ಅವುಗಳ ಸಂತೃಪ್ತಿ
“ಎಲ್ಲರೂ ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ” ಎನ್ನುವ ಮಾತಿನಂತೆ, ಎಲ್ಲರೂ ದುಡಿಯುವುದು ಬದುಕಿನ ಮೂಲಭೂತ ಅವಶ್ಯಕತೆಗಳಾದ ಅನ್ನ, ಬಟ್ಟೆ, ವಸತಿಗಳಿಗಾಗಿ, ಹಾಗಂತ ಈ ಮೂಲಭೂತ ಅವಶ್ಯಕತೆಗಳು ನೀಗಿದ ಮೇಲೆ ಮನುಷ್ಯ ತೃಪ್ತನಾಗಿ ಅನವರತ ಸುಖಿಯಾಗಿಯೇ ಉಳಿಯುತ್ತಾನೆ ಎಂಬುದು ಸುಳ್ಳು. ಈ ಅವಶ್ಯಕತೆಗಳು ನೀಗಿದ ಮೇಲೆ ಮತ್ತೊಂದು ರೀತಿಯ ಆಸೆಗಳು ಚಿಗುರೊಡೆಯುತ್ತವೆ, ಅವುಗಳು ಪೂರೈಕೆಯಾದ ಮೇಲೆ ಇನ್ನೊಂದು ಆನಂತರ ಮತ್ತೊಂದು ಒಟ್ಟಿನಲ್ಲಿ ಆಸೆ, ಬೇಡಿಕೆಗಳು ನಿರಂತರ ಹುಟ್ಟುತ್ತಲೇ ಹೋಗುತ್ತವೆ. ಇಂತಹ ಆಸೆಗಳಿಂದಾಗಿ ಅಥವಾ ಬೇಡಿಕೆಗಳಿಂದಾಗಿಯೇ ಮನುಷ್ಯ ಸದಾ ಕ್ರಿಯಾಶೀಲನಾಗಿರುತ್ತಾನೆ. ಮನುಷ್ಯನಲ್ಲಿ ಸಂಪತ್ತು ಸಂಚಯಿಸುತ್ತಾ ಹೋದಷ್ಟೂ ಅವನ ಬೇಡಿಕೆಗಳು ಹೆಚ್ಚುತ್ತಾ ಹೋಗುತ್ತವೆ. ಬೇಡಿಕೆಗಳ ಈಡೇರಿಕಾಗಿ ಮನುಷ್ಯನೊಳಗೆ ಉಂಟಾಗುವ ತುಡಿತವೇ ಅವನ ಚೈತನ್ಯದ ಆಧಾರವೆಂದು ತಿಳಿಯಲಾಗಿದೆ. ಹಾಗಾಗಿ ಮನುಷ್ಯನನ್ನು ಕ್ರಿಯಾಶೀಲನಾಗಿಸಲು, ಸಾಧಕನಾಗುವಂತೆ ಮಾಡಬೇಕಾದರೆ ಅವನ ಮನಸ್ಸಿನಲ್ಲಿ ಹೊಸ ಆಸೆಗಳನ್ನು ಬಿತ್ತಬೇಕು. ಅವು ಒಂದು ಸರಿ ಚಿಗುರೊಡೆದರೆ ಸಾಕು ಮತ್ತೆ ಹೆಮ್ಮರವಾಗಿ ಬೆಳೆಯುತ್ತವೆ. ಅವುಗಳ ಈಡೇರಿಕಾಗಿ ವ್ಯಕ್ತಿಯೊಬ್ಬ ಕ್ರಿಯಾಶೀಲನಾಗಿಯೇ ಆಗುತ್ತಾನೆ. ಕ್ರಿಯಾಶೀಲ ಸ್ಥಿತಿಯಲ್ಲಿ, ಸಂಪನ್ಮೂಲ ಕ್ರೂಡೀಕರಿಸುವುದು, ಉತ್ಪಾದನೆಯ ಖರೀದಿಗೆ ವ್ಯವಸ್ಥೆ ಮಾಡುವುದೇ ಮುಂತಾದ ಚಟುವಟಿಕೆಗಳಲ್ಲಿ ಅವನು ತೊಡಗಿಕೊಳ್ಳುತ್ತಾನೆ. ಹೀಗೆ ಒಂದು ಸಮಾಜದಲ್ಲಿರುವ ಬಹುಪಾಲು ಜನ ಕ್ರಿಯಾಶೀಲರಾದಾಗ ಆ ಸಮಾಜವೇ ಮುಂದುವರಿಯುತ್ತದೆ, ಅಭಿವೃದ್ದಿ ಹೊಂದುತ್ತದೆ ಎಂದು ತಿಳಿಯಲಾಗಿದೆ.
ಹಿಂದಿನ ಕಾಲದಲ್ಲಿ ಅಲ್ಪ ತೃಪ್ತನಾಗಿದ್ದ ಮನುಷ್ಯ ಸೀಮಿತ ಸಂಪನ್ಮೂಲಗಳನ್ನು ಬಳಸಿ ಮಧ್ಯಮ ಶ್ರೇಣಿಯ ಜೀವನವನ್ನು ನಡೆಸಿಕೊಂಡು ಬಂದಿದ್ದ, ಹಲವಾರು ತೊಂದರೆ ತೊಡಕುಗಳನ್ನು ನಿವಾರಿಸಿ ಜೀವನಮಟ್ಟವನ್ನು ಉತ್ತಮ ಪಡಿಸಿಕೊಳ್ಳುವ ಆಸೆಯಿದ್ದರೂ ಅದು ಕೈಗೂಡುತ್ತಿರಲಿಲ್ಲ. ಹಾಗಾಗಿ ಜೀವನಮಟ್ಟದಲ್ಲಿ ಹೇಳಿಕೊಳ್ಳುವಂತಹ ಸುಧಾರಣೆಗಳು ತಲೆಮಾರಿನಿಂದ ತಲೆಮಾರಿಗೆ ಆಗುತ್ತಿರಲಿಲ್ಲ. ಆದರೆ ಆಧುನೀಕರಣದ ಪ್ರಕ್ರಿಯೆ ಇಂತಹ ವರ್ತುಲಾವರ್ತಿತ ಜೀವನ ಕ್ರಮದಿಂದ ಬಿಡುಗಡೆ ತಂದಿತು. ಹೊಸ ಸಂಶೋಧನೆಗಳು, ಆವಿಷ್ಕಾರಗಳು ಹತ್ತು ಹಲವು ಸಮಸ್ಯೆಗಳಿಗೆ ಪರಿಹಾರ ನೀಡಿತು. ಈಗ ಮನುಷ್ಯ ಇಡೀ ಜಗತ್ತನ್ನೇ ಒಂದು ಗ್ರಾಮದ ಮಟ್ಟಕ್ಕೆ ತಂದಿದ್ದಾನೆ. ಆಧುನಿಕ ತಂತ್ರಜ್ಞಾನ, ಸಂಶೋಧನೆ, ಆವಿಷ್ಕಾರಗಳೊಂದಿಗೆ ಮನುಷ್ಯನ ಅಭಿಲಾಷೆಗಳು ಕೂಡಾ ಬದಲಾಗುತ್ತಲಿವೆ. ಬದಲಾದ ಅಭಿಲಾಷೆಗಳು ಹೊಸತನಕ್ಕೆ ನಾಂದಿ ಹಾಡಿದಂತೆಯೇ, ಹೊಸತನಗಳು ಕೂಡಾ ಅಭಿಲಾಷೆ, ಆಸೆಗಳಲ್ಲಿ ಬದಲಾವಣೆಯನ್ನು ತರುತ್ತಲಿವೆ ಎಂದರೆ ತಪ್ಪಾಗಲಿಕ್ಕಿಲ್ಲ.
ಉತ್ಪಾದನೆ ಮತ್ತು ವಿತರಣೆಗೆ ಪ್ರಯೋಜನಕಾರಿಯೂ, ಪ್ರಚೋದಕವೂ ಆದ ಮನುಷ್ಯನ ಬಯಕೆಗಳಲ್ಲಿ ವಿವಿಧತೆ ಇದೆ, ವ್ಯತ್ಯಾಸಗಳಿವೆ. ಇಂತಹ ವಿವಿಧತೆ ಮತ್ತು ವ್ಯತ್ಯಾಸದ ಸಂಬಂಧ ಉತ್ಪಾದನೆ ಮತ್ತು ವಿತರಣೆಯ ಮೇಲೆ ಪ್ರಭಾವ ಬೀರುವ ಕಾರಣ, ಅವುಗಳ, ಗುಣ ಲಕ್ಷಣಗಳ ಬಗೆಗೆ ತಿಳಿದುಕೊಳ್ಳಬೇಕಾದ ಅಗತ್ಯವಿದೆ.
ಮನುಷ್ಯನ ಬಯಕೆಗಳು ಗುಣ ಲಕ್ಷಣಗಳನ್ನು ಈ ಕೆಳಗಿನಂತಿವೆ.
೧. ಬಯಕೆಗಳಿಗೆ ಮಿತಿ ಎಂಬುವುದಿಲ್ಲ.
೨. ನಿರ್ದಿಷ್ಟ ಬಯಕೆಗಳನ್ನು ಸಂತೃಪ್ತಿಗೊಳಿಸಬಹುದು.
೩. ಬಯಕೆಗಳು ಒಂದಕ್ಕೊಂದು ಪೂರಕವಾಗಿರುತ್ತವೆ.
೪. ಬಯಕೆಗಳು ಪ್ರತಿಸ್ಪರ್ಧಿಯಾಗಿಯೂ ಇರುತ್ತವೆ.
೫. ಬಯಕೆಗಳ ಈಡೇರಿಕೆಗೆ ಪರ್ಯಾಯ ವಸ್ತುಗಳನ್ನು ಬಳಸಬಹುದಾದ್ದರಿಂದ ಅವುಗಳನ್ನು ಪರ್ಯಾಯ ಬಯಕೆಗಳೆಂದೂ ಕರೆಯಬಹುದು.
೬. ಬಯಕೆಗಳು ಪುನರಾವರ್ತನೆಯಾಗುತ್ತವೆ.
ಮನುಷ್ಯನ ಬಯಕೆಗಳನ್ನು ಸಂಪೂರ್ಣವಾಗಿ ಸಂತೃಪ್ತಿಪಡಿಸಲು ಸಾಧ್ಯವಿಲ್ಲ. ಒಂದು ಸರ್ತಿಗೆ ಅವುಗಳನ್ನು ಪೂರ್ಣವಾಗಿ ತೃಪ್ತಿಪಡಿಸಿದರೆ, ಹೊಸ ಬಯಕೆಗಳು ಚಿಗುರೊಡೆ ಯುತ್ತವೆ. ಅವುಗಳನ್ನು ತೃಪ್ತಿಪಡಿಸಿದರೆ ಮತ್ತೊಮ್ಮೆ ಹೊಸ ಬಯಕೆಗಳು ತಲೆಯತ್ತುತ್ತವೆ. ಹೀಗೆ ಮನುಷ್ಯನಲ್ಲಿ ಬಯಕೆಗಳು ನಿರಂತರವಾಗಿ ಹುಟ್ಟುತ್ತಲೇ ಇರುತ್ತವೆ. ಈ ಕಾರಣ ದಿಂದಾಗಿ ಮನುಷ್ಯನನ್ನು ಸದಾ ಹೊಸ ಆಸೆಗಳ ಈಡೇರಿಕೆಗಾಗಿ ಹಾತೊರೆಯುವಂತೆ ಮಾಡಲು ಸಾಧ್ಯವಿರುವುದರಿಂದ ಹೊಸ ಅನ್ವೇಷಣೆಗಳು ಸಾಧ್ಯವಾಯಿತು ಮತ್ತು ಇಂದಿನ ವಿeನ ಮತ್ತು ತಂತ್ರಜ್ಞಾನದ ಉತ್ಕರ್ಷ ನಮ್ಮ ಬದುಕಿನ ಮೇಲೆ ಗಾಢವಾದ ಪ್ರಭಾವ ಬೀರುವುದು ಸಾಧ್ಯವಾಗಿದೆ.
ಮನುಷ್ಯನ ಆಸೆಗಳು ಅಗತ್ಯಗಳಾಗಿ, ತದನಂತರ ಅನಿವಾರ್ಯತೆಗಳಾಗಿ ಮಾರ್ಪಟ್ಟರೆ ಆಗ ಅಂತಹ ಬಯಕೆಗಳ ಈಡೇರಿಕೆಗೆ ಮನುಷ್ಯ ಅಗತ್ಯ ಸಂಪನ್ಮೂಲ ಕ್ರೂಢೀಕರಿಸುವ ಮೂಲಕ ಕಾರ್ಯತತ್ಪರನಾಗುತ್ತಾನೆ. ಮನುಷ್ಯನ ಇಂತಹ ಪ್ರವೃತ್ತಿಯೇ ಆಧುನಿಕ ಉತ್ಪಾದನಾ ವ್ಯವಸ್ಥೆಯ ಹಿಂದಿನ ಪ್ರೇರಕ ಶಕ್ತಿಯಾಗಿದೆ.
ವಸ್ತು ಮತ್ತು ಸೇವೆ
ಮನುಷ್ಯನ ಆಸೆಗಳನ್ನು ಯಾ ಬಯಕೆಗಳನ್ನು ಈಡೇರಿಸಲು ಬಳಸಲಾಗುವ ವಸ್ತು ಯಾ ಸೇವೆಯನ್ನು ಮೂರು ವಿಧವಾಗಿ ವಿಂಗಡಿಸಬಹುದು. ಅವುಗಳೆಂದರೆ ಅಗತ್ಯ ವಸ್ತುಗಳು, ಅನುಕೂಲಕರ ವಸ್ತುಗಳು ಮತ್ತು ಆನಂದೋತ್ಪಾದಕ ಮತ್ತು ವೈಭೋಗಯುತ ವಸ್ತುಗಳು, ಅಗತ್ಯ ವಸ್ತುಗಳೆಂದರೆ, ಅನ್ನ, ವಸತಿ ಮತ್ತು ಬಟ್ಟೆ. ಅನ್ನ, ಬಟ್ಟೆ, ವಸತಿಗಳಿಲ್ಲದೆ ಮನುಷ್ಯನ ಜೀವನ ಸಾಧ್ಯವಿಲ್ಲ. ಆದ್ದರಿಂದ ಈ ಮೂರನ್ನು ಅಗತ್ಯ ವಸ್ತುಗಳೆಂದು ಪರಿಗಣಿಸಲಾಗಿದೆ. ಈ ಮೂರು ಮೂಲಭೂತ ಅವಶ್ಯಕತೆಗಳನ್ನು ಈಡೇರಿಸಿಕೊಳ್ಳುವುದು ಪ್ರತಿಯೊಬ್ಬನ ಮೊದಲ ಆದ್ಯತೆಯಾಗಿದೆ.
ಮೂಲಭೂತ ಅವಶ್ಯಕತೆಗಳು ಈಡೇರಿದರೆ ನಂತರ ಮನುಷ್ಯ ಅನುಕೂಲದ ಬಗ್ಗೆ ಯೋಚಿಸುತ್ತಾನೆ. ಅನುಕೂಲತೆಯನ್ನೊದಗಿಸುವ ವಸ್ತುಗಳು ಮೂಲಭೂತವಾಗಿ ಅನಿವಾರ್ಯವಲ್ಲದಿದ್ದರೂ ಇವುಗಳ ಬಳಕೆ ನಮ್ಮ ಕಾರ್ಯ ವೈಖರಿಯನ್ನು ಉತ್ತಮಗೊಳಿಸುತ್ತದೆ. ಈ ಕಾರಣದಿಂದ ಕಡಿಮೆ ಶ್ರಮದಿಂದ ಹೆಚ್ಚು ಪ್ರತಿಫಲವನ್ನು ಪಡೆಯಬಹುದಾಗಿದೆ. ಯಾರು ಮೂಲಭೂತ ಅಗತ್ಯಗಳನ್ನು ಪೂರೈಸಿಕೊಂಡಿರುತ್ತಾರೆ ಮತ್ತು ಯಾರಲ್ಲಿ ಸಂಪನ್ಮೂಲವಿರುತ್ತದೆಯೋ ಅಂತಹವರು ಅನುಕೂಲತೆಯನ್ನೊದಗಿಸುವ  ವಸ್ತು ಗಳನ್ನು ಬಳಸುತ್ತಾರೆ. ಇನ್ನು ಮೂರನೆಯ ರೀತಿಯ ವಸ್ತು ಯಾ ಸೇವೆ, ಆನಂದೋತ್ಪಾದನೆ ಯಾ ವೈಭೋಗ ರೀತಿಯವು. ಇವು ನಮ್ಮ ಅಗತ್ಯವನ್ನಾಗಲೀ, ಕೌಶಲ್ಯವನ್ನಾಗಲೀ ವೃದ್ದಿಸುವುದಿಲ್ಲ, ಬದಲಿಗೆ ಆನಂದ ಅಥವಾ ಸುಖವನ್ನು ನೀಡುತ್ತವೆ. ಹೆಚ್ಚಿನ ಪ್ರಮಾಣದಲ್ಲಿ ಸಂಚಯಿತ ಸಂಪನ್ಮೂಲ ಇದ್ದಾಗ ಮಾತ್ರ ನಾವಿದನ್ನು ಬಳಸಬಹುದಾಗಿದೆ. ಅರ್ಥಾತ್ ಯಾವ ಜನ ವರ್ಗವು ಅಗತ್ಯ ಮತ್ತು ಅನುಕೂಲಕರ ವಸ್ತುಗಳನ್ನು ಯಾ ಸೇವೆಯನ್ನು ಉಪಯೋಗಿಸಿ ತೃಪ್ತವಾಗುತ್ತದೆಯೋ, ಆನಂತರ ಅವರಲ್ಲಿ ವೈಭೋಗದ ಅಥವಾ ಆನಂದೋತ್ಪಾದಕ ವಸ್ತು ಯಾ ಸೇವೆಯ ಬಗೆಗಿನ ಆಸೆಗಳು ಹುಟ್ಟಿಕೊಳ್ಳುತ್ತವೆ.
ಈ ಮೊದಲು ವಿವರಿಸಿದ ರೀತಿಯಲ್ಲಿ ಮಾಡಲಾದ ವಸ್ತು ಅಥವಾ ಸೇವೆಗಳ ವರ್ಗೀಕರಣ ಸ್ಪಷ್ಟವಾಗಿ, ನಿಖರವಾಗಿ, ಕಾಲ ದೇಶಗಳನ್ನು ಮೀರಿ ಅನ್ವಯಿಸಲು ಆಗುವುದಿಲ್ಲ. ಇದಕ್ಕೆ ಕಾರಣ ಒಂದು ವರ್ಗದ ಜನರ ಅವಶ್ಯಕತೆಗಳು ಇನ್ನೊಂದು ವರ್ಗದ ವೈಭೋಗವಾಗುವ ಸಾಧ್ಯತೆಯೂ ಇದೆ. ಉದಾಹರಣೆಗೆ ಒಂದೈವತ್ತು ವರ್ಷದ ಹಿಂದೆ ದೂರವಾಣಿ ಅಥವಾ ದ್ವಿಚಕ್ರ ವಾಹನ ವೈಭೋಗ ಅಥವಾ ಶ್ರೀಮಂತಿಕೆಯ ಸಂಕೇತವಾಗಿತ್ತು. ಆದರೆ ಇಂದು ಹಾಗಿಲ್ಲ, ಇವುಗಳು ಇಂದಿನ ಜೀವನ ಕ್ರಮದಲ್ಲಿ ಬದುಕಿನ ಮೂಲಭೂತ ಅವಶ್ಯಕತೆಗಳೆಂದೇ  ತಿಳಿಯಲಾಗಿದೆ. ದೊಡ್ಡ ಕಾರು, ಬಂಗಲೆಗಳು ಭಾರತೀಯರಿಗೆ ವೈಭೋಗದ ವಸ್ತುಗಳಾದರೆ ಅಮೇರಿಕದ ಜನರಿಗೆ ಅದು ಅವಶ್ಯಕತೆಯಾಗಿದೆ. ಹೀಗಾಗಿ ಅವಶ್ಯಕತೆ, ಅನುಕೂಲತೆ ಮತ್ತು ಆನಂದೋತ್ಪಾದಕತೆಯನ್ನು ನಿಖರವಾಗಿ, ಕಾಲ, ದೇಶಾತೀತವಾಗಿ ವ್ಯಾಖ್ಯಾನಿಸಲು ಆಗುವುದಿಲ್ಲ. ಇವುಗಳ ವ್ಯಾಖ್ಯಾನ ಒಂದು ನಿರ್ದಿಷ್ಟ ಕಾಲ ಪರಿಮಿತಿಯೊಳಗೆ, ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಹಿನ್ನೆಲೆಯಲ್ಲಿ ಮಾಡಬಹುದಾಗಿದೆ. ಇಂತಹ ವ್ಯಾಖ್ಯಾನದ ಅವಶ್ಯಕತೆ ಆರ್ಥಿಕ ಅಭಿವೃದ್ದಿಯಲ್ಲಿ ಯಾಕೆ ಮಹತ್ವದ್ದಾಗಿದೆ ಎಂದರೆ, ಅವಶ್ಯಕ ವಸ್ತು ಗಳನ್ನು ಜನ ಖರೀದಿಸುತ್ತಾರೆ ಮತ್ತು ಖರೀದಿಸಲೇ ಬೇಕು ಯಾಕೆಂದರೆ ಜೀವನ ಇದರ ಹೊರತು ಸಾಧ್ಯವಿಲ್ಲ. ಆದರೆ ಅನುಕೂಲ ಮತ್ತು ಆನಂದೋತ್ಪಾದಕ ವಸ್ತುವಿನ ಉತ್ಪಾದನೆ ಯಾ ಖರೀದಿ ಲಭ್ಯ ಸಂಪನ್ಮೂಲವಿದ್ದಾಗ ಮಾತ್ರ ಸಾಧ್ಯವಾಗುತ್ತದೆ. ಈ ಮಾಹಿತಿಯನ್ನು ಆಧರಿಸಿ ಅಂತಹ ವಸ್ತುಗಳ ಉತ್ಪಾದನೆ ಮತ್ತು ವಿತರಣೆ ಅವಲಂಬಿತವಾಗಿದೆ. ವಸ್ತುಗಳಿಗೆ ಬೇಡಿಕೆಯಿದ್ದಾಗ ಮಾತ್ರ ಅವುಗಳನ್ನು ಉತ್ಪಾದಿಸಲಾಗುತ್ತದೆ ಹೊರತು ಇಲ್ಲವಾದರೆ ಅವುಗಳನ್ನು ಉತ್ಪಾದಿಸಲಾಗುವುದಿಲ್ಲ.
ಆಸೆ ಯಾ ಬಯಕೆ ಮತ್ತು ಬೇಡಿಕೆಯ ಬಗ್ಗೆ ಇಲ್ಲಿ ವಿವರಿಸುವುದು ಅವಶ್ಯಕ ಎನಿಸಿದೆ.  ಬಯಕೆ ಎಂದರೆ ಒಂದು ನಿರ್ದಿಷ್ಟ ವಸ್ತು ಅಥವಾ ಸೇವೆಯನ್ನು ಉಪಯೋಗಿಸುವ ಮೂಲಕ ತೃಪ್ತಿಯನ್ನು ಪಡೆಯುವ ಕಾತರಿಕೆ. ಆದರೆ ವ್ಯಕ್ತಿಯೊಬ್ಬನಲ್ಲಿ ಇಂತಹ ಕಾತರಿಕೆ ಮಾತ್ರವಿದ್ದರೆ ಸಾಲದು. ನಿಜವಾಗಿಯೂ ತೃಪ್ತಿ ಹೊಂದಬೇಕಾದರೆ ಅಥವಾ ಆಸೆಯನ್ನು ಈಡೇರಿಸಿ ಕೊಳ್ಳಬೇಕಿದ್ದರೆ ಆಸೆಯನ್ನು ಈಡೇರಿಸಲು ಅವಶ್ಯಕವಿರುವ ವಸ್ತುವನ್ನು ಯಾ ಸೇವೆಯನ್ನು ಖರೀದಿಸುವ ಆರ್ಥಿಕ ಚೈತನ್ಯ ಅವನಲ್ಲಿ ಇರಬೇಕು. ಹೀಗೆ ಆರ್ಥಿಕ ಚೈತನ್ಯವಿದ್ದಾಗ ಮಾತ್ರ ಬಯಕೆ ಬೇಡಿಕೆಯಾಗುತ್ತದೆ. ಬೇಡಿಕೆ ವ್ಯಕ್ತವಾದಾಗ ಉತ್ಪಾದಿತ ವಸ್ತುಗಳು ವಿತರಕರ ಮೂಲಕ ಬಳಕೆದಾರನಿಗೆ ತಲುಪುತ್ತವೆ. ತಲುಪಿದ ನಂತರ ಅವುಗಳ ಉಪಭೋಗದಿಂದ ಬಯಕೆಯ ಈಡೇರಿಕೆಯಾಗುತ್ತದೆ. ಹೀಗೆ ಸಂಪನ್ಮೂಲ ಬಳಕೆದಾರನಿಂದ  ವಿತರಕರ ಮೂಲಕ ಉತ್ಪಾದಕನ ಕೈ ಸೇರುತ್ತದೆ. ಉತ್ಪಾದಕ ಈ ಸಂಪನ್ಮೂಲದಿಂದ ಉತ್ಪಾದನೆಯ ಪರಿಕರಗಳಾದ ಭೂಮಿ, ಕಾರ್ಮಿಕ ಶಕ್ತಿ, ಬಂಡವಾಳ ಹಾಗೂ ಆಡಳಿತ ನಿರ್ವಹಣೆಗೆ ಈ ಸಂಪನ್ಮೂಲವನ್ನು ಬಳಸುತ್ತಾನೆ. ಹೀಗೆ ಬಳಸಿಯಾದ ಮೇಲೆ ಅವನು ತನ್ನ ಈ ನಿರ್ವಹಣಾ ಕಾರ್ಯಕ್ಕೆ ಈ ಸಂಪತ್ತಿನ ಒಂದು ಭಾಗವನ್ನು ಉಳಿಸಿಕೊಳ್ಳುತ್ತಾನೆ. ಹೀಗೆ ಉಳಿಸಿಕೊಳ್ಳುವ ಸಂಪನ್ಮೂಲವೇ ಸಂಚಯಿತವಾಗಿ ಬಂಡವಾಳವಾಗುತ್ತದೆ. ಉತ್ಪಾದನೆಯ ಪರಿಕರಗಳು ಉತ್ಪಾದನಾ ಚಟುವಟಿಕೆಯಲ್ಲಿ ಭಾಗವಹಿಸಿದ್ದಕ್ಕೆ ತಮಗೆ ಬರುವ ಆದಾಯದ ಪಾಲನ್ನು ತಮಗೆ ಅವಶ್ಯಕವಿರುವ ಇತರ ಸಾಮಗ್ರಿಗಳ ಖರೀದಿಗೆ ಬಳಸುತ್ತಾರೆ. ಹೀಗೆ ಸಂಪತ್ತು ಹಣದ ರೂಪದಲ್ಲಿ ಒಂದು ಆರ್ಥಿಕ ವ್ಯವಸ್ಥೆಯಲ್ಲಿ ನಿರಂತರವಾಗಿ ಚಲನಶೀಲವಾಗಿರುತ್ತದೆ. ಮನುಷ್ಯನಲ್ಲಿರುವ ಬಯಕೆಗಳನ್ನು ಬೇಡಿಕೆಯನ್ನಾಗಿಸುವ ಅಂಶ, ಅನಂತರ ಈ ಬೇಡಿಕೆ ಯನ್ನು ಅಂದಾಜಿಸಿ, ಅವುಗಳನ್ನು ಈಡೇರಿಸಲು ಅವಶ್ಯಕವಿರುವ ಪ್ರಮಾಣದಲ್ಲಿ ಉತ್ಪಾದನೆ ನಡೆಸುವುದು ಹಾಗೂ ಅವುಗಳನ್ನು ಸಮರ್ಪಕವಾಗಿ ವಿತರಿಸುವುದು, ವಾಣಿಜ್ಯ ಜಗತ್ತಿನ ಮುಖ್ಯ ಕಾರ್ಯಭಾರವಾಗಿದೆ. ಆದರೆ ಇದಕ್ಕೆ ಯಾವ ಮಾರ್ಗವನ್ನು ಅನುಸರಿಸಬೇಕು, ಇದನ್ನು ಯಾವ ಪ್ರಮಾಣದಲ್ಲಿ ಕೈಕೊಳ್ಳಬೇಕು ಎನ್ನುವ ಪ್ರಮುಖ ಸಂಗತಿಗಳು ಅರ್ಥಶಾಸ್ತ್ರದ ವ್ಯಾಪ್ತಿಯಲ್ಲಿ ಚರ್ಚಿತವಾಗಿವೆ. ಉತ್ಪಾದನಾ ಚಟುವಟಿಕೆ ಪ್ರಾರಂಭ ವಾಗುವುದೇ ಬೇಡಿಕೆಯನ್ನು ಅವಲಂಬಿಸಿ. ಕೆಲವೊಂದು ಬಾರಿ ಬಯಕೆಯನ್ನು ಬೇಡಿಕೆಯಾಗಿ ಪರಿವರ್ತಿಸಬಹುದಾಗಿದೆ. ಅದು ಎಲ್ಲಿ ಸಾಧ್ಯವೆಂದರೆ, ಜನರಲ್ಲಿ ಸಂಪನ್ಮೂಲವಿದೆ, ಆದರೆ ಅವುಗಳ ಸಹಾಯದಿಂದ ಅನುಕೂಲಕರ ವಸ್ತುಗಳನ್ನು ಬಳಸುವ ಮೂಲಕ ಕಾರ್ಯಕ್ಷಮತೆ ಯನ್ನು ಹೆಚ್ಚಿಸುವ ಯಾ ಶ್ರಮದ ಉಳಿತಾಯ ಮಾಡುವ ಬಗ್ಗೆ ನಿಖರವಾಗಿ ತಿಳಿಯದಿರು ವಂತಹ ಸಂದರ್ಭದಲ್ಲಿ. ಅಂತಹ ಸಂದರ್ಭಗಳಲ್ಲಿ ಜನರಿಗೆ ಸೂಕ್ತವಾದ ಮಾಹಿತಿಯನ್ನು ಒದಗಿಸಿ ಅವರಲ್ಲಿರುವ ಆಸೆಗಳನ್ನು ಬಯಕೆಯಾಗಿಸಿ ತದನಂತರ ಬೇಡಿಕೆಯಾಗಿಯೂ ಪರಿವರ್ತಿಸಬಹುದಾಗಿದೆ.
ಬೇಡಿಕೆ ಮತ್ತು ಪೂರೈಕೆಗಳು ಉತ್ಪಾದನಾ ಚಟುವಟಿಕೆಯನ್ನು ನಿರ್ಧರಿಸುವ ಪ್ರಮುಖ ಅಂಶಗಳಾಗಿವೆ ಎನ್ನುವುದನ್ನು ಈ ಮೇಲಿನ ವಿವರಣೆಗಳು ಮನದಟ್ಟು ಮಾಡಿವೆ. ಈಗ ಬೇಡಿಕೆ ಮತ್ತು ಪೂರೈಕೆಗಳ ಗುಣಲಕ್ಷಣಗಳನ್ನು ತಿಳಿಯುವ ಪ್ರಯತ್ನವನ್ನು ಮಾಡೋಣ.
ಬೇಡಿಕೆ
ಈ ಮೊದಲೇ ಹೇಳಿದಂತೆ ಬೇಡಿಕೆ ಎನ್ನುವುದು ಕೇವಲ ಆಸೆಯಲ್ಲ. ಯಾವಾಗ ವ್ಯಕ್ತಿಯೊಬ್ಬನಲ್ಲಿ ಒಂದು ನಿರ್ದಿಷ್ಟ ವಸ್ತು ಅಥವಾ ಸೇವೆಯನ್ನು ಹೊಂದುವ ಯಾ ಖರೀದಿಸುವ ಆಸೆ ಹಾಗೂ ಅಂತಹ ವಸ್ತು ಯಾ ಸೇವೆಗೆ ವಿನಿಮಯವಾಗಿ ನೀಡುವ ಸಂಪನ್ಮೂಲ ಇದ್ದಾಗ ಮಾತ್ರ ಬೇಡಿಕೆ ಇದೆ ಎಂದು ತಿಳಿಯಲಾಗುತ್ತದೆ. ಉದಾಹರಣೆಗೆ ಜಾತ್ರೆಯಲ್ಲಿ ಮಾರಾಟಕ್ಕಿಟ್ಟ ಬಣ್ಣದ ಬೆಲೂನನ್ನು ಹುಡುಗನೊಬ್ಬ ನೋಡಿ ಆಸೆಪಟ್ಟರೆ, ಯಾ ಬಯಸಿದರೆ ಅದು ಬೇಡಿಕೆಯಾಗುವುದಿಲ್ಲ. ಆದರೆ ಹೀಗೆ ಆಸೆ ಪಡುವವನ ಜೇಬಿನಲ್ಲಿ ಬಣ್ಣದ ಬೆಲೂನು ಖರೀದಿಸಲು ಅಗತ್ಯವಿರುವಷ್ಟು ಕಾಸಿದ್ದರೆ ಅದು ಬೇಡಿಕೆಯಾಗುತ್ತದೆ. ಅಂತೆಯೇ, ವೈಭೋವೋಪೇತಕಾರೊಂದನ್ನು ಹೊಂದುವ ಆಸೆ ನಮ್ಮಲ್ಲಿರಬಹುದು. ಅದರರ್ಥ ಅಂತಹ ಕಾರುಗಳಿಗೆ ಬೇಡಿಕೆಯಿದೆ ಎಂದಲ್ಲ. ಇದು ಬರೀ ಬಯಕೆ ಅಥವಾ ಆಸೆ ಮಾತ್ರ. ಆದರೆ ಯಾವಾಗ ಆ ಕಾರನ್ನು ಖರೀದಿಸುವ ತಾಕತ್ತು ನಮ್ಮಲ್ಲಿರುತ್ತದೋ, ಆಗ ಆಸೆ ಯಾ ಬಯಕೆ ಬೇಡಿಕೆಯಾಗುತ್ತದೆ. ಆದ್ದರಿಂದ ಬೇಡಿಕೆ ಎನ್ನುವುದು ನಮ್ಮೊಳಗಿನ ಬಯಕೆ ಈಡೇರಿಸುವ ಕಾತರ ಮತ್ತು ಖರೀದಿಸುವ ಸಾಮರ್ಥ್ಯದ ಒಟ್ಟು ಮೊತ್ತ ಎಂದು ತಿಳಿಯಬಹುದು. ಬೇಡಿಕೆಯನ್ನು ನಾವು “ಒಂದು ನಿರ್ದಿಷ್ಟ ಮಟ್ಟದ ಬೆಲೆಯಲ್ಲಿ ನಿರ್ದಿಷ್ಟ ವಸ್ತು ಯಾ ಸರಕುಗಳನ್ನು ಖರೀದಿಸಬಹುದಾಗಿದೆ. ಬೇಡಿಕೆಯೆನ್ನುವುದು ಬೆಲೆಯನ್ನು ಅವಲಂಬಿಸಿದೆ. ವಸ್ತುವಿನ ವಿನಿಮಯ ದರದ ಆಧಾರದ ಮೇಲೆ ಬೆಲೆ ನಿಗದಿಯಾಗುತ್ತದೆ ಮತ್ತು ನಮ್ಮಲ್ಲಿರುವ ಸಂಪನ್ಮೂಲವನ್ನು ಆಧರಿಸಿ ಬೇಡಿಕೆ ನಿರ್ಧರಿತವಾಗುತ್ತದೆ. ಉದಾಹರಣೆಗೆ ಮಾರುತಿ ಕಾರಿನ ಬೆಲೆ ರೂ. ೫೦೦೦ ಆದರೆ ಅದನ್ನು ಕೊಳ್ಳುವವರ ಸಂಖ್ಯೆ ೧೦೦೦೦ ಜನವೆಂದು ಭಾವಿಸೋಣ. ಒಂದು ವೇಳೆ ಬೆಲೆ ೧೦೦೦೦ಕ್ಕೆ ಏರಿಕೆಯಾದರೆ ಖರೀದಿದಾರರ ಸಂಖ್ಯೆಯಲ್ಲಿ ಇಳಿತವಾಗಿ ೭೦೦೦ಕ್ಕೆ ಬಂದು ನಿಲ್ಲುತ್ತದೆ. ಇನ್ನೂ ಹೆಚ್ಚಳವಾಗಿ ೫೦೦೦೦ ಆದರೆ ಆಗ ೧೦೦೦ ಜನ ಕಾರು ಖರೀದಿಸಲು ಮುಂದಾಗಬಹುದು. ಈ ವಿವರಣೆಗಳನ್ನು ನಾವು ಈ ಕೆಳಗಿನಂತೆ ವ್ಯಕ್ತಪಡಿಸಬಹುದು.

ಮೇಲಿನ ಕೋಷ್ಠಕದಲ್ಲಿ ಬೆಲೆ ಮತ್ತು ಬೇಡಿಕೆಯನ್ನು ನಮೂದಿಸಲಾಗಿದೆ. ಈ ಕೋಷ್ಠಕವನ್ನು ಗಮನಿಸಿದಾಗ ನಮಗೆ ಬೆಲೆ ಮತ್ತು ಬೇಡಿಕೆಯ ಪ್ರಮಾಣದ ನಡುವಿರುವ ಸಂಬಂಧ ಸ್ಪಷ್ಟವಾಗುತ್ತದೆ. ಬೆಲೆಯಲ್ಲಿ ಏರಿಕೆಯಾದಂತೆ ಅದನ್ನು ಖರೀದಿಸುವವರ ಸಂಖ್ಯೆಯಲ್ಲಿ ಇಳಿಕೆಯಾಗುತ್ತಾ ಹೋಗುತ್ತದೆ. ಇದಕ್ಕೆ ವ್ಯತಿರಿಕ್ತವಾಗಿ ಬೆಲೆಯಲ್ಲಿ ಇಳಿತವಾದಂತೆ ಖರೀದಿದಾರರ ಪ್ರಮಾಣವು ಜಾಸ್ತಿಯಾಗುತ್ತ ಹೋಗುತ್ತದೆ. ಬೇಡಿಕೆ ಮತ್ತು ಬೆಲೆಗಳ ನಡುವಿನ ಸಂಬಂಧವನ್ನು ಈ ಕೆಳಗಿನಂತೆ ಚಿತ್ರಿಸಬಹುದಾಗಿದೆ.

ವಸ್ತುವಿನ ಬೇಡಿಕೆಯ ಪ್ರಮಾಣ ಬೆಲೆ ಮಾತ್ರವಲ್ಲದೆ ಇನ್ನಿತರ ವಿಷಯಗಳಾದ ಸಾಮಾನ್ಯ ಆರ್ಥಿಕ ಸ್ಥಿತಿಗತಿ, ಆದಾಯದಲ್ಲಿ ಏರಿಳಿತ, ಸಾಮಗ್ರಿ ಯಾ ಸೇವೆ ಅಗತ್ಯದ್ದೆ, ಅನುಕೂಲದ್ದೇ ಯಾ ಆನಂದೋತ್ಪಾದಕ ವರ್ಗಕ್ಕೆ ಸೇರಿದೆಯೇ? ವಸ್ತುವಿನ ಗುಣಮಟ್ಟ ಲಭ್ಯವಿರುವ ಪರ್ಯಾಯ ಸಾಮಗ್ರಿಗಳ ಬೆಲೆಯ ಪ್ರಮಾಣ, ಇತ್ಯಾದಿ ವಿಷಯಗಳನ್ನೂ ಅವಲಂಬಿಸಿರುತ್ತದೆ.
ಪೂರೈಕೆ
ಒಂದು ನಿರ್ದಿಷ್ಟ ಬೆಲೆಯಲ್ಲಿ, ನಿರ್ದಿಷ್ಟ ಸಮಯದಲ್ಲಿ ಖರೀದಿಗೆ ಲಭ್ಯವಿರುವ ನಿರ್ದಿಷ್ಟ ವಸ್ತುವನ್ನು ಪೂರೈಕೆಯೆಂದು ಹೇಳಬಹುದು. ಇನ್ನೊಂದು ರೀತಿಯಲ್ಲಿ ಹೇಳು ವುದಾದರೆ, ಒಂದು ನಿರ್ದಿಷ್ಟ ಸಮಯದಲ್ಲಿ, ನಿರ್ದಿಷ್ಟ ಬೆಲೆಯಲ್ಲಿ ವಿಕ್ರಯಿಸಲು ಲಭ್ಯವಿರುವ ವಸ್ತು ಯಾ ಸೇವೆಯ ಪ್ರಮಾಣವೇ ಪೂರೈಕೆ. ಪೂರೈಕೆ ಎಂದರೆ ಲಭ್ಯವಿರುವ ವಸ್ತು ಯಾ ಸೇವೆಯ ಪ್ರಮಾಣವಲ್ಲ, ಬದಲಿಗೆ, ಒಂದು ನಿರ್ದಿಷ್ಟ ಬೆಲೆಯಲ್ಲಿ ನಿರ್ದಿಷ್ಟ ಸಮಯದಲ್ಲಿ ಮಾರಾಟಕ್ಕೆ ಲಭ್ಯವಿರುವ ವಸ್ತು ಯಾ ಸೇವೆಯಾಗಿದೆ.
ಪೂರೈಕೆಯು ವ್ಯಾಪಾರಸ್ತರಿಂದ ಯಾ ಉತ್ಪಾದಕರಿಂದ ನಡೆಯುವ ಚಟುವಟಿಕೆ ಯಾಗಿದ್ದು, ಇಲ್ಲಿ ಸರಕುಗಳು, ವಸ್ತುಗಳು ಯಾ ಸೇವೆಯನ್ನು ನಗದಾಗಿ ಪರಿವರ್ತಿಸ ಲಾಗುತ್ತದೆ. ವ್ಯಾಪಾರಸ್ಥರು ಹಾಗೂ ಉತ್ಪಾದಕರು ಯಾವಾಗಲೂ ಲಾಭಾಂಶದ ಏರಿಕೆಗಾಗಿ ಪ್ರಯತ್ನಿಸುತ್ತಿರುತ್ತಾರೆ. ಈ ಕಾರಣದಿಂದಾಗಿ ವಸ್ತು ಯಾ ಸರಕಿನ ಬೆಲೆ ಅಧಿಕ ಪ್ರಮಾಣದಲ್ಲಿ ರುವಾಗ ಪೂರೈಕೆಯ ಪ್ರಮಾಣವು ಅಧಿಕವಾಗಿರುತ್ತದೆ. ವಸ್ತುವಿನ ಯಾ ಸೇವೆಯ ಬೆಲೆಯಲ್ಲಿ ಏರಿಕೆಯಾಗುತ್ತಾ ಹೋದಂತೆ ಅವುಗಳ ಪೂರೈಕೆಯ ಪ್ರಮಾಣವು ಅಧಿಕವಾಗುತ್ತಾ ಹೋಗುತ್ತದೆ. ಪೂರೈಕೆಯ ಒಂದು ಪ್ರಮುಖ ಲಕ್ಷಣವೆಂದರೆ, ಬೆಲೆಯ ಪ್ರಮಾಣದಲ್ಲಿ ಏರಿಕೆಯಾದಾಗ ಪೂರೈಕೆ ಮಾಡಲ್ಪಡುವ ವಸ್ತು, ಸೇವೆಯ ಸರಕಿನ ಪ್ರಮಾಣದಲ್ಲಿ ಏರಿಕೆಯುಂಟಾಗುತ್ತದೆ.
ಪೂರೈಕೆ ಮತ್ತು ಬೇಡಿಕೆಗಳ ನಡುವಿನ ಸ್ವೀಕೃತ ಸಮತೋಲನವೇ ಮಾರುಕಟ್ಟೆಯ ನಿರ್ಧಾರಕ ಶಕ್ತಿಯಾಗಿದೆ ಎಂದರೆ  ಬೇಡಿಕೆಯು ಬೆಲೆ ಹೆಚ್ಚಾದಂತೆ ಕುಸಿತ ಕಾಣುತ್ತದೆ. ಆದರೆ ಪೂರೈಕೆಯು ಬೆಲೆ ಹೆಚ್ಚಾದಂತೆ ಏರಿಕೆ ಕಾಣುತ್ತದೆ. ಪರಸ್ಪರ ವಿರುದ್ಧ ದಿಕ್ಕಿನಲ್ಲಿ ಚಲಿಸುವ ಬೇಡಿಕೆ ಮತ್ತು ಪೂರೈಕೆಗಳು ಮುಖಾಮುಖಿಯಾಗುವ ಸ್ಥಿತಿಯನ್ನು ಮಾರುಕಟ್ಟೆ ಎಂದು ತಿಳಿಯಲಾಗಿದೆ. ಮಾರುಕಟ್ಟೆಯ ನಿಯಮವೆಂದರೆ ಬೇಡಿಕೆಯನ್ನು ಪೂರೈಸುವುದು. ಇಲ್ಲಿ ಪೂರೈಕೆ ಬೇಡಿಕೆಯನ್ನು ಅವಲಂಬಿಸಿದ್ದರೆ, ಬೇಡಿಕೆ ಪೂರೈಕೆಯನ್ನು ಅವಲಂಬಿಸಿರುತ್ತದೆ. ಬೇಡಿಕೆಯು ಅಧಿಕವಿದ್ದಾಗ ಲಾಭಾಂಶವೂ ಅಧಿಕವಾಗಿರುತ್ತದೆ. ಹೀಗಾಗಿ ಬಹಳ ಜನ ಉತ್ಪಾದಕರು ವಸ್ತು ಯಾ ಸೇವೆಯನ್ನು ಪೂರೈಸಲು ಸ್ಪರ್ಧಿಸುತ್ತಾರೆ. ಈ ಸ್ಪರ್ಧೆಯಲ್ಲಿ ಅವರು ಬೆಲೆಯನ್ನು ಇಳಿಸುತ್ತಾ ಬರುತ್ತಾರೆ. ಆದರೆ ಬೆಲೆ ಇಳಿಸುವ ಸ್ಪರ್ಧೆಯಲ್ಲಿ ಯಾರ ಆರ್ಥಿಕ ಶಕ್ತಿ ಅಧಿಕವಿದೆಯೋ, ಯಾರ ಉತ್ಪನ್ನಗಳು ಗುಣಮಟ್ಟದಲ್ಲಿ ಉತ್ತಮವಿರುತ್ತದೋ ಅಂತಹವರು ಸ್ಪರ್ಧೆಯಲ್ಲಿ ಉಳಿದು ಇನ್ನುಳಿದ ಉತ್ಪಾದಕರು ಮಾರುಕಟ್ಟೆಯಿಂದ ನಿರ್ಗಮಿಸ ಬೇಕಾದ ಸ್ಥಿತಿ ಏರ್ಪಡುತ್ತದೆ. ಆದರೆ ಇಂತಹ ಪ್ರತಿ ಸ್ಪರ್ಧೆಯ ಪರಿಣಾಮವಾಗಿ ಬಲಾಢ್ಯರಾದ ಯಾ ಆರ್ಥಿಕವಾಗಿ ಶಕ್ತಿವಂತರಾದ ಕೆಲವೇ ಕೆಲವು ಜನ ಪೂರೈಕೆದಾರರು ಯಾ ಉತ್ಪಾದಕರು ಉಳಿದುಕೊಂಡರೆ, ಅಂತಹ ಸಂದರ್ಭದಲ್ಲಿ ಅವರು ಏಕಸ್ವಾಮ್ಯವನ್ನು ಸಾಧಿಸುತ್ತಾರೆ. ಯಾವಾಗ ಮಾರುಕಟ್ಟೆಯಲ್ಲಿ ಏಕಸ್ವಾಮ್ಯ ಇರುತ್ತದೋ ಅಂತಹ ಸಮಯದಲ್ಲಿ ಗ್ರಾಹಕರು ಪೂರೈಕೆದಾರರ ಶೋಷಣೆಗೆ ಗುರಿಯಾಗುವ ಅಪಾಯವಿರುತ್ತದೆ.
ಒಂದು ಉತ್ಪಾದನೆಯ ಕ್ರಿಯೆಯು ಹೀಗೆ ಮೂಲಭೂತವಾಗಿ ಬೇಡಿಕೆ ಹಾಗೂ ಪೂರೈಕೆಯನ್ನು ಅವಲಂಬಿಸಿದೆ. ವಾಣಿಜ್ಯ ಜಗತ್ತಿನ ಚಟುವಟಿಕೆಗೆ ಮೂಲಾಧಾರವೇ ಉತ್ಪಾದನೆ. ಈಗ ಉತ್ಪಾದನೆಯ ವ್ಯವಸ್ಥೆಯ ಬಗ್ಗೆ ಸಂಕ್ಷಿಪ್ತವಾಗಿ ತಿಳಿಯುವ ಪ್ರಯತ್ನವನ್ನು ಮಾಡೋಣ.
ಉತ್ಪಾದನಾ ವ್ಯವಸ್ಥೆ
ಹಿಂದಿನ ದಿನಗಳಲ್ಲಿ ಉತ್ಪಾದನಾ ವ್ಯವಸ್ಥೆ ಬಹಳ ಸರಳವೂ ಸುಲಭವೂ ಆಗಿದ್ದಿತು. ಉದಾಹರಣೆಗೆ ಅಲೆಮಾರಿ ಜನಾಂಗವೊಂದರ ಉತ್ಪಾದನಾ ವ್ಯವಸ್ಥೆ ಬಹಳ ಸರಳ. ಎಲ್ಲಿ ಆಹಾರ, ಆಸರೆ, ವಸ್ತ್ರ ದೊರೆಯುತ್ತದೋ ಅಲ್ಲಿ ನೆಲೆ ನಿಲ್ಲುತ್ತಾರೆ. ತೊಂದರೆ ಬಂದಾಗ  ಅಲ್ಲಿಂದ ಮುಂದೆ ಸಾಗಿ, ಮತ್ತೊಂಡೆ ನೆಲೆ ನಿಂತು ತಮ್ಮ ಅವಶ್ಯಕತೆಗಳನ್ನು ಪೂರೈಸಿ ಕೊಳ್ಳುತ್ತಾರೆ. ಆದರೆ ಇವತ್ತಿನ ಆಧುನಿಕ ಜಗತ್ತಿನ ಮನುಷ್ಯನ ಆಸೆಗಳು ಬೇಡಿಕೆಗಳು ನೂರಾರು, ಉತ್ಪಾದನಾ ಕಾರ್ಯವೂ ಕ್ಲಿಷ್ಟವಾಗಿದೆ. ಹಾಗಾಗಿ ಇಡೀ ಉತ್ಪಾದನಾ ವ್ಯವಸ್ಥೆ ಸಂಕೀರ್ಣವೂ ಕ್ಲಿಷ್ಟಕರವೂ ಆಗಿದೆ.
ಉತ್ಪಾದನೆ
ಉತ್ಪಾದನೆಯೆಂದರೆ ಮನುಷ್ಯ ಶೂನ್ಯದಿಂದ ವಸ್ತುಗಳನ್ನು ಸೃಷ್ಟಿಸುತ್ತಾನೆ ಎಂದು ಅರ್ಥವಲ್ಲ. ಒಬ್ಬ ಜಾದೂಗಾರ ಶೂನ್ಯದಿಂದ ನೋಟು ಸೃಷ್ಟಿಸುವ ರೀತಿಯಲ್ಲಿ ಉತ್ಪಾದನೆ ಒಂದು ವಿಸ್ಮಯಕಾರಿ ಕ್ರಿಯೆಯಲ್ಲ. ಉತ್ಪಾದನೆ ಎಂದರೆ ಪ್ರಕೃತಿ ದತ್ತವಾಗಿ ಲಭ್ಯವಿರುವ ವಸ್ತುಗಳನ್ನು ಕೆಲವೊಂದು ಕ್ರಿಯೆಗಳ ಮೂಲಕ ಉಪಯೋಗ ಜನ್ಯವಾಗಿ ಮಾಡುವುದು. ಹೀಗೆ ಉಪಯೋಗ ಜನ್ಯವಾದ ವಸ್ತುವಿನ ಉಪಭೋಗದಿಂದ ಮನುಷ್ಯನ ಬೇಡಿಕೆಗಳನ್ನು ಈಡೇರಿಸಿಕೊಳ್ಳಬಹುದಾಗಿದೆ. ಕೆಲವೊಂದು ವೇಳೆ ಸ್ವಾಭಾವಿಕವಾಗಿ ಲಭ್ಯವಿರುವ ವಸ್ತು ಗಳನ್ನು ಸಾಮಾನ್ಯವಾದ ಕ್ರಿಯೆಗಳಿಗೆ ಒಳಪಡಿಸಿ ಉಪಯೋಗ ಜನ್ಯವಾಗಿಸಲಾಗುತ್ತದೆ. ಇನ್ನೂ ಕೆಲವು ಸಂದರ್ಭಗಳಲ್ಲಿ ಹಲವು ವಸ್ತುಗಳನ್ನು ಸೇರಿಸಿ ಬಹಳ ಕ್ಲಿಷ್ಟಕರವಾದ ಉತ್ಪಾದನಾ ಪ್ರಕ್ರಿಯೆಗಳ ಮೂಲಕ ಉಪಯೋಗ ಜನ್ಯವಾಗಿಸಲಾಗುತ್ತದೆ. ಆದರೆ ಉತ್ಪಾದನೆಯ ಮುಖ್ಯ ಉದ್ದೇಶ ವಸ್ತುಗಳನ್ನು ಮನುಷ್ಯ (ಬಯಕೆಗಳ) ಅಗತ್ಯಗಳನ್ನು ಈಡೇರಿಸುವಂತೆ ಸಿದ್ಧಗೊಳಿಸುವುದೇ ಆಗಿದೆ. ಹೀಗೆ ವಸ್ತುಗಳು ಉಪಯೋಗ ಜನ್ಯ ವಾಗುವುದು ಎಂದರೆ ಅದರಲ್ಲಿ ಈಗಾಗಲೇ ಇರುವ ಗುಣಗಳನ್ನು ಗುರುತಿಸಿ ಬಳಕೆಗೆ ಸಿದ್ಧಗೊಳಿಸುವುದು ಅಥವಾ ತಂತ್ರಜ್ಞಾನ ಮತ್ತು ಶ್ರಮಶಕ್ತಿಯನ್ನು ಬಳಸಿ ಅದರಲ್ಲಿರುವ ಉಪಯುಕ್ತತೆಯನ್ನು ಹೆಚ್ಚು ಮಾಡುವುದಾಗಿದೆ.
ಈ ರೀತಿಯಲ್ಲಿ ಉಪಯುಕ್ತತೆಯನ್ನು ಗುರುತಿಸುವ ಮತ್ತು ವೃದ್ದಿಸುವ ಕ್ರಿಯೆಯನ್ನು ಮೂರು ವಿಧವಾಗಿ ವಿಂಗಡಿಸಲಾಗಿದೆ.
(i). ಸ್ವರೂಪದ ಸಂಬಂಧಿ ಉಪಯುಕ್ತತೆ
ಒಂದು ವಸ್ತುವಿನ ಆಕಾರ, ಬಣ್ಣ, ವಾಸನೆ, ತೂಕ, ಗಾತ್ರ ಇತ್ಯಾದಿ ಸಂರಚನೆಯಲ್ಲಿ ಅವಶ್ಯಕವಿರುವುದನ್ನು ಉಳಿಸಿ ನಿರುಪಯುಕ್ತವಾದುದನ್ನು ಅಳಿಸಿದಾಗ, ಅದರ ಉಪಯುಕ್ತತೆ ಅಧಿಕವಾಗುತ್ತದೆ. ಉದಾಹರಣೆಗೆ ಮರವನ್ನು ಸೀಳಿ ಅದರಿಂದ ಹಲಗೆಗಳನ್ನು ಮಾಡಿ, ಅನುಪಯುಕ್ತ ಭಾಗವನ್ನು ಬೇರ್ಪಡಿಸಿದಾಗ ಹಲಗೆಗಳನ್ನು ಪೀಠೋಪಕರಣಗಳಿಗೆ ಸಲೀಸಲಾಗಿ ಬಳಸಬಹುದು, ಅಂತೆಯೇ ಬೇರ್ಪಡಿಸಿದ ಭಾಗವನ್ನು ಉರುವಲಾಗಿ ಉಪಯೋಗಿಸಬಹುದು. ಹಾಗೆಯೇ ಕಾಫಿ ಬೀಜವನ್ನು ಗಿಡದಿಂದ ಕಿತ್ತು, ಪಲ್ಪ್ ಮಾಡಿದಾಗ ಕಾಫಿ ಬೀಜದ ನಿರುಪಯುಕ್ತ ಭಾಗಗಳು ಅಳಿದು ಬೀಜದ ಉಪಯುಕ್ತತೆ ಹೆಚ್ಚಾಗುತ್ತದೆ. ಹೀಗೆ ಮೂಲ ಸ್ವರೂಪದಲ್ಲಿ ಕೆಲವೊಂದು ಬದಲಾವಣೆಗಳನ್ನು ತರುವ ಕ್ರಿಯೆಗಳಿಂದ ವಸ್ತುವಿನ ಉಪಯುಕ್ತತೆ ಹೆಚ್ಚಾಗುತ್ತದೆ. ಇಂತಹ ಕ್ರಿಯೆಗಳು ಮೂಲ ಸ್ವರೂಪದಲ್ಲಿ ಕೆಲವೊಂದು ಬದಲಾವಣೆಗಳನ್ನು ತರುವುದರಿಂದ ಇದನ್ನು ಸ್ವರೂಪದ ಉಪಯುಕ್ತತೆ ಎಂದು ಕರೆಯಲಾಗಿದೆ.
(ii). ಜಾಗ ಪ್ರದೇಶ ಸಂಬಂಧಿ ಉಪಯುಕ್ತತೆ
ವಸ್ತುವಿನ ಉಪಯುಕ್ತತತೆಯನ್ನು ಒಂದು ಪ್ರದೇಶಕ್ಕೆ ಸಂಬಂಧಿಸಿದಂತೆಯೂ ವಿವರಿಸಬಹುದಾಗಿದೆ. ವಸ್ತುವಿಗೆ ಒಂದು ಜಾಗದಲ್ಲಿ ಅದು ಲಭ್ಯವಿರುವ ಪ್ರದೇಶಗಳಿಗಿಂತ ಹೆಚ್ಚು ಬೇಡಿಕೆಯಿರುವ ಸಾಧ್ಯತೆಗಳಿವೆ. ಈ ಕಾರಣದಿಂದಾಗಿ ಅವುಗಳನ್ನು ಎಲ್ಲಿ ಬೇಡಿಕೆಯಿದೆಯೋ ಅಲ್ಲಿಗೆ ಸಾಗಾಟ ಮಾಡಲಾಗುತ್ತದೆ. ಉದಾಹರಣೆಗೆ ಮಧ್ಯ ಪೂರ್ವದಲ್ಲಿ ಲಭ್ಯವಿರುವ ತೈಲೋತ್ಪನ್ನಗಳಿಗೆ ಜಗತ್ತಿನಾದ್ಯಂತ ಬೇಡಿಕೆಯಿದೆ. ಹೀಗಾಗಿ ತೈಲೋತ್ಪನ್ನಗಳು ಇವತ್ತು ಜಗತ್ತಿನಾದ್ಯಂತ ಬಿಕರಿಯಾಗುತ್ತಿವೆ. ಈ ಕಾರಣದಿಂದ ಇದು ಪ್ರಮುಖ ವಾಣಿಜ್ಯೋತ್ಪನ್ನವಾಗಿವೆ.
(iii). ಕಾಲ ಸಂಬಂಧೀ ಉಪಯುಕ್ತತೆ
ವಸ್ತುವಿನ ಉಪಯುಕ್ತತೆ ಕಾಲಕ್ಕೆ ಸಂಬಂಧಿಸಿದಂತೆಯೂ ಬದಲಾಗುತ್ತದೆ. ಹಾಗಾಗಿ ಒಂದು ಸಮಯದಲ್ಲಿ ಉತ್ಪಾದನೆಯಾಗುವ ವಸ್ತು ಇನ್ನೊಂದು ಕಾಲದಲ್ಲಿ ಬೇಡಿಕೆಯಲ್ಲಿರಬಹುದು. ರೈತನೊಬ್ಬ ಒಂದು ಋತುವಿನಲ್ಲಿ ಬೆಳೆಯುವ ದವಸ ಧಾನ್ಯಗಳನ್ನು ವರ್ಷದುದ್ದಕ್ಕೂ ಬಳಸುತ್ತಾನೆ. ಹಾಗಾಗಿ ಬೆಳೆಯುವ ಸಮಯ ಅಥವಾ ಫಸಲಿನ ಸಮಯದಲ್ಲಿ ಅದಕ್ಕೆ ಬೇಡಿಕೆ ಕಡಿಮೆಯಿರಬಹುದು. ಆದರೆ ಅದನ್ನು ಸಂರಕ್ಷಿಸಿ ಇಟ್ಟಲ್ಲಿ ಉಳಿದ ಸಮಯದಲ್ಲಿಯೂ ಅದು ಬೇಡಿಕೆಯಲ್ಲಿರುವುದರಿಂದ ಅಧಿಕ ಬೆಲೆಯಾಗಬಹುದು. ಈ ಕಾರಣದಿಂದ ವಸ್ತುಗಳನ್ನು ಗೋದಾಮುಗಳಲ್ಲಿ ಸಂಗ್ರಹಿಸಿಡಬೇಕಾದ ಅಗತ್ಯವಿದೆ. ಸುಡುಮದ್ದುಗಳು ದಿನನಿತ್ಯ ಉಪಯೋಗವಾಗುವುದಿಲ್ಲ. ಕೇವಲ ಹಬ್ಬ ಹರಿದಿನಗಳಲ್ಲಿ ಮಾತ್ರ ಉಪಯೋಗವಾಗುತ್ತವೆ. ಹಾಗಾಗಿ ಅವುಗಳನ್ನು ದಾಸ್ತಾನು ಮಾಡಿ ಇಟ್ಟುಕೊಳ್ಳು ವುದರಿಂದ ಬೇಡಿಕೆ ಇರುವ ಸಮಯದಲ್ಲಿ ಪೂರೈಕೆ ಮಾಡಬಹುದಾಗಿದೆ.
ಇಂದಿನ ಆಧುನಿಕ ಯುಗದಲ್ಲಿ ಮನುಷ್ಯನ ಬೇಡಿಕೆಗಳು, ಉತ್ಪಾದನಾ ವಿಧಾನಗಳು, ಉತ್ಪಾದನಾ ಸಂಬಂಧಿ ಮನುಷ್ಯ ಸಂಬಂಧಗಳು ಬಹಳ ಜಟಿಲವಾಗಿರುವ ಕಾರಣ ಉತ್ಪಾದನಾ ವ್ಯವಸ್ಥೆಯೂ ಜಟಿಲವಾಗಿಯೇ ಇದೆ. ಹೀಗಾಗಿ ಉತ್ಪಾದನಾ ವ್ಯವಸ್ಥೆಯ ಎಳೆಗಳನ್ನು ಜಾಗರೂಕತೆಯಿಂದ ಗುರುತಿಸಿಕೊಂಡು ಮುಂದುವರಿಯಬೇಕಾದದ್ದು ಅವಶ್ಯಕ.
ಉತ್ಪಾದನಾ ವ್ಯವಸ್ಥೆಯ ಪ್ರಮುಖ ಪರಿಕರಗಳು
೧. ಭೂಮಿ, ೨. ಕಾರ್ಮಿಕ ಶಕ್ತಿ, ೩. ಬಂಡವಾಳ ಮತ್ತು ೪. ವ್ಯವಸ್ಥಾಪನೆ ಅಥವಾ ಸಂಘಟನೆ.
೧. ಭೂಮಿ : ಭೂಮಿ ಉತ್ಪಾದನಾ ವ್ಯವಸ್ಥೆಯಲ್ಲಿ ಪ್ರಕೃತಿದತ್ತವಾಗಿ ಲಭ್ಯವಿರುವ ಅಮೂಲ್ಯ ಸಂಪನ್ಮೂಲವಾಗಿದೆ. ಭೂಮಿ ಒಂದರ್ಥದಲ್ಲಿ ಜೀವನಾಧಾರವೂ ಆಗಿದೆ. ಭೂಮಿ ಎನ್ನುವಾಗ ಭೂಮಿಯ ಮೇಲಿರುವ ಸಸ್ಯ ಸಂಪತ್ತು, ಖನಿಜ, ಜಲ, ಹೀಗೆ ಭೂಮಿಯ ಮೇಲಿರುವ ಮತ್ತು ಒಳಗಿರುವ ಎಲ್ಲ ಸ್ವಾಭಾವಿಕ ಸಂಪತ್ತನ್ನು ಒಳಗೊಳ್ಳುತ್ತದೆ. ಭೂಮಿಯನ್ನು ಜನಸಮುದಾಯ ತನ್ನ ಉಪಯೋಗಕ್ಕೆ ಅಗತ್ಯಗಳಿಗನುಸಾರವಾಗಿ ಮತ್ತು ಜನದಟ್ಟಣೆಗಳಿಗನುಗುಣವಾಗಿ ಬಳಸಿಕೊಳ್ಳುತ್ತದೆ. ಸಾಮಾನ್ಯವಾಗಿ ಜನದಟ್ಟಣೆ ಅಧಿಕವಿರುವ ಕಡೆಯಲ್ಲಿ ಲಭ್ಯವಿರುವ ತಲಾವಾರು ಭೂಮಿಯ ಪ್ರಮಾಣ ಕಡಿಮೆಯಿರುವ ಕಾರಣ ಅತಿಶಯ ವರ್ಧಿತ (Intensive) ಉತ್ಪಾದನಾ ಕ್ರಮದಲ್ಲಿ ರೀತಿಯಲ್ಲಿ ಬಳಸಿಕೊಳ್ಳ ಲಾಗುತ್ತದೆ. ಜನದಟ್ಟಣೆ ವಿರಳವಾಗಿರುವ ಪ್ರದೇಶಗಳಲ್ಲಿ ವ್ಯಾಪಕ ಉತ್ಪಾದನಾ ರೀತಿಯಲ್ಲಿ ಭೂಮಿಯನ್ನು ಬಳಸಿಕೊಳ್ಳಲಾಗುತ್ತದೆ. ಅತಿಶಯ ವರ್ಧಿತ ಕ್ರಮವೆಂದರೆ ಲಭ್ಯವಿರುವ ಸಣ್ಣ ಭೂ ಪ್ರದೇಶದಲ್ಲಿ ರಸಗೊಬ್ಬರ, ಆಧುನಿಕ ಕ್ರಮ ವಿಧಾನದ ಮೂಲಕ ಅತಿ ಹೆಚ್ಚು ಉತ್ಪಾದನೆಯನ್ನು ಮಾಡಲು ಪ್ರಯತ್ನಿಸುವುದು. ಉದಾಹರಣೆಗೆ ಒಂದು ಕುಟುಂಬಕ್ಕೆ ಒಂದೆಕರೆ ಜಾಗ ಮಾತ್ರ ಇದೆ ಎಂದಿಟ್ಟುಕೊಳ್ಳೋಣ. ಕುಟುಂಬದ ಆದಾಯವನ್ನು ಅಧಿಕಗೊಳಿಸಬೇಕಿದ್ದರೆ ಅಧಿಕ ಸಂಪನ್ಮೂಲದ ಅವಶ್ಯಕತೆ ಉಂಟಾಗುತ್ತದೆ. ಇಂತಹ ಸಂದರ್ಭದಲ್ಲಿ ಕುಟುಂಬದ ಮುಂದಿರುವ ಆಯ್ಕೆಗಳು ಎರಡು : ೧. ಹೆಚ್ಚುವರಿ ಭೂಮಿಯನ್ನು ಹೊಂದುವ ಮೂಲಕ ಉತ್ಪಾದನೆಯನ್ನು ಅಧಿಕಗೊಳಿಸುವುದು, ೨. ಲಭ್ಯವಿರುವ ಭೂಮಿಯನ್ನು ಅಧಿಕ ಉತ್ಪಾದನೆ ಬರುವಂತೆ ದುಡಿಸಿಕೊಳ್ಳುವುದು. ಅರ್ಥಾತ್ ರಸಗೊಬ್ಬರ, ಆಧುನಿಕ ಕ್ರಮ ವಿಧಾನ ಇತ್ಯಾದಿಗಳ ಮೂಲಕ ಉತ್ಪಾದನೆಯನ್ನು ಅಧಿಕಗೊಳಿಸುವುದಾಗಿದೆ.  ಯಾವ ರೀತಿಯಲ್ಲಿ ಭೂಮಿಯನ್ನು ಉಪಯೋಗಿಸುವ ಮೂಲಕ ಆದಾಯವನ್ನು, ಸಂಪತ್ತನ್ನು ಅಧಿಕಗೊಳಿಸಬಹುದೆನ್ನುವುದು ಜನಸಂಖ್ಯೆ, ಭೂಮಿಯ ವಿಸ್ತಾರ, ಜೀವನ ಕ್ರಮ ಇತ್ಯಾದಿ ಅಂಶಗಳನ್ನು ಆಧರಿಸಿದೆ. ಆದರೆ ಪ್ರಮುಖವಾಗಿ ಗಮನಿಸಲೇಬೇಕಾದ ಅಂಶ ಎಂದರೆ ಒಂದು ಮಟ್ಟದವರೆಗೆ ಸೀಮಿತ ಭೂಮಿಯ ಮೇಲೆ ಅಧಿಕ ರಸಗೊಬ್ಬರ, ಆಧುನಿಕ ತಂತ್ರಜ್ಞಾನವನ್ನು ಪ್ರಯೋಗಿಸಿ, ಹೆಚ್ಚುವರಿ ದುಡಿಸಿಕೊಳ್ಳಬಹುದೇ ಹೊರತು, ಆ ನಂತರ ಅದರಿಂದ ಪ್ರಯೋಜನವಾಗುವುದಿಲ್ಲ. ಒಂದು ನಿರ್ದಿಷ್ಟ ಮಟ್ಟದ ನಂತರ ಮಾಡುವ ಹೆಚ್ಚುವರಿ ಖರ್ಚು, ಲಾಭದಾಯಕವಾಗಿರುವುದಿಲ್ಲ. ಇಂತಹ ಸ್ವಭಾವವನ್ನು ಸೀಮಾಂತ ತುಷ್ಟಿಗುಣ ಸಿದ್ಧಾಂತ (Diminishing Renturns) ಎಂದು ಕರೆಯಲಾಗುತ್ತದೆ.
ಶ್ರಮಿಕ ಶಕ್ತಿ : ಪ್ರಕೃತಿಯಲ್ಲಿ ದೊರೆಯುವ ಯಾವುದೇ ವಸ್ತು ಉಪಯುಕ್ತವಾಗ ಬೇಕಾದರೆ ಅದರ ಮೇಲೆ ಮನುಷ್ಯನ ಶ್ರಮದ ವಿನಿಯೋಗವಾಗಬೇಕಾಗುತ್ತದೆ. ಪ್ರಯೋಗಿಸಲ್ಪಡುವ ಮಾನವ ಶ್ರಮದ ಪ್ರಮಾಣದಲ್ಲಿ ವ್ಯತ್ಯಾಸವಿರಬಹುದಾದರೂ, ಶ್ರಮದ ಅವಶ್ಯಕತೆಯಂತೂ ಇದ್ದೇ ಇದೆ. ಹಾಗಾಗಿ ಯಾವುದೇ ವಸ್ತು, ಯಾ ಸಂಪತ್ತಿನ ಮಲ್ಯ ವರ್ಧನೆಗೆ  ಮನುಷ್ಯ ಪ್ರಯತ್ನದ ರೂಪದಲ್ಲಿ ಶ್ರಮದ ವಿನಿಯೋಗವಾಗುತ್ತದೆ ಎನ್ನುವುದನ್ನು ಗಮನಿಸಬೇಕಾಗಿದೆ. ಯಾವುದೇ ವಸ್ತುವಿನ ಮಲ್ಯ ವರ್ಧನೆಯಲ್ಲಿ ವಿನಿಯೋಗವಾಗುವ ಶ್ರಮಕ್ಕೆ ಸಿಗುವ ಫಲವನ್ನು ಕೂಲಿ ಎಂದು ಕರೆಯಲಾಗುತ್ತದೆ. ಅರ್ಥಾತ್ ಉತ್ಪಾದನಾ ಪ್ರಕ್ರಿಯೆಯಲ್ಲಿ ಉಪಯೋಗವಾಗುವ ಶ್ರಮಿಕ ಶಕ್ತಿಗೆ ದೊರೆಯುವ ಸಂಭಾವನೆಯೇ ಕೂಲಿಯಾಗಿದೆ.
ಶ್ರಮಿಕ ಶಕ್ತಿಯು ಉತ್ಪಾದನೆಯ ಪರಿಕರಗಳಲ್ಲಿ ಒಂದು ಎನ್ನುವ ಅಂಶವನ್ನು ಈಗಾಗಲೇ ತಿಳಿಸಲಾಗಿದೆ. ಆದರೆ ಉಳಿದೆಲ್ಲ ಉತ್ಪಾದನಾ ಪರಿಕರಗಳಿಗಿಂತ ಶ್ರಮಿಕ ಶಕ್ತಿಯು ಪ್ರಮುಖವಾಗಿದೆ. ಯಾಕೆಂದರೆ ಇದಕ್ಕೆ ಮಿಕ್ಕುಳಿದ ಉತ್ಪಾದನಾ ಪರಿಕರಗಳಿಗಿಂತ ವಿಶೇಷವಾದ ವಿಭಿನ್ನವಾದ ಕೆಲವು ಗುಣಲಕ್ಷಣಗಳಿವೆ. ಆ ವಿಶೇಷ ಗುಣಲಕ್ಷಣಗಳು ಯಾವುವೆಂದರೆ :
೧. ಶ್ರಮಿಕ ಶಕ್ತಿಯು (ಕಾರ್ಮಿಕನಿಂದ) ಯಾ ಶ್ರಮಜೀವಿಯಿಂದ ಬೇರ್ಪಡಿಸಲು ಸಾಧ್ಯವಿಲ್ಲ. ಉದಾಹರಣೆಗೆ ಯಾವುದೇ ಒಂದು ಕೆಲಸಕ್ಕೆ ಶ್ರಮಿಕ ಶಕ್ತಿಯ ಅಗತ್ಯವಿದ್ದರೆ ಆಗ ಅಂತಹ ಶಕ್ತಿಯು ಶ್ರಮಜೀವಿಯ ದೇಹದ ಮೂಲಕ ವಿನಿಯೋಗವಾಗುತ್ತದೆ. ಶ್ರಮಜೀವಿಯೊಬ್ಬನಿಂದ ಅವನ ಶ್ರಮಶಕ್ತಿಯನ್ನು ಬೇರ್ಪಡಿಸಲು ಸಾಧ್ಯವಿಲ್ಲ. ಆದರೆ ಬಂಡವಾಳಿಗನಿಂದ ಅವನ ಬಂಡವಾಳವನ್ನು ಬೇರ್ಪಡಿಸಬಹುದು. ಭೂಮಾಲಿಕನಿಂದ ಭೂಮಿಯನ್ನು ಬೇರ್ಪಡಿಸಬಹುದು.
೨. ಶ್ರಮ ಶಕ್ತಿಯನ್ನು ಮಾರಾಟ ಮಾಡುವ ಶ್ರಮಿಕ, ಶ್ರಮದ ಸಂಪತ್ತಿನ ಒಡೆಯನಾಗಿಯೇ ಉಳಿಯುತ್ತಾನೆ.
೩. ಶ್ರಮ ಶಕ್ತಿಯನ್ನು ಕಾಪಾಡಲು ಆಗುವುದಿಲ್ಲ. ಅಂದರೆ ಶ್ರಮ ಶಕ್ತಿಯನ್ನು ನಾವು ನಿರಂತರವಾಗಿ ಬಳಸುತ್ತಿದ್ದಾಗ ಮಾತ್ರ ಅದರಿಂದ ಗರಿಷ್ಠ ಪ್ರಯೋಜನವಾಗುತ್ತದೆ. ಉದಾಹರಣೆಗೆ ಒಂದು ದಿನ ದುಡಿಯುದಿದ್ದರೆ, ಆ ದಿನದ ಶ್ರಮ ಶಕ್ತಿಯು ನಷ್ಟವಾಗಿ ಹೋಗುತ್ತದೆ. ಈ ಕಾರಣದಿಂದಲೇ ನಿರುದ್ಯೋಗವಿದ್ದಾಗ  ಒಂದು ದೇಶದ ಅಮೂಲ್ಯ ಸಂಪನ್ಮೂಲವಾದ ಶ್ರಮ ಶಕ್ತಿಯು ಪೋಲಾಗುತ್ತದೆ ಮತ್ತು ಆ ಮೂಲಕ ಅರ್ಥ ವ್ಯವಸ್ಥೆಗೆ ನಷ್ಟ ಉಂಟಾಗುತ್ತದೆ.
೪. ಶ್ರಮ ಶಕ್ತಿಗೆ ಒಂದೊಮ್ಮೆ ಅತ್ಯಧಿಕ ಬೇಡಿಕೆ ಕಂಡು ಬಂದರೆ ಅಲ್ಪಾವಧಿಯಲ್ಲಿ ಅದರ ಪೂರೈಕೆಯನ್ನು ಹೆಚ್ಚು ಮಾಡಲು ಆಗುವುದಿಲ್ಲ.
೫. ಬಂಡವಾಳಕ್ಕಿರುವ ಚಲನಶೀಲತೆಯು ಶ್ರಮಿಕ ಶಕ್ತಿಗೆ ಇಲ್ಲ. ಯಾಕೆಂದರೆ ಶ್ರಮ ಶಕ್ತಿಯು ಶ್ರಮಿಕನೊಂದಿಗೆ ಮಿಳಿತವಾಗಿರುವುದರಿಂದ ಮತ್ತು ಶ್ರಮಿಕನು ಒಂದು ಸಾಂಸ್ಕೃತಿಕ, ಸಾಮಾಜಿಕ ಪರಂಪರೆಯನ್ನು ಹಂಚಿಕೊಂಡಿರುವುದರಿಂದ ಅವನ ಚಲನಶೀಲತೆಯು ಹಲವಾರು ಅಂಶಗಳನ್ನು ಆಧರಿಸಿದೆ.
೬. ಶ್ರಮಿಕ ಶಕ್ತಿಯ ಗುಣಮಟ್ಟವು ಶ್ರಮಜೀವಿಯ ಗುಣಮಟ್ಟವನ್ನು ಆಧರಿಸಿದೆ.
ಈ ಮೇಲೆ ಹೇಳಿದ ವಿಶೇಷತೆಗಳು ಶ್ರಮಶಕ್ತಿಯ ಮಹತ್ವವನ್ನು ಬಿಂಬಿಸುವ ಕೆಲವು ಅಂಶಗಳು ಮಾತ್ರ. ಶ್ರಮಶಕ್ತಿಯಿಂದ ಗರಿಷ್ಠ ಉಪಯೋಗ ಪಡೆಯುವ ದೃಷ್ಟಿಯಿಂದ ಪರಿಣತಿ ಯಾ ವಿಶೇಷ ಪರಿಣತಿಯನ್ನು ಸಾಧಿಸುವ ಬಗ್ಗೆ ಆಡಂಸ್ಮಿತ್ ಈ ಕೆಳಗಿನಂತೆ ವಿವರಿಸುತ್ತಾನೆ. ವಿಶೇಷ ಪರಿಣತಿ ಎಂದರೆ ಒಬ್ಬ ಶ್ರಮಿಕ ಹಲವಾರು ಕಾರ್ಯಗಳನ್ನು ಮಾಡುವ ಬದಲಿಗೆ, ಅವನಿಗೆ ಒಲವಿರುವ, ಅಥವಾ ಅವನು ಯಾವ ಅಂಶದಲ್ಲಿ ಗಟ್ಟಿಗನಾಗಿರುತ್ತನೋ ಅಂತಹ ಕಾರ್ಯವನ್ನು ಮಾತ್ರ ಮಾಡುತ್ತಾ ಹೋಗುವುದು. ಇದರಿಂದಾಗಿ ಒಬ್ಬ ಶ್ರಮಿಕನಿಗೆ ಒಂದು ನಿರ್ದಿಷ್ಟ ಕಾರ್ಯದಲ್ಲಿ ಅಪಾರವಾದ ಪರಿಣತಿ ಮತ್ತು eನ ಲಭ್ಯವಾಗುತ್ತದೆ. ಇದರಿಂದ ಅವನಿಗೂ ಅಧಿಕ ಪ್ರಯೋಜನವಾಗುತ್ತದೆ. ಉತ್ಪಾದನೆ ವೃದ್ದಿಯಾಗುತ್ತದೆ ಮತ್ತು ಅನ್ವೇಷಣೆಗಳೂ ಸಾಧ್ಯವಾಗುತ್ತದೆ. ಆದರೆ ಪರಿಣತಿ ಹೊಂದುವುದರಿಂದ ಕೆಲವೊಂದು ನಷ್ಟಗಳು ಯಾ ದುಷ್ಪರಿಣಾಮಗಳೂ ಇವೆ ಎನ್ನುವ ಅಂಶವನ್ನು ನಾವು ಮನಗಾಣ ಬೇಕಿದೆ.
ಬಂಡವಾಳ : ಆಧುನಿಕ ಯುಗದಲ್ಲಿ ಬಂಡವಾಳವು ಅತ್ಯಂತ ಮಹತ್ವದ ಸಂಗತಿಯಾಗಿದೆ. ಯಾಕೆಂದರೆ ಬಂಡವಾಳದ ಬೆಳವಣಿಗೆ ಆಧುನೀಕತೆಯ ಪ್ರಸರಣದಲ್ಲಿ ಪ್ರಮುಖ ಪಾತ್ರವಹಿಸಿದೆ ಎಂದು ಹೇಳಲಾಗಿದೆ. ಬಂಡವಾಳ ಎಂದರೆ ಹಣ ಎನ್ನುವ ಸಮಾನ್ಯವಾದ  ತಪ್ಪು ತಿಳುವಳಿಕೆ ಪ್ರಚಲಿತದಲ್ಲಿದೆ. ಆದರೆ ಬಂಡವಾಳವೆಂದರೆ ಹಣವಲ್ಲ. ಬಂಡವಾಳವೆಂದರೆ ಸಂಪನ್ಮೂಲನದ ಉತ್ಕೃರ್ಷೆ. ಯಾವ ಸಂಪನ್ಮೂಲವನ್ನು ಬೀಜ ರೂಪದಲ್ಲಿ ಬಳಸಿ ತನ್ಮೂಲಕ ಇನ್ನೂ ಅಧಿಕ ಸಂಪತ್ತಿನ ಸಂಚಯನಕ್ಕೆ ದಾರಿ ಮಾಡಿಕೊಡಲಾಗುತ್ತದೋ, ಅಂತಹ ಮೂಲರೂಪದ ಯಾ ಬೀಜ ರೂಪದ ಸಂಪತ್ತನ್ನು ಬಂಡವಾಳ ಎಂದು ಕರೆಯಲಾಗುತ್ತದೆ. ಹಾಗಾಗಿ ವ್ಯಾಪಾರದಲ್ಲಿ, ವಾಣಿಜ್ಯ ವ್ಯವಸ್ಥೆಯಲ್ಲಿ ಲಾಭಗಳಿಸುವ ಉದ್ದೇಶದಿಂದ ಉಪಯೋಗಿಸಲಾಗುವ ಹಣವನ್ನು ಬಂಡವಾಳ ಎಂದು ಕರೆಯಬಹುದು. ಬಂಡವಾಳ ಉಪಯೋಗಿಸುವಾಗ ಹಣ ರೂಪಾಂತರ ಹೊಂದಿ ಇತರ ಆಸ್ತಿಗಳಾಗುತ್ತದೆ, ಆದರೆ ಇತರ ಆಸ್ತಿಗಳು ವಸ್ತು ಯಾ ಸೇವೆಯನ್ನು ಉತ್ಪಾದಿಸುವ ಮೂಲಕ ಮತ್ತೆ ಹಣಗಳಿಕೆಗೆ  ಕಾರಣವಾಗುತ್ತವೆ. ಉದಾಹರಣೆಗೆ ಒಂದು ಲಕ್ಷ ರೂಪಾಯಿನ್ನು ತೊಡಗಿಸಿ ಒಂದು ಟ್ಯಾಕ್ಸಿಯನ್ನು ಖರೀದಿಸಲಾಯಿತು ಎಂದು ತಿಳಿಯೋಣ. ಇಲ್ಲಿನ ಉದ್ದೇಶ  ಟ್ಯಾಕ್ಸಿಯನ್ನು ಬಾಡಿಗೆಗೆ ಓಡಿಸಿ, ನಂತರದಲ್ಲಿ ಟ್ಯಾಕ್ಸಿಯನ್ನು ಖರೀದಿಸಲು ಉಪಯೋಗಿಸಿದ ಹಣ ಹಾಗೂ ಅದನ್ನು ಬಾಡಿಗೆ ಓಡಿಸಲು ಖರ್ಚಾಗುವ ಹಣವನ್ನು ಮತ್ತೆ ಗಳಿಸುವುದೇ ಆಗಿದೆ. ಟ್ಯಾಕ್ಸಿಯನ್ನು ಖರೀದಿಸಲು ವಿನಿಯೋಗಿಸಿದ ಒಂದು ಲಕ್ಷ ಮತ್ತು ಅದನ್ನು ಓಡಿಸಲು ಆಗುವ ಖರ್ಚು ಒಂದೈದು ವರ್ಷದಲ್ಲಿ ಪೂರ್ತಿಯಾಗಿ ಗಳಿಸಿದ ಮೇಲೆ. ತದನಂತರದಲ್ಲಿ ಬರುವ ಎಲ್ಲ ಆದಾಯವೂ ಲಾಭವೇ ಆಗುತ್ತದೆ. ಆದರೆ ಇಂತಹ ಲಾಭವನ್ನು ಗಳಿಸುವ ಮೊದಲು ಒಂದು ಲಕ್ಷ ರೂಪಾಯಿ ವಿನಿಯೋಗಿಸುವ ಆರ್ಥಿಕ ಶಕ್ತಿ ಬಹಳ ಅಗತ್ಯ. ಇಂತಹ ಶಕ್ತಿ ನಿಮ್ಮ ಸಂಚಿತ ಉಳಿತಾಯಗಳ ಮೂಲಕ ಬರಬಹುದು ಇಲ್ಲವೇ ಹಣವನ್ನು ಸಾಲವಾಗಿ ಇತರರಿಂದ ಪಡೆಯುವ ಮೂಲಕ ಗಳಿಸಿ ಕೊಳ್ಳಬಹುದು.
ಬಂಡವಾಳಗಳಲ್ಲಿ ಹಲವಾರು ರೀತಿಯ ಬಂಡವಾಳಗಳಿವೆ. ಸಾಮಾನ್ಯವಾಗಿರುವ ವರ್ಗೀಕರಣಗಳು :
ಸ್ಥಿರ ಬಂಡವಾಳ ಮತ್ತು ಆವರ್ತನ ಬಂಡವಾಳ : ಸ್ಥಿರ ಬಂಡವಾಳವೆಂದರೆ ಯಾವ ಹಣ ಯಾ ಸಂಪತ್ತು ಬಹುದೀರ್ಘಕಾಲ ಸ್ಥಿರೀಕರಣ ಸ್ಥಿತಿಯಲ್ಲಿ ಉಳಿಯುವುದೋ ಅದು. ಉದಾಹರಣೆಗೆ ಭೂಮಿ, ಯಂತ್ರ, ಸ್ಥಾವರಗಳಲ್ಲಿ ವಿನಿಯೋಗಿಸಲಾದ ಸಂಪತ್ತು ಬಹುದೀರ್ಘಕಾಲ ಘನೀಕೃತ, ಯಾ ಸ್ಥಿರೀಕೃತ ಸ್ಥಿತಿಯಲ್ಲಿ ಉಳಿಯುವ ಕಾರಣ ಅವುಗಳನ್ನು ಸ್ಥಿರ ಬಂಡವಾಳ ಎಂದು ಕರೆಯುತ್ತಾರೆ. ಸಾಮಾನ್ಯವಾಗಿ ಈ ರೀತಿಯ ಬಂಡವಾಳವನ್ನು ವ್ಯಾಪಾರ ವಹಿವಾಟು ನಡೆಯುವಷ್ಟು ಕಾಲವೂ ನಗದೀಕರಣ ಮಾಡಲು ಆಗುವುದಿಲ್ಲ. ವ್ಯಾಪಾರ ವಹಿವಾಟವನ್ನು ಮುಚ್ಚುವ ಸಂದರ್ಭಗಳಲ್ಲಿ ಮಾತ್ರ ಇವುಗಳನ್ನು ನಗದೀಕರಿಸಲಾಗುತ್ತದೆ. ಆವರ್ತನ ಬಂಡವಾಳ ಯಾ ತಾತ್ಕಾಲಿಕ ಬಂಡವಾಳವೆಂದರೆ ಯಾವುದು ತಾತ್ಕಾಲಿಕವಾಗಿ ಬಂಡವಾಳವಾಗಿ ವಿನಿಯೋಗಿಸಲ್ಪಡುತ್ತದೆಯೋ ಅಂತಹ ಸಂಪತ್ತು. ಬಂಡವಾಳ ಯಾವಾಗಲೂ ಹಣದ ರೂಪಾಂತರಗೊಳ್ಳುವಿಕೆಯಾಗಿದೆ. ಅಂದರೆ ಹಣದಿಂದ ಇದು ಇನ್ನೊಂದು ವಸ್ತು ಯಾ ಸೇವೆಯಾಗಿ ರೂಪಾಂತರ ಹೊಂದುವುದು. ಇಂತಹ ರೂಪಾಂತರ ಹೊಂದಿದ ಸೇವೆಯಾ ಸರಕು ಪುನಃ ಹಣವಾಗಿ ರೂಪಾಂತರ ಹೊಂದಲು ಕಡಿಮೆ ಸಮಯ ತೆಗೆದುಕೊಂಡರೆ ಆಗ ಹಣವನ್ನು ತಾತ್ಕಾಲಿಕ ಬಂಡವಾಳವಾಗಿ ಪರಿಗಣಿಸಬಹುದಾಗಿದೆ. ಕಚ್ಚಾ ಸಾಮಗ್ರಿಗಳನ್ನು ಮಾರುಕಟ್ಟೆಯಲ್ಲಿ ಖರೀದಿಸಿ ಅದನ್ನು ಸಿದ್ಧ ವಸ್ತುಗಳಾಗಿ ಮಾರಾಟ ಮಾಡಿ, ಮತ್ತೆ ಹಣವನ್ನು ಪಡೆಯುತ್ತೇವೆ. ಹೀಗೆ ಕಚ್ಚಾ ಸಾಮಗ್ರಿಯನ್ನು ಸಿದ್ಧ ವಸ್ತುವಾಗಿ ಮಾರ್ಪಡಿಸಲು ಆರು ತಿಂಗಳು ಬೇಕಿದೆ ಎಂದುಕೊಂಡರೆ, ಈ ಆರು ತಿಂಗಳಿಗೆ ಬೇಕಾಗುವ ಬಂಡವಾಳವನ್ನು ಆವರ್ತನ ಯಾ ತಾತ್ಕಾಲಿಕ ಬಂಡವಾಳ ವೆಂದು ಪರಿಗಣಿಸಬಹುದಾಗಿದೆ. ಸೂಕ್ಷ್ಮವಾಗಿ ಗಮನಿಸಿದಾಗ ಸ್ಥಿರ ಮತ್ತು ತಾತ್ಕಾಲಿಕ ಬಂಡವಾಳಗಳ ಸ್ವರೂಪ, ಗುಣಲಕ್ಷಣ, ಮಹತ್ವ, ಅನುಕೂಲ, ಅನಾನುಕೂಲ, ಅಭಿವೃದ್ದಿ ದೃಷ್ಟಿಯಿಂದ ಅವುಗಳ ಮಹತ್ವ ಪ್ರತಿಯೊಂದು ಕೂಡಾ ಅಧ್ಯಯನ ಮತ್ತು ಅರಿವಿನ ದೃಷ್ಟಿಯಿಂದ ಉಪಯುಕ್ತವಾಗಿದೆ ಎನ್ನುವ ಅಂಶವನ್ನು ಮನಗಾಣಬಹುದು.
ಮುಳುಗಿ ಹೋದ ಯಾ ಸಂದು ಹೋದ ಬಂಡವಾಳ ಮತ್ತು ತೇಲುವ ಯಾ ಪುನರಪಿ ಬಳಕೆಯ ಬಂಡವಾಳ ಎನ್ನುವ ವ್ಯಾಖ್ಯೆಗಳೂ ಚಾಲನೆಯಲ್ಲಿವೆ. ಯಾವ ಸಂಪತ್ತನ್ನು ಒಂದು ಉಪಯೋಗಕ್ಕೆ ವಿನಿಯೋಗಿಸಲಾಯಿತೋ ಮತ್ತು ಅದನ್ನು ಮತ್ತೆ ಮೊದಲಿನ ಸ್ಥಿತಿಗೆ ರೂಪಾಂತರಿಸಲು ಸಾಧ್ಯವಿಲ್ಲವೋ ಅದನ್ನು ಮುಳುಗಿದ ಯಾ ಸಂದು ಹೋದ ಬಂಡವಾಳವೆಂದು ಕರೆಯಬಹುದು. ಉದಾಹರಣೆಗೆ ಕೃಷಿಗಾಗಿ ಒಂದು ಬಾವಿ ತೆಗೆಯಲು ವಿನಿಯೋಗಿಸಿದ, ಯಾ ನೀರಾವರಿಗಾಗಿ ಕಾಲುವೆ ಕಟ್ಟಿಸಲು ತೊಡಗಿಸಿದ ಹಣ, ಸಂದು ಹೋದ ಬಂಡವಾಳವೆಂದು ಪರಿಗಣಿತವಾಗುತ್ತದೆ. ಯಾಕೆಂದರೆ ಬಾವಿ ತೋಡಿಸಲು ಖರ್ಚಾದ ಹಣವನ್ನು ಮತ್ತೆ ಯಾವ ರೀತಿಯಲ್ಲಿಯೂ ಹಣವಾಗಿ ಮಾರ್ಪಡಿಸಲು ಸಾಧ್ಯವಿರುವುದಿಲ್ಲ. ಆದರೆ ಈ ಭೂಮಿಯ ಯಾ ಕಾಲುವೆಯ ನೀರನ್ನು ಯಂತ್ರಗಳ ಮೂಲಕ ಎತ್ತಿ ಕೃಷಿ ಭೂಮಿಗೆ ಯಾ ಕುಡಿಯುವ ಉದ್ದೇಶಕ್ಕೆ ಬಳಸಲು ಮಾಡುವ ಖರ್ಚನ್ನು ಮರುಗಳಿಸಲು (ಅಂದರೆ ಹಣವಾಗಿ ಪರಿವರ್ತಿಸಲು) ಸಾಧ್ಯವಿರುವ ಕಾರಣ ಅವನ್ನು ತೇಲುವ ಬಂಡವಾಳ ಎಂದು ಕರೆಯಲಾಗುತ್ತದೆ. ತೇಲುವ ಬಂಡವಾಳವೆಂದರೆ, ವಸ್ತು ಯಾ ಸೇವೆಯನ್ನು ಮತ್ತೆ ಹಣವಾಗಿ ಪರಿವರ್ತಿಸುವುದು ಸಾಧ್ಯವೆಂದು ತಿಳಿಯುವುದು.
ಇದೇ ರೀತಿಯಲ್ಲಿ ಉತ್ಪಾದನಾ ಬಂಡವಾಳ ಮತ್ತು ಉಪಭೋಗ ಬಂಡವಾಳ, ಕಾರ್ಯ ನಿರ್ವಾಹಕ ಬಂಡವಾಳ, ಖಾಯಂ ಬಂಡವಾಳ ಮುಂತಾದ ಪ್ರಭೇದಗಳೂ ಇವೆ.
ಉತ್ಪಾದನೆಗೆ ಬಳಕೆಯಾಗುವ ಬಂಡವಾಳವನ್ನು ಸಂಪತ್ತಿನ ಉತ್ಪಾದನಾ ಬಂಡವಾಳ  ಎಂದು ಕರೆಯುತ್ತೇವೆ. ಉಪಭೋಗಕ್ಕಾಗಿ ಅಂದರೆ ಅಂತಿಮ ಬಳಕೆಗಾಗಿ ಉಪಯೋಗ ವಾಗುವ ಬಂಡವಾಳವನ್ನು ಉಪಭೋಗ ಬಂಡವಾಳವೆಂದು ಕರೆಯಲಾಗುತ್ತದೆ. ಸ್ಥಿರ ಆಸ್ತಿ ಯಾ ಉತ್ಪಾದನಾ ಪರಿಕರಗಳಲ್ಲಿ ತೊಡಗಿಸಲ್ಪಟ್ಟ ಬಂಡವಾಳವನ್ನು ಖಾಯಂ ಬಂಡವಾಳ ಯಾ ಸ್ಥಿರ ಬಂಡವಾಳವೆಂದೂ, ಇಂತಹ ಸ್ಥಿರ ಬಂಡವಾಳವನ್ನು ಕಾರ್ಯ ನಿರ್ವಹಿಸುವಂತೆ ಮಾಡಲು ಅವಶ್ಯಕವಿರುವ ಬಂಡವಾಳವನ್ನು ಕಾರ್ಯ ನಿರ್ವಾಹಕ ಬಂಡವಾಳವೆಂದು ಕರೆಯಲಾಗುತ್ತಿದೆ.
ಬಂಡವಾಳವು ಜಡವಾಗಿರುವ ಉತ್ಪಾದನಾ ಪರಿಕರಗಳನ್ನು ಚೈತನ್ಯಶೀಲವನ್ನಾಗಿ ಮಾಡುವುದರಿಂದ ಉತ್ಪಾದನೆ, ಉದ್ಯೋಗ, ಅಭಿವೃದ್ದಿ ಸಾಧ್ಯವಾಗಿದೆ ಎಂದೇ ಹೇಳಲಾ ಗುತ್ತಿದೆ. ಬಂಡವಾಳವು  ನಿರಂತರ ಬೆಳವಣಿಗೆಯತ್ತ ಚಲಿಸುವ ಗುಣ ಹೊಂದಿರುವ ಕಾರಣ ವಿನಿಯೋಗಿಸಿದ ಮೊತ್ತಕ್ಕಿಂತ ಹೆಚ್ಚಿನ ಸಂಪತ್ತಿನ ಮರು ಹರಿವನ್ನು ಸಾಧ್ಯವಾಗಿಸಿದೆ. ಈ ಕಾರಣದಿಂದ ಉದ್ಯಮಶೀಲ ವ್ಯಕ್ತಿಗಳನ್ನು ಉತ್ಪಾದನಾ ವ್ಯವಸ್ಥೆ ನಿರಂತರವಾಗಿ ಪ್ರೋಲಾಭದ ಆಕರ್ಷಣೆ, ಸಂಪತ್ತಿನ ಸಂಚಯನ, ಒಂದು ಉತ್ಪಾದನಾ ವ್ಯವಸ್ಥೆಯು ಸದಾ ಮೇಲ್ಮುಖಿಯಾಗಿ ಚಲಿಸುವಂತೆ ಸಹಕರಿಸುತ್ತದೆ. ಅನ್ವೇಷಣೆ, ವಿಶೇಷ ಪರಿಣತಿಯನ್ನು ಸಾಧ್ಯವಾಗಿಸುವುದರಿಂದಾಗಿ ಕಾರ್ಮಿಕರು ಕಡಿಮೆ ಶ್ರಮದಿಂದ ಅಧಿಕ ಉತ್ಪಾದನೆ ಮಾಡುವಂತೆ ಬಂಡವಾಳವು ಪ್ರೇರೇಪಿಸುತ್ತದೆ. ಬಂಡವಾಳ ವ್ಯವಸ್ಥೆಯು ಅತ್ಯಂತ ವ್ಯವಸ್ಥಿತ ರೀತಿಯಲ್ಲಿ ಕಚ್ಚಾ ಸಾಮಗ್ರಿಗಳನ್ನು ಪೂರೈಕೆಯಾಗುವಂತೆ ನೋಡಿಕೊಂಡು ನಿರಂತರ ಉತ್ಪಾದನೆಯಾಗುವಂತೆ ಸಹಕರಿಸುತ್ತದೆ. ಬಂಡವಾಳವು ಸಾಲ, ಮುಂಗಡ ಮುಂತಾದ ಸವಲತ್ತುಗಳನ್ನು ಸಾಧ್ಯವಾಗಿಸಿ ಶ್ರಮ ಜೀವಿಗಳಿಗೆ ಮಜೂರಿ ಮತ್ತು ಸಂಬಳವು ನಿರಂತರವಾಗಿ ಲಭ್ಯವಾಗುವಂತೆ ನೋಡಿಕೊಳ್ಳುತ್ತಿದೆ. ಒಟ್ಟಿನಲ್ಲಿ ಉತ್ಪಾದನೆ, ವಿತರಣೆ, ಸಾಗಾಣಿಕೆ, ದಾಸ್ತಾನು, ಸಂಚಾರ, ಸಂಪರ್ಕ ಮುಂತಾದ ವಾಣಿಜ್ಯ ಜಗತ್ತಿನ ಉಪಯುಕ್ತ ಚಟುವಟಿಕೆಗಳಿಗೆ ಬಂಡವಾಳವು ಜೀವಾಳವಾಗಿ ಕಾರ್ಯ ನಿರ್ವಹಿಸುತ್ತಿದೆ.
ಸಂಘಟನೆ
ಸಂಘಟನೆ ಯಾ ‘ಉದ್ಯಮ’ ಎನ್ನುವುದು ಉತ್ಪಾದನಾ ವ್ಯವಸ್ಥೆಯ ಒಂದು ಪ್ರಮುಖ ಘಟಕವಾಗಿದೆ. ಪ್ರಾಥಮಿಕ ಹಂತದಲ್ಲಿ ಸಂಘಟನೆ ಯಾ ಉದ್ಯಮವನ್ನು ಅರ್ಥಶಾಸ್ತ್ರವು ಮಾನ್ಯ ಮಾಡಿರಲಿಲ್ಲ, ಬದಲಾಗಿ ಇದನ್ನು ಶ್ರಮಿಕ ಶಕ್ತಿ ಯಾ ಕಾರ್ಮಿಕಶಕ್ತಿಯ ಒಂದು ಅಂಗವಾಗಿ ತಿಳಿಯಲಾಗಿತ್ತು. ಆದರೆ ಕ್ರಮೇಣ ಇದರ ಮಹತ್ವವನ್ನು ತಿಳಿದು ಇದನ್ನು ಪ್ರತ್ಯೇಕ ಉತ್ಪಾದನಾ ಪರಿಕರ ಯಾ ಘಟಕವೆಂದು ಮಾನ್ಯ ಮಾಡಲಾಗಿದೆ. ಉತ್ಪಾದನಾ ಸಂಘಟನೆ, ಉತ್ಪಾದನೆಗೆ ಪ್ರಮುಖವಾಗಿರುವ ಇತರ ಪರಿಕರಗಳಾದ ಭೂಮಿ, ಕಾರ್ಮಿಕಶಕ್ತಿ ಯಾ ಶ್ರಮಿಕ ಶಕ್ತಿ ಮತ್ತು ಬಂಡವಾಳವನ್ನು ವಿಭಿನ್ನ ಪ್ರಮಾಣಗಳಲ್ಲಿ, ವಿಭಿನ್ನ ಸಂದರ್ಭಗಳಲ್ಲಿ ಸಂಘಟಿಸುವ ಮೂಲಕ ಸಾಮಾಜಿಕ ಮತ್ತು ಆರ್ಥಿಕ ಬದಲಾವಣೆಯನ್ನು ತರುತ್ತವೆ. ಉಳಿದ ಉತ್ಪಾದನಾ ಪರಿಕರಗಳನ್ನು ಸಂಘಟಿಸುವುದಕ್ಕೆ, ವಿಶೇಷವಾದ ಪರಿಣತಿ ಮತ್ತು ದೂರದೃಷ್ಟಿಯ ಅಗತ್ಯವಿರುವ ಕಾರಣಕ್ಕೆ ‘ಸಂಘಟನೆ’ಯ ಕ್ರಿಯೆಯನ್ನು ಉದ್ಯಮ ಶೀಲತೆಯೆಂದು ಗುರುತಿಸಲಾಗಿದೆ. ಪ್ರಕೃತ ಸಂದರ್ಭದಲ್ಲಿ ಉದ್ಯಮಶೀಲತೆ ಎನ್ನುವುದು ಅತ್ಯಂತ ಹೆಚ್ಚಿನ ಮಹತ್ವವನ್ನು ಪಡೆದಿದೆ. ಇದಕ್ಕೆ ಪ್ರಮುಖ ಕಾರಣ, ಲಭ್ಯವಿರುವ ಉತ್ಪಾದನಾ ಸಂಪನ್ಮೂಲಗಳು ಮಿತವಾಗಿದ್ದು ಅವುಗಳಿಗೆ ಬೇಡಿಕೆ ಮಿತಿ ಮೀರಿ ಬೆಳೆಯುತ್ತಿ ರುವುದೇ ಆಗಿದೆ.
ಉದ್ಯಮಶೀಲತೆ
ಉತ್ಪಾದನಾ ಪರಿಕರಗಳು ಇಂದು ಜಾಗತಿಕ ಮಟ್ಟದಲ್ಲಿ ಲಭ್ಯವಿದ್ದು ಉತ್ಪಾದಿತ ವಸ್ತುಗಳಿಗೂ ಜಗತ್ತಿನ ವಿವಿಧ ಮೂಲೆಗಳಲ್ಲಿ ಬೇಡಿಕೆ ಇದೆ. ಇಂತಹ ಸನ್ನಿವೇಶದಲ್ಲಿ ಯಾವ ಯಾವ ಕಡೆಯಿಂದ ಉತ್ಪಾದನಾ ಪರಿಕರಗಳನ್ನು ಆಯ್ದುಕೊಳ್ಳಬೇಕು, ಯಾವ ಪ್ರಮಾಣದಲ್ಲಿ, ಯಾವ ಗುಣಮಟ್ಟದ ವಸ್ತುಗಳನ್ನು, ಯಾವ ಸಮಯದಲ್ಲಿ ಉತ್ಪಾದಿಸಬೇಕು ಎನ್ನುವ ಪ್ರಮುಖ ಉತ್ಪಾದನಾ ನಿರ್ಧಾರಗಳನ್ನು ಹಾಗೂ ಉತ್ಪಾದಿತ ವಸ್ತುಗಳನ್ನು ಯಾವ ಪ್ರಮಾಣದಲ್ಲಿ ಯಾವ ಬೆಲೆಗೆ ಯಾರಿಗೆ ಮಾರಬೇಕೆನ್ನುವ ಮಾರಾಟಕ್ಕೆ ಸಂಬಂಧಿಸಿದಂತಹ ನಿರ್ಧಾರಗಳನ್ನು ಕೈಗೊಳ್ಳಬೇಕಿದ್ದು ಇದೆಲ್ಲವನ್ನು ಉದ್ಯಮಶೀಲ ಸಂಘಟಕ ಕೈಗೊಳ್ಳಬೇಕಿದೆ. ಈ ಕಾರಣದಿಂದ ಉದ್ಯಮಶೀಲ ವ್ಯಕ್ತಿತ್ವಗಳಿಗೆ ಇನ್ನಿಲ್ಲದ ಅವಶ್ಯಕತೆ ಮತ್ತೆ ಅನಿವಾರ್ಯತೆ ಇದೆ. ಉದ್ಯಮಶೀಲ ವ್ಯಕ್ತಿತ್ವಗಳು ಒಂದು ದೇಶದ ಆರ್ಥಿಕ ಪಂಚಾಂಗವನ್ನೇ ಬದಲಾಯಿಸುವ ಕ್ಷಮತೆ ಹೊಂದಿರುವ ಕಾರಣ ಉದ್ಯಮಶೀಲ ವ್ಯಕ್ತಿತ್ವ ನಿರ್ಮಾಣದೆಡೆಗೆ ಹೆಚ್ಚು ಒತ್ತು ನೀಡುವ ಪ್ರಯೋಗಗಳೂ ನಡೆದಿವೆ. ಉದ್ಯಮಶೀಲ ವ್ಯಕ್ತಿತ್ವದ ಕುರಿತಾದ ಹೇಳಿಕೆ ನೀಡಿದ ಮೇಲೆ ಉದ್ಯಮಶೀಲ ವ್ಯಕ್ತಿತ್ವದ ಬಗೆಗಿನ ಕೆಲವು ಪ್ರಮುಖ ಗುಣಲಕ್ಷಣದ ಬಗ್ಗೆ ವಿವರಿಸುವುದು ಅಗತ್ಯವೆನಿಸುತ್ತದೆ.
ಉದ್ಯಮಶೀಲ ವ್ಯಕ್ತಿತ್ವದ ಕೆಲವು ಪ್ರಮುಖ ಲಕ್ಷಣಗಳು
೧. ನಾಯಕತ್ವ
ಉದ್ಯಮಶೀಲ ವ್ಯಕ್ತಿ ಗುಂಪಿನಲ್ಲಿ ಮೊದಲನೆಯವನಾಗಿದ್ದು ಎಲ್ಲರನ್ನು ಪೂರ್ವ ನಿರ್ಧರಿತ ಗುರಿಯೆಡೆಗೆ ಮುನ್ನಡೆಸುವ ನಾಯಕತ್ವದ ಗುಣವನ್ನು ಹೊಂದಿದವನಾಗಿರುತ್ತಾನೆ.
೨. ಸವಾಲೆದುರಿಸುವ ಛಾತಿ
ಉದ್ಯಮಶೀಲ ವ್ಯಕ್ತಿ ಎಲ್ಲರೂ ನಡೆಯುವ ಹಾದಿಗಿಂತ ಭಿನ್ನವಾದ ಹಾದಿಯನ್ನು ಅನುಸರಿಸುವ ಛಾತಿ ಹೊಂದಿದ್ದು, ಅದರಿಂದ ಉಂಟಾಗಬಹುದಾದ ಯಾವುದೇ ಸಂಭಾವ ಲಾಭ ನಷ್ಟಗಳನ್ನು ಸ್ವೀಕರಿಸುವ ಎದೆಗಾರಿಕೆಯುಳ್ಳ ಏನಾಗಿರುತ್ತಾನೆ/ಳೆ. ಗಂಡಾಂತರಗಳಿಗೆ ಎದೆ ನೀಡುವ ಇಂತಹ ಗುಣಗಳಿಂದಾಗಿ ಅವನು ಯಶಸ್ವಿಯಾಗಲು ಸಾಧ್ಯವಾಗುತ್ತದೆ. ಇಂತಹ ಮನೋಭಾವ ಹುಂಬತನದಿಂದ ಕೂಡಿರುವುದಿಲ್ಲ ಬದಲಿಗೆ, ಇದು ಕುಶಾಗ್ರಮತಿ ಯಿಂದ, ದೂರಾಲೋಚನೆ, ಲೆಕ್ಕಾಚಾರದ ನಡೆ, ತನ್ನಲ್ಲಿ ತನ್ನ ಶಕ್ತಿ ಸಾಮರ್ಥ್ಯದ ಬಗೆಗಿನ ಅಪರಿಮಿತ ಆತ್ಮವಿಶ್ವಾಸದಿಂದ ಕೂಡಿರುವಂತಹದ್ದಾಗಿದೆ.
೩. ಸಾಧನಾಶೀಲ ಮನೋಭಾವ
ಉದ್ಯಮಶೀಲ ಮನೋಭಾವದ ತಳಪಾಯ ಸಾಧನಾಶೀಲ ಮನೋಭಾವನೆಯಾಗಿದೆ. ಯಾವಾಗಲೂ ತಾನು ವಿಶಿಷ್ಟವಾದ ಕೆಲಸ ಕಾರ್ಯಗಳನ್ನು ಮಾಡುವ ಮೂಲಕ ಅಸಾಮಾನ್ಯ ಗೌರವ, ಹಣ, ಯಶಸ್ಸನ್ನು ಗಳಿಸಬೇಕೆನ್ನುವ ಆಂತರಿಕ ತುಮುಲವಿರುತ್ತದೆ. ಈ ಕಾರಣದಿಂದಾಗಿಯೇ ಅಂತಹ ವ್ಯಕ್ತಿತ್ವ ನಿರಂತರ ಕ್ರಿಯಾಶೀಲವಾಗಿ, ಸಾಧನೆಯತ್ತ ನಡೆಯುತ್ತದೆ. ಯಶಸ್ವೀ ಉದ್ಯಮಶೀಲರಲ್ಲಿ ನಾವು ಇಂತಹ ಮನೋಧರ್ಮವನ್ನು ಕಾಣಬಹುದಾಗಿದೆ.
ಇಂತಹ ಗುಣಗಳಲ್ಲದೆ, ಸೃಜನಶೀಲತೆ, ದೂರದೃಷ್ಟಿ, ಕ್ರಿಯಾಶೀಲತೆ, ನಿರ್ವಹಣಾ ಸಾಮರ್ಥ್ಯ, ಮಾರುಕಟ್ಟೆಯ ಬಗೆಗಿನ ತಿಳುವಳಿಕೆ, ನಿಯಂತ್ರಣ ಶಕ್ತಿ, ಮೇಲ್ವಿಚಾರಣೆ ಮತ್ತು ನಿರ್ದೇಶನದ  eನಗಳೂ ಅವಶ್ಯಕವಾದ ಉದ್ಯಮಶೀಲತೆಯ ಗುಣಲಕ್ಷಣಗಳಾಗಿವೆ.
ನೇರವಾಗಿ ಎಲ್ಲಿಯೂ ಉದ್ಯಮಶೀಲ ವ್ಯಕ್ತಿತ್ವವನ್ನು ವಾಣಿಜ್ಯ ಚಟುವಟಿಕೆಗಳಿಗೆ ಮೀಸಲಾಗಿಸಿ ಹೇಳದಿದ್ದರೂ ಸಾಮಾನ್ಯವಾಗಿ ಉದ್ಯಮಶೀಲ ಎಂದರೆ ಕೈಗಾರಿಕೆ ಯಾ ಉದ್ದಿಮೆ ಯಾ ಬಂಡವಾಳ ಹೂಡುವ ಕಾರ್ಯ ಚಟುವಟಿಕೆಗಳಲ್ಲಿನ ಯಶಸ್ಸಿಗೆ ಸಂಬಂಧಿಸಿದಂತೆ ತಿಳಿಯಲಾಗಿದೆ. ಹಾಗಾಗಿ ನಾವು ಉದ್ಯಮಶೀಲತೆ ಎಂದರೆ ವ್ಯಾಪಾರಿ ಜಗತ್ತಿನಲ್ಲಿ ಯಾ ಆರ್ಥಿಕ ಚಟುವಟಿಕೆಗಳಲ್ಲಿನ ಯಶಸ್ಸಿಗೆ ಸಂಬಂಧಿಸಿದ ವ್ಯಕ್ತಿತ್ವವೆಂದು ತಿಳಿಯಬಹುದು.
ಉತ್ಪಾದನಾ ಚಟುವಟಿಕೆಯ ವಿಧಗಳು
ಉದ್ಯಮಗಳನ್ನು ಸಂಘಟಿಸುವ ಮುಖ್ಯ ಉದ್ದೇಶ ಉತ್ಪಾದನೆ ಮತ್ತು ಉತ್ಪಾದನೆಯ ಮುಖ್ಯ ಉದ್ದೇಶ ಮನುಷ್ಯನ ವಿವಿಧ ಆಸೆ, ಆಕಾಂಕ್ಷೆ, ಅಗತ್ಯಗಳನ್ನು ತೃಪ್ತಿಪಡಿಸುವುದಾಗಿದೆ. ಇಂತಹ ಉತ್ಪಾದನಾ ವಿಧಾನಗಳು ಮತ್ತು ವ್ಯಾಪಾರಗಳನ್ನು ವೃತ್ತಿಯಾಗಿ, ವ್ಯವಸ್ಥಿತವಾಗಿ, ಸಾಂಸ್ಥಿಕವಾಗಿ, ಈ ಆಧುನಿಕ ಜಗತ್ತು ರೂಪಿಸಿಕೊಂಡಿದೆ. ಇಡೀ ಉತ್ಪಾದಕ ವ್ಯವಸ್ಥೆಯನ್ನು ನಾಲ್ಕು ವಿಧವಾಗಿ ವಿಂಗಡಿಸಬಹುದಾಗಿದೆ. ಅವುಗಳೆಂದರೆ;
೧. ಸಂಗ್ರಾಹಕ (ಉತ್ಪಾದನಾ ಕಾರ್ಯ) ಉದ್ದಿಮೆ
೨. ಉತ್ಪಾದನಾ ಉದ್ದಿಮೆ
೩. ರಚನಾತ್ಮಕ ಉದ್ದಿಮೆ
೪. ವಾಣಿಜ್ಯ ಉದ್ದಿಮೆ ಮತ್ತು ಸೇವೆಯ ನೇರ ಒದಗಣೆ
ಇವುಗಳಲ್ಲಿ ಮೊದಲನೆಯ ಎರಡನ್ನು ಕೈಗಾರಿಕೆ ಎಂದು ಅರ್ಥೈಸಿಕೊಳ್ಳಲಾಗಿದೆ. ಇಡೀ ಚಟುವಟಿಕೆಗಳನ್ನು ಈ ಕೆಳಗಿನಂತೆ ಚಿತ್ರಿಸಬಹುದಾಗಿದೆ.
[image: https://kanaja.karnataka.gov.in/wp-content/uploads/2012/08/VSastra_Fig-2-300x187.jpg]ಸಂಗ್ರಾಹಕ ಚಟುವಟಿಕೆಗಳಲ್ಲಿ ಯಾವುದೇ ಉತ್ಪಾದನಾ ಕ್ರಿಯೆ ನಡೆಯುವುದಿಲ್ಲ. ಬದಲಿಗೆ ಪ್ರಕೃತಿಯಲ್ಲಿ ಲಭ್ಯವಿರುವ ಸಂಪನ್ಮೂಲಗಳನ್ನು ಅಭಿವೃದ್ದಿಗಾಗಿ ಸಂಗ್ರಹಿಸಲಾಗುತ್ತದೆ. ಉದಾಹರಣೆಗೆ ಮೀನುಗಾರಿಕೆ ಮತ್ತು  ಗಣಿಗಾರಿಕೆ, ಅಂದರೆ ಇಲ್ಲಿ ಪ್ರಕೃತಿದತ್ತ ವಾಗಿ ಲಭ್ಯವಿರುವ ಜೀವರಾಶಿ, ಸಸ್ಯರಾಶಿಯನ್ನು ಸಂಗ್ರಹಿಸಿ ತನ್ಮೂಲಕ ಮನುಷ್ಯನ ಬೇಡಿಕೆಗಳನ್ನು ಪೂರೈಸಿಕೊಳ್ಳಲಾಗುತ್ತದೆ. ಕೃಷಿ ಕಾರ್ಯಗಳನ್ನು ಕೈಗೊಳ್ಳುವ ಮೂಲಕ ಲಭ್ಯವಿರುವ ಭೂಮಿಯಲ್ಲಿ ಲಭ್ಯವಿರುವ ಸಸ್ಯ ಸಂಪತ್ತನ್ನು ಅಧಿಕ ಪ್ರಮಾಣದಲ್ಲಿ ಬೆಳೆಯ ಲಾಗುತ್ತದೆ. ಇದನ್ನು ಸ್ವಂತ ಬಳಕೆಗಾಗಿ ಮತ್ತು ವ್ಯಾಪಾರಕ್ಕಾಗಿಯೂ ಬಳಸಿಕೊಳ್ಳಲಾಗುತ್ತದೆ. ಆದರೆ ವಿeನ ಮತ್ತು ತಂತ್ರಜ್ಞಾನದಲ್ಲಿ ಅಭಿವೃದ್ದಿಯಾದಂತೆಲ್ಲ ಇಲ್ಲಿಯೂ ಪ್ರಾಕೃತಿಕ ಇತಿಮಿತಿಗಳನ್ನು ಮನುಷ್ಯ ಪ್ರಯತ್ನಗಳ ಮೂಲಕ ಮೀರುವ ಪ್ರಯತ್ನಗಳು ನಡೆಯುತ್ತಿವೆ.
ಉತ್ಪಾದನಾ ಕಾರ್ಯವನ್ನು ಕೈಗಾರಿಕೋದ್ಯಮಗಳಲ್ಲಿ ಕೈಗೊಳ್ಳುವ ವೇಳೆ ಲಭ್ಯವಿರುವ ಕಚ್ಚಾ ಸಾಮಗ್ರಿಯನ್ನು ತಂತ್ರಜ್ಞಾನ ಬಳಸುವ ಮೂಲಕ ರೂಪಾಂತರಗೊಳಿಸಿ ಉಪಯೋಗ ಜನ್ಯವನ್ನಾಗಿ ಮಾಡಲಾಗುತ್ತದೆ. ಹೀಗೆ ಅನುಪಯೋಗಿ ಸ್ಥಿತಿಯಲ್ಲಿರುವ ವಸ್ತು ಉತ್ಪಾದನಾ ವಿಧಾನದ ಮೂಲಕ ತನ್ನ ಗುಣ ಪರಿವರ್ತನೆ ಮಾಡಿಕೊಂಡು ಜನೋಪಯೋಗಿ ವಸ್ತುವಾಗಿ ಮಾರ್ಪಡುತ್ತದೆ.
ವಾಣಿಜ್ಯ ಚಟುವಟಿಕೆಗಳು ಉತ್ಪಾದನೆಯಾದ, ಯಾ ಸಂಗ್ರಹಿಸಲಾದ ವಸ್ತುಗಳ ಖರೀದಿ ಮತ್ತು ಮಾರಾಟಕ್ಕೆ ಸಂಬಂಧಿಸಿದಂತೆ ನಡೆಯುವ ಚಟುವಟಿಕೆಯಾಗಿದೆ. ಉತ್ಪಾದನೆಯಾದ, ಸಂಗ್ರಹವಾದ ವಸ್ತುಗಳು ಎಲ್ಲಿ ಅವಶ್ಯಕವಾಗಿದೆಯೋ ಅಲ್ಲಿಗೆ ತಲುಪಬೇಕಿರುತ್ತದೆ. ಇದನ್ನು ವಾಣಿಜ್ಯ ಚಟುವಟಿಕೆ ಸಾಧ್ಯವಾಗಿಸುತ್ತದೆ. ವಾಣಿಜ್ಯ ಚಟುವಟಿಕೆಯೆನ್ನುವುದು ಒಂದು ಮಧ್ಯಂತರ ಚಟುವಟಿಕೆ, ವಾಣಿಜ್ಯ ಜಗತ್ತಿಗೆ ಅವಶ್ಯಕವಿರುವ ಸರಕುಗಳು ಸಂಗ್ರಹ ವಾಗಬೇಕು ಮತ್ತು ಉತ್ಪಾದನೆಯಾಗಿರಬೇಕು. ಅಂತೆಯೇ ಅವುಗಳಿಗೆ ಜನರ ಬೇಡಿಕೆಯನ್ನು, ಅಗತ್ಯಗಳನ್ನು ಪೂರೈಸಿಕೊಳ್ಳುವ ಆಂತರಿಕ ಗುಣವೂ ಇರಬೇಕು. ಇಲ್ಲವಾದರೆ ಅಂತಹ ವಸ್ತು ಯಾ ಸೇವೆಯು ಎಲ್ಲಿಯೂ ಬೇಡಿಕೆಯಲ್ಲಿರುವುದಿಲ್ಲ. ಇಂತಹ ವಾಣಿಜ್ಯ ಚಟುವಟಿಕೆ ಗಳು ಸಾಂಗವಾಗಿ ನಡೆಯಬೇಕಿದ್ದರೆ ಕೆಲವು ಉತ್ತೇಜಕ ಚಟುವಟಿಕೆಗಳು ವ್ಯವಸ್ಥಿತ ಮಟ್ಟದಲ್ಲಿ ನಡೆಯಲೇಬೇಕಿರುತ್ತದೆ. ಅಂತಹ ಉತ್ತೇಜಕ ಚಟುವಟಿಕೆಗಳೆಂದರೆ: ೧.  ಬ್ಯಾಂಕಿಂಗ್, ೨. ವಿಮೆ, ೩. ಸಂಚಾರ ಮತ್ತು ಸಂಪರ್ಕ ಮತ್ತು ೪. ದಾಸ್ತಾನು. ಜನರ ಅಗತ್ಯಗಳನ್ನು ಬರೀ ವಸ್ತು ಯಾ ಸರಕುಗಳ ಮೂಲಕ ಮಾತ್ರ ತೃಪ್ತಿಪಡಿಸಲಾಗುವುದಿಲ್ಲ, ಬದಲಾಗಿ ಹಲವಾರು ಅಗತ್ಯ ಸೇವೆಗಳೂ ಅವಶ್ಯ.  ಅಂತಹ ಸೇವೆಗಳು ಸರಕಾರಿ ಇಲಾಖೆಗಳ ಮುಖಾಂತರ ಮತ್ತು ಖಾಸಗೀ ಉದ್ಯಮದಿಂದಲೂ ಲಭ್ಯವಾಗಬಹುದು.
 ವಾಣಿಜ್ಯಶಾಸ್ತ್ರ: ೩. ವಾಣಿಜ್ಯ ವ್ಯವಸ್ಥೆಯ ವಿಕಸನ
ಇಂದಿನ ವಾಣಿಜ್ಯ ವ್ಯವಸ್ಥೆಯು ಹಲವಾರು ಶತಮಾನಗಳ ಬೆಳವಣಿಗೆಯ ಪರಿಣಾಮವಾಗಿದೆ. ಆದರೆ ಕೈಗಾರಿಕಾ ಕ್ರಾಂತಿಯ ನಂತರದ ದಿನಗಳಲ್ಲಿ ವಾಣಿಜ್ಯವು ಜಗತ್ತಿನಲ್ಲಿ ಶೀಘ್ರವಾದ ಮತ್ತು ಮಹತ್ತರವಾದ ಬದಲಾವಣೆಗಳನ್ನು ನಾವು ಕಾಣಬಹು ದಾಗಿದೆ. ಇದಕ್ಕೆ ಉತ್ಪಾದನಾ ವಿಧಾನಗಳಲ್ಲಿ ಆಗಿರುವ ಕ್ರಾಂತಿ, ಬಂಡವಾಳಶಾಹಿ ವ್ಯವಸ್ಥೆಯು ಬಲಿಷ್ಠವಾಗಿರುವುದು ಪ್ರಮುಖ ಕಾರಣವಾಗಿದೆ. ಯಾವುದೇ ಒಂದು ಬದಲಾವಣೆ ಯಾ ಬೆಳವಣಿಗೆ ಆಗಬೇಕಾದರೆ ಅದಕ್ಕೆ ಮೂಲಭೂತವಾಗಿ ಮನುಷ್ಯನಲ್ಲಿರುವ ಮಹತ್ವಾಕಾಂಕ್ಷೆ, ಕಾರಣೀಭೂತವಾಗಿದೆ ಎನ್ನುವ ವಿಷಯವನ್ನು ನಾವು ಮೊದಲು ಮನಗಾಣಬೇಕಿದೆ. ಬದುಕನ್ನು ಸುಲಭ, ಸಂತೋಷದಾಯಕ ಮತ್ತು ಅನುಭವಜನ್ಯವಾಗಿಸಲು ನಾಗರಿಕತೆಯ ಪ್ರಾರಂಭದಿಂದಲೂ ಮನುಷ್ಯ ಪ್ರಯತ್ನಿಸುತ್ತಾ ಬಂದಿರುವುದನ್ನು ನಾವು ಗಮನಿಸ ಬಹುದಾಗಿದೆ. ಮನುಷ್ಯನ ಅಂತರಾಳದಲ್ಲಿರುವ ಇಂತಹ ಒಂದು ಸೆಳೆತ ನಾಗರಿಕತೆಯಲ್ಲಿ ಸದಾ ಮುನ್ನಡೆಯನ್ನು ಸಾಧಿಸಿದೆ. ಆಧುನಿಕ ಯುಗದ ವಾಣಿಜ್ಯ ವ್ಯವಸ್ಥೆಯು ಹೇಗೆ ಹಂತ ಹಂತವಾಗಿ ಬೆಳೆದು ಬಂದಿತು ಎನ್ನುವ ವಿವರವನ್ನು ವಾಣಿಜ್ಯ ವ್ಯವಸ್ಥೆಯ ವಿಕಸನಕ್ಕೆ ಸಂಬಂಧಿಸಿದ ಈ ಅಧ್ಯಾಯದಲ್ಲಿ ವಿವರಿಸಲಾಗಿದೆ.
ವಿಕಸನವ್ಯವಸ್ಥೆಯಲ್ಲಿನವಿವಿಧಹಂತಗಳು
ಪ್ರಾರಂಭಿಕ ಹಂತ
ಪ್ರಾರಂಭದ ಹಂತದಲ್ಲಿ ಮನುಷ್ಯ ಅಲೆಮಾರಿಯಾಗಿದ್ದುಕೊಂಡು, ಸದಾ ಒಂದೆಡೆಯಿಂದ ಇನ್ನೊಂದೆಡೆಗೆ ಸಂಚರಿಸುತ್ತಿದ್ದ. ಅವನ ಅವಶ್ಯಕತೆಗಳು ಮಿತವಾಗಿದ್ದು ಆಹಾರ, ಇವುಗಳಲ್ಲಿ ಪ್ರಮುಖವಾಗಿತ್ತು. ಕಾಡು ಪ್ರಾಣಿಗಳನ್ನು ಬೇಟೆಯಾಡಿ ಹಸಿವನ್ನು ನೀಗಿಸಿಕೊಳ್ಳುತ್ತಿದ್ದ. ಮಳೆ, ಬಿಸಿಲು, ಚಳಿ ಮುಂತಾದ ಪ್ರಾಕೃತಿಕ ಅನಾನುಕೂಲತೆಗಳಿಂದ ರಕ್ಷಣೆ ಪಡೆಯಲು, ಗುಹೆ, ಪೊಟರೆಯೇ ಮುಂತಾದ ಕಡೆ ವಾಸ ಮಾಡುತ್ತಿದ್ದ. ಅವನಿಗೆ ಬೇಕಾಗುವ ಇಂತಹ ಅವಶ್ಯಕತೆಗಳನ್ನು ಪ್ರಕೃತಿದತ್ತವಾಗಿ ಲಭ್ಯವಿರುವ ಮೂಲಗಳಿಂದ ಪಡೆದುಕೊಳ್ಳುತ್ತಿದ್ದ. ಮೃಗಗಳನ್ನು ಬೇಟೆಯಾಡಲು ಚೂಪಾದ ಕಲ್ಲು, ದೊಣ್ಣೆ, ಮುಂತಾದ ಒರಟು ಆಯುಧಗಳನ್ನು ಬಳಸುತ್ತಿದ್ದ. ಬೇಟೆಯಾಡಿದ ಪ್ರಾಣಿಗಳ ಚರ್ಮವನ್ನು, ಮರದ ತೊಗಟೆ ಗಳನ್ನು ಮೈ ಮುಚ್ಚಿಕೊಳ್ಳುವ ವಸ್ತ್ರವಾಗಿ ಉಪಯೋಗಿಸುತ್ತಿದ್ದ. ಸಣ್ಣ ಸಣ್ಣ ಗುಂಪುಗಳಲ್ಲಿ ವಾಸಿಸುತ್ತಿದ್ದ ಮನುಷ್ಯ, ಆಹಾರ, ನೀರು ಲಭ್ಯವಿರುವ ತಾಣಗಳ ಬಳಿ ಹೆಚ್ಚಾಗಿ ಕಂಡು ಬಂದರೂ ಯಾವುದೇ ಕಡೆ ಖಾಯಂ ಆಗಿ ವಾಸಿಸುತ್ತಿರಲಿಲ್ಲ. ಈ ಹಂತದಲ್ಲಿ ಮನುಷ್ಯನಿಗೆ ಪ್ರಕೃತಿಯ ವಿರುದ್ಧ ಹೋಗುವ ಯಾ ಪ್ರಕೃತಿಯ ಅನಾನುಕೂಲತೆಗಳನ್ನು ಮೀರಿ ಬದುಕುವ ಉಪಾಯಗಳಾಗಲೀ ಇಚ್ಛಾಶಕ್ತಿಯಾಗಲೀ ಇರಲಿಲ್ಲವೆಂದು ತಿಳಿಯಬಹುದು.
ಹೈನುಗಾರಿಕೆಯ ಹಂತ
ಪ್ರಾರಂಭಿಕ ಹಂತದಲ್ಲಿ ಮನುಷ್ಯ ತನ್ನ ಎಲ್ಲಾ ಅವಶ್ಯಕತೆಗಳನ್ನು ಲಭ್ಯವಿರುವ ಸಂಪನ್ಮೂಲಗಳನ್ನು ಬಳಸಿಕೊಂಡು ಪೂರೈಸಿಕೊಳ್ಳುತ್ತಿದ್ದ. ಹೊರಗಿನವರೊಂದಿಗೆ ಕೊಡು ಕೊಳ್ಳುವ ಯಾವ ಚಟುವಟಿಕೆಗಳೂ ನಡೆಯುತ್ತಿರಲಿಲ್ಲ. ಒಂದರ್ಥದಲ್ಲಿ ಈ ಹಂತದಲ್ಲಿ ಸಂಪೂರ್ಣ ಸ್ವಾವಲಂಬನೆಯಿತ್ತೆಂದೂ ತಿಳಿಯಬಹುದು.
ಪ್ರಾಕೃತಿಕ ಋತಮಾನಗಳನ್ನು ಅನುಸರಿಸಿ ಸದಾ ವಲಸೆ ಹೋಗುತ್ತಿದ್ದ ಮಾನವ ಒಂದು ಹಂತದಲ್ಲಿ ತನಗೆ ಅನುಕೂಲವಾಗಲು ಕೆಲವೊಂದು ಪ್ರಾಣಿಗಳನ್ನು ಪಳಗಿಸಿರಬೇಕು. ಹಾಗೆ ಮಾಡುವ ಸಮಯ ತನಗೆ ಅನುಕೂಲವಾಗುವ, ಯಾವುದೇ ಅಪಾಯವಿಲ್ಲದ ಹಸು, ಆಡು, ಕುರಿ ಮತ್ತು ನಾಯಿಯಂತ ಪ್ರಾಣಿಗಳು ಅವನಿಗೆ ಹೆಚ್ಚು ಉಪಯುಕ್ತವಾಗಿ ಕಂಡಿರಬೇಕು. ಪ್ರಕೃತಿಯೊಂದಿಗೆ ಬೆರೆತು ಬಾಳಿದ ಮನುಷ್ಯನಿಗೆ ಉಪಯುಕ್ತವಾದ ಇತರ ಜೀವಿಗಳ ಬಗ್ಗೆ ತಿಳುವಳಿಕೆ ಮೂಡಿದ ನಂತರ ಅವನು ಅವುಗಳನ್ನು ತನ್ನ ಉಪಯೋಗಕ್ಕೆ ಬಳಸಿರುವುದನ್ನು ಗಮನಿಸಬಹುದಾಗಿದೆ. ಹೀಗೆ ಮಾಡುವಾಗಲೂ ಅವನು ಆಹಾರ ಹಾಗೂ ಬಟ್ಟೆಯ ಬಗೆಗಿನ ತನ್ನ ಅವಶ್ಯಕತೆಯನ್ನು ಗಮನದಲ್ಲಿರಿಸಿರುವುದನ್ನು ನಾವು ಕಾಣಬಹುದು. ಸಾಕು ಪ್ರಾಣಿಗಳಿಂದ ಆಹಾರ ಪಡೆದಾಗಲೂ ಮನುಷ್ಯ ಬೇಟೆಯಾಡುವ ಕಸುಬನ್ನು ನಿಲ್ಲಿಸಿರಲಿಲ್ಲ. ಈ ಹಂತದಲ್ಲಿಯೂ ಅವನು ಒಂದೆಡೆಯಿಂದ ಇನ್ನೊಂದೆಡೆಗೆ ವಲಸೆ ಹೋಗುವುದನ್ನು ನಿಲ್ಲಿಸಿರಲಿಲ್ಲ. ಆದರೆ ವಲಸೆಯ ಉದ್ದೇಶಗಳಲ್ಲಿ ಬದಲಾವಣೆಯಾಯಿತು. ಈ ಹಿಂದೆ ಆಹಾರ ಮತ್ತು ಆಸರೆಗಾಗಿ ವಲಸೆ ಹೋಗುತ್ತಿದ್ದ ಮನುಷ್ಯ ತನ್ನ ಸಾಕು ಪ್ರಾಣಿಗಳಿಗೆ ಬೇಕಾಗುವ ಹುಲ್ಲುಗಾವಲನ್ನು ಅರಸುತ್ತಾ ವಲಸೆ ಹೋಗಲು ಆರಂಭಿಸಿದೆ. ಯಾಕೆಂದರೆ ಅವನ ಸಾಕು ಪ್ರಾಣಿಗಳಿಗೆ ಆಹಾರ ಲಭ್ಯವಾದರೆ ಅವನ್ನು ಅವಲಂಬಿಸಿರುವ ತಾನೂ ನಿರಾತಂಕವಾಗಿ ಬದುಕಬಹುದು ಎನ್ನುವುದು ಅವನ ಲೆಕ್ಕಾಚಾರವಾಗಿತ್ತು. ಮೊದಲಿನ ಹಂತದ ಬೆಳವಣಿಗೆಗೆ ಹೋಲಿಸಿದರೆ ಮನುಷ್ಯ ಸಾಕಷ್ಟು ದೊಡ್ಡ ಗುಂಪಿನಲ್ಲಿ ಒಂದೆಡೆ ನೆಲೆ ನಿಲ್ಲುತ್ತಿದ್ದ, ತನ್ನ ಸಾಕು ಪ್ರಾಣಿಗಳನ್ನು ರಕ್ಷಿಸುವ ಕಾಯಕವೂ ಅವನ ಮೇಲೆ ಬಿದ್ದಿತು. ಇತಿಹಾಸದ ಪುಟಗಳನ್ನು ನೋಡಿದರೆ ಸಂಪತ್ತಿನ ಸಂಚಯನವು ಒಂದು ಗುಂಪಿನಲ್ಲಿದ್ದ ಸಾಕು ಪ್ರಾಣಿಗಳ ಪ್ರಮಾಣವನ್ನು ಆಧರಿಸಿತ್ತು ಎನ್ನುವುದು ತಿಳಿದು ಬರುತ್ತದೆ. ಇದೆಲ್ಲದರ ಹೊರತಾಗಿ ಮನುಷ್ಯ ವಾಣಿಜ್ಯ ಚಟುವಟಿಕೆಗಳ ಬಗ್ಗೆ ಅಷ್ಟಾಗಿ ಚಿಂತಿಸುವ ಅಗತ್ಯವಿರಲಿಲ್ಲ. ಇದಕ್ಕೆ ಪ್ರಮುಖ ಕಾರಣ ಮನುಷ್ಯನ ಅವಶ್ಯಕತೆಗಳನ್ನು ಪೂರೈಸುವ ಪ್ರಮಾಣದಲ್ಲಿ ಮಾತ್ರ ಉತ್ಪಾದನೆ ನಡೆಯುತ್ತಿದ್ದುದು ಹಾಗೂ ಅಂತಹ ಅವಶ್ಯಕತೆಗಳನ್ನು ಒಂದು ಗುಂಪು ಮಾತ್ರ ಒದಗಿಸುತ್ತಿದ್ದುದೇ ಆಗಿತ್ತು.
ಕೃಷಿ ಕಾರ್ಯದ ಹಂತ
ಪ್ರಾಕೃತಿಕವಾಗಿ ಲಭ್ಯವಿರುವ ಮೂಲಗಳನ್ನು ಉಪಯೋಗಿಸಿ ತನ್ನ ಅವಶ್ಯಕತೆಗಳನ್ನು ಪೂರೈಸಿಕೊಳ್ಳುವ ಯೋಚನೆ ಮನುಷ್ಯನ ಮನಸ್ಸಿನಲ್ಲಿ ಬಂದುದರ ಫಲವಾಗಿಯೇ ‘ಕೃಷಿ ಕಾರ್ಯ’ ಮೈದಾಳಲು ಕಾರಣವಾಯಿತು. ತನ್ನ ಸಾಕು ಪ್ರಾಣಿಗಳಿಗೆ ಅಗತ್ಯವಿರುವ ಹುಲ್ಲುಗಾವಲು, ನೀರು, ಮುಂತಾದುವುಗಳು ದೊರೆಯುವೆಡೆ ನೆಲೆನಿಂತ ಮನುಷ್ಯ ಯೋಚಿಸ ಲಾರಂಭಿಸಿದ. ಆ ಹೊತ್ತಿಗಾಗಲೇ, ಪ್ರಕೃತಿಯನ್ನು ತನಗೆ ಉಪಯೋಗವಾಗುವ ರೀತಿಯಲ್ಲಿ ಬಳಸಿಕೊಳ್ಳುವ ಬಗ್ಗೆ ಕಾರ್ಯತತ್ಪರನಾದ. ಹೀಗಾಗಿ ಭೂಮಿಯನ್ನು ಕೃಷಿ ಯೋಗ್ಯವನ್ನಾಗಿ ಮಾಡಿ, ಉತ್ತು ಬಿತ್ತಿ, ಅವಶ್ಯವಿರುವ ಆಹಾರ ಸಾಮಗ್ರಿಗಳನ್ನು ಬೆಳೆಯಲಾರಂಭಿಸಿದ. ಹವಾಮಾನಕ್ಕೆ ಅನುಗುಣವಾಗಿ ಆಹಾರದ ಬೆಳೆಗಳನ್ನು ಬೆಳೆಸಿದ, ಇದರೊಂದಿಗೇನೆ, ಮೀನುಗಾರಿಕೆ, ಹೈನುಗಾರಿಕೆ, ಬೇಟೆಯಾಡುವಿಕೆ, ಇವುಗಳನ್ನು ಮುಂದುವರಿಸಿದ. ಇದುವರೆಗೆ ಗುಂಪಾಗಿ ವಾಸಿಸುವ ಬುಡಕಟ್ಟು ವಿಂಗಡಣೆಯಾಗಿ ಕುಟುಂಬಗಳಾದುವು. ಕುಟುಂಬಗಳಾಗಿ ವಿಭಜನೆಯಾದ ನಂತರ ಖಾಸಗಿ ಸಂಪತ್ತಿನ ಯಾ ಆಸ್ತಿಯ ಕಲ್ಪನೆ ಹುಟ್ಟಿಕೊಂಡಿತು. ಹೀಗೆ ಉತ್ಪಾದನಾ ವಿಧಾನ ಒಂದು ಸ್ಪಷ್ಟ ರೂಪವನ್ನು ಪಡೆಯುವ ಮೂಲಕ ಸಾಮಾಜಿಕ ವ್ಯವಸ್ಥೆಗೆ ಒಂದು ಸಾಂಸ್ಥಿಕ ಸ್ವರೂಪವನ್ನು ನೀಡಿತು. ಮನುಕುಲದ ಇತಿಹಾಸದಲ್ಲಿ, ನಾಗರಿಕತೆಯ ಬೆಳವಣಿಗೆಯಲ್ಲಿ, ವಾಣಿಜ್ಯ ಜಗತ್ತಿನ ಇತಿಹಾಸದಲ್ಲಿ ಇದೊಂದು ಮಹತ್ವದ ಹಂತವೆನ್ನು ವುದನ್ನು ತಿಳಿಯಬೇಕಿದೆ.
ಈ ಹಂತದಲ್ಲಿ ಪ್ರತಿಯೊಂದು ಕುಟುಂಬವೂ ಆಸ್ತಿಯನ್ನು ಹೊಂದಿದ್ದು, ಅಂತಹ ಭೂಮಿಯನ್ನು ಬೇಸಾಯ ಮಾಡಲು ಸಾಕು ಪ್ರಾಣಿಗಳು, ದಾಸರು ಹಾಗೂ ಬೇಸಾಯಕ್ಕೆ ಅಗತ್ಯ ಸಲಕರಣೆಗಳನ್ನು ಹೊಂದಿರುತ್ತಿದ್ದವು. ಆದರೆ ಪ್ರತಿಯೊಂದು ಕುಟುಂಬವು ತನ್ನ ಅವಶ್ಯಕತೆಗಳನ್ನು ಆಧರಿಸಿ ಅಗತ್ಯ ವಸ್ತುಗಳನ್ನು ಉತ್ಪಾದಿಸುವ ಮೂಲಕ ಸ್ವಾವಲಂಬಿಗಳಾಗಿ ಬದುಕು ನಡೆಸುತ್ತಿದ್ದವು ಎಂದು ತಿಳಿಯಲಾಗಿದೆ.
ಗುಡಿ ಕೈಗಾರಿಕೆಗಳ ಹಂತ
ಕೃಷಿ ಕಾರ್ಯವು ಹಲವಾರು ವಸ್ತುಗಳ ಉತ್ಪಾದನೆಗೆ ಉತ್ತೇಜನ ನೀಡಿತು. ಉದಾಹರಣೆ ನೇಗಿಲು, ಮಡಕೆ ಮತ್ತು ಕೃಷಿ ಕಾರ್ಯದಲ್ಲಿ ಬಳಕೆಗೆ ಬೇಕಾಗುವ ಇತರ ಉಪಕರಣಗಳನ್ನು ಉತ್ಪಾದಿಸುವುದು ಅವಶ್ಯಕವಾಯಿತು. ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಅಂಶವೆಂದರೆ ಕೃಷಿ ಕಾರ್ಯಗಳಲ್ಲಿ ಮನುಷ್ಯ ಶ್ರಮವನ್ನು ಉಳಿಸುವ ಮತ್ತು ಮನುಷ್ಯ ಶ್ರಮವನ್ನು ಸಮರ್ಥವಾಗಿ ಬಳಕೆಯಾಗುವಂತೆ ಮಾಡುವ ಉಪಕರಣಗಳ ಬಗ್ಗೆ ಯೋಚಿಸುವಂತೆ ಮಾಡಿದ ಸಂದರ್ಭ, ಮನುಷ್ಯನಲ್ಲಿ ಸೃಜನಶೀಲತೆಯನ್ನು ಹುಟ್ಟು ಹಾಕಿತು. ಇಂತಹ ಸೃಜನಶೀಲತೆ ಯನ್ನು ಹತ್ತು ಹಲವಾರು ಚಟುವಟಿಕೆಗಳಲ್ಲಿ ಮನುಷ್ಯ ಉಪಯೋಗ ಮಾಡಿದ ಪರಿಣಾಮವಾಗಿ ಎಲ್ಲರೂ ಉತ್ಪಾದನಾ ಚಟುವಟಿಕೆಗಳಲ್ಲಿ ಹೆಚ್ಚಳ ಹಾಗೂ ವಿಭಜನೆ ಕಂಡು ಬಂತು. ಇದುವರೆಗೆ ಕೃಷಿ ಕಾರ್ಯದಲ್ಲಿ ಉತ್ಪಾದನಾ ಚಟುವಟಿಕೆಯಲ್ಲಿ ಮಾತ್ರ ತೊಡಗಿದರೆ, ಈ ಹಂತದಲ್ಲಿ ಕೃಷಿಗೆ ಅನುಕೂಲವಾಗುವ ಹಲವಾರು ಕೃಷಿಯೇತರ ಉತ್ಪಾದನಾ ಚಟುವಟಿಕೆಗಳಲ್ಲಿ ಮನುಷ್ಯ ನಿರತನಾದ, ವಸ್ತುಗಳ ಕೊಡುಕೊಳ್ಳುವಿಕೆಗೆ ಇಂತಹ ಶ್ರಮವಿಭಜನೆಯೇ ನಾಂದಿಯಾಯಿತು ಎಂದರೂ ತಪ್ಪಲ್ಲ. ಯಾವಾಗ ಶ್ರಮವಿಭಜನೆಯ ಆಧಾರದ, ಪರಿಣತಿಯ ಆಧಾರದ ಮೇಲೆ, ಆಸಕ್ತಿಯ ಆಧಾರದ ಮೇಲೆ ಆಹಾರ ಉತ್ಪನ್ನಗಳಿಗಿಂತ ಭಿನ್ನವಾದ ಚಟುವಟಿಕೆಗಳು ಅಸ್ತಿತ್ವಕ್ಕೆ ಬಂದವೋ, ಮುಂದೆ ವಸ್ತುಗಳ ವಿನಿಮಯ ಅನಿವಾರ್ಯವಾಯಿತು. ಕಾಲಾನಂತರದಲ್ಲಿ ಇಂತಹ ವಿನಿಮಯವೇ ವಾಣಿಜ್ಯ ಜಗತ್ತಿನ ವಿಸ್ತಾರಕ್ಕೆ ನಾಂದಿಯಾಯಿತು.
ವಿನಿಮಯ ಆಧಾರಿತ ಆರ್ಥಿಕ ವ್ಯವಸ್ಥೆ
ಶ್ರಮವಿಭಜನೆಯ ಆಧಾರದ ಮೇಲೆ ಉತ್ಪಾದನೆ ನಡೆದಾಗ, ಹಿಂದಿದ್ದ ಸ್ವಾವಲಂಬನೆಯು ತಪ್ಪಿ ಹೋಯಿತು. ಕುಟುಂಬವು ಈ ಹಿಂದೆ ಒಂದು ಸ್ವಾಯತ್ತ, ಸ್ವಾವಲಂಬಿ ಉತ್ಪಾದನಾ ವ್ಯವಸ್ಥೆಯಾಗಿತ್ತು. ಆದರೆ ಶ್ರಮವಿಭಜನೆಯ ನಂತರದಲ್ಲಿ ಪರಿಣತಿ ಆಧಾರಿತಾ ಉತ್ಪಾದನೆ ಪ್ರಾರಂಭಗೊಂಡಿತು. ಇದರಂತೆ ಕುಟುಂಬವೊಂದು ಯಾವ ವಿಷಯದಲ್ಲಿ ಪರಿಣತಿ ಹೊಂದಿದೆಯೋ ಅಂತಹ ವಸ್ತು ಮಾತ್ರ ಉತ್ಪಾದಿಸಲಾರಂಭಿಸಿತು. ಕೃಷಿ ಕಾರ್ಯಗಳಿಗೆ ಅವಶ್ಯವಿರುವ ಸಲಕರಣೆಗಳು ಉತ್ಪಾದಿಸುವ ಕುಶಲಕರ್ಮಿಗಳ ವರ್ಗವೊಂದು ಸೃಷ್ಟಿ ಯಾಯಿತು. ಇದರೊಂದಿಗೇನೆ ಗುಡಿ ಕೈಗಾರಿಕೆಗಳು ಅಸ್ತಿತ್ವಕ್ಕೆ ಬಂದವು. ಈ ಕುಶಲ ಕರ್ಮಿಗಳು, ತಮ್ಮ ಉತ್ಪನ್ನಗಳನ್ನು ಆಹಾರ ಧಾನ್ಯಗಳಿಗೆ, ಬಟ್ಟೆ ಬರೆಗಳಿಗೆ, ಇನ್ನಿತರ ಅವಶ್ಯಕ ವಸ್ತುಗಳಿಗೆ, ಸಾಕು ಪ್ರಾಣಿಗಳಿಗೆ ವಿನಿಮಯ ಮಾಡಿಕೊಳ್ಳಲಾರಂಭಿಸಿದರು. ಹೀಗೆ ಬೇರೆ ಬೇರೆ ಕುಟುಂಬಗಳು ಬೇರೆ ಬೇರೆ ವಸ್ತುಗಳನ್ನು ಉತ್ಪಾದಿಸುವುದು ಮತ್ತು ಅವುಗಳನ್ನು ತಮ್ಮ ಅವಶ್ಯಕತೆಗಳಿಗನುಸಾರವಾಗಿ ಇತರರೊಂದಿಗೆ ವಿನಿಮಯ ಮಾಡಿಕೊಳ್ಳುವ ಪದ್ಧತಿ ಜಾರಿಗೆ ಬಂದಿತು. ಇಂದಿಗೂ ಅನೇಕ ಹಳ್ಳಿಗಳಲ್ಲಿ ಕುಲಕಸುಬು ಮಾಡುವ ಕ್ಷೌರಿಕರಿಗೆ, ಅಂಬಿಗರಿಗೆ, ಪೂಜಾರಿಗಳಿಗೆ, ಕುಶಲಕರ್ಮಿಗಳಿಗೆ ಆಹಾರ ಧಾನ್ಯಗಳನ್ನು ನೀಡುವ ಪದ್ಧತಿಯನ್ನು ಕಾಣಬಹುದಾಗಿದೆ. ಸರಳವಾದ ಅರ್ಥದಲ್ಲಿ ವಸ್ತುಗಳನ್ನು ಇತರ ವಸ್ತುಗಳಿಗೆ ಬದಲಾಯಿಸಿಕೊಳ್ಳುವ ಪದ್ಧತಿಯನ್ನು ವಿನಿಮಯ ಪದ್ಧತಿ ಎಂದು ಕರೆಯುತ್ತೇವೆ. ಪ್ರಾರಂಭದಲ್ಲಿ ವಿನಿಮಯ ಪದ್ಧತಿ ಉಪಯುಕ್ತವಾಗಿ ಕಂಡರೂ ನಂತರದ ಹಂತದಲ್ಲಿ ಇದರಲ್ಲಿರುವ ಹಲವಾರು ಸಮಸ್ಯೆಗಳು ಜನರ ಅನುಭವಕ್ಕೆ ಬಂದವು. ವಿನಿಮಯ ಪದ್ಧತಿಯಲ್ಲಿರುವ ಪ್ರಮುಖ ಸಮಸ್ಯೆಗಳನ್ನು ಈ ಕೆಳಗಿನಂತೆ ವಿವರಿಸಲಾಗಿದೆ.
೧. ವಿನಿಮಯಾಸಕ್ತ ವ್ಯಕ್ತಿಗಳ ಅಗತ್ಯಗಳಲ್ಲಿ ಸಾಮ್ಯತೆ ಇಲ್ಲದಿರುವುದು
ವಿನಿಮಯ ವ್ಯವಸ್ಥೆಯ ಯಶಸ್ಸು ಅಡಗಿರುವುದೇ ವಿನಿಮಯಾಸಕ್ತ ವ್ಯಕ್ತಿಗಳ ಅಗತ್ಯಗಳು ಪರಸ್ಪರ ಹೊಂದಿಕೊಂಡಿರುವುದರಲ್ಲಿ, ಅಂದರೆ ವಸ್ತುಗಳ ವಿನಿಮಯಕ್ಕೆ ಸಿದ್ಧರಾಗಿರುವ ಇಬ್ಬರು ವ್ಯಕ್ತಿಗಳ ಅಗತ್ಯಗಳು ಪೂರಕವಾಗಿರಬೇಕಾಗುತ್ತದೆ. ಉದಾಹರಣೆಗೆ ಒಬ್ಬ ವ್ಯಕ್ತಿಯಲ್ಲಿ ಆಹಾರ ಧಾನ್ಯಗಳು ಮಿಗತೆಯಿದ್ದು, ಅವನಿಗೆ ಕುರಿಯ ಅವಶ್ಯಕತೆ ಇದೆ. ಇನ್ನೊಬ್ಬ ವ್ಯಕ್ತಿಯಲ್ಲಿ ಕುರಿ ಇದ್ದು ಅವನಿಗೆ ಆಹಾರ ಧಾನ್ಯಗಳು ಬೇಕಾಗಿವೆ. ಈಗ ಈ ವ್ಯಕ್ತಿಗಳು ಪರಸ್ಪರ ಭೇಟಿಯಾಗಿ ತಮ್ಮಲ್ಲಿರುವ ವಸ್ತುವನ್ನು ಕೊಟ್ಟು ಇನ್ನೊಬ್ಬನಿಂದ (ಅವನಲ್ಲಿ ಮಿಗತೆಯಲ್ಲಿದ್ದು, ವಿನಿಮಯಕ್ಕೆ ಲಭ್ಯವಿರುವ) ತನಗೆ ಬೇಕಾದ ವಸ್ತುವನ್ನು ಪಡೆಯಬಹುದು. ಇಂತಹ ಸ್ಥಿತಿಯನ್ನು ವಿನಿಮಯಾಸಕ್ತ ವ್ಯಕ್ತಿಗಳ ಅಗತ್ಯಗಳಲ್ಲಿ ಪರಸ್ಪರ ಹೊಂದಾಣಿಕೆಯಿರುವುದು ಎಂದು ಕರೆಯಬಹುದು. ಒಂದು ವೇಳೆ ಇಂತಹ ಹೊಂದಾಣಿಕೆ ಇಲ್ಲದಿದ್ದರೆ ವಿನಿಮಯ ಸಾಧ್ಯವಾಗುವುದಿಲ್ಲ. ಮೇಲಿನ ಉದಾಹರಣೆಯಲ್ಲಿ ಒಬ್ಬ ವ್ಯಕ್ತಿಯಲ್ಲಿ ಆಹಾರ ಧಾನ್ಯಗಳಿದ್ದು, ಅವನಿಗೆ ಕುರಿಯ ಬದಲಿಗೆ ನೇಗಿಲೊಂದರ ಅವಶ್ಯಕತೆ ಇದ್ದರೆ ಆಗ ವಿನಿಮಯ ಸಾಧ್ಯವಿಲ್ಲ. ಯಾಕೆಂದರೆ ಅವನಿಗೆ ಕುರಿ ಬೇಕಾಗಿಲ್ಲ ಬದಲಿಗೆ ನೇಗಿಲು ಬೇಕಿದೆ. ಅಂತಹ ಸಂದರ್ಭದಲ್ಲಿ ವಿನಿಮಯ ಕ್ರಿಯೆ ಕ್ಲಿಷ್ಟವಾಗುತ್ತದೆ. ನೇಗಿಲನ್ನು ನೀಡಿ ಕುರಿಯನ್ನು ಸ್ವೀಕರಿಸುವ ಮೂರನೆಯ ವ್ಯಕ್ತಿಯೊಬ್ಬ ಪ್ರವೇಶಿಸದಿದ್ದರೆ ವಿನಿಮಯ ಕ್ರಿಯೆ ಸಾಧ್ಯವಾಗುವುದಿಲ್ಲ. ಇಂತಹ ಸಂದರ್ಭಗಳು ವಿನಿಮಯ ಕ್ರಿಯೆಯಲ್ಲಿ ತೊಡಕಾಗಿ ಕಾಡಲಾರಂಭಿಸಿದವು.
೨. ವಿನಿಮಯವಾಗುವ ವಸ್ತುಗಳ ಸಾಮಾನ್ಯ ಮಲ್ಯ ನಿಗದೀಕರಣ
ವಸ್ತುಗಳನ್ನು ವಿನಿಮಯ ಮಾಡಿಕೊಳ್ಳುವ ಮೊದಲು ಅವುಗಳ ಮಲ್ಯ ನಿರ್ಣಯ ಮಾಡಬೇಕಿದ್ದು; ಮಲ್ಯ ನಿರ್ಣಯ ಮಾಡುವ ಮಾಪಕ ಯಾವುದಾಗಬೇಕು ಎನ್ನುವ ಪ್ರಶ್ನೆಯೂ ಪ್ರಮುಖವಾಗಿದೆ. ವಿನಿಮಯಕ್ಕೊಳಗಾಗುವ ವಸ್ತುಗಳ ಮಲ್ಯ ನಿರ್ಧರಿಸುವ ಒಂದು ಸಾಮಾನ್ಯ ಮಾಪಕ ಇಲ್ಲದಿರುವ ಸಂದರ್ಭಗಳಲ್ಲಿ ಹೆಚ್ಚು ಪ್ರಮಾಣದ ವಸ್ತುಗಳನ್ನು ಕಡಿಮೆ ಪ್ರಮಾಣದ ವಸ್ತುಗಳಿಗೆ ವಿನಿಮಯ ಮಾಡಿಕೊಳ್ಳುವ ಸಂದರ್ಭಗಳೂ ಉಂಟಾದುವು. ಆದರೆ ಅಲ್ಲಿ ಎಷ್ಟು ಹೆಚ್ಚು ಅಥವಾ ಎಷ್ಟು ಕಡಿಮೆ ಎನ್ನುವುದನ್ನು ವ್ಯಕ್ತಪಡಿಸುವುದು ಕಷ್ಟ.
೩. ವಿನಿಮಯಕ್ಕಿರುವ ವಸ್ತುಗಳ ವಿಭಜನೆಗೆ ಸಂಬಂಧಿಸಿದಂತೆ ಇರುವ ಸಮಸ್ಯೆ
ವಿನಿಮಯಕ್ಕೊಳಪಡುವ ವಸ್ತುಗಳ ಪ್ರಮಾಣ ಅಧಿಕವಿದ್ದು, ಅದನ್ನು ಪಡೆಯುವ ವ್ಯಕ್ತಿಗೆ ಅಂತಹ ವಸ್ತುಗಳ ಒಂದಂಶ ಮಾತ್ರ ಬೇಕಿದ್ದಾಗ ವಸ್ತುಗಳನ್ನು ಯಾವ ಪ್ರಮಾಣದಲ್ಲಿ ವಿಭಜಿಸಬೇಕು ಎನ್ನುವ ಸಮಸ್ಯೆಯೂ ಎದುರಾಗುತ್ತದೆ. ಉದಾಹರಣೆಗೆ ಒಂದು ಕುರಿ ನಾಲ್ಕು ಚೀಲ ಭತ್ತಕ್ಕೆ ಸಮ ಎಂದಿಟ್ಟುಕೊಳ್ಳುವ, ಎರಡು ಚೀಲ ಭತ್ತ ಇರುವ ವ್ಯಕ್ತಿ ತನ್ನಲ್ಲಿರುವ ವಸ್ತುವಿಗೆ ಬದಲಾಗಿ ಅರ್ಧ ಕುರಿಯನ್ನು ಪಡೆಯಲಾಗುವುದಿಲ್ಲ. ಯಾಕೆಂದರೆ ಅರ್ಧ ಕುರಿಯನ್ನು ಕೊಟ್ಟು, ಇನ್ನರ್ಧ ಬೇರೆಯವರಿಗೆ ಕೊಡಲಾಗುವುದಿಲ್ಲ. ಹೀಗೆ ಹಲವಾರು ಸಂದರ್ಭಗಳಲ್ಲಿ ವಸ್ತುವನ್ನು ವಿಭಜನೆ ಮಾಡಲು ಸಾಧ್ಯವೇ ಆಗುವುದಿಲ್ಲ.
೪. ವಸ್ತುಗಳ ಸಂರಕ್ಷಣೆ
ಯಾವುದೇ ಒಂದು ಸ್ಥಿತಿಯಲ್ಲಿ ನಮ್ಮ ಗಳಿಕೆಯನ್ನು ಸಂಪಾದಿಸಿಡುವುದು ಸಾಧ್ಯವಾದಾಗ ಆರ್ಥಿಕ ಚಟುವಟಿಕೆಗಳು ಬೆಳೆಯಲು ಸಾಧ್ಯವಾಗುತ್ತದೆ ಇಲ್ಲವಾದರೆ ಅರ್ಥವ್ಯವಸ್ಥೆ ಕುಬ್ಜವಾಗಿಯೇ ಉಳಿಯುತ್ತದೆ. ಆಧುನಿಕ ಅರ್ಥ ವ್ಯವಸ್ಥೆಯಲ್ಲಿ ಉಳಿತಾಯದ ಪ್ರಮಾಣ ಅರ್ಥ ವ್ಯವಸ್ಥೆಯ ಬೆಳವಣಿಗೆಯನ್ನು ಪ್ರತಿಬಿಂಬಿಸುವ ಒಂದು ಪ್ರಮುಖ ಅಭಿವೃದ್ದಿ ಮಾಪಕವಾಗಿದೆ.
ವಿನಿಮಯ ವ್ಯವಸ್ಥೆಯಲ್ಲಿ ವಸ್ತುಗಳೇ ಆಧಾರವಾದುದರಿಂದ ಅಂತಹ ವಸ್ತುಗಳನ್ನು ಬಹುದೀರ್ಘ ಕಾಲದವರೆಗೆ ಶೇಖರಿಸಿಡುವುದು ಬಹಳ ಕಷ್ಟಕರವಾದ ಕೆಲಸವಾಗಿತ್ತು. ಕೆಲವೊಂದು ಅಮೂಲ್ಯ ಲೋಹಗಳನ್ನು ಸಂಗ್ರಹಿಸಿಡಬಹುದಾಗಿತ್ತಾದರೂ, ಜನ ಸಾಮಾನ್ಯರಿಗೆ ಇದು ಸಾಧ್ಯವಾಗುತ್ತಿರಲಿಲ್ಲ.
ಈ ಮೇಲಿನ ಸಮಸ್ಯೆಗಳ ಪರಿಹಾರಕ್ಕೆ ಮನುಷ್ಯ ನಡೆಸಿದ ನಿರಂತರ ಚಿಂತನೆಯ ಫಲವಾಗಿ ‘ಹಣ’ ಎನ್ನುವ ವಿಷಯ ಅಸ್ತಿತ್ವಕ್ಕೆ ಬಂದಿತು. ‘ಹಣ’ವೆನ್ನುವ ಪವಾಡ ಈ ಮೇಲಿನ ಎಲ್ಲಾ ಸಮಸ್ಯೆಗಳನ್ನು ಬಗೆಹರಿಸುವುದರೊಂದಿಗೇನೆ, ಆರ್ಥಿಕ ವ್ಯವಸ್ಥೆಯ ಬೆಳವಣಿಗೆಗೆ ವೇಗವರ್ಧಕವಾಗಿ ಕೆಲಸ ಮಾಡಿದೆ. ಇಂದಿನ ದಿನಗಳಲ್ಲಿ ಹಣವಿಲ್ಲದ ಸಾಮಾಜಿಕ, ಆರ್ಥಿಕ ವ್ಯವಸ್ಥೆಯನ್ನು ಊಹಿಸಿಕೊಳ್ಳಲೂ ಸಾಧ್ಯವಾಗದೇನೋ? ಹಣದ ಚಲಾವಣೆಯ ನಂತರದ ದಿನಗಳಲ್ಲಿ ವಾಣಿಜ್ಯ ಜಗತ್ತಿನ ವಿಕಸನ ವ್ಯವಸ್ಥಿತವಾಗಿಯೂ, ವೇಗವಾಗಿಯೂ ನಡೆದಿರುವುದನ್ನು ಗಮನಿಸಬಹುದು.
ಹಣವೆನ್ನುವುದು ವಿನಿಮಯ ಕ್ರಿಯೆಯಲ್ಲಿ ಮಧ್ಯವರ್ತಿ ಪಾತ್ರವನ್ನು ವಹಿಸುವ, ಸರ್ವಸಮ್ಮತ ಸ್ವೀಕೃತಿ ಇರುವ ವಸ್ತು. ಈ ವಸ್ತು ವಿನಿಮಯಕ್ಕೊಳಪಡುವ ಎಲ್ಲ ಸಾಮಗ್ರಿಗಳನ್ನು ಒಂದು ಸಾಮಾನ್ಯ ಮಲ್ಯಕ್ಕೆ ಪರಿವರ್ತಿಸುತ್ತದೆ. ಅಂತೆಯೇ ಇಂತಹ ಸಾಮಾನ್ಯ ಮಲ್ಯವನ್ನು ಇನ್ನಾವುದೇ ವಸ್ತುವಾಗಿ, ಸಾಮಗ್ರಿಯಾಗಿ ಇದನ್ನು ಪರಿವರ್ತಿಸಲೂ ಬಹುದಾಗಿದೆ. ಹಣವೆನ್ನುವುದು ಹೀಗೆ ಒಂದು ಮಧ್ಯವರ್ತಿ, ಮಲ್ಯ ನಿರ್ಣಾಯಕ ಮತ್ತು ವಿನಿಮಯ ವ್ಯವಸ್ಥೆಯ ಕಂಟಕ ನಿವಾರಣೆಯ ಅತಿ ಮುಖ್ಯ ಭೂಮಿಕೆಯನ್ನು ನಿಭಾಯಿ ಸುತ್ತದೆ. ಈ ಮಧ್ಯವರ್ತಿ ಭೂಮಿಕೆಯನ್ನು ಈ ಕೆಳಗಿನಂತೆ ಚಿತ್ರಿಸಬಹುದು.
[image: https://kanaja.karnataka.gov.in/wp-content/uploads/2012/08/VSastra_Fig-3-300x223.jpg]
ಇಂದು ನಾವು ಚಲಾವಣೆಯಲ್ಲಿರುವ ಹಣಕ್ಕಿಂತ ಮೊದಲು, ಚಿಪ್ಪು, ಧಾನ್ಯ, ಪ್ರಾಣಿಗಳು, ತುಪ್ಪಳ, ಗುಲಾಮರು, ಲೋಹದ ತುಂಡುಗಳು,… ಇತ್ಯಾದಿಗಳನ್ನು ಹಣವಾಗಿ ಉಪಯೋಗಿಸಲಾಗುತ್ತಿತ್ತು. ಇಂತಹ ಉಪಯೋಗದಲ್ಲಿ ಅನುಭವಕ್ಕೆ ಬಂದ ಅನುಕೂಲ, ಅನಾನುಕೂಲಗಳನ್ನು ಗಮನಿಸಿ ‘ಹಣ’ದ ರೂಪದಲ್ಲಿ ನಿರಂತರ ಬದಲಾವಣೆಯನ್ನು ಮಾಡಲಾಯಿತು ಹಾಗೂ ಪ್ರಸ್ತುತ ಉಪಯೋಗದಲ್ಲಿರುವ ಮಾದರಿಯ ಹಣವನ್ನು ಚಲಾವಣೆಗೆ ತರಲಾಯಿತು. ‘ಹಣ’ದ ನಿರ್ವಹಣೆ ಇಂದಿನ ಅರ್ಥ ವ್ಯವಸ್ಥೆಯಲ್ಲಿ ಒಂದು ಪ್ರಮುಖ ವಿಷಯವಾಗಿದ್ದು, ಪ್ರತಿಯೊಂದು ದೇಶವೂ ತನ್ನದೇ ಆದ. ಹಣಕಾಸು ನೀತಿಯೊಂದನ್ನು ಹೊಂದಿದೆ ಮತ್ತು ಇದರ ಸಮರ್ಥ ನಿರ್ವಹಣೆಯನ್ನೂ ಮಾಡುತ್ತಿದೆ. ಅರ್ಥ ವ್ಯವಸ್ಥೆಯ ಬೆಳವಣಿಗೆಗೆ, ವಾಣಿಜ್ಯ ವ್ಯವಸ್ಥೆಯ ವಿಕಸನಕ್ಕೆ ಅನುಕೂಲಕರವಾಗಬೇಕಾದರೆ ‘ಹಣ’ಕ್ಕೆ ಕೆಲವು ಗುಣಗಳಿರಬೇಕು. ಹಣದ ಪ್ರಮುಖ ಗುಣಗಳು ಈ ಕೆಳಗಿನಂತಿವೆ.
೧. ಸಾಮಾನ್ಯವಾಗಿ ಎಲ್ಲರಿಂದ ಸ್ವೀಕರಿಸಲ್ಪಡುವುದು.
೨. ಬಾಳಿಕೆ ಇರುವುದು.
೩. ವಿಭಜನೆ ಮಾಡಲು ಸಾಧ್ಯವಿರಬೇಕು.
೪. ಸಾಗಾಟ ಮಾಡಲು ಸಾಧ್ಯವಾಗಬೇಕು.
೫. ಮಲ್ಯದಲ್ಲಿ ಸ್ಥಿರತೆ ಇರಬೇಕು.
೬. ಗುಣದಲ್ಲಿ ಸೌಮ್ಯತೆಯಿರಬೇಕು.
ಪಟ್ಟಣಗಳ ಹುಟ್ಟು
ಹಣದ ಅಸ್ತಿತ್ವ ಗಟ್ಟಿಯಾದಂತೆ ಕೃಷಿಯೇತರ ಚಟುವಟಿಕೆಗಳು ವಿಕಸನ ಹೊಂದಿದವು. ಕುಶಲಕರ್ಮಿಗಳು, ಗುಡಿಕೈಗಾರಿಕೆಗಳು, ವಿನಿಮಯ ಪ್ರಕ್ರಿಯೆಯನ್ನು ಚುರುಕುಗೊಳಿಸಿದವು. ಇದರ ಪರಿಣಾಮವಾಗಿ ಜನರಲ್ಲಿ ಚಲನೆಶೀಲತೆಯ ಗುಣ ಹೆಚ್ಚು ಹೆಚ್ಚು ಕಂಡು ಬಂದಿತು. ವಿನಿಮಯವೆಂದರೇನೆ, ಸ್ವೀಕೃತಿದಾರನ ಹುಡುಕಾಟ, ವಿನಿಮಯ ಕ್ರಿಯೆ ಸುಲಭವಾದಷ್ಟು ಕೊಡುಕೊಳ್ಳುವ ಕ್ರಿಯೆ ಹೆಚ್ಚುತ್ತದೆ. ವಿನಿಮಯ ಕ್ರಿಯೆ ಸುಲಭವಾದುದರ ಪರಿಣಾಮ ಉತ್ಪಾದನೆಯ ಮೇಲೆ ಆಯಿತು. ಇದರಿಂದ ಉತ್ಪಾದಕನಿಗೆ ಇದುವರೆಗೂ ಇದ್ದ ವಿನಿಮಯದ ಕಾರ್ಯದ ಅನಾನುಕೂಲತೆಗಳ ಬಗೆಗಿನ ಭಯ, ಚಿಂತೆ ಇಲ್ಲವಾಯಿತು. ಹೀಗಾಗಿ ಉತ್ಪಾದನೆಯ ಪ್ರಮಾಣದಲ್ಲಿ ಏರಿಕೆಯಾಯಿತು. ವಿನಿಮಯ ಹೆಚ್ಚಿತು, ವ್ಯಾಪಾರ ಅಧಿಕ ಕೊಂಡಿತು, ಅಂತಿಮವಾಗಿ ವಾಣಿಜ್ಯ ವ್ಯವಸ್ಥೆಯು ಒಂದು ನಿಶ್ಚಿತ ರೂಪ ಪಡೆದುಕೊಂಡಿತು. ಇದರಿಂದಾಗಿ ಕಚ್ಚಾ ಸಾಮಗ್ರಿಗಳನ್ನು ಖರೀದಿಸಿ, ಸಿದ್ಧಪಡಿಸಿದ ಗುಡಿಕೈಗಾರಿಕಾ ಉತ್ಪನ್ನಗಳನ್ನು ಮಾರಾಟ ಮಾಡಿ ಹಣ ಸಂಚಯನ ಮಾಡುವುದು ಸುಲಭವಾಯಿತು. ಕಚ್ಚಾ ವಸ್ತುಗಳನ್ನು ಪೂರೈಸುವ ಮತ್ತು ಸಿದ್ಧ ವಸ್ತುಗಳನ್ನು ಖರೀದಿಸುವ ಮಧ್ಯವರ್ತಿಗಳು ವ್ಯಾಪಾರಿಗಳೆಂದು ಗುರುತಿಸಲ್ಪಟ್ಟರು. ಪೂರೈಕೆ ಮತ್ತು ಖರೀದಿಯ ನಡುವಿನ ವಿನಿಮಯ ಚಟುವಟಿಕೆ ಆಧುನಿಕ ಮಾರುಕಟ್ಟೆ ವ್ಯವಸ್ಥೆಯ ತಳಪಾಯವಾಗಿ, ಮಾರುಕಟ್ಟೆಯೆನ್ನುವ ಸಾಂಸ್ಥಿಕ ವ್ಯವಸ್ಥೆಯು ಬೆಳವಣಿಗೆ ಹೊಂದಿತು. ಕೃಷಿಯೇತರ ವ್ಯಾಪಾರ ಕ್ರಿಯೆಗಳು ನಡೆಯುವ ಭೌಗೋಳಿಕ ಪರಿಸರವನ್ನು ಪಟ್ಟಣವೆಂದು ಕರೆಯತೊಡಗಿದರು. ಪಟ್ಟಣದಲ್ಲಿ ನಡೆಯುವ ಚಟುವಟಿಕೆಗಳು ಹೊಸ ರೀತಿಯವು ಆದುದರಿಂದ, ಅದಕ್ಕೆ ಸಂಬಂಧಿಸಿದಂತೆ ಇಂತಹ ಹೊಸ ಕೆಲಸ ಕಾರ್ಯಗಳು ಹುಟ್ಟಿಕೊಂಡವು. ಇಂತಹ ಹೊಸ ಚಟುವಟಿಕೆಗಳನ್ನು ನಿಯಂತ್ರಿಸಲು ಹೊಸ ಕಾನೂನುಕಟ್ಟಳೆಗಳು, ಹೊಸ ರೀತಿ ರಿವಾಜುಗಳು, ಅಸ್ತಿತ್ವಕ್ಕೆ ಬಂದವು. ಪಾರಂಪರಿಕ ಸಾಮಾಜಿಕ ವ್ಯವಸ್ಥೆಗೆ ಹೋಲಿಸಿದರೆ, ಹೊಸ ವ್ಯವಸ್ಥೆಯಲ್ಲಿ ಹೆಚ್ಚಿನ ಸ್ಪಷ್ಟತೆ, ಹೆಚ್ಚಿನ ನಿಖರತೆ, ಸ್ವಾತಂತ್ರ್ಯ ಇರುವುದನ್ನು ಕಾಣಬಹುದಾಗಿದೆ. ಆದ್ದರಿಂದ ಜನಸಮುದಾಯ ಇಂತಹ ಉದಾರವಾದೀ ಸಾಮಾಜಿಕ ವ್ಯವಸ್ಥೆಯ ಬಗ್ಗೆ ಒಲವು ಹೊಂದಿದ್ದು ಸಹಜವೇ ಆಗಿತ್ತು. ವ್ಯಾಪಾರಿಗಳ ಸಂಘಟನೆಗಳು, ಕುಶಲಕರ್ಮಿಗಳ ಸಂಘಟನೆಗಳು, ಹುಟ್ಟಿಕೊಂಡು ಆಯಾ ಜನವರ್ಗದ ಹಿತಾಸಕ್ತಿಗಳನ್ನು ಕಾಪಾಡಲು ಹೋರಾಟ ನಡೆಸತೊಡಗಿದವು. ಇಂತಹ ಹೋರಾಟದ ಕಾವು ತೀಕ್ಷ್ಣವಾದಾಗ ಅಧಿಕಾರದಲ್ಲಿದ್ದ ಚಕ್ರಾಧಿಪತಿಗಳು ಅಥವಾ ರಾಜರುಗಳು, ಈ ಹೊಸ ಪದ್ಧತಿಗೆ ಸರಿ ಹೋಗುವ, ಹೊಸ ಸಮಸ್ಯೆಗಳ ಪರಿಹಾರಕ್ಕೆ ಹೊಸ ಕಾನೂನು ರಚನೆ ಮಾಡಿದರು. ಕಾನೂನಿನ ಅನುಷ್ಠಾನ ಹೊಸ ರೀತಿಯ ಸಂಸ್ಥೆಗಳು, ಅಧಿಕಾರಿ ವರ್ಗಗಳು ಹುಟ್ಟಿಕೊಂಡವು.
ಹೊಸ ರೀತಿಯ ಸಾಮಾಜಿಕ ರೂಪಾಂತರದ ಕಾರಣದಿಂದ ಜನರ ಜೀವನ ಕ್ರಮದಲ್ಲಿ, ಆಲೋಚನಾ ಕ್ರಮದಲ್ಲಿಯೂ ಸಾಕಷ್ಟು ಬದಲಾವಣೆಗಳಾಗ ತೊಡಗಿದವು. ಇಂತಹ ಪರಿಸ್ಥಿತಿ ಯುರೋಪ್‌ನಲ್ಲಿ ಸಾಮಾಜಿಕ ಕ್ರಾಂತಿಯನ್ನುಂಟುಮಾಡಿ, ಅಲ್ಲೋಲ ಕಲ್ಲೋಲವುಂಟು ಮಾಡಿತು. ಇದರಿಂದ ಇಡೀ ಸಾಮಾಜಿಕ ವ್ಯವಸ್ಥೆಯಲ್ಲಿ ತೀವ್ರತರನಾದ ಪಲ್ಲಟಗಳಾಗಿ ಮುಂದೆ ಕೈಗಾರಿಕಾ ಕ್ರಾಂತಿಯಂತಹ ಕ್ರಾಂತಿಕಾರಕ ಬದಲಾವಣೆಗೆ ಬಾಷ್ಯ ಬರೆಯಿತು.
ಕೈಗಾರಿಕಾ ಕ್ರಾಂತಿ (ಆಧುನಿಕ ಉತ್ಪಾದನಾ ವಿಧಾನದ ಹುಟ್ಟು)
೧೮ನೇ ಶತಮಾನದ ಉತ್ತರಾರ್ಧದಲ್ಲಿ ಇಂಗ್ಲೆಂಡಿನಲ್ಲಿ ಅಸ್ತಿತ್ವಕ್ಕೆ ಬಂದ ಉತ್ಪಾದನಾ ಕ್ರಮಗಳಲ್ಲಿನ ಬದಲಾವಣೆಗಳನ್ನು ನಾವು ಕೈಗಾರಿಕಾ ಕ್ರಾಂತಿಯೆಂದು ಕರೆಯುತ್ತೇವೆ. ಇಂಗ್ಲೆಂಡಿನಲ್ಲಿ ಉಂಟಾದ ಇಂತಹ ಬದಲಾವಣೆ ತದನಂತರದ ದಿನಗಳಲ್ಲಿ ಪ್ರಪಂಚದ ಇತರೆಡೆಗಳಿಗೂ ಪ್ರಸರಣ ಹೊಂದಿತು. ಇಂತಹ ಬದಲಾವಣೆಯಿಂದಾಗಿ ಮನುಷ್ಯ ಶ್ರಮದ ಬದಲಿಗೆ, ಹೊಸದಾಗಿ ಅನ್ವೇಷಿಸಲಾದ ಯಂತ್ರಗಳನ್ನು ಉಪಯೋಗಿಸಲಾಯಿತು. ಇದರಿಂದ  ಉತ್ಪಾದನೆಯ ಪ್ರಮಾಣಗಳಲ್ಲಿ ಅತ್ಯಧಿಕ ಹೆಚ್ಚಳವಾಗಿ ಅವುಗಳನ್ನು ಮಾರಾಟ ಮಾಡುವುದೂ ಒಂದು ಸಮಸ್ಯೆಯಾಯಿತು. ಹೀಗಾಗಿ ಯುರೋಪಿನ ದೇಶಗಳು ಮುಖ್ಯವಾಗಿ ಬ್ರಿಟನ್ ಯುರೋಪಿನ ಹೊರಗೆ ಆಫ್ರಿಕಾ ಮತ್ತು ಏಷ್ಯಾದ ದೇಶಗಳಲ್ಲಿ ಇಂತಹ ಯಂತ್ರ ನಿರ್ಮಿತ ಉತ್ಪನ್ನಗಳನ್ನು ಮಾರಾಟ ಮಾಡಲು ವ್ಯವಸ್ಥಿತ ಪ್ರಯತ್ನ ನಡೆಸಿದವು. ಇಂತಹ ಪ್ರಯತ್ನಗಳು ಕೈಗೂಡಲಾರಂಭಿಸಿದಂತೆ ಬ್ರಿಟನ್ ಇಡೀ ವಿಶ್ವವನ್ನು ತನ್ನ ವ್ಯಾಪಾರ ವ್ಯವಸ್ಥೆಯೊಳಗೆ ಸೆಳೆದುಕೊಂಡಿತು. ಒಂದು ದೇಶದ ವ್ಯಾಪಾರ ವ್ಯವಸ್ಥೆಯ ಮೇಲೆ ಹಿಡಿತ ಸಾಧಿಸಿದಾಗ ಅದರ ಪ್ರಭಾವ ಆದೇಶಧ ಇತರ ವ್ಯವಸ್ಥೆಗಳ ಮೇಲೆ ಆಗಿಯೇ ತೀರುತ್ತದೆ. ಹೀಗಾಗಿ ಎಲ್ಲೆಲ್ಲಿ ಬ್ರಿಟನ್ ತನ್ನ ಮಾರುಕಟ್ಟೆ ವಿಸ್ತರಣೆ ಮಾಡಿಕೊಂಡಿದೆಯೋ ಅಲ್ಲೆಲ್ಲಾ ಸಾಮಾಜಿಕ, ಸಾಂಸ್ಕೃತಿಕ ಪಲ್ಲಟಗಳಾಗಿವೆ. ಭಾರತದಲ್ಲಿಯೂ ಇಂತಹ ಬದಲಾವಣೆಗಳು ವ್ಯವಸ್ಥಿತವಾಗಿ ಆಗಿರುವುದನ್ನು ನಾವು ನೋಡಬುಹದು. ಪಾಶ್ಚಿಮಾತ್ಯ ಚಿಂತನೆ, ಪಾಶ್ಚಿಮಾತ್ಯ ಜೀವನಕ್ರಮ, ಪಾಶ್ಚಿಮಾತ್ಯ ದೇಶಗಳ ಪ್ರಭುತ್ವದ ಮಾದರಿ….. ಎಲ್ಲವನ್ನೂ ನಾವು ಅತ್ಯುತ್ತಮ ಮಾದರಿಗಳೆಂದು ಸ್ವೀಕರಿಸುವ ಮೂಲಕ ಯೂರೋಪ ಕೇಂದ್ರಿತ ಚಿಂತನೆಯ ವಟ ವೃಕ್ಷ ಬೇರೂರಲು ಅವಕಾಶ ನೀಡಿದವು. ಮಾತ್ರವಲ್ಲ ತದನಂತರದ ನಮ್ಮ ಜೀವನ ಕ್ರಮ, ಇಂತಹ ವೃಕ್ಷಕ್ಕೆ ನೀರು ಗೊಬ್ಬರವಾಗಿ ಅದು ಇನ್ನಷ್ಟು ಹುಲುಸಾಗಿ ಬೆಳೆಯಲು ಸಹಕರಿಸಿತು.  ಕೈಗಾರಿಕಾ ಕ್ರಾಂತಿಯ ನಂತರ ಆದ ಬೆಳವಣಿಗೆಗಳನ್ನು ಸರಿಯಾಗಿ ಅರ್ಥ ಮಾಡಿಕೊಳ್ಳ ಬೇಕಿದ್ದರೆ ಆ ಕಾಲಘಟ್ಟದ ಎಲ್ಲ ಆಗುಹೋಗುಗಳನ್ನು ಸಂಪೂರ್ಣವಾಗಿ ಮನನ ಮಾಡಿ ಕೊಂಡು, ಸಮಗ್ರವಾಗಿ ಗ್ರಹಿಸಿ ಬೇಕಿದೆ. ಆಗ ಮಾತ್ರ ವಾಣಿಜ್ಯ ವ್ಯವಸ್ಥೆಯ ಮೊದಲಿನ ಹಾಗೂ ನಂತರದ ಕೊಂಡಿಗಳನ್ನು ಸರಿಯಾಗಿ ಅರ್ಥ ಮಾಡಿಕೊಳ್ಳಬಹುದಾಗಿದೆ. ಬಹಳ ಸರಳವಾಗಿ ಮತ್ತು ಸಂಕ್ಷಿಪ್ತವಾಗಿ ಕೈಗಾರಿಕಾ ಕ್ರಾಂತಿಯ ಸಾಮಾಜಿಕ ಮತ್ತು ಆರ್ಥಿಕ ಪರಿಣಾಮಗಳನ್ನು ಈ ಕೆಳಗಿನಂತೆ ವಿವರಿಸಬಹುದಾಗಿದೆ.
೧. ಹೊಸ ಹೊಸ ಕೈಗಾರಿಕೆಗಳ ಬೆಳವಣಿಗೆಯಾಗಿ ಕಬ್ಬಿಣ ಮತ್ತು ಉಕ್ಕು, ಜವಳಿ, ಇಂಜಿನಿಯರಿಂಗ್, ರಾಸಾಯನಿಕದಂತಹ (ಕೆಮಿಕಲ್‌ನಂತಹ) ಬೃಹತ್ ಉದ್ದಿಮೆಗಳು ಅಸ್ತಿತ್ವಕ್ಕೆ ಬಂದವು.
೨. ಬ್ರಿಟನ್ ಮತ್ತು ಯುರೋಪಿನ ಇತರ ದೇಶಗಳು ಸಂಪೂರ್ಣವಾಗಿ ಕೈಗಾರಿಕೆಗಳ ಮೇಲೆ ಅವಲಂಬಿತವಾಗಿ, ತಮ್ಮ ಉತ್ಪನ್ನಗಳನ್ನು ಆಸ್ಟ್ರೇಲಿಯಾ, ಏಷ್ಯಾ ಯಾ ಆಫ್ರಿಕಾದಂತಹ ದೇಶಗಳಿಗೆ ಮಾರಾಟ ಮಾಡಿ ಅಲ್ಲಿಂದ ಆಹಾರ ಸಾಮಗ್ರಿಗಳನ್ನು ಖರೀದಿಸ ತೊಡಗಿದವು.
೩. ಕೈಗಾರಿಕೆಗಳ ಅಭಿವೃದ್ದಿಯೆಂದರೆ ಪಟ್ಟಣೀಕರಣ, ನಗರೀಕರಣ (ಈ ತಿಳುವಳಿಕೆ ಎಷ್ಟು ಪ್ರಬಲವಾಗಿದೆಯೆಂದರೆ, ಅಭಿವೃದ್ದಿಯನ್ನು ಅಳೆಯುವ ಒಂದು ಮಾನದಂಡವೇ ನಗರೀಕರಣದ ಪ್ರಮಾಣ ಮತ್ತು ವೇಗವಾಗಿದೆ)ವೆನ್ನುವಂತೆ ಹೊಸ ನಗರಗಳು ಹುಟ್ಟಿ ಕೊಂಡವು ಮತ್ತು ವಿಸ್ತಾರಗೊಳ್ಳುತ್ತಾ ಹೋದವು.
೪. ನಗರೀಕರಣವಾದಂತೆಲ್ಲಾ ನಗರದಲ್ಲಿನ ಸಮಸ್ಯೆಗಳಾದ ನಾಗರಿಕ ಸವಲತ್ತುಗಳ ಸೂಕ್ತ ಒದಗಣೆ, ನೈರ್ಮಲ್ಯ, ಸೋಂಕು ರೋಗಗಳ ತಡೆಗಟ್ಟುವಿಕೆ ಹಾಗೂ ನಿವಾರಣೆ ಇತ್ಯಾದಿ ಸಮಸ್ಯೆಗಳು ಎದುರಾಗತೊಡಗಿದವು.
೫. ಪಟ್ಟಣಗಳು ಬೆಳೆದಂತೆ, ಗ್ರಾಮಾಂತರ ಪ್ರದೇಶಗಳಿಂದ ಜನರು ನಗರಗಳತ್ತ ವಲಸೆ ಹೋಗಲಾರಂಭಿಸಿದರು. ಇದರ ಪರಿಣಾಮವಾಗಿ ಪಟ್ಟಣಗಳಲ್ಲಿ ಮತ್ತು ನಗರಗಳಲ್ಲಿ ಹೊಸ ರೀತಿಯ ಸಮಸ್ಯೆಗಳ ಉದ್ಭವವಾಯಿತು.
೬. ಉತ್ಪಾದನಾ ವ್ಯವಸ್ಥೆಯಲ್ಲಿ ಆಮೂಲಾಗ್ರ ಬದಲಾವಣೆಯಾಗುವ ಮೂಲಕ, ದೇಶೀಯ ಉತ್ಪಾದನಾ ವ್ಯವಸ್ಥೆ ನೆಲ ಕಚ್ಚಿತು.
೭. ಈ ಮೇಲಿನ ಎಲ್ಲ ಬದಲಾವಣೆಗಳು ಜನ ಸಮುದಾಯದಲ್ಲಿ ಪಾರಂಪರಿಕ ಉತ್ಪಾದನಾ ವ್ಯವಸ್ಥೆಯನ್ನು ಆಧರಿಸಿದ, ಮಾನವ ಸಂಬಂಧಗಳಲ್ಲಿ ಆಮೂಲಾಗ್ರ ಬದಲಾವಣೆ ತಂದಿತು. ಕೈಗಾರಿಕಾ ಕ್ರಾಂತಿ ಸಮುದಾಯ ಕೇಂದ್ರಿತ ಜೀವನ ಕ್ರಮವನ್ನು ವ್ಯಕ್ತಿ ಕೇಂದ್ರಿತ ಜೀವನ ಕ್ರಮವಾಗಿ ಹಂತ ಹಂತವಾಗಿ ರೂಪಾಂತರಗೊಳಿಸುತ್ತಾ ಬಂದಿತು.
ಕೈಗಾರಿಕಾ ಕ್ರಾಂತಿಯೆನ್ನುವುದು ವಾಣಿಜ್ಯ ಜಗತ್ತಿನ ಇತಿಹಾಸದಲ್ಲಿ ಅತ್ಯಂತ ಮಹತ್ವದ ಘಟನೆ. ಒಂದು ಅರ್ಥದಲ್ಲಿ ನಿಜವಾದ ವಾಣಿಜ್ಯ ಜಗತ್ತು ಹುಟ್ಟಿಕೊಂಡದ್ದೇ ಕೈಗಾರಿಕಾ ಕ್ರಾಂತಿಯ ನಂತರದ ದಿನಗಳಲ್ಲಿ ಎಂದು ಹೇಳಬಹುದೇನೋ. ಯಾಕೆಂದರೆ ಕೈಗಾರಿಕಾ ಕ್ರಾಂತಿಯ ಮೊದಲು ವ್ಯಾಪಾರ ವಹಿವಾಟುಗಳು ಒಂದು ಸೀಮಿತ ಪ್ರಮಾಣದಲ್ಲಿ ಮಾತ್ರ ನಡೆಯುತ್ತಿದ್ದವು. ಪ್ರಮುಖ ಕಾರಣ, ಪ್ರಾಕೃತಿಕ ಪರಿಸ್ಥಿತಿಗಳನ್ನು ಅವಲಂಬಿಸಿ ಮನುಷ್ಯ ತನ್ನ ಶ್ರಮವನ್ನು ಬಳಸಿ ಉತ್ಪಾದನೆಯನ್ನು ಮಾಡುತ್ತಿದ್ದ. ಉತ್ಪಾದನೆಯನ್ನು ಮಾಡುವಾಗ ಅದಕ್ಕಿರುವ ಬೇಡಿಕೆಯು ಕೂಡಾ ಒಂದು ಸೀಮಿತ ಭೌಗೋಳಿಕ ಪ್ರದೇಶದಲ್ಲಿ ಮಾತ್ರ ಇರುತ್ತಿತ್ತು. ಹಾಗಾಗಿ ಉತ್ಪಾದನೆಯ ಪ್ರಮಾಣಕ್ಕೆ ಮಿತಿ ಇರುತ್ತಿತ್ತು. ವಸ್ತುಗಳ ಮಿಗತೆ ಇದ್ದರೂ ಅವುಗಳನ್ನು ಒಂದು ಸೀಮಿತ ಪ್ರಮಾಣದಲ್ಲಿ ಮಾತ್ರ ವಿತರಿಸಲು ಸಾಧ್ಯ ವಾಗುತ್ತಿತ್ತು. ಇದಕ್ಕೆ ವಸ್ತುಗಳನ್ನು ಸಾಗಾಟ ಮಾಡಲು ಇದ್ದಂತಹ ತೊಡಕುಗಳೂ ಒಂದು ಪ್ರಮುಖ ಕಾರಣ. ಸರಕುಗಳನ್ನು ಪ್ರಾಣಿಗಳ ಬೆನ್ನ ಮೇಲೆ ಹೇರಿ, ಹಾಯಿ ದೋಣಿಗಳ ಮೂಲಕ ಯಾ ತಲೆಹೊರೆಯ ಮೂಲಕವೇ ಕೊಂಡೊಯ್ಯಲಾಗುತ್ತಿತ್ತು. ಈ ರೀತಿ ಕೊಂಡೊಯ್ಯುವುದು ಸುಲಭದ ಮಾತಾಗಿರಲಿಲ್ಲ. ಹಾಗಾಗಿ ವ್ಯಾಪಾರ ವಹಿವಾಟುಗಳಿಗೆ ಸ್ವಾಭಾವಿಕವಾಗಿಯೇ ಒಂದು ಮಿತಿ ಇರುತ್ತಿತ್ತು. ಆದರೆ ಹೊಸ ಅನ್ವೇಷಣೆಗಳು, ಯಂತ್ರ ಜಗತ್ತಿನ ವಿಸ್ಮಯಗಳು ಸಾರಿಗೆ ಮತ್ತು ಸಂಪರ್ಕ ವ್ಯವಸ್ಥೆಯಲ್ಲಿ ಬದಲಾವಣೆ ತಂದ ಪರಿಣಾಮವಾಗಿ ವಸ್ತುಗಳ ಸಾಗಾಟವೂ ಸಲೀಸಾಯಿತು. ಮೋಟಾರು ಕಾರು, ಉಗಿಬಂಡಿ, ಹಡಗುಗಳು ಮತ್ತು ವಿಮಾನ ಹೆಚ್ಚು ಚಲನಶೀಲ ವಾತಾವರಣ ನಿರ್ಮಾಣಕ್ಕೆ ಸಹಾಯ ಮಾಡಿತು. ಹೀಗಾಗಿ ವಸ್ತುಗಳ ವಿತರಣೆ, ಸಾಗಾಟ, ಸುಲಭವಾಗಿ ವ್ಯಾಪಾರ ಚಟುವಟಿಕೆಗಳ ವೇಗ ವರ್ಧಿಸಿತು. ಹೀಗಾಗಿ ಬೇಡಿಕೆಯ ಪ್ರಮಾಣವನ್ನು ಅಂದಾಜಿಸುವಾಗ, ದೇಶದ ಹೊರಗೂ ವಸ್ತುಗಳಿಗಿರುವ ಬೇಡಿಕೆ ಹಾಗೂ ಮಾರಾಟ ಮಾಡಬಹುದಾದ  ಪ್ರಮಾಣವನ್ನು ಅಂದಾಜಿಸುವ ಸ್ಥಿತಿ ನಿರ್ಮಾಣವಾಯಿತು. ಸಂಪರ್ಕ ಮತ್ತು ಸಾರಿಗೆ ಕ್ಷೇತ್ರದಲ್ಲಿ ಆಗಿರುವ ಕ್ರಾಂತಿ ಇತ್ತೀಚಿನ ದಿನಗಳಲ್ಲಿ ವಿಶ್ವ ಗ್ರಾಮದ ಕಲ್ಪನೆಯನ್ನು ವಾಸ್ತವವನ್ನಾಗಿಸಿದೆ. ವ್ಯಾಪಾರ ವಹಿವಾಟುಗಳು ಜಗತಿಕ ಮಟ್ಟದಲ್ಲಿ ನಡೆಯುತ್ತಿದ್ದು, ಈ ಕ್ರಿಯೆಯನ್ನು ಸಲೀಸಾಗಿಸಲು ಹಲವಾರು ಮಧ್ಯವರ್ತಿಗಳು, ಮಧ್ಯವರ್ತಿ ಸೇವಾ ಸಂಸ್ಥೆಗಳು ಹುಟ್ಟಿಕೊಂಡಿವೆ.
 ವಾಣಿಜ್ಯಶಾಸ್ತ್ರ: ೪. ವಾಣಿಜ್ಯ ಸಂಸ್ಥೆಗಳ ಸ್ವರೂಪ
ಉತ್ಪಾದನಾ ವ್ಯವಸ್ಥೆಯಲ್ಲಿನ ಬೆಳವಣಿಗೆ, ವಾಣಿಜ್ಯ ಜಗತ್ತಿನ ಚಟುವಟಿಕೆಗಳ ವಿಕಸನಕ್ಕೆ ದಾರಿ ಮಾಡಿಕೊಟ್ಟಿತೆನ್ನುವ ಬಗೆಗೆ ಈ ಹಿಂದಿನ ಪುಟಗಳಲ್ಲಿ ಸವಿವರವಾಗಿ ತಿಳಿಸಲಾಗಿದೆಯಷ್ಟೇ. ಆದರೆ ವಾಣಿಜ್ಯ ಚಟುವಟಿಕೆಗಳು ಬಿಡಿ, ಬಿಡಿಯಾದ ಅವ್ಯವಸ್ಥಿತ, ಅನಿಯಂತ್ರಿತವಾದ ರೀತಿಯಲ್ಲಿರಲಿಲ್ಲ. ಬದಲಿಗೆ, ಅವೆಲ್ಲವೂ ಒಂದು ವ್ಯವಸ್ಥಿತ ರೀತಿಯಲ್ಲಿ, ಇಡೀ ಸಾಮಾಜಿಕ ಆರ್ಥಿಕ ವ್ಯವಸ್ಥೆ ವಿಕಸನ ಹೊಂದಿದ ರೀತಿಯಲ್ಲಿಯೇ ಮುಂದುವರಿದುಕೊಂಡು ಬಂದಿತು. ಆದ್ದರಿಂದ ವಾಣಿಜ್ಯ ಜಗತ್ತಿನ ಸಂಸ್ಥೆಗಳ ಸ್ವರೂಪಕ್ಕೂ ಒಟ್ಟು ಆರ್ಥಿಕ ವ್ಯವಸ್ಥೆಯ ಬೆಳವಣಿಗೆಗೂ ನೇರವಾದ ಸಂಬಂಧವಿರುವುದನ್ನು ಮನಗಾಣ ಬಹುದಾಗಿದೆ. ವಾಣಿಜ್ಯ ಸಂಸ್ಥೆಗಳಲ್ಲಿ ನಾವು ಪ್ರಾರಂಭದ ದಿನದಿಂದ ಹಿಡಿದು ಇಂದಿನವರೆಗೆ ನಿರ್ದಿಷ್ಟವಾಗಿ ನಾಲ್ಕು ರೀತಿಯ ಸ್ವರೂಪಗಳನ್ನು ಗುರುತಿಸಬಹುದಾಗಿದೆ.
೧. ಮಾಲಕತ್ವ ಆಧಾರಿತ ಸಂಸ್ಥೆಗಳು
೨. ಪಾಲುದಾರಿಕೆಯಾಧಾರಿತ ಸಂಸ್ಥೆಗಳು
೩. ಪಾಲು ಬಂಡವಾಳವಾಧಾರಿತ ಸಂಸ್ಥೆಗಳು ಯಾ ಕಂಪನಿ ಮಾದರಿಯ ಸಂಸ್ಥೆಗಳು
೪. ಅಂತರ್‌ದೇಶೀಯ ಸಂಸ್ಥೆಗಳು ಅಥವಾ ಬಹುರಾಷ್ಟ್ರೀಯ (ಸಂಸ್ಥೆಗಳು) ಕಂಪನಿಗಳು.
೧. ಮಾಲಕತ್ವ ಆಧಾರಿತ ಸಂಸ್ಥೆಗಳು
ಮಾಲಕತ್ವ ಆಧಾರಿತ ಸಂಸ್ಥೆ ಒಂದು ಸರಳ ಮಾದರಿಯ ವಾಣಿಜ್ಯ ಸಂಸ್ಥೆ. ಇದು ಒಬ್ಬ ಮಾಲಿಕನಿಂದ ನಡೆಸಲ್ಪಡುತ್ತದೆ. ಆಸಕ್ತ, ಉದ್ಯಮಶೀಲ ವ್ಯಕ್ತಿ ವ್ಯಾಪಾರ ವಹಿವಾಟಿನ ಅವಕಾಶಗಳನ್ನು ಮನಗಂಡು, ಇಂತಹ ಒಂದು ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತರುತ್ತಾನೆ. ಇದರ ಸಂಪೂರ್ಣ ವ್ಯವಹಾರ ಚಟುವಟಿಕೆಗಳು ಅದರ ಮಾಲಕನ ಬೇಕು ಬೇಡಗಳನ್ನು ಆಧರಿಸಿರುತ್ತದೆ. ಅಲ್ಲಿ ಯಾವುದೇ ನೀತಿ, ನಿಯಮಗಳು, ನಿಖರವಾಗಿ ಪೂರ್ವ ನಿರ್ಧರಿತವಾಗಿರುವುದಿಲ್ಲ. ಲಾಭದ, ಯಾ ಬೆಳವಣಿಗೆಯ ಗುರಿ ಸಾಧಿಸಲು ಮಾಲಕನು ತನ್ನದೇ ಆದ ರೀತಿಯಲ್ಲಿ ಕಾರ್ಯಚಟುವಟಿಕೆಗಳನ್ನು ವ್ಯವಸ್ಥೆಗೊಳಿಸುತ್ತಾನೆ. ವಾಣಿಜ್ಯ ಜಗತ್ತಿನ ಆರಂಭದ ದಿನಗಳಲ್ಲಿ ಇಂತಹ ವ್ಯವಸ್ಥೆಗಳು ಹುಟ್ಟಿಕೊಂಡವು. ಇಂದಿನ ದಿನಗಳಳ್ಲಿ ಕೂಡಾ ನಾವು ಇಂತಹ ವಾಣಿಜ್ಯ ಸಂಸ್ಥೆಗಳನ್ನು ಕಾಣಬಹುದು. ಉದಾಹರಣೆಗೆ ಹೊಟೇಲ್, ಟೈಲರಿಂಗ್, ಕಿರಾಣಿ ಅಂಗಡಿ, ಟೆಲಿಫೋನ್ ಬೂತ್, ಲೇಖನ ಸಾಮಗ್ರಿಗಳ ಅಂಗಡಿ….. ಇತ್ಯಾದಿ ಚಿಲ್ಲರೆ ವ್ಯಾಪಾರಗಳನ್ನು ಈ ಮಾದರಿಯಲ್ಲಿ ವ್ಯವಸ್ಥೆ ಮಾಡಿರುವುದನ್ನು ನಾವು ಇಂದಿನ ವಾಣಿಜ್ಯ ಜಗತ್ತಿನಲ್ಲಿಯೂ ಕಾಣಬಹುದು. ಇಂತಹ ವ್ಯವಸ್ಥೆಗೆ ಸಣ್ಣ ಪ್ರಮಾಣದ ಬಂಡವಾಳ, ವೈಯಕ್ತಿಕ ಮೇಲುಸ್ತುವಾರಿ ಸಾಕು, ಮಾತ್ರವಲ್ಲ, ಇಂತಹ ವ್ಯಾಪಾರ ಯಶಸ್ಸಿಯಾಗದಿದ್ದರೂ ನಷ್ಟದ ಸಂಭಾವ್ಯತೆ ಮತ್ತು ನಷ್ಟ ಸಂಬಂಧೀ ಸಮಸ್ಯೆ ಗಹನವಾಗೇನು ಇರುವುದಿಲ್ಲ. ಇಂತಹ ವಾಣಿಜ್ಯ ಸಂಸ್ಥೆಗಳಿಗೆ ಸಂಬಂಧಿಸಿದಂತೆ ಅನುಕೂಲತೆ ಮತ್ತು ಅನಾನುಕೂಲತೆಗಳು ಈ ಕೆಳಗಿನಂತಿವೆ.
ಅನುಕೂಲತೆಗಳು
೧. ಇಂತಹ ಸಂಸ್ಥೆಗಳನ್ನು ಪ್ರಾರಂಭಿಸುವುದು ಮತ್ತು ಮುಂದುವರೆಸಿಕೊಂಡು ಹೋಗುವುದು ಸುಲಭ. ಒಬ್ಬ ವ್ಯಕ್ತಿ, ನಿಯಮಿತ ಬಂಡವಾಳವನ್ನುಪಯೋಗಿಸಿ ಒಂದು ನಿರ್ದಿಷ್ಟ ಮಟ್ಟದ ಪ್ರಯತ್ನ ಯಾ ಶ್ರಮ ವಿನಿಯೋಗಿಸಿದರೆ ಸಾಕಾಗುತ್ತದೆ. ಹಾಗಾಗಿ ತಳಹಂತದಲ್ಲಿ ನಿಯಮಿತ ಉದ್ಯಮಶೀಲ ಮನೋಭಾವವಿರುವ ವ್ಯಕ್ತಿಗಳನ್ನು ಇಂತಹ ವ್ಯವಸ್ಥೆ ಇಂದಿಗೂ ಆಕರ್ಷಿಸುತ್ತಿದೆ.
೨. ಇಂತಹ ಸಂಸ್ಥೆಗಳ ಎಲ್ಲಾ ಆಗುಹೋಗುಗಳಿಗೆ ಮಾಲಿಕನೇ (ಮಾಲಕಿ) ಜವಾಬ್ದಾರನಾಗಿರುವ ಕಾರಣ, ಅದರ ಯಶಸ್ಸಿನ ಬಗ್ಗೆ, ಅದು ಜನರಿಂದ ಸ್ವೀಕೃತವಾಗುವ ಬಗ್ಗೆ, ಜನರ ಮನವನ್ನು ಗೆಲ್ಲುವಂತೆ ಮಾಡಲು (ಮಾಲಿಕ) ಅವನು/ಅವಳು, ವೈಯಕ್ತಿಕ ಆಸಕ್ತಿ ವಹಿಸುತ್ತಾನೆ/ಳೆ.
೩. ಓರ್ವ ವ್ಯಕ್ತಿಯಲ್ಲೇ ಮೂಲಕತ್ವವಿರುವುದರಿಂದ ವ್ಯಾಪಾರದ ಯಶಸ್ಸಿನ ಬಗೆಗಿನ ಗುಟ್ಟನ್ನು ಕಾಪಾಡಿಕೊಂಡು ಬರುವುದು ಸುಲಭ.
೪. ಇಂತಹ ವ್ಯಾಪಾರಿ ಸಂಸ್ಥೆಗಳಲ್ಲಿ ಯಾವುದೇ ನಿರ್ಧಾರವನ್ನು ತಕ್ಷಣವೇ ತೆಗೆದುಕೊಳ್ಳಲು ಸಾಧ್ಯವಾಗಿರುತ್ತದೆ. ಯಾರೊಂದಿಗೂ ಚರ್ಚೆ ಮಾಡಲೇ ಬೇಕಾದ ಅನಿವಾರ್ಯತೆಯಿಲ್ಲ, ಯಾಕೆಂದರೆ ಓರ್ವ ವ್ಯಕ್ತಿಯಲ್ಲಿಯೇ ನಿರ್ಧಾರ ತೆಗೆದುಕೊಳ್ಳುವ ಅಧಿಕಾರವಿರುತ್ತದೆ.
೫. ಇಂತಹ ವ್ಯಾಪಾರೀ ಸಂಸ್ಥೆಗಳ ಕಾರ್ಯ ನಿರ್ವಹಣೆಯಲ್ಲಿ ಹೆಚ್ಚು ನಮನೀಯತೆ ಇದೆ (Flexibility).
ಅನಾನುಕೂಲತೆಗಳು
ಯಾವುದೇ ಒಂದು ವ್ಯವಸ್ಥೆ ನ್ಯೂನತೆಯಿಂದ ಮುಕ್ತವಾಗಿರುವುದು ಸಾಧ್ಯವಿಲ್ಲ. ಏಕವ್ಯಕ್ತಿ ಮಾಲಕತ್ವದ ಉದ್ಯಮಗಳೂ ಇಂತಹ ನ್ಯೂನತೆ ಯಾ ಅನಾನುಕೂಲತೆಗಳಿಂದ ಬಳಲುತ್ತವೆ. ಸ್ಥೂಲವಾಗಿ ಇಂತಹ ನ್ಯೂನತೆಗಳನ್ನು ಈ ಕೆಳಗಿನಂತೆ ವಿವರಿಸಬಹುದು.
೧. ಬೆಳೆಯುತ್ತಿರುವ ಅರ್ಥ ವ್ಯವಸ್ಥೆಯಲ್ಲಿ ಉದ್ಯಮವೊಂದು ಕಾರ್ಯ ನಿರ್ವಹಿಸಲು ಅಪರಿಮಿತ ಬಂಡವಾಳ ಅನಿವಾರ್ಯವಾಗಿರುತ್ತದೆ. ಇಂತಹ ಬಂಡವಾಳವನ್ನು ಒಬ್ಬ ವ್ಯಕ್ತಿ ಸರಿದೂಗಿಸುವುದು ಕಷ್ಟದ ಕೆಲಸವೂ ಗಂಡಾಂತರಕಾರಿಯೂ ಆಗಿರುತ್ತದೆ. ಹಾಗಾಗಿ ಏಕವ್ಯಕ್ತಿ ಮಾಲಕತ್ವದ ಉದ್ಯಮಗಳು ಒಂದು ನಿರ್ದಿಷ್ಟ ಮಿತಿಯಲ್ಲಿ ನಿರ್ದಿಷ್ಟ ಬಂಡವಾಳ ಸರಿ ಹೊಂದಿಸಿ ಕಾರ್ಯ ನಿರ್ವಹಿಸಬಹುದೇ ಹೊರತು ಅಗಾಧ ಪ್ರಮಾಣದ ಬಂಡವಾಳ ಬಯಸುವ ಉದ್ಯಮ ಜಗತ್ತಿನಲ್ಲಿ ಕಾರ್ಯ ನಿರ್ವಹಿಸುವುದು ಅಸಾಧ್ಯ.
೨. ಬೆಳೆಯುತ್ತಿರುವ ಅರ್ಥ ವ್ಯವಸ್ಥೆಯಲ್ಲಿ ಕೇವಲ ಬಂಡವಾಳದ ಪ್ರಮಾಣದಲ್ಲಿ ಮಾತ್ರ ನಾವು ವಿಕಸನವನ್ನು ಗುರುತಿಸುವುದರೊಂದಿಗೇನೇ, ಅದರ ಕಾರ್ಯನಿರ್ವಹಣೆ ಯಲ್ಲೂ ಕ್ಲಿಷ್ಟತೆಯನ್ನು ಕಾಣಬಹುದು. ಉದ್ಯಮ ವ್ಯವಸ್ಥೆಯಲ್ಲಿ ವಿಕಸನವಾದಂತೆಯೇ. ಹೆಚ್ಚಿನ ಪ್ರಮಾಣದ ಶ್ರಮ ವಿಭಜನೆಯ ಅಗತ್ಯವೂ ತನ್ನಿಂದ ತಾನೇ ಹುಟ್ಟಿಕೊಳ್ಳುತ್ತದೆ. ಹೀಗಾಗಿ ಒಬ್ಬನೇ ವ್ಯಕ್ತಿ ಒಂದು ಉದ್ಯಮ ಬಯಸುವ ಪರಿಣಿತ ಸೇವೆಯನ್ನು ಯಾ ಕಾರ್ಯ ನಿರ್ವಹಣೆಯನ್ನು ಮಾಡಲು ಸಾಧ್ಯವಾಗುವುದಿಲ್ಲ. ಯಾವಾಗ ಇಂತಹ ಪರಿಣಿತ ಸೇವೆಯ, ಯಾ ಕಾರ್ಯನಿರ್ವಹಣೆಯ ಪೂರೈಕೆ ಸಾಧ್ಯವಿಲ್ಲವೋ ಆಗ ಉದ್ಯಮದ ಕಾರ್ಯಕ್ಷಮತೆ, ಬೆಳವಣಿಗೆ ಕುಂಠಿತವಾಗುತ್ತದೆ.
೩. ಏಕವ್ಯಕ್ತಿ ಮಾಲಕತ್ವದ ಉದ್ಯಮದಲ್ಲಿ ಅನಿಯಮಿತ ಯಾ ಅಪರಿಮಿತ ಕಂಟಕವಿರುತ್ತದೆ. ಹಾಗಾಗಿ ಉದ್ಯಮ ಒಂದು ವೇಳೆ ನಷ್ಟಕ್ಕೆ ಒಳಗಾದರೆ ಅದರ ಮಾಲಿಕ/ಮಾಲಕಿ ತನ್ನ ಖಾಸಗೀ ಸ್ವತ್ತುಗಳನ್ನು ಮಾರಿಯಾದರೂ ಉದ್ಯಮ ನಷ್ಟ ಭರಿಸಬೇಕಾದ ಸಂದರ್ಭ ಬರುತ್ತದೆ. ಅರ್ಥಾತ್ ಉದ್ಯಮ ಮತ್ತು ಮಾಲಕನ ಸ್ವಾಮ್ಯತ್ವವಿರುವ ಆಸ್ತಿಗಳು ಬೇರೆ ಬೇರೆಯಾಗಿ ಉಳಿಯದೆ, ನಷ್ಟ ಪರಿಹಾರದ ಪ್ರಶ್ನೆ ಬಂದಾಗ ಮಾಲಿಕನ/ಮಾಲಕಿಯ ಖಾಸಗೀ ಒಡೆತನದ ಎಲ್ಲ ಸ್ವತ್ತುಗಳ ಮೇಲೆ, ಸಾಲಗಾರರ ಹಕ್ಕು ಸ್ಥಾಪನೆಯಾಗುತ್ತದೆ. ಇಂತಹ ಗಂಭೀರ ಗಂಡಾಂತರ ವ್ಯಕ್ತಿಯ ಉದ್ಯಮಶೀಲ ಮನೋಭಾವನೆಯ ಉತ್ಕರ್ಷಕ್ಕೆ ಅಡ್ಡಿ ಯುಂಟು ಮಾಡುತ್ತದೆ.
ಇಂತಹ ಇತಿಮಿತಿಗಳು, ಪಾಲುದಾರಿಕೆ/ಸಂಸ್ಥೆಗಳ ಉದಯಕ್ಕೆ ಮುನ್ನುಡಿ ಬರೆದೆವೆಂದು ಹೇಳಬಹುದು. ಯಾವುದೇ ಒಂದು ವ್ಯವಸ್ಥೆ ಬೆಳೆಯುತ್ತಾ ಸಾಗಿದಂತೆ, ತನ್ನ ಅಗತ್ಯಕ್ಕೆ ಅನಿವಾರ್ಯವಾಗಿರುವ ಕೆಲವೊಂದು ಸಂಸ್ಥೆಗಳನ್ನು ಹುಟ್ಟು ಹಾಕುತ್ತದೆ ಎಂದು ಹೇಳ ಬಹುದು. ಅಂತೆಯೇ ಅಭಿವೃದ್ದಿಶೀಲ ಉದ್ಯಮ ಜಗತ್ತು ತನ್ನ ಪುರೋಭಿವೃದ್ದಿಗೆ ಪಾಲುದಾರಿಕಾ ಸಂಸ್ಥೆಗಳನ್ನು ಹುಟ್ಟು ಹಾಕಿತು.
ಪಾಲು ಬಂಡವಾಳ ಉದ್ಯಮ ಯಾ ಪಾಲುದಾರಿಕಾ ಸಂಸ್ಥೆಗಳು
ಯಾವ ಉದ್ಯಮವನ್ನು ಒಬ್ಬ ವ್ಯಕ್ತಿಗೆ ನಡೆಸಿಕೊಂಡು ಹೋಗುವುದು ದುಸ್ತರ ವಾಗುವುದೋ ಅಂತಹ ಒಂದು ಉದ್ಯಮವನ್ನು ಕೆಲವೊಂದು ವ್ಯಕ್ತಿಗಳು ಒಟ್ಟು ಸೇರಿಸಿ ನಡೆಸಿಕೊಂಡು ಹೋಗುವುದು ಸಾಧ್ಯ. ಇಂತಹ ಒಂದು ಸಾಧ್ಯತೆಯೇ ಪಾಲುದಾರಿಕಾ ಸಂಸ್ಥೆಯಾಗಿದೆ. ಒಂದು ನಿರ್ದಿಷ್ಟ ಪೂರ್ವ ನಿರ್ಧರಿತ ಉದ್ದೇಶಕ್ಕಾಗಿ ಒಂದಕ್ಕಿಂತ ಹೆಚ್ಚು ಮಂದಿ ಒಟ್ಟು ಸೇರಿ, ಸಂಘಟಿತರಾಗಿ ಉದ್ದೇಶದ ಈಡೇರಿಕೆಗೆ ದುಡಿಯುವುದನ್ನೇ, ಪಾಲುದಾರಿಕೆ ಎಂದು ಕರೆಯಬಹುದು. ಹೀಗೆ ಒಂದುಗೂಡುವ ಮಂದಿ ತಾವು ಎಷ್ಟು ಬಂಡವಾಳ ತೊಡಗಿಸಬೇಕು, ದೊರಕುವ ಲಾಭದಲ್ಲಿ ತಮ್ಮ ಪಾಲು ಎಷ್ಟು, ಪ್ರತಿಯೊಬ್ಬರ ಕರ್ತವ್ಯ ಮತ್ತು ಹಕ್ಕುಗಳೇನು? ಪ್ರತಿಯೊಬ್ಬರ ಜವಾಬ್ದಾರಿಯೇನು? ಮುಂತಾದ ವಿಷಯ ಗಳನ್ನು ಮೊದಲೇ ನಿರ್ಧರಿಸಿ ಒಂದು ತೀರ್ಮಾನಕ್ಕೆ ಬರುತ್ತಾರೆ ಮತ್ತು ಅಂತಹ ವಿಷಯಗಳ ಕುರಿತು ಒಂದು ಲಿಖಿತ ಒಡಂಬಡಿಕೆಯನ್ನು ಮಾಡಿಕೊಳ್ಳುತ್ತಾರೆ. ಈ ಲಿಖಿತ ಒಡಂಬಡಿಕೆಯ ಅನುಷ್ಠಾನ ಭಾರತೀಯ ಪಾಲುದಾರಿಕಾ (ಒಡಂಬಡಿಕೆ) ಒಪ್ಪಂದ ೧೯೩೨ ಅನ್ವಯ ಕಾರ್ಯನುಷ್ಠಾನಗೊಳ್ಳುತ್ತದೆ. ಪಾಲುದಾರಿಕಾ ಒಪ್ಪಂದದ ಕೆಲವು ಸಾಮಾನ್ಯ ನಿಯಮಗಳು ಈ ಕೆಳಗಿನಂತಿವೆ.
೧. ಪಾಲುದಾರಿಕಾ ಒಪ್ಪಂದವು ಸಮಾನ ಆಸಕ್ತರಾದ ವ್ಯಕ್ತಿಗಳ ನಡುವೆ ಏರ್ಪಟ್ಟ ಒಡಂಬಡಿಕೆಯ ಆಧಾರದಲ್ಲಿ ರೂಪುಗೊಂಡಿರುತ್ತದೆ. ಈ ಒಪ್ಪಂದವು ಮಖಿಕವಾಗಿರ ಬಹುದು ಯಾ ಲಿಖಿತ ರೂಪದಲ್ಲಿರಬಹುದು. ಇಲ್ಲಿ ಬಹಳ ಮುಖ್ಯವಾಗಿರುವುದು, ಸಮಾನ ಆಸಕ್ತ ವ್ಯಕ್ತಿಗಳು ಚರ್ಚಿಸಿದ ನಂತರ ತಮ್ಮನ್ನು ಹಿಡಿದಿಡಬೇಕಾದ ಸಮಾನ ಆಸಕ್ತಿಯ ವಿಷಯದ ಕುರಿತಂತೆ ತಳೆಯುವ ಒಂದು ತಾರ್ಕಿಕ ನಿಲುವು.
೨. ಪಾಲುದಾರರ ನಡುವಿರುವ ಒಪ್ಪಂದದ ಪ್ರಮುಖ ಉದ್ದೇಶ, ಒಂದು ಉದ್ಯಮನ್ನು ನಡೆಸಿ ಅದರಿಂದ ಲಾಭವನ್ನು ಗಳಿಸುವುದು ಮತ್ತು ಅಂತಹ ಲಾಭವನ್ನು ತಮ್ಮಲ್ಲಿ ಒಂದು ಪೂರ್ವ ನಿರ್ಧರಿತ ರೀತಿಯಲ್ಲಿ ಹಂಚಿಕೊಳ್ಳುವುದೇ ಆಗಿದೆ. ಪಾಲುದಾರರ ಸಂಖ್ಯೆಯನ್ನು ಶಾಸನಾತ್ಮಕ ವಿಧಿ ಮಿತಿಗೊಳಿಸುತ್ತದೆ. ಅದರನ್ವಯ ಪಾಲುದಾರರ ಕನಿಷ್ಠ ಸಂಖ್ಯೆ೨ ಮತ್ತು ಗರಿಷ್ಠ ಸಂಖ್ಯೆಯನ್ನು ೧೦ಕ್ಕೆ ಮಿತಿಗೊಳಿಸಲಾಗುತ್ತದೆ.
೩. ಪಾಲುದಾರಿಕೆ ಉದ್ಯಮವನ್ನು ಎಲ್ಲರೂ ಸೇರಿ ನಿರ್ವಹಿಸಬಹುದು ಯಾ ಎಲ್ಲರ ಪರವಾಗಿ ಯಾರಾದರೂ ಒಬ್ಬ ನಿರ್ವಹಿಸಬಹುದಾಗಿದೆ. ಒಬ್ಬನು ಅಂತಹ ನಿರ್ವಹಣೆಯ ಜವಾಬ್ದಾರಿಯನ್ನು ವಹಿಸುವಾಗಲೂ ಅಂತಹ ವ್ಯಕ್ತಿ ಎಲ್ಲ ಪಾಲುದಾರರ ಪ್ರತಿನಿಧಿಯಾಗಿ ಕಾರ್ಯ ನಿರ್ವಹಿಸುತ್ತಾನೆಯೇ ಹೊರತು ವೈಯಕ್ತಿಕ ನೆಲೆಯಲ್ಲಿ ಮಾತ್ರ ಕಾರ್ಯ ನಿರ್ವಹಿಸುವುದಿಲ್ಲ. ಹಾಗಾಗಿ ಪಾಲುದಾರಿಕಾ ಸಂಸ್ಥೆಯ ಪರವಾಗಿ ಕಾರ್ಯ ನಿರ್ವಹಿಸುವಾಗ, ಅಂತಹ ಪಾಲುದಾರ ತೆಗೆದುಕೊಳ್ಳುವ ನಿರ್ಣಯಕ್ಕೆ ಎಲ್ಲ ಪಾಲುದಾರರೂ ಬದ್ಧರಾಗಿರುತ್ತಾರೆ.
ಪಾಲುದಾರಿಕಾ ಸಂಸ್ಥೆಯೊಂದರಲ್ಲಿ ಲಾಭದ ಹಂಚಿಕೆಯ ಅಗತ್ಯವಾಗಿದೆ. ಆದರೆ ನಷ್ಟದ ಹಂಚಿಕೆ ಮಾತ್ರ ಅನಿವಾರ್ಯವಲ್ಲ. ಕೆಲವೊಂದು ಸಲ ಲಾಭದಲ್ಲಿ ಪಾಲು ಇರಬಹುದು ಆದರೆ ಪಾಲುದಾರರು (ಲಾಭದ ಪಾಲುದಾರರು) ಪಾಲುದಾರಿಕಾ ಸಂಸ್ಥೆಯ ಸದಸ್ಯರಾಗಲೇ ಬೇಕೆಂದೇನೂ ಇಲ್ಲ. ಉದಾಹರಣೆಗೆ ಸಂಸ್ಥೆಯಲ್ಲಿನ ಮ್ಯಾನೇಜರ್ ಅಥವಾ ನಿರ್ವಹಣಾಧಿಕಾರಿಗೆ ಲಾಭದಲ್ಲಿ ಪಾಲು ನೀಡಬಹುದು ಅಥವಾ ಮರಣ ಹೊಂದಿದ ಸದಸ್ಯನ ಉತ್ತರಾಧಿಕಾರಿಗಳಿಗೆ ಅವನ ಪಾಲಿಗೆ ಬರಬಹುದಾದ ಲಾಭದ ಅಂಶವನ್ನು ಪಾವತಿಸಬಹುದು. ಈ ಎಲ್ಲಾ ಸಂದರ್ಭಗಳಲ್ಲಿ ಲಾಭ ಪಡೆಯುವ ಅರ್ಹತೆ, ಯಾ ಹಕ್ಕು ಅವರಿಗಿರುತ್ತದೆ, ಅಂದ ಮಾತ್ರಕ್ಕೆ ಅಂತಹ ವ್ಯಕ್ತಿಗಳು ಪಾಲುದಾರಿಕಾ ಸಂಸ್ಥೆಯ ಸದಸ್ಯರೆಂದು ತಿಳಿಯಬಾರದು. ಪಾಲುದಾರಿಕಾ ಸಂಸ್ಥೆಯ ಸದಸ್ಯತ್ವದ ಸತ್ವ ಪರೀಕ್ಷೆಗೆ ಮುಖ್ಯ ಆಧಾರ  ಪತಿನಿಧಿತ್ವವೆಂದು ತಿಳಿಯಬೇಕು. ಅಂದರೆ ಯಾವಾಗ ಪಾಲುದಾರಿಕೆಯ ಸದಸ್ಯ ಸಂಸ್ಥೆಯ ಉದ್ದೇಶಕ್ಕೆ ಸಂಬಂಧಿಸಿದಂತೆ ಇತರ ಎಲ್ಲರನ್ನೂ ಪ್ರತಿನಿಧಿಸುವ ಅರ್ಹತೆ ಹೊಂದಿದ್ದಾನೋ ಆಗ ಅಂತಹ ವ್ಯಕ್ತಿ ಪ್ರತಿನಿಧಿ ಮತ್ತು ಪಾಲುದಾರನೆಂದು ಪರಿಗಣಿತನಾಗುತ್ತಾನೆ.
ಪಾಲುದಾರಿಕೆಯಲ್ಲಿ ಭಾಗಿಯಾಗುವ ವ್ಯಕ್ತಿಗಳನ್ನು ವ್ಯಕ್ತಿಗತವಾಗಿ ಪಾಲುದಾರರೆಂದೂ ಮತ್ತು ಅವರೆಲ್ಲರನ್ನೂ ಒಟ್ಟಾಗಿ ಸಂಸ್ಥೆಯೊಂದೂ (ಪಾಲುದಾರಿಕಾ ಸಂಸ್ಥೆ) ಕರೆಯ ಲಾಗುತ್ತದೆ. ಆದರೆ ಪಾಲುದಾರಿಕಾ ಸಂಸ್ಥೆಗೆ ಪಾಲುದಾರರಿಗಿಂತ ಬೇರೆಯದೇ ಆದ, ಸ್ವಾತಂತ್ರ ಅಸ್ತಿತ್ವವಿರುವುದಿಲ್ಲ. ಹಾಗಾಗಿ ಪಾಲುದಾರಿಕಾ ಸಂಸ್ಥೆಯೆಂದು ಕಾನೂನು ರೀತ್ಯಾ ಸ್ವಂತ ಅಸ್ತಿತ್ವ ಹೊಂದಿಲ್ಲ. ಈ ಕಾರಣದಿಂದಾಗಿ ನ್ಯಾಯಾಲಯದಲ್ಲಿ ದಾವೆ ಹೂಡಬೇಕಾದ ಸಂದರ್ಭದಲ್ಲಿ ತನ್ನ ಸದಸ್ಯರ ಯಾ ಪಾಲುದಾರರ ಮೂಲಕ ಪ್ರತಿನಿಧಿಸಲ್ಪಡುತ್ತದೆ.
ಪಾಲುದಾರಿಕಾ ಸಂಸ್ಥೆಯ ರಚನೆ ಮತ್ತು ಕಾರ್ಯ ನಿರ್ವಹಣೆ
ಪಾಲುದಾರಿಕಾ ಸಂಸ್ಥೆಯು ಎರಡು ಯಾ ಅದಕ್ಕಿಂತ ಹೆಚ್ಚಿನ ವ್ಯಕ್ತಿಗಳ ನಡುವೆ ಏರ್ಪಡುವ ಒಡಂಬಡಿಕೆಯ ಪರಿಣಾಮವಾಗಿ ಅಸ್ತಿತ್ವಕ್ಕೆ ಬರುತ್ತದೆ. ಮೂಲಭೂತವಾಗಿ ಪಾಲುದಾರಿಕಾ ಸಂಸ್ಥೆಯ ಅಸ್ತಿತ್ವವು ಒಂದು ಒಪ್ಪಂದವಾಗಿರುವ ಕಾರಣ, ಭಾರತೀಯ ಒಪ್ಪಂದ ಕಾಯಿದೆಯನ್ವಯ ಇದರ ರಚನೆ ಮತ್ತು ಕಾರ್ಯ ನಿರ್ವಹಣೆ, ವ್ಯಾಪ್ತಿ, ಇತಿಮಿತಿಗಳು ಪಾಲುದಾರಿಕಾ ಸಂಸ್ಥೆಯ ಆಗುಹೋಗುಗಳನ್ನು ನಿರ್ಧರಿಸುತ್ತದೆ. ಪಾಲುದಾರಿಕಾ ಸಂಸ್ಥೆಯನ್ನು ಕೆಲವು ನಿಯಮಿತಿ ಉದ್ದೇಶಗಳಿಗೆ ಮತ್ತು ನಿಯಮಿತ ಅವಧಿಗೆ ಅಸ್ತಿತ್ವಕ್ಕೆ ತರಬಹುದಾಗಿದೆ. ಅಂತಹ ಎಲ್ಲ ಸಂದರ್ಭಗಳಲ್ಲಿ ನಿಯಮಿತ ಅವಧಿ ಮತ್ತು ಉದ್ದೇಶ ಈಡೇರಿದ ತಕ್ಷಣ ಪಾಲುದಾರಿಕಾ ಸಂಸ್ಥೆ ವಿಸರ್ಜಿಸಲ್ಪಡುತ್ತದೆ. ಕೆಲವೊಂದು ಸಂದರ್ಭಗಳಲ್ಲಿ ಪಾಲುದಾರರ ಅಪೇಕ್ಷೆಯಾಧಾರದಲ್ಲಿ ಸಂಸ್ಥೆಯ ಅಸ್ತಿತ್ವವಿರುತ್ತದೆ. ಅಂತಹ ಸಂದರ್ಭಗಳಲ್ಲಿ ಯಾರಾದರೂ ಒಬ್ಬ ಪಾಲುದಾರ ಸಂಸ್ಥೆಯಲ್ಲಿ ಅಪನಂಬಿಕೆ ವ್ಯಕ್ತಪಡಿಸಿದರೆ, ಯಾ ಇನ್ನಿತರ ಕಾರಣಗಳಿಂದಾಗಿ ಪಾಲುದಾರಿಕೆಯನ್ನು ವಿಸರ್ಜಿಸಲಿಚ್ಛಿಸಿದರೆ ಪಾಲುದಾರಿಕಾ ಸಂಸ್ಥೆಯನ್ನು ವಿಸರ್ಜಿಸಿ ಬಿಡಬಹುದಾಗಿದೆ. ಇಂತಹ ಪಾಲುದಾರಿಕಾ ವ್ಯವಸ್ಥೆಯನ್ನು ಅಪೇಕ್ಷೆಯಾಧಾರಿತ ಪಾಲುದಾರಿಕಾ ಸಂಸ್ಥೆಯೆಂದು ಕರೆಯಲಾಗುತ್ತದೆ.
ಪಾಲುದಾರಿಕಾ ಒಡಂಬಡಿಕೆ ಅಥವಾ ಪಾರ್ಟ್ನರ್‌ಶಿಪ್ ಡೀಡ್
ಒಂದು ನಿಶ್ಚಿತ ಉದ್ದೇಶದ ಈಡೇರಿಕೆಗಾಗಿ ಪರಸ್ಪರ ತಿಳುವಳಿಕೆಯಿಂದ (ಉದ್ದೇಶದ ಈಡೇರಿಕೆಗಾಗಿ) ಕಾರ್ಯ ನಿರ್ವಹಿಸಿ, ಅದರಿಂದ ಉಂಟಾಗುವ ಲಾಭವನ್ನು ಹಂಚಿಕೊಳ್ಳುವ ಕುರಿತು ಸ್ವ-ಇಚ್ಛೆಯಿಂದ ತೆಗೆದುಕೊಂಡ ಪೂರ್ವನಿರ್ಧರಿತ ತೀರ್ಮಾನವನ್ನು ಒಡಂಬಡಿಕೆಯೆಂದು ಕರೆಯಬಹುದು. ಇಂತಹ ತೀರ್ಮಾನವನ್ನು ಯಾ ಒಡಂಬಡಿಕೆಯನ್ನು ಲಿಖಿತ ರೂಪಕ್ಕೆ ಇಳಿಸುವುದರಿಂದ ಭವಿಷ್ಯತ್ತಿನ ಯಾವುದೇ ಗೊಂದಲ, ಅಪಕಲ್ಪನೆ, ತಪ್ಪು ತಿಳುವಳಿಕೆಗಳನ್ನು ನಿವಾರಿಸಬಹುದಾಗಿದೆ. ಒಡಂಬಡಿಕೆಯನ್ನು ಕಾನೂನು ರೀತ್ಯಾ ಅನುಷ್ಠಾನಕ್ಕೆ ತರುವಂತಾಗಿದ್ದಲ್ಲಿ ಅದನ್ನು ಒಪ್ಪಂದವೆಂದು ಕರೆಯಲಾಗುತ್ತದೆ. ಹಾಗಾಗಿ ಎಲ್ಲಾ ಒಪ್ಪಂದಗಳು ಒಡಂಬಡಿಕೆಗಳು ಆಗಿರುತ್ತವೆ. ಆದರೆ ಎಲ್ಲಾ ಒಡಂಬಡಿಕೆಗಳು ಒಪ್ಪಂದಗಳಾಗಬೇಕಿಲ್ಲ. ಪಾಲುದಾರಿಕೆಯ ಕುರಿತಾದ ಒಡಂಬಡಿಕೆಗೆ ಆಂಗ್ಲ ಭಾಷೆಯಲ್ಲಿ ಪಾರ್ಟ್ನರ್‌ಶಿಪ್ ಡೀಡ್ ಎಂದು ಕರೆಯುತ್ತಾರೆ. ಇದರ ಗುಣಲಕ್ಷಣಗಳು ಈ ಕೆಳಗಿನಂತಿವೆ.
೧. ಪಾಲುದಾರಿಕಾ ಸಂಸ್ಥೆಯ ಹೆಸರು ಮತ್ತು ಪಾಲುದಾರಿಕೆಯ ಅವಧಿ.
೨. ಪಾಲುದಾರಿಕಾ ಸಂಸ್ಥೆ ವ್ಯಾಪಾರ ವಹಿವಾಟು ಪ್ರಾರಂಭಿಸಲು ಉದ್ದೇಶಿಸಿರುವ ದಿನಾಂಕ.
೩. ಪಾಲುದಾರಿಕಾ ಸಂಸ್ಥೆಗೆ ಪ್ರತಿಯೊಬ್ಬ ಪಾಲುದಾರನು ಹೂಡಲು ಉದ್ದೇಶಿಸಿರುವ ಬಂಡವಾಳ.
೪. ಪಾಲುದಾರಿಕಾ ಸಂಸ್ಥೆಯಿಂದ ಬರುವ ಲಾಭ ನಷ್ಟಗಳನ್ನು ಹಂಚಿಕೊಳ್ಳುವ ಪ್ರಮಾಣದ ಬಗೆಗಿನ ವಿವರಗಳು.
೫. ಸಂಸ್ಥೆಯಿಂದ ಸ್ವಂತ ಉಪಯೋಗಕ್ಕೆ ಹಣ ವಿನಿಯೋಗಕ್ಕೆ ಇರುವ ಮಾರ್ಗದರ್ಶಿ ಸೂತ್ರಗಳು.
೬. ಬಂಡವಾಳದ ಮೇಲೆ ಬಡ್ಡಿ ನೀಡಲಾಗುವುದೇ, ಇದ್ದಲ್ಲಿ ಬಡ್ಡಿಯ ದರ ಇತ್ಯಾದಿ ವಿವರಗಳು.
೭. ಯಾವುದೇ ಪಾಲುದಾರರಿಗೆ ಸಂಸ್ಥೆಯ ಕಾರ್ಯಚಟುವಟಿಕೆಯಲ್ಲಿ ತೊಡಗಿಕೊಂಡದ್ದಕ್ಕೆ ಸಂಭಾವನೆ ನೀಡಲಾಗುವ ಕುರಿತ ವಿವರಗಳು.
೮. ಸಂಸ್ಥೆಯ ಲೆಕ್ಕ ಪತ್ರಗಳನ್ನು ಇಟ್ಟುಕೊಳ್ಳುವ ರೀತಿ, ಅನುಸರಿಸಬೇಕಾದ ನಿಯಮ ಮುಂತಾದ ವಿವರಗಳು. ಲೆಕ್ಕ ಪತ್ರಗಳ ತಪಾಸಣೆಯನ್ನು ಯಾವಾಗ, ಯಾರಿಂದ ಮತ್ತುಹೇಗೆ ನಡೆಸಬೇಕು, ಲೆಕ್ಕ ಪರಿಶೋಧಕರಿಗೆ ನೀಡಬೇಕಾದ ಸಂಭಾವನೆಯ ವಿವರಗಳು.
೯. ಪಾಲುದಾರರು ನಿರ್ಗಮಿಸುವ, ಯಾ ಹೊಸ ಪಾಲುದಾರರನ್ನು ಹೇಗೆ, ಯಾವಾಗ ಮತ್ತು ಯಾವ ಷರತ್ತುಗಳಿಗೊಳಪಡಿಸಿ ಸೇರಿಸಬೇಕು ಮುಂತಾದ ವಿವರಗಳು.
೧೦. ಪಾಲುದಾರರ ಕರ್ತವ್ಯ, ಹಕ್ಕು ಮತ್ತು ಜವಾಬ್ದಾರಿಗೆ ಸಂಬಂಧಿಸಿದ ವಿವರಗಳು. ಪಾಲುದಾರರು ದಿವಾಳಿಯಾದರೆ ಉಳಿದ ಪಾಲುದಾರರ ಮೇಲೆ ಅದರಿಂದ ಉಂಟಾಗುವ ಪರಿಣಾಮ, ಪಾಲುದಾರರು ನಿರ್ವಹಿಸಬೇಕಾದ ಜವಾಬ್ದಾರಿಯ ಬಗೆಗಿನ ವಿವರಗಳು.
ಪಾಲುದಾರಿಕಾ ಸಂಸ್ಥೆಗಳು ಇಂದಿಗೂ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡು ವಾಣಿಜ್ಯ ವ್ಯವಸ್ಥೆಯ ಬೆಳವಣಿಗೆಯಲ್ಲಿ ಮಹತ್ತರವಾದ ಪಾತ್ರವನ್ನು ವಹಿಸುತ್ತಲಿವೆ. ಸಾಮಾನ್ಯವಾಗಿ ನಿಯಮಿತ ಬಂಡವಾಳ, ನಿರ್ದಿಷ್ಟ ಆಡಳಿತ ನಿರ್ವಹಣಾ ಸಾಮರ್ಥ್ಯ ಬಯಸುವ ಉದ್ಯಮಗಳನ್ನು ಪಾಲುದಾರಿಕಾ ಸಂಸ್ಥೆಗಳು ಯಶಸ್ವಿಯಾಗಿ ನಡೆಸಿಕೊಂಡು ಹೋಗುತ್ತಿವೆ. ಸಾಮುದಾಯಿಕ ಜೀವನ ಕ್ರಮವಿರುವ ಭಾರತದಂತಹ ದೇಶದಲ್ಲಿ ಪ್ರಾದೇಶಿಕ ಮಟ್ಟದಲ್ಲಿ ಇಂತಹ ಪಾಲುದಾರಿಕಾ ಸಂಸ್ಥೆಗಳು ಪ್ರಮುಖ ವಾಣಿಜ್ಯ ಸಂಸ್ಥೆಯಾಗಿ ಮುಂದುವರಿಯುತ್ತಿದೆ. ಏಕವ್ಯಕ್ತಿ ಮಾಲಕತ್ವದ ಉದ್ದಿಮೆಗಳಿಗಿರುವಂತಹುದೇ ಪ್ರಯೋಜನ ಮತ್ತು ಮಿತಿಗಳು ವಿಸ್ತೃತ ರೂಪದಲ್ಲಿ ಪಾಲುದಾರಿಕಾ ಸಂಸ್ಥೆಗಳಿಗೂ ಅನ್ವಯಿಸುತ್ತವೆ ಎಂದು ಹೇಳಬಹುದು. ಮಿಕ್ಕುಳಿದಂತೆ ಪಾಲುದಾರರ ಕರ್ತವ್ಯ, ಬಾಧ್ಯತೆಗಳು, ಹಕ್ಕುಗಳ ಬಗ್ಗೆ ತಿಳಿಯಬಹುದು.  ಆದರೆ ಅಂತಹ ಎಲ್ಲ ವಿಷಯಗಳೂ ಪಾಲುದಾರರ ನಡುವಿನ ಸಂಬಂಧ ಹಾಗೂ ಅವರ ಅವಶ್ಯಕತೆಗಳನ್ನು ಆಧರಿಸಿ ನಿರ್ಧರಿಸಲ್ಪಡುತ್ತವೆ.
ಕಂಪನಿಗಳು (ಸಹ ಬಂಡವಾಳ ಸಂಸ್ಥೆಗಳು)
ಈ ಹಿಂದೆಯೇ ವಿವರಿಸಿದಂತೆ ಆರ್ಥಿಕ ವ್ಯವಸ್ಥೆಯು ಬೆಳೆಯುತ್ತಾ ಹೋದಂತೆ, ಉತ್ಪಾದನಾ ಪ್ರಮಾಣವೂ ವಿಕಸನ ಹೊಂದುತ್ತದೆ. ಇದು ಅಭಿವೃದ್ದಿಯ ದ್ಯೋತಕ ಕೂಡಾ ಆಗಿದೆ. ಒಂದು ವ್ಯವಸ್ಥೆ ಬೆಳೆಯುತ್ತಾ ಹೋದಂತೆ ಅದಕ್ಕೆ ಬೇಕಾಗುವ ಬಂಡವಾಳ, ಮಾನವ ಸಂಪನ್ಮೂಲ, ವಿತರಣಾ ವ್ಯವಸ್ಥೆ, ನಿರ್ವಹಣಾ ವ್ಯವಸ್ಥೆ ಕೂಡಾ ಅಧಿಕ ಪ್ರಮಾಣ ಮತ್ತು ಉತ್ತಮ ಗುಣಮಟ್ಟದ್ದಾಗಿರಬೇಕಾಗುತ್ತದೆ. ಒಂದು ನಿಯಮಿತ ಪ್ರಮಾಣದ ಉದ್ಯಮವನ್ನು ಪಾಲು ಬಂಡವಾಳ ಹೊಂದಿಸುವ ಮೂಲಕ ಪಾಲುದಾರಿಕಾ ಉದ್ಯಮ ನಡೆಸಿಕೊಂಡು ಹೋಗಬಹುದು. ಆದರೆ ಒಂದು ಬೃಹತ್ ಉಕ್ಕು ಮತ್ತು ಕಬ್ಬಿಣದ ಕಾರ್ಖಾನೆ, ಯಾ ಮೋಟಾರು ವಾಹನ ಕಾರ್ಖಾನೆಯನ್ನು ಪಾಲು ಬಂಡವಾಳದ ಮೂಲಕ ನಿರ್ವಹಿಸಲು ಸಾಧ್ಯವಿಲ್ಲ. ಸ್ಥಳೀಯ, ಪ್ರಾಂತೀಯ ವ್ಯಾಪ್ತಿಯಲ್ಲಿ ಕಾರ್ಯ ನಿರ್ವಹಿಸುವ ಒಂದು ಉದ್ದಿಮೆಗೂ ರಾಷ್ಟ್ರೀಯ ಮಟ್ಟದಲ್ಲಿ ಕಾರ್ಯ ನಿರ್ವಹಿಸುವ ಉದ್ದಿಮೆಯ ನಡುವೆ ತುಂಬಾ ವ್ಯತ್ಯಾಸವಿರುತ್ತದೆ. ಅಂದರೆ ವಿಸ್ತೃತ ಭೌಗೋಳಿಕ ವಾತಾವರಣದಲ್ಲಿ ಕೆಲಸ ನಿರ್ವಹಿಸುವ ಒಂದು ಉದ್ದಿಮೆಯ ಅವಶ್ಯಕತೆಗಳು ಬೃಹತ್ ಪ್ರಮಾಣದಲ್ಲಿದ್ದು ಇದನ್ನು ಪೂರೈಸುವ ಒಂದು ವ್ಯವಸ್ಥೆಯನ್ನು ಕಂಪೆನಿಗಳೆಂದು ಗುರುತಿಸಲಾಗಿದೆ. ಕಂಪನಿಗಳು, ಸ್ವರೂಪ, ಗಾತ್ರ, ಕಾರ್ಯ ನಿರ್ವಹಣೆ, ಉತ್ಪಾದನೆ, ಈ ಎಲ್ಲಾ ವಿಧಾನಗಳಲ್ಲಿ ಈ ಹಿಂದೆ ವಿವರಿಸಿದ ಏಕವ್ಯಕ್ತಿ, ಮಾಲಕತ್ವದ ಉದ್ದಿಮೆಗಳಿಗಿಂತ ಮತ್ತು ಪಾಲುದಾರಿಕಾ ಉದ್ದಿಮೆ ಗಳಿಗಿಂತ ತೀರಾ ಭಿನ್ನವಾಗಿವೆ. ಕಂಪನಿಗೆ ಕಾನೂನಿನ್ವಯ ಸ್ವಂತ ಅಸ್ತಿತ್ವವಿದ್ದು, ಅದು ನ್ಯಾಯಾಲಯದಲ್ಲಿ ತನ್ನನ್ನು ತಾನೇ ಪ್ರತಿನಿಧಿಸುವ ಹಕ್ಕು ಮತ್ತು ಅರ್ಹತೆಯನ್ನು ಹೊಂದಿ ರುತ್ತದೆ. ಹೀಗಾಗಿ ಕಂಪನಿಯು ಬೇರೆ ಯಾರ ಮೇಲಾದರೂ ತನ್ನದೇ ಹೆಸರಿನಲ್ಲಿ ದಾವೆ ಹೂಡಬಹುದು ಮತ್ತು ಬೇರೆ ಯಾರಾದರೂ ಕಂಪನಿಯ ಮೇಲೆ ದಾವೆ ಹೂಡ ಬಹುದಾಗಿದೆ. ಕಂಪನಿಯು ನಿರಂತರವಾಗಿ ಅಸ್ತಿತ್ವದಲ್ಲಿದ್ದು, ಇದರ ಮಾಲಕರು ಮತ್ತು ಆಡಳಿತ ನಡೆಸುವ ಮಂದಿ ಬೇರೆ ಬೇರೆಯಾಗಿರುತ್ತಾರೆ. ಒಂದು ಕಂಪನಿ ಅಸ್ತಿತ್ವಕ್ಕೆ ಬರುವಲ್ಲಿಂದ ಅದು ವಿಸರ್ಜನೆಯಾಗುವಲ್ಲಿವರೆಗಿನ ವಿಧಿ ವಿಧಾನಗಳ ಬಗ್ಗೆ ಸ್ಥೂಲವಾಗಿ ವಿವರಿಸುವುದು ಅವಶ್ಯಕ ಎನಿಸುತ್ತದೆ.
ಯಾವುದೇ ಒಂದು ಲಾಭದಾಯಕ ವಾಣಿಜ್ಯ ಉದ್ದೇಶವನ್ನು ಮನಗಂಡ ಕೆಲವೊಂದು ಉದ್ಯಮಶೀಲ ವ್ಯಕ್ತಿಗಳು ಒಟ್ಟಾಗಿ, ಇಂತಹ ಉದ್ದೇಶವನ್ನು ಕಾರ್ಯರೂಪಕ್ಕೆ ಇಳಿಸಲು ಮನಸ್ಸು ಮಾಡಿದರೆ ಅದು ಒಂದು ಕಂಪನಿಯ ಜನ್ಮ ತಾಳುವಿಕೆಯ ಮೊದಲ ಹೆಜ್ಜೆ ಯಾಗುತ್ತದೆ. ಇಂತಹ ಉದ್ಯಮಶೀಲ ವ್ಯಕ್ತಿಗಳನ್ನು ಪ್ರವರ್ತಕರು ಅಥವಾ ಪ್ರಮೋಟರ್ಸ್‌ ಎಂದು ಕರೆಯಬಹುದು. ವಾಣಿಜ್ಯ ಉದ್ದಿಮೆಯನ್ನು ಅಸ್ತಿತ್ವಕ್ಕೆ ತರುವ  ಮೂಲಕ, ತಮ್ಮ ಪೂರ್ವನಿರ್ಧರಿತ ಉದ್ದೇಶಕ್ಕೆ ಬೇಕಾಗುವ ಬಂಡವಾಳ, ಕಾರ್ಯವಿಧಾನ, ಕಾರ್ಯಕ್ಷೇತ್ರ, ತಾಂತ್ರಿಕತೆ, ಇಡೀ ಯೋಜನೆಗೆ ಸಂಬಂಧಿಸಿ ಅವಕಾಶ, ಅಪಾಯ, ಶಕ್ತಿ, ದೌರ್ಬಲ್ಯ ಇತ್ಯಾದಿಗಳ ಬಗ್ಗೆ ಎಳೆಎಳೆಯಾಗಿ ಚರ್ಚಿಸಿದ ನಂತರ, ಇದರ ಅನುಷ್ಠಾನವನ್ನು ಕಾನೂನು ರೀತಿಯಲ್ಲಿ ಅಥವಾ ಶಾಸನಾತ್ಮಕ ಕ್ರಮದಲ್ಲಿ ಮಾಡಬೇಕಾಗುತ್ತದೆ. ಕಂಪನಿಯನ್ನು ಭಾರತೀಯ ಕಂಪನಿ ಕಾಯಿದೆ ೧೯೫೬ (ಆಗಿಂದಾಗ್ಗೆ ತಿದ್ದುಪಡಿ ಮಾಡಿದಂತೆ)ರ ಅನ್ವಯ ನೊಂದಾಯಿಸಬೇಕು ಮತ್ತು ಕಂಪನಿಯ ಎಲ್ಲ ಕಾರ್ಯಚಟುವಟಿಕೆಗಳು ಈ ಶಾಸನಕ್ಕೆ ಅನುಗುಣವಾಗಿ ನಡೆಯಬೇಕು.
ಕಂಪನಿಯ ನೊಂದಾವಣಿಗೆ ಮೊದಲು ಕೆಲವೊಂದು ಅವಶ್ಯಕ ಕಾರ್ಯಗಳಿರುತ್ತವೆ. ಅವುಗಳೆಂದರೆ ಸಂಸ್ಥೆಯ ಮುಖ್ಯ ಸಂವಿಧಾನವೆಂದು ಪರಿಗಣಿತವಾಗುವ ಮೆಮರಾಂಡಮ್ ಆಫ್ ಅಸೋಸಿಯೇಷನ್, ಕಂಪನಿಯ ಆಂತರಿಕ ಆಡಳಿತವನ್ನು ನಡೆಸಲು ಸಹಕಾರಿಯಾಗುವ ಮಾರ್ಗದರ್ಶಿ ಸೂತ್ರವಾದ ಆರ್ಟಿಕಲ್ಸ್ ಆಫ್ ಅಸೋಸಿಯೇಷನ್, ಸಾರ್ವಜನಿಕರಿಂದ ಬಂಡವಾಳ ಆಹ್ವಾನಿಸುವ ಕುರಿತ ಆಹ್ವಾನ (ಪ್ರಾಸ್ಪೆಕ್ಟಸ್), ಕಂಪನಿಯ ನಿರ್ದೇಶಕರ ಗುರುತಿಸುವಿಕೆ ಮತ್ತು ನೇಮಕಾತಿ, ಕಂಪನಿಗೆ ಅಗತ್ಯವಾಗಿರುವ ಆಸ್ತಿ ಯಾ ಇತರ ಸ್ವತ್ತುಗಳ ಖರೀದಿ,….. ಇತ್ಯಾದಿ. ಇದೆಲ್ಲವನ್ನು ಪ್ರವರ್ತಕರು ಸಿದ್ಧಪಡಿಸಿದ ನಂತರ ಕಂಪನಿಯನ್ನು ನೊಂದಾಯಿಸಲಾಗುತ್ತದೆ. ಕಂಪನಿಯ ನೋಂದಾಣಾಧಿಕಾರಿಯವರು ೧೯೫೬ನೇ ಇಸವಿಯ ಕಂಪನಿ ಕಾಯಿದೆಯನ್ವಯ ಕಂಪನಿಯನ್ನು ನೊಂದಾಯಿಸಿಕೊಂಡ ಮೇಲೆ ಕಂಪನಿ ಅಸ್ತಿತ್ವಕ್ಕೆ ಬರುವಾಗ ಈ ಮೊದಲು ಹೇಳಿದ ಕೆಲವು ಮೂಲ ದಾಖಲೆಗಳನ್ನು ಸಲ್ಲಿಸಿ ಅದರಲ್ಲಿರುವ ವಿವರಗಳಂತೆ ತನ್ನ ಕಾರ್ಯಚಟುವಟಿಕೆಗಳನ್ನು ನಡೆಸಿಕೊಂಡು ಹೋಗಬೇಕಿರುತ್ತದೆ. ಒಂದು ಕಂಪನಿ ಅಸ್ತಿತ್ವಕ್ಕೆ ಬಂದ ತಕ್ಷಣ ವ್ಯಾಪಾರ ವಹಿವಾಟು ಮಾಡಲು ಸಾಧ್ಯವಾಗುವುದಿಲ್ಲ. ಯಾಕೆಂದರೆ ಅದಕ್ಕೆ ಆಸ್ತಿ, ಯಂತ್ರಗಳು, ಮಾನವ ಸಂಪನ್ಮೂಲ, ಉತ್ಪಾದನಾ ವ್ಯವಸ್ಥೆ, ಮೂಲ ಬಂಡವಾಳ, ಕಾರ್ಯನಿರ್ವಾಹಕ ಬಂಡವಾಳ ಇತ್ಯಾದಿ ಅಗತ್ಯಗಳಿಗೆ ಬೇಕಾದಷ್ಟು ಹಣದ ಅವಶ್ಯಕತೆಯಿರುತ್ತದೆ. ಇಂತಹ ಹಣವನ್ನು ಸಾರ್ವಜನಿಕರಿಂದ ಸಂಗ್ರಹಿಸಲಾಗುತ್ತಿದೆ. ಒಂದು ಕಂಪನಿಗೆ ಅವಶ್ಯಕವಿರುವ ಬಂಡವಾಳ ಪ್ರಮಾಣ, ಅದನ್ನು ಸಮ ಭಾಗಗಳಾಗಿ ವಿಂಗಡಿಸಿ, ಪ್ರತಿಯೊಂದು ಭಾಗವನ್ನು ಪಾಲು (ಅಥವಾ ಆಂಗ್ಲ ಭಾಷೆಯಲ್ಲಿ ಶೇರ್ಸ್) ಬಂಡವಾಳವೆಂದು ಕರೆಯಲಾಗುತ್ತದೆ. ಉದಾಹರಣೆಗೆ ಒಂದು ಕಂಪೆನಿಗೆ ೧ ಕೋಟಿ ರೂಪಾಯಿ ಬಂಡವಾಳದ ಅಗತ್ಯವಿದ್ದರೆ ಅದನ್ನು ೧೦೦ ರೂಪಾಯಿ ಮುಖಬೆಲೆಯ ೧ ಲಕ್ಷ ಪಾಲುಗಳಾಗಿ ವಿಂಗಡಿಸಬಹುದು. ಹೀಗೆ ಮಾಡುವುದರಿಂದ ಹಣ ತೊಡಗಿಸುವವರಿಗೆ ಸುಲಭವಾಗುತ್ತದೆ. ೧೦೦ ರೂಪಾಯಿ ಹೊಂದಿರುವ ವ್ಯಕ್ತಿಯೂ ಕಂಪನಿಯೊಂದರ ಶೇರನ್ನು ಖರೀದಿಸುವ ಮೂಲಕ ಅದರ ಅಂಶಿಕ ಮಾಲಕತ್ವವನ್ನು ಪಡೆಯಬಹುದು. ಕಂಪೆನಿಗೂ ಅಗತ್ಯವಿರುವ ಅಪಾರ ಪ್ರಮಾಣದ ಬಂಡವಾಳವನ್ನು ಸಾರ್ವಜನಿಕರಿಂದ ಸುಲಭವಾಗಿ ಸಂಗ್ರಹಿಸಬಹುದಾಗಿದೆ. ಕಂಪನಿಯ ಮೂಲ ಸಂವಿಧಾನಿಕ ದಾಖಲೆಯಾಗಿರುವ ಮೆಮರಾಂಡಮ್ ಆಫ್ ಎಸೋಸಿಯೇಶನ್‌ನಲ್ಲಿ ಶೇರುಗಳ ಗರಿಷ್ಟ ಮೊತ್ತ, ಅದರಲ್ಲಿ ಸಾರ್ವಜನಿಕರಿಗೆ ನೀಡಲಾಗುವ ಶೇರುಗಳ ಪ್ರಮಾಣ, ಸಾರ್ವಜನಿಕರಿಂದ ಸ್ವೀಕೃತವಾದ ಶೇರುಗಳ ಪ್ರಮಾಣ, ಸಾರ್ವಜನಿಕರು ಶೇರು ಸ್ವೀಕರಿಸಿದ ಬಗ್ಗೆ ಸಂದಾಯ ಮಾಡಿದ ಹಣ ಇತ್ಯಾದಿ ವಿವರಗಳನ್ನು ತಿಳಿಸಬೇಕು ಮತ್ತು ನೀಡಿರುವ ವಿವರದಂತೆಯೇ ಕಾರ್ಯ ನಿರ್ವಹಿಸ ಬೇಕಾಗುತ್ತದೆ.
ಒಂದು ಕಂಪನಿ ನೋಂದಾವಣೆಯಾದ ನಂತರ ಮಾಡಬೇಕಿರುವ ಕೆಲಸ ಬಂಡವಾಳ ಸಂಗ್ರಹಿಸುವುದು. ಅವಶ್ಯಕವಿರುವ ಬಂಡವಾಳದ ಪ್ರಮಾಣ, ಬಂಡವಾಳವನ್ನು ಹೇಗೆ ಉಪಯೋಗಿಸಲಾಗುತ್ತದೆ. ಅದರಿಂದ ನಿರೀಕ್ಷಿತ ಫಲಗಳೇನು, ಆಡಳಿತ ಮಂಡಳಿಯಲ್ಲಿರುವ ನಿರ್ದೇಶಕರು ಅವರ ಅರ್ಹತೆಗಳು ಏನು, ನಿರೀಕ್ಷಿತ ಆದಾಯವೆಷ್ಟು, ಪ್ರಾಯೋಜಿತ ಉದ್ದಿಮೆಯಲ್ಲಿ ಸಂಭಾವ್ಯ ಗಂಡಾಂತರಗಳೇನಾದರೂ ಇವೆಯೇ ಇತ್ಯಾದಿ ವಿವರಗಳನ್ನೆಲ್ಲ ನಮೂದಿಸಿ ಬಂಡವಾಳ ತೊಡಗಿಸಲು ಆಸಕ್ತರಿರುವ ಸಾರ್ವಜನಿಕರಿಗೆ ಒಂದು ಆಹ್ವಾನವನ್ನು ನೀಡಲಾಗುತ್ತದೆ. ಈ ಆಹ್ವಾನ ಹೇಗಿರಬೇಕು ಎಂಬುದರ ಬಗ್ಗೆ ಕಂಪನಿ ಕಾಯಿದೆಗಳಲ್ಲಿ ಸ್ಪಷ್ಟ ನಿರ್ದೇಶನಗಳಿದ್ದು ಅದರಂತೆಯೇ ಈ ಆಹ್ವಾನವನ್ನು ಸಿದ್ಧಗೊಳಿಸಿ, ಅದರ ಪ್ರತಿಯೊಂದನ್ನು ಕಂಪನಿ ನೊಂದಾಣಾಧಿಕಾರಿಯವರಿಗೆ ಸಲ್ಲಿಸಬೇಕು, ನೊಂದಾಣಾಧಿಕಾರಿ ಯವರಿಂದ ಹಸಿರು ನಿಶಾನೆ ಸಿಕ್ಕಿದ ನಂತರ ಆಹ್ವಾನವನ್ನು ವಿವಿಧ ಮಾಧ್ಯಮಗಳ ಮೂಲಕ ಸಾರ್ವಜನಿಕರಿಗೆ ನೀಡಲಾಗುತ್ತದೆ. ಸಾರ್ವಜನಿಕರಿಗೆ ನೀಡುವ ಆಹ್ವಾನ ಕನಿಷ್ಟ ಮೂರು ದಿನಗಳವರೆಗೆ ತೆರೆದಿದ್ದು ಗರಿಷ್ಠ ಹತ್ತು ದಿನಗಳವರೆಗೂ ಇದನ್ನು ವಿಸ್ತರಿಸಬಹುದಾಗಿದೆ. ಆದರೆ ಯಾವುದೇ ಸಂದರ್ಭದಲ್ಲಿ ೧೦ ದಿನಗಳಿಗಿಂತ ಹೆಚ್ಚಿನ ಅವಧಿಗೆ ಬಂಡವಾಳ ಸ್ವೀಕೃತಿಯ ಆಹ್ವಾನವನ್ನು ತೆರೆದಿಡುವ ಹಾಗಿಲ್ಲ. ಬಂಡವಾಳ ಸಂಗ್ರಹಣೆಯ ಜವಾಬ್ದಾರಿ ಯನ್ನು ನಿರ್ವಹಿಸಲು ಹಣಕಾಸು ಸಂಸ್ಥೆಯನ್ನು, ಯಾ ಬ್ಯಾಂಕೊಂದನ್ನು ನೇಮಕ ಮಾಡ ಬಹುದಾಗಿದೆ. ಅಂತಹ ಸಂದರ್ಭದಲ್ಲಿ ಬ್ಯಾಂಕು ಬಂಡವಾಳ ಬಯಸಿ ಸಾರ್ವಜನಿಕರು ಸಲ್ಲಿಸುವ ಅರ್ಜಿ, ಅರ್ಜಿ ಶುಲ್ಕವನ್ನು ಸಂಗ್ರಹಿಸಿ, ಆಹ್ವಾನ ಮುಚ್ಚು ನಡೆಯ ನಂತರ ತಕ್ಷಣದಲ್ಲಿ ಬಂದಿರುವ ಅರ್ಜಿಗಳ ವಿವರಗಳನ್ನೆಲ್ಲಾ ಕಂಪನಿಗೆ ನೀಡುತ್ತದೆ. ಈಗ ಅವಶ್ಯ ವಿರುವಷ್ಟು ಅರ್ಜಿಗಳು ಬಂದಿದ್ದಲ್ಲಿ, ಅರ್ಜಿ ಸಲ್ಲಿಸಿದವರಿಗೆ ಬಂಡವಾಳ ಪತ್ರ ನೀಡಲಾಗುತ್ತದೆ. ಒಂದೊಮ್ಮೆ ಅಗತ್ಯಕ್ಕಿಂತ ಹೆಚ್ಚು ಬಂಡವಾಳ ಅರ್ಜಿಗಳು ಬಂದಿದ್ದಲ್ಲಿ ಯಾವುದಾದರೊಂದು ಮಾನದಂಡವನ್ನು ಅನುಸರಿಸಿ ಪಾಲು ಬಂಡವಾಳವನ್ನು  ಅರ್ಜಿದಾರರೆಲ್ಲರಿಗೂ ಹಂಚಿಕೊಟ್ಟ ವಿತರಣೆಯ ಕಾರ್ಯವನ್ನು ಮುಗಿಸಲಾಗುವುದು. ಪಾಲು ಬಂಡವಾಳ (ಶೇರ್ ಕ್ಯಾಪಿಟಲ್)ವನ್ನು ಮುಖಬೆಲೆಗಿಂತ ಹೆಚ್ಚಿನ ಮೊತ್ತಕ್ಕೆ, ಕಡಿಮೆಗೆ ಯಾ ಮುಖಬೆಲೆಗೆ ಹೂಡಿಕೆದಾರರಿಗೆ ನೀಡುವ ಪದ್ಧತಿಯೂ ಜಾರಿಯಲ್ಲಿದೆ. ಉದ್ದಿಮೆಯ ಸುನಾಮ, ಭವಿಷ್ಯತ್ತಿನಲ್ಲಿನ ಅವಕಾಶಗಳು ಇನ್ನಿತರ ಅಂಶಗಳು ಪಾಲು ಬಂಡವಾಳದ ಮೇಲಿನ ಹೆಚ್ಚುವರಿ ಪಾವತಿ ಯಾ ಪ್ರೀಮಿಯಂನ್ನು ನಿರ್ಧರಿಸುತ್ತವೆ.
ಪಾಲು ಬಂಡವಾಳವನ್ನು ವಿತರಿಸುವ ವೇಳೆ ನೆನಪಿಡಬೇಕಾದ ಇನ್ನೊಂದು ಪ್ರಮುಖ ಅಂಶವೆಂದರೆ, ಸಾರ್ವಜನಿಕರಿಂದ ಬಂಡವಾಳ ಹೂಡಿಕೆಗೆ ಸೂಕ್ತವಾದ ಪ್ರತಿಕ್ರಿಯೆ ಬರದೇ ಹೋಗಿ, ಶಾಸನಾತ್ಮಕವಾಗಿ ನಿಗದಿಪಡಿಸಿದ ಕನಿಷ್ಟ ಬಂಡವಾಳಧ ಮಟ್ಟಕ್ಕಿಂತಲೂ, ಸಾರ್ವಜನಿಕರಿಂದ ಬಂದ ಬಂಡವಾಳ ಕೋರಿಕೆಯ ಅರ್ಜಿ ಕಡಿಮೆಯಾದಲ್ಲಿ, ಕಂಪನಿ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡು ಕಾರ್ಯ ಪ್ರಾರಂಭಿಸಲು ಆಗುವುದಿಲ್ಲ. ಒಂದು ವೇಳೆ ಶಾಸನಾತ್ಮಕವಾಗಿ ನಿಗದಿಪಡಿಸಿದ ಬಂಡವಾಳಕ್ಕಿಂತ ಕಡಿಮೆ ಬಂಡವಾಳ ಸಂಗ್ರಹವಾದರೆ ಅಂತಹ ಸಂದರ್ಭದಲ್ಲಿ ಕಂಪನಿ ತಾನು ಸಂಗ್ರಹಿಸಿದ ಬಂಡವಾಳವನ್ನು ಸಾರ್ವಜನಿಕರಿಗೆ ಹಿಂದುರಿಗಿಸಿಬಿಡಬೇಕು. ಇಂತಹ ಗಂಡಾಂತರದಿಂದ ಪಾರಾಗಲು ಸಾಮಾನ್ಯವಾಗಿ ಕಂಪನಿಯೊಂದು ಬಂಡವಾಳ ಅಹ್ವಾನ ನೀಡುವ ಸಮಯ, ಕನಿಷ್ಠ ಮಟ್ಟದ ಪ್ರತಿಕ್ರಿಯೆ ಮುಟ್ಟುವಲ್ಲಿ ಖಾತರಿ ನೀಡುವ ಬಗ್ಗೆ ಕೆಲವೊಂದು ಪ್ರತಿನಿಧಿಗಳೊಂದಿಗೆ ಒಪ್ಪಂದ ಮಾಡಿ ಕೊಳ್ಳುತ್ತದೆ. ಹೀಗಾಗಿ ಒಂದು ವೇಳೆ ಸಾರ್ವಜನಿಕರಿಂದ ಬಂದ (ಪ್ರತಿಕ್ರಿಯೆ) ಹೂಡಿಕೆಯ ಅರ್ಜಿ ನಿರೀಕ್ಷಿತ ಗುರಿ ತಲುಪದಿದ್ದರೆ, ಆಗ ಅಂತಹ ಕೊರತೆಯನ್ನು ಖಾತರಿದಾರರು ತುಂಬಿಕೊಟ್ಟು, ಕಂಪನಿಯು ವ್ಯಾಪಾರ ವಹಿವಾಟು ಮುಂದುವರಿಸುವಂತೆ ಸಹಕರಿಸುತ್ತಾರೆ. ಇಂತಹ ಸೇವೆಯನ್ನು ನೀಡುವ ಸಂಸ್ಥೆಗೆ ಕಂಪನಿ ಕಮಿಷನ್ ಪಾವತಿ ಮಾಡಬೇಕಾಗುತ್ತದೆ.
ನೊಂದಾಯಿತ ಕಂಪನಿಯೊಂದು ಸಾರ್ವಜನಿಕರಿಂದ ಪಾಲು ಬಂಡವಾಳ ಆಹ್ವಾನಿಸಿ ಕನಿಷ್ಠ ಮಟ್ಟ ತಲುಪಿಯಾದ ಮೇಲೆ, ಅಗತ್ಯ ಯಂತ್ರೋಪಕರಣ, ಆಸ್ತಿ, ಮಾನವ ಸಂಪನ್ಮೂಲ ವ್ಯವಸ್ಥೆಗೊಳಿಸಿ, ವ್ಯಾಪಾರ ಆರಂಭದ ಪ್ರಮಾಣ ಪತ್ರ ಪಡೆಯಲು ಕ್ರಮಕೈಗೊಳ್ಳುತ್ತದೆ. ವ್ಯಾಪಾರ ಆರಂಭದ ಪ್ರಮಾಣ ಪತ್ರ ಪಡೆಯುವಾಗ ನಿರ್ದಿಷ್ಟ ನಮೂನೆಯಲ್ಲಿ, ನಿರ್ದಿಷ್ಟ ಶುಲ್ಕದೊಂದಿಗೆ ಕಂಪನಿ ನೊಂದಣಿ ಅಧಿಕಾರಿಯವರಿಗೆ ಅರ್ಜಿ ಸಲ್ಲಿಸಬೇಕು. ಎಲ್ಲ ದಾಖಲೆಗಳ ಪರಿಶೀಲನೆಯಾದ ನಂತರ ಅಂತಹ ಪ್ರಮಾಣ ಪತ್ರವನ್ನು ನೀಡಲಾಗುತ್ತದೆ. ಪ್ರಮಾಣ ಪತ್ರ ದೊರೆತ ತಕ್ಷಣ ಕಂಪನಿ ತನ್ನ ಉತ್ಪಾದನಾ ಕಾರ್ಯವನ್ನು  ಪ್ರಾರಂಭಿಸಬಹುದಾಗಿದೆ.
ಕಂಪನಿಯು ತನ್ನ ಬಂಡವಾಳ ಸಂಚಯನ ಕಾರ್ಯದಲ್ಲಿ ಯಾರಿಂದ ಬಂಡವಾಳ ಸಂಗ್ರಹಿಸಿದೆಯೋ ಅಂತಹ ವ್ಯಕ್ತಿಗಳಿಗೆ ಬಂಡವಾಳ ಪತ್ರವನ್ನು ವಿತರಿಸುತ್ತದೆ. ಬಂಡವಾಳ ಪತ್ರದಲ್ಲಿ ನೀಡಲಾದ ಪಾಲು ಬಂಡವಾಳದ ಮೊತ್ತ, ಶೇರುಗಳ ಸಂಖ್ಯೆ, ಶೇರು ಪತ್ರ ಯಾ ಬಂಡವಾಳ ಪತ್ರದ ಸಂಖ್ಯೆ ಇತ್ಯಾದಿಗಳನ್ನು ನಮೂದಿಸಿ ಕಂಪನಿಯ ಸೀಲು ಯಾ ಮೊಹರನ್ನು ಹಾಕಿ, (ನಿರ್ದೇಶಕರ ಸಹಿಯೊಂದಿಗೆ) ನೀಡಲಾಗುತ್ತದೆ. ಇಂತಹ ಶೇರು ಪತ್ರಗಳನ್ನು ಯಾ ಬಂಡವಾಳ ಪತ್ರಗಳನ್ನು ಶೇರು ಮಾರುಕಟ್ಟೆಯಲ್ಲಿ ಕಂಪನಿಯು ಯಾದೀಕರಿಸುತ್ತದೆ. ಹೀಗೆ ಯಾದೀಕರಿಸಿದ ಬಂಡವಾಳ ಪತ್ರಗಳನ್ನು ಶೇರು ಪೇಟೆಯಲ್ಲಿ ಮಾರಾಟ ಮಾಡಬಹುದಾಗಿದೆ. ಈ ಮೊದಲು ಶೇರು ಪತ್ರಗಳನ್ನು ಲಿಖಿತ ದಾಖಲೆಗಳ ರೂಪದಲ್ಲಿ ನೀಡಲಾಗುತ್ತಿತ್ತು. ಆದರೆ ಈಗ ಇವುಗಳಲ್ಲಿ ಬದಲಾವಣೆಯಾಗಿದೆ. ಶೇರು ಪತ್ರಗಳನ್ನು ಎಲೆಕ್ಟ್ರಾನಿಕ್ ರೂಪದಲ್ಲಿ ನೀಡಲಾಗುತ್ತದೆ. ಅಂದರೆ ಶೇರುದಾರರು ದಿಮ್ಯಾಟ್ ಖಾತೆ ಹೊಂದುವುದು ಅಗತ್ಯವಾಗಿದೆ. ಶೇರು ಪತ್ರಗಳನ್ನು ರಾಷ್ಟ್ರೀಯ ಭದ್ರತಾ ಪತ್ರ ಠೇವಣಿ ಕೊಠಡಿ ನಿಯಮಿತ ಇವರಲ್ಲಿ ಇರಿಸಲು ನೀಡಲಾಗುತ್ತದೆ. ಪ್ರತಿಯೊಬ್ಬ ಶೇರುದಾರನೂ ತನ್ನ ಹೆಸರಲ್ಲಿ ಎಲೆಕ್ಟ್ರಾನಿಕ್ ಖಾತೆಯನ್ನು ತೆರೆಯಬೇಕಾಗುತ್ತದೆ. ರಾಷ್ಟ್ರೀಯ ಭದ್ರತಾಪತ್ರ ಠೇವಣಿ ಕೊಠಡಿ ನಿಯಮಿತ ಪ್ರತಿಯೊಬ್ಬ ಶೇರುದಾರನ ಶೇರನ್ನು ಅವನ ಖಾತೆಗೆ ಜಮೆ ಮಾಡುತ್ತದೆ. ಅವನು ಮಾರಿದಾಗ ಅವನ ಖಾತೆಯಿಂದ ಶೇರನ್ನು ಖರೀದಿಸಿದ ವ್ಯಕ್ತಿಯ ಖಾತೆಗೆ ಜಮೆ ಮಾಡಲಾಗುತ್ತದೆ. ಹೀಗಾಗಿ ಈ ಮೊದಲು ಅಸ್ತಿತ್ವದಲ್ಲಿದ್ದಂತೆ ಲಿಖಿತ ದಾಖಲೆಯಾಗಿ ಶೇರು ಪತ್ರ ಸಾಮಾನ್ಯ ಖರೀದಿ, ಮಾರಾಟದ ಸಂದರ್ಭಗಳಲ್ಲಿ ಬಳಕೆಯಲ್ಲಿರುವುದಿಲ್ಲ.
ಕಂಪನಿಗಳಲ್ಲಿರುವ (ವಿಧಗಳು) ಪ್ರಭೇದಗಳು
ಕಂಪನಿಗಳಲ್ಲಿ ಸಾರ್ವಜನಿಕ ಕಂಪನಿಗಳು ಮತ್ತು ಖಾಸಗಿ ಕಂಪನಿಗಳು ಎಂದು ಎರಡು ಪ್ರಮುಖ ಪ್ರಭೇದಗಳಿವೆ. ಅವುಗಳೆಂದರೆ ಖಾಸಗಿ ನಿಯಮಿತ ಕಂಪನಿಗಳು ಮತ್ತು ಸಾರ್ವಜನಿಕ ನಿಯಮಿತ ಕಂಪನಿಗಳು.
ಕಂಪನಿ ಕಾಯಿದೆ ೧೯೫೬ರ ೩ನೇ ವಿಧಿಯು ಖಾಸಗಿ ಕಂಪನಿಯ ಬಗೆಗಿನ ವ್ಯಾಖ್ಯಾನವನ್ನು ಮಾಡಿದೆ. ಇದರನ್ವಯ ಖಾಸಗಿ ನಿಯಮಿತ ಕಂಪನಿಯಲ್ಲಿ, ೧. ಶೇರು ಯಾ ಪಾಲು ಬಂಡವಾಳಗಳ ವರ್ಗಾವಣೆ ಯಾ ಶೇರು ಮಾರುಕಟ್ಟೆಯಲ್ಲಿ ಮಾರಾಟ ಮಾಡಲಾಗುವುದಿಲ್ಲ. ೨. ಬಂಡವಾಳದಾರರ ಒಟ್ಟು ಸಂಖ್ಯೆಯನ್ನು ೫೦ಕ್ಕೆ ಮಿತಿಗೊಳಿಸಲಾಗಿರುತ್ತದೆ. ಹೀಗೆ ಬಂಡವಾಳದಾರರ ಸಂಖ್ಯೆಯನ್ನು ಪರಿಗಣಿಸುವಾಗ ಕಂಪನಿಯ ನೌಕರರು ಬಂಡವಾಳ ದಾರಾಗಿದ್ದರೆ ಅಂತಹವರನ್ನು ಗಣನೆಗೆ ತೆಗೆದುಕೊಳ್ಳಲಾಗುವುದಿಲ್ಲ. ೩. ಸಾರ್ವಜನಿಕರಿಂದ ಬಂಡವಾಳ ಆಹ್ವಾನಿಸಲಾಗುವುದಿಲ್ಲ. ಸಾಮಾನ್ಯವಾಗಿ ಖಾಸಗಿ ನಿಯಮಿತ ಕಂಪನಿಯನ್ನು ಎರಡು ಅಥವಾ ಅದಕ್ಕಿಂತ ಹೆಚ್ಚು ವ್ಯಕ್ತಿಗಳು ಒಟ್ಟಾಗಿ ಪ್ರಾರಂಭಿಸಬಹುದಾಗಿದೆ. ಖಾಸಗಿ ನಿಯಮಿತ ಕಂಪನಿಯ ಹೆಸರು ಯಾವಾಗಲೂ ಖಾಸಗೀ ನಿಯಮಿತ ಎನ್ನುವ ಶಬ್ದಗಳೊಂದಿಗೆ ಕೊನೆಯದಾಗಬೇಕು. ಉದಾಹರಣೆಗೆ ಬಾಬಯ್ಯ ಮತ್ತು ಮಕ್ಕಳು ಖಾಸಗಿ ನಿಯಮಿತ.
ಯಾವುದೇ ಕಂಪನಿಯು ಖಾಸಗಿ ಕಂಪನಿಯಾಗಿಲ್ಲದಿದ್ದಲ್ಲಿ ಅದು ಸಾರ್ವಜನಿಕ ನಿಯಮಿತ ಕಂಪನಿಯಾಗಿರಬೇಕು. ಕಂಪನಿಯ ಒಂದು ಮುಖ್ಯ ಲಕ್ಷಣವೆಂದರೆ ಇದರ (ಮೂಲಕ ಅಂದರೆ ಪಾಲು ಬಂಡವಾಳ) ಹೂಡಿಕೆದಾರರ ಜವಾಬ್ದಾರಿ ಅಥವಾ ಹೊಣೆಗಾರಿಕೆ ಅವರು ತೊಡಗಿಸಿರುವ ಬಂಡವಾಳಕ್ಕೆ ಮಿತಿಗೊಂಡಿರುತ್ತದೆ. ಅಂದರೆ ಒಂದು ವೇಳೆ ಕಂಪನಿಯು ನಷ್ಟವನ್ನನುಭವಿಸಿ ವಿಸರ್ಜನೆಗೊಂಡರೆ ಅಂತಹ ಸಂದರ್ಭದಲ್ಲಿ ಪಾಲು ಬಂಡವಾಳ ಹೂಡಿರುವ ವ್ಯಕ್ತಿ ತನ್ನ ಪಾಲು ಬಂಡವಾಳಕ್ಕಿಂತ ಅಧಿಕ ಮೊತ್ತದ ನಷ್ಟವನ್ನು ಭರ್ತಿ ಮಾಡುವ ಅಗತ್ಯವಿಲ್ಲ. ಹೀಗಾಗಿ ಗರಿಷ್ಟ ನಷ್ಟವೆಂದರೆ ಪಾಲು ಬಂಡವಾಳದಾರರ ಬಂಡವಾಳ ನಷ್ಟವಾಗಬಹುದೇ ಹೊರತು ಅದಕ್ಕಿಂತಲೂ ಹೆಚ್ಚಿನ ಮೊತ್ತವನ್ನು ತುಂಬಿ ಕೊಡಬೇಕಾಗಿಲ್ಲ. ಹಾಗಾಗಿ ನಿಯಮಿತ ಕಂಪನಿಯಲ್ಲಿ ಹಣ ತೊಡಗಿಸುವವರಿಗೆ ಯಾ ಬಂಡವಾಳ ಹೂಡಿಕೆದಾರರಿಗೆ ಅಪರಿಮಿತ ಹೊಣೆಗಾರಿಕೆ ಯಾ ಬಾಧ್ಯತೆಗಳು ಇರುವುದಿಲ್ಲ. ಪ್ರಸ್ತುತ ವಾಣಿಜ್ಯ ವ್ಯವಸ್ಥೆಯಲ್ಲಿ ಬೃಹತ್ ಗಾತ್ರದ ಬಂಡವಾಳ ಹೊಂದಿರುವ ಸಾರ್ವಜನಿಕ ನಿಯಮಿತ ಕಂಪೆನಿಗಳು ಕಾರ್ಯನಿರ್ವಹಿಸುವುದನ್ನು ಗಮನಿಸಬಹುದು. ಆರ್ಥಿಕ ವ್ಯವಸ್ಥೆಯು ವಿಕಸನವಾದಂತೆ ಕೆಲವೊಂದು ಉದ್ಯಮಗಳಲ್ಲಿ ಸಂಗ್ರಹವಾಗಿರುವ ಅಗಾಧ ಪ್ರಮಾಣದ ಬಂಡವಾಳ ಸಂಚಯವಾಗಿ ಹೂಡಿಕೆಯ ಅವಶ್ಯಕತೆಯನ್ನು ಅರಸಿಕೊಂಡು ದೇಶದ ಗಡಿಗಳನ್ನು ಮೀರಿ ಹರಿದಾಡಲು ಪ್ರಾರಂಭಿಸಿರುವುದು ಜಾಗತೀಕರಣ, ಉದಾರೀಕರಣದಂತಹ ಬೆಳವಣಿಗೆಗಳಿಗೆ ದಾರಿ ಮಾಡಿಕೊಟ್ಟಿದೆ.
ಪ್ರಜಾಸತ್ತಾತ್ಮಕ ವ್ಯವಸ್ಥೆಯಲ್ಲಿ ಕಂಪೆನಿಗಳ ಕಾರ್ಯ ನಿರ್ವಹಣೆಯನ್ನು ಸರಕಾರಗಳು ನಿಯಂತ್ರಿಸುತ್ತವೆ ಎನ್ನುವುದು ತಾರ್ಕಿಕವಾಗಿ ಸತ್ಯ. ಆದರೆ ಅಗಾಧ ಪ್ರಮಾಣದ ಹಣಕಾಸಿನ ವ್ಯವಹಾರ ನಡೆಸುವ ಉದ್ಯಮಮಯ ಸರಕಾರದ ಮೇಲೆ, ಸರಕಾರವನ್ನು ನಿಯಂತ್ರಿಸುವ ಜನಪ್ರತಿನಿಧಿಗಳ ಮೇಲೆ ನಿಯಂತ್ರಣ ಹೊಂದಿರುತ್ತದೆ. ಅವರಿಗೆ ಬೇಕಾದ ಹಣಕಾಸು, ಇತರ ವಿಷಯಾಸಕ್ತಿಯನ್ನು ಪರೋಕ್ಷವಾಗಿ ನಿರ್ಧರಿಸುತ್ತದೆ. ಹಾಗಾಗಿ ಆಧುನಿಕ ಜಗತ್ತಿನಲ್ಲಿ ಅತ್ಯಂತ ಪ್ರಭಾವಶಾಲಿಯಾಗಿ ಉದ್ಯಮ ಜಗತ್ತು ಮೂಡಿ ಬಂದಿವೆ. ಹಿಂದೆ ದೇಶದ, ಗಡಿ, ಕಾನೂನುಗಳು ಬೇರೆ ಬೇರೆಯಾಗಿದ್ದ ಕಾರಣ ಬಂಡವಾಳ ಒಂದು ದೇಶದೊಳಗಷ್ಟೇ ಚಲನಶೀಲವಾಗಿತ್ತು. ಆದರೆ ಬಂಡವಾಳ ಸಂಚಯನ ಅಧಿಕಗೊಂಡು ಬಲ ಪಡೆದು ಕೊಂಡಿರುವ ಕಾರಣ ಅದು ದೇಶ, ದೇಶಗಳ ನಡುವಿರುವ ವಿಭಿನ್ನತೆಗಳನ್ನು ಮುರಿದು ಮುಂದುವರಿಯುವ ಗುಣವನ್ನು ಅರ್ಜಿಸಿಕೊಂಡಿದೆ. ಈ ಕಾರಣದಿಂದಾಗಿ ನಾವು ಇಂದು ಜಾಗತಿಕ ಮಾರುಕಟ್ಟೆಯ ಯುಗವನ್ನು ಪ್ರವೇಶ ಮಾಡಿದ್ದೇವೆ. ಇಲ್ಲಿ ಎಲ್ಲ ದೇಶಗಳಿಗೂ ಒಂದೇ ಕಾನೂನು, ಒಂದೇ ನಿಯಮ, ಎನ್ನುವ ಬಗ್ಗೆ ನಾವು ಒಗ್ಗಿಕೊಳ್ಳಬೇಕಾದ ಅನಿವಾರ್ಯತೆ ಇದೆ. ಆದರೆ ಇಲ್ಲಿ ಮುಖ್ಯವಾದ ವಿಷಯ ಈ ಒಮ್ಮತ ಎಲ್ಲರ ಸಮ್ಮತಿಯ ಮೂಲಕ ಅಥವಾ ಒಂದು ಪ್ರಜಾತಾಂತ್ರಿಕ ರೀತಿಯಲ್ಲಿ ರೂಪುಗೊಳ್ಳುವುದಿಲ್ಲ. ಬದಲಾಗಿ ಒಂದೇ ನಿಯಮವನ್ನು ಆರ್ಥಿಕವಾಗಿ ಬಲಿಷ್ಠರು, ಬಲಾಢ್ಯರು ನಿರ್ಧರಿಸುತ್ತಿರುವುದು ಆತಂಕಕ್ಕೆ ಎಡೆ ಮಾಡಿರುವ ವಿಷಯವಾಗಿದೆ.
ಬಹುರಾಷ್ಟ್ರೀಯ ಕಂಪನಿಗಳು
ಬಹುರಾಷ್ಟ್ರೀಯ ಕಂಪನಿಯೆಂದರೆ ಪ್ರಪಂಚದ ಒಂದು ದೇಶದಲ್ಲಿ ಆರಂಭವಾಗಿ, ಇನ್ನಿತರ ದೇಶಗಳಿಗೆ ವ್ಯವಹಾರ ವಿಸ್ತರಿಸಿರುವ ಕಂಪನಿಗಳು. ಉದಾಹರಣೆಗೆ ಸೋನಿ ಜಪಾನ್ ದೇಶದಲ್ಲಿ ಕಾರ್ಯಾರಂಭ ಮಾಡಿ; ತದನಂತರ ಪ್ರಪಂಚದ ಇತರೆಡೆಗೆ ತನ್ನ ಕಾರ್ಯವ್ಯಾಪ್ತಿಯನ್ನು ವಿಸ್ತರಿಸಿಕೊಂಡಿದೆ. ಇದರಂತೆಯೇ ಜಪಾನಿನ ಇತರ ಕಂಪನಿಗಳಾದ ಟೊಯೋಟ, ಸುಜುಕಿ, ಮಿತ್ಸುಬಿಷಿ, ಕೂಡಾ ಇವತ್ತು ವಿಶ್ವದಾದ್ಯಂತ ವ್ಯಾಪಾರ ವಹಿವಾಟು ನಡೆಸುತ್ತಿದೆ. ಅಮೇರಿಕಾ, ಫ್ರಾನ್ಸ್, ಇಂಗ್ಲೆಂಡ್, ಜರ್ಮನಿ, ಭಾರತ, ಮುಂತಾದ ದೇಶಗಳಲ್ಲಿ ಆರಂಭವಾಗಿದ್ದ ಕಂಪನಿಗಳು ಬಹುರಾಷ್ಟ್ರೀಯ ಕಂಪನಿಗಳಾಗಿ ಬೆಳೆದಿವೆ.
ಇಂದಿನ ದಿನಗಳಲ್ಲಿ ಬಹುರಾಷ್ಟ್ರೀಯ ಕಂಪನಿಗಳು ವಿಶ್ವ ವಾಣಿಜ್ಯ ವ್ಯವಸ್ಥೆಯ ಮೇಲೆ ತುಂಬಾ ಪ್ರಭಾವವನ್ನು ಬೀರುತ್ತಿವೆ. ಇಂತಹ ಪ್ರಭಾವವನ್ನು ನಾವು ಎರಡು ರೀತಿಯಲ್ಲಿ ಗಮನಿಸಬಹುದು. ಮೊದಲನೆಯದಾಗಿ ಬಹುರಾಷ್ಟ್ರೀಯ ಕಂಪನಿಗಳು ತಮ್ಮ ಕಾರ್ಯವ್ಯಾಪ್ತಿ ಯನ್ನು ಇತರ ದೇಶಗಳಲ್ಲಿ ನೇರವಾಗಿ ವಿಸ್ತರಿಸಿಕೊಂಡು ಹೋಗುವುದು. ಇಂತಹ ಸಂದರ್ಭ ದಲ್ಲಿ ಈಗಾಗಲೇ ಅಸ್ತಿತ್ವದಲ್ಲಿರುವ ಹೆಸರಲ್ಲಿ ಸ್ಥಾಪಿತ ಸುನಾಮವನ್ನು ಉಪಯೋಗಿಸಿ ಕೊಂಡು ವ್ಯಾಪಾರ ವಹಿವಾಟು ವೃದ್ದಿಸಿಕೊಳ್ಳುತ್ತದೆ. ಉದಾಹರಣೆಗೆ ಅಮೇರಿಕಾದ ಮೆಕ್‌ಡೊನಾಲ್ಡ್ ಕಂಪನಿ ಅಥವಾ ಜನರಲ್ ಮೋಟಾರ್ಸ್ ಭಾರತದಲ್ಲಿ ತನ್ನ ಉತ್ಪಾದನಾ ಘಟಕಗಳನ್ನು ಪ್ರಾರಂಭಿಸುವುದು. ಇಂತಹ ಸಂದರ್ಭಗಳಲ್ಲಿ ನಾವು ಬಹುರಾಷ್ಟ್ರೀಯ ಕಂಪನಿಯ ಕಾರ್ಯಚಟುವಟಿಕೆಯನ್ನು ಪ್ರತ್ಯಕ್ಷವಾಗಿ ಕಾಣಬಹುದು ಅಥವಾ ತಿಳಿಯಬಹುದು. ಎರಡನೆಯದಾಗಿ, ಬಹುರಾಷ್ಟ್ರೀಯ ಕಂಪನಿ ಈಗಾಗಲೇ ಅಸ್ತಿತ್ವದಲ್ಲಿರುವ ದೇಶೀಯ ಕಂಪನಿಗಳಲ್ಲಿ ಬಂಡವಾಳ ತೊಡಗಿಸುವ ಮೂಲಕ ಅವುಗಳನ್ನು ತನ್ನ ಹಿಡಿತಕ್ಕೆ ತೆಗೆದುಕೊಳ್ಳುವುದು. ಇಂತಹ ಸಂದರ್ಭಗಳಲ್ಲಿ ನಮಗೆ ಬಹುರಾಷ್ಟ್ರೀಯ ಕಂಪನಿಗಳ ಪ್ರಭಾವ ನೇರವಾಗಿ ಅನುಭವಕ್ಕೆ ಬರುವುದಿಲ್ಲ. ಉದಾಹರಣೆಗೆ ಮೆಕ್‌ಡೊನಾಲ್ಡ್ ಅಥವಾ ಜನರಲ್ ಮೋಟಾರ್ಸ್, ಭಾರತದಲ್ಲಿ ಉತ್ಪಾದನಾ ವ್ಯವಸ್ಥೆ ಪ್ರಾರಂಭಿಸುವ ಬದಲಿಗೆ ಈಗಾಗಲೇ ಅಸ್ತಿತ್ವದಲ್ಲಿರುವ ಕಂಪನಿಗಳ ಶೇರುಗಳನ್ನು ಶೇರು ಮಾರುಕಟ್ಟೆಯಲ್ಲಿ ಗಣನೀಯ ಪ್ರಮಾಣದಲ್ಲಿ ಖರೀದಿ ಮಾಡುವ ಮೂಲಕ ಕಂಪನಿಯ ಕಾರ್ಯ ನಿರ್ವಹಣೆಯನ್ನು ನಿಯಂತ್ರಿಸಬಹುದು. ಉದಾರೀಕರಣದ ನಂತರದ ದಿನಗಳಲ್ಲಿ ವಾಣಿಜ್ಯ ಜಗತ್ತಿನಲ್ಲಿ ಬಹುರಾಷ್ಟ್ರೀಯ ಕಂಪನಿಗಳ ಪ್ರಭಾವ ಗಾಢವಾಗಿ ಬೆಳೆಯುತ್ತಿದೆ.
ವಾಣಿಜ್ಯಶಾಸ್ತ್ರ: ೫. ಕೈಗಾರಿಕೆಗಳು ಅರ್ಥ ಮತ್ತು ಸ್ವರೂಪ
ನಿಸರ್ಗದತ್ತವಾಗಿ ಸಿಗುವ ವಸ್ತುಗಳನ್ನು ಬೇರೆ ವಸ್ತುಗಳಾಗಿ ಪರಿವರ್ತಿಸುವ ಘಟಕಗಳನ್ನು ಕೈಗಾರಿಕೆ ಎನ್ನಬಹುದು. ಉದಾಹರಣೆ ಹೇಳುವುವಾದರೆ ನಿಸರ್ಗದತ್ತವಾಗಿ ಸಿಗುವ ಹತ್ತಿಯನ್ನು ಬಟ್ಟೆಯಾಗಿ ಪರಿವರ್ತಿಸುವ ಘಟಕಗಳು ಹತ್ತಿ ಬಟ್ಟೆ ಕೈಗಾರಿಕೆ ಎನಿಸಿಕೊಳ್ಳುತ್ತದೆ.
ಆಧುನಿಕ ಯುಗದಲ್ಲಿ ಕೈಗಾರಿಕೆಯ ಅರ್ಥ ವಿಶಾಲವಾಗುತ್ತಾ ಸಾಗಿದೆ. ನಿಸರ್ಗದತ್ತವಾದ ಕೆಲವು ವಸ್ತುಗಳನ್ನು ವ್ಯವಸ್ಥಿತವಾಗಿ ಉತ್ಪಾದಿಸಲಾಗುತ್ತಿದೆ. ಉದಾಹರಣೆಗೆ ಹತ್ತಿಯನ್ನು ಕಾಡುಗಳಲ್ಲಿ ಹುಡುಕಿ ಆಯ್ದು ತರುವ ಬದಲು ವ್ಯವಸ್ಥಿತ ಕೃಷಿ ಮೂಲದಿಂದ ಪಡೆಯುತ್ತೇವೆ. ಅದೇ ರೀತಿ ನಿಸರ್ಗದತ್ತವಾದ ವಸ್ತು ಸಿದ್ಧವಸ್ತುವಾಗಿ ರೂಪಾಂತರಗೊಳ್ಳುವಲ್ಲಿ ಹಲವಾರು ಮಜಲುಗಳನ್ನು ದಾಟುತ್ತದೆ. ಉದಾಹರಣೆಗೆ ನಿಸರ್ಗದತ್ತವಾದ ಕಬ್ಬಿಣವು ಬೋಲ್ಟ್ ಆಗಿ ರೂಪಾಂತರ ಹೊಂದುವುದು ಒಂದು ಘಟಕದಲ್ಲಾದರೆ ಅದೇ ಬೋಲ್ಟ್ ಇತರ ನಾನಾ ಅಂಶಗಳನ್ನು ಜೊತೆಗೂಡಿಸಿಕೊಂಡು ವಾಹನವನ್ನು ನಿರ್ಮಿಸಿಕೊಡುವುದರಲ್ಲೂ ಪಾತ್ರವಹಿಸುತ್ತದೆ. ಅಂದರೆ ನಿಸರ್ಗದತ್ತವಾದ ವಸ್ತುವೊಂದು ನಾನಾ ರೀತಿಯಲ್ಲಿ ರೂಪಾಂತರ ಹೊಂದುತ್ತಾ ಹೋಗುತ್ತದೆ. ಅದನ್ನು ರೂಪಾಂತರಗೊಳಿಸಲು ಹಲವಾರು ಘಟಕಗಳಿರುತ್ತವೆ. ಅವೆಲ್ಲ ಕೈಗಾರಿಕಾ ಘಟಕಗಳೇ ಆಗಿವೆ.
ಸ್ವರೂಪಾತ್ಮಕವಾಗಿ ಕೈಗಾರಿಕೆಗಳ ಬಹುಮುಖ್ಯ ಸಂಗತಿಯೆಂದರೆ ಅವು ಹೊಸತನಕ್ಕೆ ಚಾಲನೆ ಕೊಡುತ್ತವೆ ಬದಲಾವಣೆಯನ್ನು ತರುತ್ತವೆ. ಯಾಕೆಂದರೆ ಕೈಗಾರಿಕೀಕರಣ ಉದ್ಭವವಾದದ್ದು ಮನುಷ್ಯನ ಶೋಧಕ ದೃಷ್ಟಿಯಿಂದ. ಹಾಗೆಂದರೆ ಕೃಷಿ ಕೂಡ ಶೋಧಕ ದೃಷ್ಟಿಯಿಂದಲೇ ಆವಿರ್ಭವಿಸಿದ್ದು. ಆದರೆ ಕೃಷಿಯ ಉಗಮಕ್ಕೆ ಕಾರಣವಾದ ಶೋಧಕ ದೃಷ್ಟಿ ವಿಶಾಲ ವ್ಯಾಪ್ತಿಯಲ್ಲಿ ಹೊಸತನವನ್ನು ತಂದಿದ್ದು ಆ ಹೊಸತನ ಒಂದು ಹಂತದಲ್ಲಿ ಸ್ಥಿರತೆಯನ್ನು ಕಂಡಿದೆ. ಅಂಥಲ್ಲಿ ಆಧುನಿಕ ಜಗತ್ತು ಕಂಡ ಕೈಗಾರಿಕಾ ಕ್ರಾಂತಿಯು ಹೊಸತನಕ್ಕೆ ತೀವ್ರತರವಾದ ಚಾಲನೆ ಕೊಟ್ಟಿದೆ. ಈ ಬದಲಾವಣೆಯಿಂದ ಒಳಿತೂ ಆಗಬಹುದು. ಕೆಡುಕೂ ಆಗಬಹುದು. ಆದರೆ ಕೈಗಾರಿಕೀಕರಣವು ಬದಲಾವಣೆಗೆ ಚಾಲನೆ ಕೊಡುತ್ತದೆ ಎಂಬುದು ಮುಖ್ಯ ಸಂಗತಿ.
ಎರಡನೆಯದಾಗಿ, ಕೈಗಾರಿಕೀರಣವು ಆರ್ಥಿಕ ಅಭಿವೃದ್ದಿಗೆ ಹೆಚ್ಚು ಆದ್ಯತೆ ಕೊಡುತ್ತದೆ. ಪ್ರಾಯಶಃ ಕೈಗಾರಿಕೋತ್ಪನ್ನಗಳ ಮುಖ್ಯ ಉದ್ದೇಶ ವ್ಯವಹಾರವೇ ಆಗಿರುವುದರಿಂದ ಸ್ವಭಾವ ಸಹಜವಾಗಿ ಕೈಗಾರಿಕೆಗಳು ಆರ್ಥಿಕ ಅಭಿವೃದ್ದಿಗೆ ಹೆಚ್ಚು ಆದ್ಯತೆ ಕೊಡುತ್ತವೆ. ಆದ್ದರಿಂದಲೇ ಆಧುನಿಕ ಜಗತ್ತಿನಲ್ಲಿ ದೇಶದ ಸಮಗ್ರ ಪ್ರಗತಿಯಲ್ಲಿ ಆರ್ಥಿಕತೆ ಪ್ರಧಾನ ಸೂತ್ರವಾಗಿರು ವುದರಿಂದ ಕೈಗಾರಿಕೀಕರಣವು ಮುಖ್ಯವಾಗುತ್ತದೆ.
ಮೂರನೆಯದಾಗಿ ಏಕರೂಪತೆಯು ಕೈಗಾರಿಕೀಕರಣದ ಸ್ವಭಾವವಾಗಿದೆ. ಅದಕ್ಕಿಂತ ಭಿನ್ನವಾಗಿ ಕೃಷಿಯು ಬಹುರೂಪತೆಗೆ ನಿದರ್ಶನವಾಗುತ್ತದೆ. ಯಾಕೆಂದರೆ ಕೃಷಿಯ ಮೇಲೆ ಭೌಗೋಳಿಕ ಅಂಶಗಳ ದಟ್ಟ ಪ್ರಭಾವವಿದ್ದು ಭೌಗೋಳಿಕ ಭಿನ್ನತೆಯೊಂದಿಗೆ ಕೃಷಿ ಕೂಡ  ಭಿನ್ನ ಸ್ವರೂಪ ಧರಿಸುತ್ತದೆ. ಆದರೆ ಕೈಗಾರಿಕೆಗಳು ಬಹುಮಟ್ಟಿಗೆ ನಿಸರ್ಗದ ಮೇಲೆ ಮನುಷ್ಯ ಸಾಧಿಸಿದ ಪ್ರಭುತ್ವದ ಉತ್ಪನ್ನವಾಗಿದ್ದು ಅದರ ಮೇಲೆ ಭೌಗೋಳಿಕ ಪ್ರಭಾವ (ಕೃಷಿಗೆ ಹೋಲಿಸಿದರೆ) ಕ್ಷೀಣವಾಗಿದೆ. ಕೈಗಾರಿಕೆ ಕೇಂದ್ರೀಕೃತವಾಗುವ ಸ್ಥಳದ ಲೋಪದೋಷ ಗಳನ್ನು ಭರಿಸಿಕೊಳ್ಳಲು ಸಾಧ್ಯವಿರುವುದರಿಂದ ಬಹುಮಟ್ಟಿಗೆ ಅದರಲ್ಲಿ ಏಕರೂಪತೆ ಇದೆ. ಇವೆಲ್ಲದರಿಂದಾಗಿ ಕೈಗಾರಿಕೆಯು ಕೈಗಾರಿಕಾ ಸಂಸ್ಕೃತಿಯೊಂದನ್ನು ಕಟ್ಟಿಕೊಡಲು ಸಮರ್ಥ ವಾಗಿದೆ.
ಭಾರತದ ಅರ್ಥ ವ್ಯವಸ್ಥೆಯಲ್ಲಿ ಕೈಗಾರಿಕೆಗಳ ಪ್ರಾಮುಖ್ಯತೆ
ಆಧುನಿಕ ಜಗತ್ತು ಕೈಗಾರಿಕಾ ಪ್ರಧಾನವಾಗಿದ್ದು ವ್ಯಾಪಾರೋದ್ಯಮಕ್ಕೆ ನಿರ್ಣಾಯಕ ಕೊಡುಗೆ ಕೊಡುತ್ತಿರುವ ಹಿನ್ನೆಲೆಯಲ್ಲಿ ಭಾರತೀಯ ಅರ್ಥ ವ್ಯವಸ್ಥೆಯಲ್ಲಿ ಅದರ ಪ್ರಾಮುಖ್ಯತೆ ತೆರೆದುಕೊಳ್ಳುತ್ತದೆ. ಅದನ್ನು ಈ ಕೆಳಗಿನಂತೆ ಹೇಳಬಹುದು.
೧. ಭಾರತದ ಅರ್ಥ ವ್ಯವಸ್ಥೆ ಕೃಷಿ ಪ್ರಧಾನವಾದದ್ದು. ಹಾಗಿರುವಾಗ ಆಧುನಿಕ ಜಗತ್ತಿ ನೊಂದಿಗೆ ವ್ಯವಹರಿಸಬೇಕಿದ್ದರೆ ಕೈಗಾರಿಕೆಗಳು ಭಾರತಕ್ಕೆ ಮೂಲಭೂತ ಅವಶ್ಯಕತೆ ಗಳಾಗಿ ಬಿಟ್ಟಿವೆ.
೨. ಕೃಷಿಗೆ ಹೋಲಿಸಿದರೆ ಕೈಗಾರಿಕೋತ್ಪನ್ನಗಳು ಹೆಚ್ಚು ಲಾಭ ತರಬಲ್ಲವು. ಅದರಿಂದ ರಾಷ್ಟ್ರೀಯ ಆದಾಯ, ತಲ ಆದಾಯ ಹೆಚ್ಚಾಗುತ್ತದೆ.
೩. ಕೈಗಾರಿಕೋತ್ಪನ್ನಗಳು ಕೃಷಿಗೆ ಪೂರಕ ಸರಕುಗಳನ್ನು ಒದಗಿಸುತ್ತವೆ. ಅದರಿಂದಾಗಿ ಸಾಂಪ್ರದಾಯಿಕ ಕೃಷಿ ಪದ್ಧತಿಯು ವೈeನಿಕ ಕೃಷಿಯಾಗಿ ಪರಿವರ್ತನೆ ಹೊಂದಲು ಅವಕಾಶವಿದೆ.
೪. ಕೈಗಾರಿಕಾ ಸಂಸ್ಕೃತಿ ಎಂಬುದು ಆಧುನಿಕ ವಿeನದಿಂದ ಪ್ರಭಾವಿತವಾಗಿದ್ದು ವೈeನಿಕ ಮನೋಭಾವ, ಶೋಧಕ ದೃಷ್ಟಿ, ಐಹಿಕ ಆದ್ಯತೆಯ ಮನೋಧರ್ಮ ಹರಡಲು ನೆರವಾಗುತ್ತದೆ.
೫. ಆಧುನಿಕ ವ್ಯವಸ್ಥೆಯಲ್ಲಿ ಕೈಗಾರಿಕೋತ್ಪನ್ನಗಳು ಅನಿವಾರ್ಯವಾಗಿರುವುದರಿಂದ ದೇಶವು ಕೈಗಾರಿಕೀಕರಣಗೊಂಡಾಗ ಸ್ವಾವಲಂಬಿ ಅರ್ಥ ವ್ಯವಸ್ಥೆಯನ್ನು ರೂಪಿಸಲು ಸಾಧ್ಯವಿದೆ.
೬. ಕೈಗಾರಿಕೆಗಳು ಅಭಿವೃದ್ದಿಯಾದಾಗ ಕಚ್ಚಾ ವಸ್ತು-ಸಿದ್ಧವಸ್ತುಗಳ ಸಾಗಾಣಿಕೆ ನಡೆಯಲೇ ಬೇಕಾಗುತ್ತದೆ. ಅದರಿಂದ ಸಾರಿಗೆ-ಸಂಪರ್ಕದ ಅಭಿವೃದ್ದಿಯೂ ಆಗುತ್ತದೆ. ಆಗ ಮಾರುಕಟ್ಟೆಗೆ ಸರಕುಗಳ ಪೂರೈಕೆ ಹೆಚ್ಚಿ ಮಾರುಕಟ್ಟೆ ವಿಸ್ತರಣೆಯಾಗುತ್ತದೆ. ಅರ್ಥಾತ್ ಆರ್ಥಿಕ ಚಟುವಟಿಕೆಗಳು ಬಿರುಸುಗೊಳ್ಳಲು ಕೈಗಾರಿಕೆಗಳು ನೆರವಾಗುತ್ತವೆ.
೭. ಕೈಗಾರಿಕೆಗಳ ಅಭಿವೃದ್ದಿಯಾದಾಗ ಸಹಜವಾಗಿ ನಗರೀಕರಣ ಪ್ರಕ್ರಿಯೆ ತೀವ್ರವಾಗುತ್ತದೆ. ಅದರಿಂದ ಶೈಕ್ಷಣಿಕ ಪ್ರಗತಿ, ವೈದ್ಯಕೀಯ ಸೌಲಭ್ಯದ ವಿಸ್ತರಣೆ, ಜನಸಂಖ್ಯಾ ನಿಯಂತ್ರಣ ಆಗುತ್ತದೆಂದು ನಿರೀಕ್ಷಿಸಲಾಗಿದೆ.
೮. ಕೈಗಾರಿಕಾ ಬೆಳವಣಿಗೆಯು ಪ್ರಾಥಮಿಕ ರಂಗವಾದ ಕೃಷಿಗೂ, ತೃತೀಯರಂಗವಾದ ವ್ಯಾಪಾರ, ಹಣಕಾಸು ವ್ಯವಹಾರ, ಸೇವೆಗಳಿಗೂ ಪೂರಕವಾಗಿ ಕಾರ್ಯ ನಿರ್ವಹಿಸುತ್ತದೆ. ಆದ್ದರಿಂದ ಕೈಗಾರಿಕಾ ಬೆಳವಣಿಗೆ ಇತರ ರಂಗಗಳ ಸಂತುಲಿತ ಬೆಳವಣಿಗೆಯನ್ನು ಸಾಧಿಸಬಲ್ಲುದು.
೯. ಭಾರತದಲ್ಲಿ ವಿಪುಲವಾದ ನೈಸರ್ಗಿಕ ಸಂಪನ್ಮೂಲವಿದ್ದು ಕೈಗಾರಿಕೀಕರಣದಿಂದ ಅದರ ಸದ್ಭಳಕೆಯಾಗುತ್ತದೆ.
೧೦. ಕೈಗಾರಿಕೋತ್ಪನ್ನಗಳು ಮಾರುಕಟ್ಟೆಗೆ ಪ್ರವೇಶಿಸಿದಾಗ ಸರಕಾರ ತೆರಿಗೆ ಹಾಕುತ್ತದೆ. ಕೈಗಾರಿಕೋದ್ಯಮಿಯು ಆದಾಯ ತೆರಿಗೆ ಕೊಡಬಲ್ಲವನಾದಾಗ ಸರಕಾರದ ಆದಾಯದ ಬಾಬ್ತು ಹೆಚ್ಚುತ್ತದೆ. ಎಕ್ಸೈಜ್ ಸುಂಕ, ಕಸ್ಟಂಸ್ ಸುಂಕ, ಕಾರ್ಪೊರೇಟ್ ತೆರಿಗೆ ಮುಂತಾದವುಗಳಿಂದ ಸಂಗ್ರಹವಾದ ಈ ಹಣವನ್ನು ಸರಕಾರವು ದುರ್ಬಲರ ಮೇಲೆ ಮರು ಹೂಡಿಕೆ ಮಾಡಿದಾಗ ದೇಶದ ಒಟ್ಟು ಆರ್ಥಿಕಾಭಿವೃದ್ದಿ ಸಾಧ್ಯವಿದೆ.
೧೧. ಕೈಗಾರಿಕೆಗಳು ಆದಾಯದ ರೂಪದಲ್ಲಿಯೂ, ಸಲಕರಣೆಗಳ ರೂಪದಲ್ಲಿಯೂ ದೇಶಧ ರಕ್ಷಣೆಯನ್ನು ಮಾಡಬಲ್ಲವು.
ಪರಾಮರ್ಶೆ
ಕೈಗಾರಿಕೀಕರಣದಿಂದ ದೇಶದ ಒಟ್ಟು ಪ್ರಗತಿ ಸಾಧ್ಯವಿದೆಯಾದರೂ ಇಲ್ಲಿನ ಸಾಮಾಜಿಕ ವ್ಯವಸ್ಥೆ ಕೈಗಾರಿಕೀಕರಣಕ್ಕೆ ಪರಿಪೂರ್ಣವಾಗಿ ಸಿದ್ಧಗೊಂಡಿಲ್ಲದೆ ಇರುವುದರಿಂದ ಕೆಲವೊಂದು ತೊಡಕುಗಳು ಉದ್ಭವವಾಗಲು ಸಾಧ್ಯವಿದೆ. ಕೈಗಾರಿಕೆಗಳು ಬಯಸುವ ಕೌಶಲ ಇಲ್ಲದೆ ಇರುವ ಕಾರ್ಮಿಕರಿಗೆ ಅದು ಉದ್ಯೋಗ ಒದಗಿಸುವ ಭರವಸೆ ಇಲ್ಲ. ಕೈಗಾರಿಕೀಕರಣದ ಪ್ರಯೋಜನಗಳು ಸಮಗ್ರ ಜನತೆಯ ಮೇಲೆ ಸಮಾನ ರೀತಿಯಲ್ಲಿ ಪರಿಣಾಮ ಬೀರದೆ ಇರುವ ಸಾಧ್ಯತೆ ಹೆಚ್ಚು. ಶಿಕ್ಷಿತ ವರ್ಗ ಅದರ ಪ್ರಯೋಜನವನ್ನು ಬಹುಬೇಗ ಪಡೆಯಬಲ್ಲುದು. ಆಗ ಕೈಗಾರಿಕೆಗಳಿಂದಾಗಿ ಆಗುವ ಅಭಿವೃದ್ದಿ ಅಸಮತೋಲನವನ್ನು ಸೃಷ್ಟಿಸುತ್ತದೆ. ಭಾರತದ ಸಾಂಪ್ರದಾಯಿಕ ಕೃಷಿ ವ್ಯವಸ್ಥೆಯಲ್ಲಿ ಕೃಷಿಯು ಜೀವನ ವಿಧಾನವೇ ಹೊರತು ಉದ್ಯಮವಲ್ಲ. ಅಂಥಲ್ಲಿ ಆರ್ಥಿಕತೆಯನ್ನೇ ಪ್ರಧಾನವಾಗಿ ಆಧರಿಸಿರುವ ಕೈಗಾರಿಕೀಕರಣವು ಮುಖಾಮುಖಿಯಾದಾಗ ಕೃಷಿ ರಂಗದ ಸಹೃದಯತೆಯನ್ನು ಅದು ದುರುಪಯೋಗಪಡಿಸಿಕೊಳ್ಳಲು ಸಾಧ್ಯವಿದೆ ಎನ್ನುವುದಕ್ಕೆ ಬಡ ರೈತರು ಮಧ್ಯವರ್ತಿಗಳಿಂದ ಅನುಭವಿಸುತ್ತಿರುವ ಶೋಷಣೆಯೇ ಸಾಕ್ಷಿ. ದೇಶದ ಸಮಗ್ರ ಅಭಿವೃದ್ದಿಯಲ್ಲಿ ಆರ್ಥಿಕತೆ ಪ್ರಧಾನವಾದ ಒಂದು ಅಂಗವೇ ಹೊರತು ಅದೇ ಅಂತಿಮವಲ್ಲ ಎಂಬ ದೃಷ್ಟಿಯಲ್ಲಿ ನೋಡಿದಾಗ ಅದು ಕಟ್ಟಿ ಕೊಡಬಲ್ಲ ಕೈಗಾರಿಕಾ ಸಂಸ್ಕೃತಿಯು ಎಷ್ಟರಮಟ್ಟಿಗೆ ಮಾನವೀಯತೆ, ಜೀವಪರತೆ, ಸೃಜನಶೀಲ ಮನೋಧರ್ಮ, ಸುಸಂಸ್ಕೃತ ಜೀವನ ವಿಧಾನ ವನ್ನು ರೂಪಿಸಬಲ್ಲದು ಎಂಬುದೂ ಪ್ರಶ್ನಾರ್ಹ ಸಂಗತಿಯಾಗುತ್ತದೆ. ಕೈಗಾರೀಕರಣವು ಹೊಂದಿರುವ ಏಕರೂಪತೆಯು ಈ ದೇಶದ ಬಹುರೂಪಿ ಸಂಸ್ಕೃತಿಯನ್ನು ತೊಡೆದು ಹಾಕುವುದಕ್ಕೂ ಸಾಧ್ಯವಿದೆ ಎಂಬುದನ್ನು ಗಮನಿಸಬೇಕಾಗುತ್ತದೆ. ಬಹುಶಃ ಕೈಗಾರಿಕೀಕರಣವು ತಂದಿರುವ ಆಧುನಿಕತೆಯು ಈ ದೇಶದ ಜಡ್ಡು ಕಟ್ಟಿದ ಸಂಪ್ರದಾಯಶೀಲತೆಯೊಂದಿಗೆ ಮುಖಾಮುಖಿಯಾದಾಗ ಸಂಭವಿಸುವ ಪರಿಣಾಮವನ್ನು ವೈದ್ಯಕೀಯ ರಂಗಕ್ಕೆ ಪರಿಚಿತ ವಾಗಿರುವ ಸ್ಕ್ಯಾನಿಂಗ್‌ನಂತಹ ತಂತ್ರಜ್ಞಾನದ ದುರುಪಯೋಗವಾಗಿ ಸ್ತ್ರೀ ಭ್ರೂಣಹತ್ಯೆ ನಡೆಯುತ್ತಿರುವಲ್ಲಿ ಗಮನಿಸಬಹುದು. ಮೂಲತಃ ಸಂಪ್ರದಾಯಶೀಲರೇ ಆಗಿದ್ದು ಆಧುನಿಕತೆಯನ್ನು ಸ್ವೀಕರಿಸುವ ಎಡಬಿಡಂಗಿ ಮನೋಭಾವದಿಂದ ಉದ್ಭವಿಸುವ ಸಮಸ್ಯೆ ಇದೆ. ಅಂದರೆ ಕೈಗಾರಿಕೀಕರಣವು ಒಂದು ಮನೋಧರ್ಮವಾಗಿ ಬಾರದೆ ಆರ್ಥಿಕ ಅಗತ್ಯ ಮಾತ್ರವೇ ಆಗಿ ಬಂದಾಗ ಇಂತಹ ಸಮಸ್ಯೆಗಳು ಉದ್ಭವಿಸುತ್ತವೆ. ಆದ್ದರಿಂದಲೇ ಸಂಪ್ರದಾಯಶೀಲತೆಯ ದಟ್ಟ ಪ್ರಭಾವವಿರುವ ಭಾರತದಲ್ಲಿ ಕೈಗಾರಿಕೀಕರಣವನ್ನು ಬಹಳಷ್ಟು ಜಾಗರೂಕತೆಯಿಂದ ಅನುಸರಿಸಬೇಕಾದ ಅಗತ್ಯವಿದೆ. ಅದರ ಮೂಲ ಮನೋಧರ್ಮ ಸಮಗ್ರ ಜನಸಮುದಾಯವನ್ನು ಮೇಲೆತ್ತುವಂತೆ ನೋಡಿಕೊಳ್ಳಬೇಕಾಗಿದೆ. ಆಗ ಕೈಗಾರಿಕೀಕರಣವು ಆರ್ಥಿಕ ಪ್ರಗತಿಯೊಂದಿಗೆ ಸಾಮಾಜಿಕ ಪ್ರಗತಿಯನ್ನೂ ತರಬಲ್ಲುದು. ಅವು ಒಂದಕ್ಕೊಂದು ಪೂರಕವಾಗದೆ ಹೋದರೆ ಪ್ರಗತಿ ಎನ್ನುವುದು ಅರ್ಥ ಕಳೆದುಕೊಂಡು ಬಿಡುತ್ತದೆ. ಆದಾಗ್ಯೂ ಆಧುನಿಕ ವ್ಯವಸ್ಥೆಯಲ್ಲಿ ಕೈಗಾರೀಕರಣವಿಲ್ಲದೆ ಪ್ರಗತಿ ಅಸಾಧ್ಯ ಎಂಬುದನ್ನು ಒಪ್ಪಿಕೊಳ್ಳಬೇಕಾಗುತ್ತದೆ. ಆ ನಿಟ್ಟಿನಲ್ಲಿ ವಿಶ್ವಾಸಾರ್ಹ ಪ್ರಯತ್ನ ಮಾಡ ಬೇಕಾಗುತ್ತದೆ.
ಭಾರತದಲ್ಲಿ ಕೈಗಾರಿಕೀಕರಣಕ್ಕೆ ಇರುವ ಸಮಸ್ಯೆಗಳು
ಭಾರತವು ವಿಶಾಲವಾದ ದೇಶ. ವಿಪುಲವಾದ ನೈಸರ್ಗಿಕ ಸಂಪನ್ಮೂಲ ಜನಸಂಖ್ಯೆಯನ್ನು ಹೊಂದಿದೆ. ಒಂದು ದೃಷ್ಟಿಯಲ್ಲಿ ಸಂಪದ್ಭರಿತ ಕೈಗಾರಿಕಾ ರಾಷ್ಟ್ರವೊಂದರ ನಿರ್ಮಾಣಕ್ಕೆ ಬೇಕಾದ ಎಲ್ಲ ಸೌಕರ್ಯಗಳೂ ಇಲ್ಲಿವೆ. ಆದರೂ ಕೈಗಾರಿಕೀಕರಣಕ್ಕೆ ಇಲ್ಲಿ ಹಲವಾರು ಸಮಸ್ಯೆಗಳಿವೆ.
೧. ಭಾರತವು ಪರಿಪೂರ್ಣವಾದ ಬಂಡವಾಳಶಾಹಿ ರಾಷ್ಟ್ರವೂ ಅಲ್ಲ. ಪರಿಪೂರ್ಣವಾದ ಸಮಾಜವಾದಿ ರಾಷ್ಟ್ರವೂ ಅಲ್ಲ. ಬದಲಾಗಿ ಅರೆ-ಸಮಾಜವಾದಿ ರಾಷ್ಟ್ರವಾಗಿದೆ. ಯಾವುದೇ ಒಂದು ಬಂಡವಾಳಶಾಹಿ ವ್ಯವಸ್ಥೆಯಲ್ಲಿ ಕೈಗಾರಿಕಾರಂಗದ ಬೆಳವಣಿಗೆಯು ಪ್ರಧಾನಶಕ್ತಿಯಾಗಿರುವುದು ಅಲ್ಲಿನ ಜನರ ಉದ್ಯಮ ಸಾಹಸದ ಮನೋಭಾವ. ಆದರೆ ಭಾರತದ ಬಹುತೇಕ ಜನರಲ್ಲಿ ಉದ್ಯಮಶೀಲತೆಯ ಅಭಾವ ಮತ್ತು ಅದಕ್ಕೆ ಬೇಕಾದ ಆರ್ಥಿಕ ಶಕ್ತಿಯ ಕೊರತೆ ಇದೆ. ಇಂಥಲ್ಲಿ ೧೯೯೧ರಲ್ಲಿ ಅಳವಡಿಸಿಕೊಂಡ ಜಾಗತೀಕರಣ ನೀತಿಯು ರಾಷ್ಟ್ರವನ್ನು ಬಂಡವಾಳಶಾಹಿ ವ್ಯವಸ್ಥೆಯೆಡೆಗೆ ಮುನ್ನಡೆಸುತ್ತಿದೆಯಾದರೂ ಜನರ ಮನೋಧರ್ಮ ಅದಕ್ಕೆ ಪೂರಕವಾಗಿ ಹೊಂದಿಕೊಳ್ಳದೆ ಇರುವುದರಿಂದ ಕೈಗಾರಿಕೀಕರಣ ಕಷ್ಟವಾಗಿ ಬಿಟ್ಟಿದೆ.
ಸಮಾಜವಾದಿ ವ್ಯವಸ್ಥೆಯಲ್ಲಿ ಸರಕಾರವೇ ಆರ್ಥಿಕ ರಂಗವನ್ನು ನಿಯಂತ್ರಿಸುತ್ತದೆ. ಆದರೆ ಇಲ್ಲಿನ ಅರೆ-ಸಮಾಜವಾದಿ ವ್ಯವಸ್ಥೆಯಲ್ಲಿ ಸ್ವಹಿತಾಸಕ್ತಿಯು ಅತಿಯಾಗಿ ಒಳ ಪ್ರವೇಶಿಸುತ್ತಿದೆ. ಒಂದು ದೇಶದಲ್ಲಿ ಬಡವರ ಸಂಖ್ಯೆ ಹೆಚ್ಚು ಇರುವಾಗ, ಹಣ ಎನ್ನುವುದೇ ಗಣ್ಯತೆಯ ಮಾನದಂಡವಾಗಿರುವಾಗ ಹಣ ಮಾಡುವ ನಾನಾ ದಾರಿಗಳನ್ನು ಕಂಡುಕೊಳ್ಳುವುದು ಮನುಷ್ಯ ಸಹಜ ಸ್ವಭಾವ. ಹಿಂಬಾಗಿಲಿನಿಂದ ಪ್ರವೇಶಿಸುವ ಈ ಸ್ವಹಿತಾಸಕ್ತಿ ಸರಕಾರಿ ಘಟಕಗಳಲ್ಲಿ ಲಂಚ – ಭ್ರಷ್ಟಾಚಾರವನ್ನು ತೀವ್ರಗೊಳಿಸಿ ಸರಕಾರಿ ರಂಗವನ್ನು ದುರ್ಬಲ ಗೊಳಿಸುತ್ತಿದೆ. ಅದರಿಂದ ಸರಕಾರದ ಆರ್ಥಿಕ ಶಕ್ತಿಯ ಕುಸಿತವಾಗಿ ಕೈಗಾರಿಕೀಕರಣವನ್ನು ವ್ಯಾಪಾಕಗೊಳಿಸಲು ಸಂಪತ್ತಿನ ಕೊರತೆಯನ್ನು ಸರಕಾರ ಎದುರಿಸಬೇಕಾಗುತ್ತದೆ. ಇನ್ನೊಂದೆಡೆಯಿಂದ ಖಾಸಗಿ ಘಟಕಗಳಿಂದ ಸರಕಾರದ ಉದ್ದಿಮೆಗಳು ತೀವ್ರತರವಾದ ಪೈಪೋಟಿಯನ್ನು ಎದುರಿಸಬೇಕಿದ್ದು ಸರಕಾರಿ ಉದ್ದಿಮೆಯ ಆರ್ಥಿಕ ಶಕ್ತಿಯ ಹನನಕ್ಕೆ ಕಾರಣವಾಗುತ್ತದೆ. ಅದರಿಂದ ವರ್ಗ ಹಿತಾಸಕ್ತಿ ಬೆಳೆದು ಅಸಂತುಲಿತ ಕೈಗಾರಿಕೀಕರಣ ಸಾಧ್ಯವಾಗುತ್ತಿದೆಯೇ ಹೊರತು ಸಮತೂಕದಲ್ಲಿ ಕೈಗಾರಿಕಾ ಬೆಳವಣಿಗೆ ಸಾಧ್ಯವಾಗುತ್ತಿಲ್ಲ.
೩. ಕೈಗಾರಿಕೀಕರಣ ಸಾಧ್ಯವಾಗಬೇಕಾದರೆ ಅದಕ್ಕೆ ಸಿದ್ಧವಾದ ಜನಸಮುದಾಯವೊಂದು ಇರಬೇಕಾಗುತ್ತದೆ. ದುರದೃಷ್ಟವಶಾತ್ ನಮ್ಮಲ್ಲಿ ಏರುತ್ತಿರುವ ಜನಸಂಖ್ಯೆ ದುರ್ಬಲ ವರ್ಗದಿಂದ ಬರುತ್ತಿದೆ. ಆ ವರ್ಗವನ್ನು ಕೈಗಾರಿಕೀಕರಣಕ್ಕೆ ಸಿದ್ಧಗೊಳಿಸುವಷ್ಟರಲ್ಲಿ ಇನ್ನಷ್ಟು ಮಂದಿ ಜನಿಸುತ್ತಾರೆ. ಹೀಗಾಗಿ ಕೈಗಾರಿಕೀಕರಣವನ್ನು ವ್ಯಾಪಕಗೊಳಿಸಲು ಸೂಕ್ತವೆನಿಸುವ ವಾತಾವರಣ ತ್ರಾಸದಾಯಕವಾಗಿದೆ.
ಕೈಗಾರಿಕೆಯ ಇಡೀ ಪ್ರಕ್ರಿಯೆಲ್ಲಿ ಭಾಗವಹಿಸುವ ಜನ ಸಮುದಾಯಕ್ಕೆ ಅಗತ್ಯ ತಾಂತ್ರಿಕ ಪರಿಣತಿ, ವಿದ್ಯಾಭ್ಯಾಸ ಮಾನಸಿಕ ಸಿದ್ಧತೆ ಅತ್ಯಗತ್ಯವಾಗಿದೆ. ಇದೆಲ್ಲವನ್ನು ಸಮಾಜದ ಜನವರ್ಗಕ್ಕೆ ಒದಗಿಸಿಕೊಡುವ ಕಾರ್ಯ ವ್ಯವಸ್ಥಿತವಾಗಿ ಆಗಬೇಕಿದೆ. ಸ್ವಾತಂತ್ರ್ಯಾನಂತರದ ೫೦ ವರ್ಷಗಳಲ್ಲಿಯೂ ನಮಗೆ ಇದನ್ನು ಮಾಡಲಿಕ್ಕೆ ಆಗಿಲ್ಲ ಎನ್ನುವುದು ಬಹಳ ಬೇಸರದ ವಿಷಯ.
ಇದೆಲ್ಲಕ್ಕಿಂತಲೂ ಮುಖ್ಯವಾಗಿ ನಮ್ಮ ಬಹುಪಾಲು ಕೈಗಾರಿಕೆಗಳು ವಿದೇಶಿ ತಂತ್ರಜ್ಞಾನ ಮತ್ತು ವಿದೇಶಿ ಮಾದರಿಯ ಮೆಲೆ ಅವಲಂಬಿತವಾಗಿದೆ. ಈ ಕಾರಣದಿಂದ ನಮ್ಮ ಶಿಕ್ಷಣ ಕ್ರಮ, ತಾಂತ್ರಿಕ ಪರಿಣತಿ ಎಲ್ಲವೂ ಅಂತಾರಾಷ್ಟ್ರೀಯ ಉದ್ಯಮ ವಲಯಕ್ಕೆ ಅನುಗುಣವಾಗಿದ್ದು ಇಡೀ ಸಮಸ್ಯೆಯ ತಾಯಿಬೇರು ನಮ್ಮ ದೇಶದ ಹೊರಗಿದೆ. ಈ ಕಾರಣದಿಂದಾಗಿ ನಾವು ಕೈಗಾರಿಕೀಕರಣವನ್ನು ದೇಶದ ಅಭಿವೃದ್ದಿಯ ದೃಷ್ಟಿಯಿಂದ ದುಡಿಸಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಇದರೊಂದಿಗೇನೇ ವಿಶಾಲವೂ ವೈವಿಧ್ಯಮಯವೂ ಆದ ನಮ್ಮ ದೇಶದಲ್ಲಿ ದೂರದೃಷ್ಟಿಯಿಂದ ಕೂಡಿದ ಸಾಮುದಾಯಿಕ ಹಿತಕೇಂದ್ರಿತ ಚಿಂತನೆಗಳು ನೆಹರೂ ನಂತರದ ದಿನಗಳಲ್ಲಿ ಮರೆಯಾಗಿದೆ ಎಂದೇ ಹೇಳಬಹುದು. ಈ ಕಾರಣದಿಂದ ನಮ್ಮ ಕೈಗಾರಿಕಾ ಅಭಿವೃದ್ದಿಯ ಸಮಸ್ಯೆ ಇನ್ನಷ್ಟು ಗೋಜಲಾಗಿ ಹೋಗಿದೆ. ಒಟ್ಟಾರೆಯಾಗಿ ಕೈಗಾರಿಕಾ ಅಭಿವೃದ್ದಿ ಕೃಷಿ ಮತ್ತು ಸೇವಾ ಕ್ಷೇತ್ರಗಳಲ್ಲಿರುವ ಅವಕಾಶ, ಅಪಾಯಗಳನ್ನು ಗಮನಿಸಿ ರೂಪುಗೊಳ್ಳಬೇಕಿದೆ.

ವಾಣಿಜ್ಯಶಾಸ್ತ್ರ: ೬. ವಾಣಿಜ್ಯ ಜಗತ್ತಿನ ವೇಗ ವರ್ಧಕಗಳು
ಕೈಗಾರಿಕೆಗಳು ಸಾಕಷ್ಟು ಅಭಿವೃದ್ದಿಯಾಗದಿದ್ದರೆ ವಾಣಿಜ್ಯ ವ್ಯವಸ್ಥೆ ಭರದಲ್ಲಿ ಬೆಳೆಯಲು ಸಾಧ್ಯವಿಲ್ಲ. ವಾಣಿಜ್ಯ ವ್ಯವಸ್ಥೆ ಬೆಳೆಯದಿದ್ದರೆ ಅಭಿವೃದ್ದಿಯು ಸಾಧ್ಯವಾಗು ವುದಿಲ್ಲ. ಪ್ರಾಚೀನ ಕಾಲದಲ್ಲಿದ್ದಂತೆ ಇದ್ದದನ್ನು ಬೇರೆಡೆಗೆ ಒಯ್ದು ಬರೀ ಸರಕು ವರ್ಗಾವಣೆಯಿಂದ ಇಂದು ಯಾವುದೇ ದೇಶ ಮುಂದುವರಿಯಲಾರದು. ಈ ಕಾರಣದಿಂದ ವಾಣಿಜ್ಯ ವ್ಯವಸ್ಥೆಯ ಬೆಳವಣಿಗೆಗೆ ಪೂರಕವಾಗಿ ಕೆಲವು ಚಟುವಟಿಕೆಗಳು ಸಂಘಟಿತ ರೀತಿಯಲ್ಲಿ ಬೆಳೆಯಲೇಬೇಕು. ಈ ಚಟುವಟಿಕೆಗಳನ್ನು ವಾಣಿಜ್ಯ ವ್ಯವಸ್ಥೆಯ ಅಭಿವೃದ್ದಿಯ ಆಧಾರ ಸ್ತಂಭಗಳು ಅಥವಾ ವೇಗವರ್ಧಕಗಳೆಂದೂ ಕರೆಯಬಹುದು.
ಹಣ ಮತ್ತು ಬ್ಯಾಕಿಂಗ್
ಹಣವೆನ್ನುವುದು ವಾಣಿಜ್ಯ ಚಟುವಟಿಕೆಗಳ ಜೀವ ದ್ರವ್ಯವಾಗಿದೆ. ಹಣವಿಲ್ಲದೆ ಹೋಗಿದ್ದರೆ ಇಂದಿನ ವಾಣಿಜ್ಯ ಚಟುವಟಿಕೆಗಳು ಈ ಮಟ್ಟದಲ್ಲಿ ನಡೆಯುವುದು ಸಾಧ್ಯವೇ ಇರಲಿಲ್ಲ.
ಇಂದು ನಾವು ಯಾವುದನ್ನು ‘ಹಣ’ ಎಂದು ತಿಳಿಯುತ್ತೇವೆಯೋ ಅದು ಹಲವು ಶತಮಾನಗಳ ಅವಧಿಯಲ್ಲಿ ವಿಕಸನ ಹೊಂದಿರುವ ರೂಪ ಎನ್ನುವುದನ್ನು ಮರೆಯಬಾರದು. ಹಣ ಎಂದರೆ ಏನು? ಇದರ ಪ್ರಾಮುಖ್ಯವೇನು ಎನ್ನುವ ಸಾಮಾನ್ಯ ವಿಷಯಗಳ ಬಗ್ಗೆ ತಿಳಿವಳಿಕೆಯಿಲ್ಲದೆ ವಾಣಿಜ್ಯ ಜಗತ್ತಿನ ಸಂಗತಿಗಳನ್ನು ತಿಳಿದುಕೊಳ್ಳುವುದು ಕ್ಲಿಷ್ಟಕರವಾಗಿ ರುವುದರಿಂದ ‘ಹಣ’ದ ಬಗ್ಗೆ ಇಲ್ಲಿ ವಿಷಯ ಪ್ರಸ್ತಾಪಿಸುವುದು ಅಗತ್ಯ.
ವಾಣಿಜ್ಯ ಚಟುವಟಿಕೆಯಲ್ಲಿ ಖರೀದಿ ಮತ್ತು ಮಾರಾಟ ಬಹುಮುಖ್ಯ ಚಟುವಟಿಕೆ. ಖರೀದಿಸುವವನು ವಸ್ತುವಿನ ನಿರ್ಣಯಿತ ಮಲ್ಯವನ್ನು ಪಾವತಿ ಮಾಡಿ, ಪಾವತಿಸಿದ ಮೊತ್ತಕ್ಕೆ ಸಮವಾದ ವಸ್ತು ಯಾ ಸೇವೆಯನ್ನು ವಿನಿಮಯ ರೂಪದಲ್ಲಿ ಪಡೆಯುತ್ತಾನೆ. ಇಲ್ಲಿ ವಸ್ತುವಿನ ನಿರ್ಣಯಿತ ಮಲ್ಯ ಹಣದ ರೂಪದಲ್ಲಿ ವ್ಯಕ್ತವಾಗುತ್ತದೆ ಮತ್ತು ವಸ್ತುವಿಗೆ ವಿನಿಮಯವಾಗಿ ಹಣವನ್ನು ನೀಡಲಾಗುತ್ತದೆ. ಹಣವನ್ನು ಸರಳವಾಗಿ ಒಂದು ವಸ್ತುವಿನ ಬೆಲೆ ನಿರ್ಣಯ ಮತ್ತು ವಿನಿಯಮದಲ್ಲಿ ಅಳತೆಗೋಲು ಮತ್ತು ಮಾಧ್ಯಮದ ಪಾತ್ರವಹಿಸುವ ವಸ್ತು ಎಂದು ವ್ಯಾಖ್ಯಾನಿಸಬಹುದು. ವಸ್ತುವಿನ ಹಣ (ಮಲ್ಯ) ನಿರ್ಣಯದಲ್ಲಿ ಅಳತೆಗೋಲು ಯಾ ಸಾಧನ ಮತ್ತು ವಿನಿಮಯದ ಸಮಯ ಸಂಪರ್ಕ ಮಾಧ್ಯಮವಾಗಿರುವುದರ ಜೊತೆಗೇನೆ ಇದು ಸಂಪತ್ತನ್ನು ರಕ್ಷಿಸಿಡಬಹುದಾದ ರೂಪವೂ ಹೌದು.
ನಾಗರಿಕತೆಯ ವಿವಿಧ ಹಂತಗಳಲ್ಲಿ ಹಲವಾರು ವಸ್ತುಗಳು ‘ಹಣ’ವಾಗಿ ಚಾಲ್ತಿ ಯಲ್ಲಿದ್ದವು. ಆಡು, ಕುರಿ, ದನ, ಚರ್ಮ; ಧಾನ್ಯವೇ ಮೊದಲಾದ ವಸ್ತುಗಳು, ಲೋಹದ ಆವಿಷ್ಕಾರ ಆಗುವ ಮೊದಲು ಹಣವಾಗಿ ಬಳಕೆಯಲ್ಲಿದ್ದವು. ತದನಂತರ ಲೋಹದ ತುಂಡುಗಳು, ನಾಣ್ಯಗಳು ಚಲಾವಣೆಗೆ ಬಂದವು. ಅಮೂಲ್ಯವಾದ ಲೋಹ ಚಲಾವಣೆಯಲ್ಲಿ ರುವುದರಿಂದ ಸವಕಳಿಗೆ ಬಲಿಯಾಗಿ ನಷ್ಟವಾಗುವ ಕಾರಣ ಪ್ರಾತಿನಿಧಿಕವಾಗಿ ಕಾಗದದ/ಪೇಪರ್ ಹಣ ಚಲಾವಣೆಗೆ ಬಂದಿತು. ಸಂಪತ್ತನ್ನು ಪ್ರತಿನಿಧಿಸುವ ಕಾಗದದ ಹಣ ಚಲಾವಣೆಗೆ ಬಂದ ನಂತರದಲ್ಲಿ ಬ್ಯಾಂಕಿಂಗ್ ವ್ಯವಸ್ಥೆಯ ಬೆಳವಣಿಗೆ ಆಯಿತು. ಹಣವನ್ನು ಚಲಾವಣೆ ಯಲ್ಲಿರುವಂತೆ ಮಾಡುವ ಮೂಲಕ ಸದಾ ಕ್ರಿಯಾಶೀಲವಾಗುವಂತೆ ಮಾಡಿರುವ ಒಂದು ಸಾಂಸ್ಥಿಕ ವ್ಯವಸ್ಥೆಯನ್ನು ನಾವು ಬ್ಯಾಂಕಿಂಗ್ ಎಂದು ಕರೆಯಬಹುದು.
ಮೊದಲ ಹಂತದಲ್ಲಿ ಬ್ಯಾಂಕುಗಳು ವ್ಯಾಪಾರಸ್ಥರ ಹಣವನ್ನು ಶೇಖರಿಸಿಡುವ ಮತ್ತು ಹಾಗೆ ಶೇಖರಿಸಲಾದ ಮೊತ್ತದಿಂದ ಅಗತ್ಯವಿರುವವರಿಗೆ ಸಾಲ ನೀಡುವ ಸಂಸ್ಥೆಗಳಾಗಿದ್ದುವು. ಆದರೆ ವಾಣಿಜ್ಯ ಚಟುವಟಿಕೆ ವಿಸ್ತೃತವಾದಂತೆ ಬ್ಯಾಂಕುಗಳ ಕಾರ್ಯ ಚಟುವಟಿಕೆಯೂ ವಿಸ್ತಾರಗೊಳ್ಳುತ್ತಾ ಬಂದಿತು. ಇಂದು ಬ್ಯಾಂಕುಗಳು ಹಣವನ್ನು ಠೇವಣಿಯಾಗಿ ಪಡೆ ಯುವುದು ಮಾತ್ರವಲ್ಲದೆ ಹಣವನ್ನು ಸೃಷ್ಟಿಸುವ ಕ್ರಿಯೆಯಲ್ಲೂ ತೊಡಗಿವೆ. ಹಣವನ್ನು ಸೃಷ್ಟಿಸುವುದೆಂದರೆ ‘ನಕಲಿ ಹಣವನ್ನು’ ಚಲಾವಣೆಗೆ ಬಿಡುವುದಲ್ಲ. ‘ಹಣ’ ಯಾ ‘ಸಾಲ’ದ ಮೂಲವಿದೆ. ಉದಾಹರಣೆಗೆ ಅ ಎಂಬ ವ್ಯಕ್ತಿ ಬ್ಯಾಂಕಿನಲ್ಲಿ ರೂ. ೧೦,೦೦೦ ಠೇವಣಿ ಯಿಡುತ್ತಾನೆ. ರೂ. ೧೦,೦೦೦ವನ್ನು ಅವನು ಒಂದೇ ಬಾರಿಗೆ ಹಿಂದಕ್ಕೆ ಪಡೆಯುವುದಿಲ್ಲ. ಅವನು ಒಂದು ತಿಂಗಳಲ್ಲಿ ಹಣವನ್ನು ಹಂತ-ಹಂತವಾಗಿ ಹಿಂದಕ್ಕೆ ಪಡೆದು ಖರ್ಚು ಮಾಡುತ್ತಾನೆಂದು ತಿಳಿಯೋಣ. ಬ್ಯಾಂಕ್ ಅನುಭವದಿಂದ ತಿಳಿದಂತೆ ಗ್ರಾಹಕ ಠೇವಣಿ ಇಟ್ಟ ಹಣವನ್ನು ಕಂತು ಕಂತುಗಳಾಗಿ ಹಿಂದಕ್ಕೆ ಪಡೆಯುತ್ತಾರೆ. ಈ ಉದಾಹರಣೆಯಲ್ಲಿ ಮೊದಲೇ ಹೇಳಿದಂತೆ ರೂ. ೧೦,೦೦೦ರ ಠೇವಣಿದಾರ ಮೊದಲ ವಾರ ೩೦೦೦, ಎರಡನೇ ವಾರ ೨೦೦೦, ಮೂರನೇ ವಾರ ೩೦೦೦೦ ಮತ್ತು ನಾಲ್ಕನೇ ವಾರ ೧೦೦೦ ವಾಪಾಸು ಪಡೆಯುತ್ತಾನೆ ಎಂದು ಊಹಿಸೋಣ. ಇಂತಹ ಪರಿಸ್ಥಿತಿಯಲ್ಲಿ ಬ್ಯಾಂಕು ಈ ಠೇವಣಿದಾರನ ಹಣವನ್ನು ಬ್ಯಾಂಕಿನಲ್ಲಿ ಜಡವಾಗಿಡುವ ಬದಲು ಬೇರೆಯವರಿಗೆ ಸಾಲವಾಗಿ ನೀಡುತ್ತದೆ. ಆಗ ಒಬ್ಬ ಠೇವಣಿದಾರನ ಹಣ ಎರಡು ರೂಪದಲ್ಲಿ ಅಂದರೆ ಠೇವಣಿಯಾಗಿ ಹಾಗೂ ಸಾಲವಾಗಿ ಕಾರ್ಯನಿರ್ವಹಿಸುತ್ತದೆ. ಹೀಗೆ ಕಾರ್ಯನಿರ್ವಹಿಸುವ ಮೂಲಕ ಇಡೀ ಅರ್ಥ ವ್ಯವಸ್ಥೆಯಲ್ಲಿ ಜಡವಾಗಿರುವ ಉತ್ಪಾದನಾ ಪರಿಕರಗಳನ್ನು ಸಕ್ರಿಯವಾಗಿಸುತ್ತದೆ. ಇದರಿಂದಾಗಿ ಒಟ್ಟು ಉತ್ಪಾದನೆಯ ಪ್ರಮಾಣದಲ್ಲಿ ಏರಿಕೆಯಾಗಿ ಜನರ ಜೀವನಮಟ್ಟದಲ್ಲಿ ಸುಧಾರಣೆ ಉಂಟಾಗುತ್ತದೆ. ಒಂದು ಅರ್ಥ ವ್ಯವಸ್ಥೆಯಲ್ಲಿ ಅಥವಾ ವ್ಯಾಪಾರೀ ಜಗತ್ತಿನಲ್ಲಿ ಹಣದ ಪ್ರಸರಣ ವೇಗವಾದಷ್ಟು ಉತ್ಪಾದನೆ, ಲಾಭ ಮತ್ತು ಆರ್ಥಿಕ ಚಟುವಟಿಕೆಗಳು ವೃದ್ದಿಯಾಗುತ್ತವೆ. ಈಗಂತೂ ಬ್ಯಾಂಕ್‌ಗಳು ಮಹತ್ವದ ಕೊಡುಗೆಗಳನ್ನು ನೀಡುವ ಮೂಲಕ ವಾಣಿಜ್ಯ ಜಗತ್ತಿನ ಅತ್ಯಮೂಲ್ಯ ವಲಯವಾಗಿವೆ. ಗ್ರಾಹಕರ ಹಣದ ವಹಿವಾಟಿನ ಎಲ್ಲಾ ವಿಷಯಗಳಲ್ಲಿ ಅನುಕೂಲಕರ ಸೇವೆ ಒದಗಿಸುವ ಮೂಲಕ ವಾಣಿಜ್ಯ ಜಗತ್ತಿನ ಕಾರ್ಯ ನಿರ್ವಹಣೆಯ ಗುಣಮಟ್ಟದಲ್ಲಿ ಬ್ಯಾಂಕುಗಳು ಬಹಳ ಸುಧಾರಣೆ ತಂದಿವೆ.
ವ್ಯಾಪಾರಿಗಳಿಗೆ, ಉದ್ದಿಮೆಗಳಿಗೆ ಅಗತ್ಯವಿರುವ ಬಂಡವಾಳ ಸಂಗ್ರಹಿಸಲು, ಬ್ಯಾಂಕುಗಳು ಸಹಕರಿಸುತ್ತಿವೆ. ಉದ್ದಿಮೆಗಳಿಗೆ ಅಗತ್ಯವಿರುವ ಕಾರ್ಯ ನಿರ್ವಾಹಕ ಬಂಡವಾಳವನ್ನು ಸಾಲವಾಗಿ ನೀಡುವ ಮೂಲಕ ಉದ್ದಿಮೆಗಳಿಗೆ ಸಹಾಯ ಮಾಡುತ್ತಿವೆ. ಒಟ್ಟಿನಲ್ಲಿ ಹಣಕಾಸಿಗೆ ಸಂಬಂಧಿಸಿದಂತೆ ಮತ್ತು ಬಂಡವಾಳ ಸಂಬಂಧಿ ವಿಷಯಗಳ ಕುರಿತಂತೆ ಬ್ಯಾಂಕುಗಳು ಉದ್ಯಮ ಜಗತ್ತಿನ ಆಧಾರ ಸ್ತಂಭಗಳಾಗಿವೆ ಎನ್ನಬಹುದು.
ಬ್ಯಾಂಕುಗಳು ಕೇವಲ ಉದ್ದಿಮೆಗಳಿಗೆ ಮಾತ್ರವಲ್ಲದೆ ಗ್ರಾಹಕರಿಗೂ ಸೇವೆ ಸಲ್ಲಿಸುತ್ತವೆ. ವಾಣಿಜ್ಯ ಚಟುವಟಿಕೆ ನಡೆಯಬೇಕಿದ್ದರೆ ಮಾರುವವರಿರುವಂತೆ ಕೊಳ್ಳುವವರೂ ಇರಬೇಕಾಗುತ್ತದೆ. ಕೊಳ್ಳುವವರಿಗೂ ಸಾಲ ರೂಪದ ನೆರವು, ಹಣಕಾಸಿನ ವಹಿವಾಟಿಗೆ ಸಂಬಂಧಿಸಿದಂತೆ ಮಾರ್ಗದರ್ಶನ ಅಗತ್ಯವಿದೆ. ಇಂತಹ ಅವಶ್ಯಕತೆಗಳನ್ನು ಆಧುನಿಕ ರೀತಿಯಲ್ಲಿ, ಉನ್ನತ ತಂತ್ರಜ್ಞಾನ ಬಳಸಿಕೊಂಡು, ಬ್ಯಾಂಕಿಂಗ್ ವಲಯ ಪೂರೈಸುತ್ತಲಿದೆ.
ಸರಕಾರದ ಹಣಕಾಸಿನ ವಹಿವಾಟುಗಳನ್ನು, ನಿರ್ವಹಿಸುವಲ್ಲಿ ಬ್ಯಾಂಕುಗಳು ಸಹಕರಿ ಸುತ್ತವೆ. ಪ್ರತಿ ದೇಶದಲ್ಲಿ ಬ್ಯಾಂಕ್ ಸಂಸ್ಥೆಗಳನ್ನು ಆ ದೇಶದ ಕೇಂದ್ರೀಯ ಬ್ಯಾಂಕಿನ ನೇತೃತ್ವದಲ್ಲಿ ಸಂಘಟಿಸಲಾಗುತ್ತದೆ. ಭಾರತದಲ್ಲಿ ಬ್ಯಾಕಿಂಗ್ ವಲಯ ಭಾರತೀಯ ರಿಸರ್ವ್ ಬ್ಯಾಂಕಿನ ನೇತೃತ್ವದಲ್ಲಿ, ಅದರ ಮಾರ್ಗದರ್ಶನ ಮತ್ತು ನಿಯಂತ್ರಣಕ್ಕೊಳಪಟ್ಟು ಕಾರ್ಯವೆಸಗುತ್ತಿದೆ.
ಆರಂಭದ ದಿನಗಳಲ್ಲಿ ಖಾಸಗೀ ಒಡೆತನದಲ್ಲಿದ್ದು, ವಾಣಿಜ್ಯ ಜಗತ್ತಿನ್ನವಲಂಬಿಸಿದ್ದ ಬ್ಯಾಂಕುಗಳು ನಂತರದ ದಿನಗಳಲ್ಲಿ ಸರಕಾರದ ಒಡೆತನಕ್ಕೆ ಒಳಪಟ್ಟವು. ಸರಕಾರದ ಸುಪರ್ದಿನಲ್ಲಿರುವ ಬ್ಯಾಂಕುಗಳ ಮೇಲೆ ಸಾಮಾಜಿಕ ಹೊಣೆಗಾರಿಕೆಯನ್ನು ವಹಿಸಿ ಕೊಡಲಾಗಿದೆ. ಇಂತಹ ಸಾಮಾಜಿಕ ಹೊಣೆಗಾರಿಕೆಯ ಬಗ್ಗೆ ವ್ಯಾಪಕವಾದ ಟೀಕೆಗಳಿವೆ. ಆದರೆ ಸಾಮಾಜಿಕ ಅಭಿವೃದ್ದಿಗೆ ಬ್ಯಾಂಕುಗಳು ನೀಡಿರುವ ಕೊಡುಗೆಗಳು ಕಡಿಮೆಯೇನಲ್ಲ ಎನ್ನುವ ಮಾತನ್ನು ಟೀಕಾಕಾರರೂ ಒಪ್ಪಿಕೊಳ್ಳುತ್ತಾರೆ. ೮೦ರ ದಶಕದ ನಂತರ ಬ್ಯಾಂಕುಗಳನ್ನು ಜಾಗತಿಕ ಮಟ್ಟದ ಸ್ಪರ್ಧಾತ್ಮಕತೆಗೆ ಅಣಿಗೊಳಿಸುವ ದಿಸೆಯಲ್ಲಿ ಚಿಂತನೆ ನಡೆಯುತ್ತಿದೆ. ಈ ಸಂಬಂಧದ ನಿರ್ಧಾರದ ಬಗ್ಗೆ ವಿಭಿನ್ನ ಅಭಿಪ್ರಾಯಗಳಿವೆ. ಗ್ರಾಹಕರ, ಉದ್ದಿಮೆದಾರರ ಮತ್ತು ಸಾಮಾಜಿಕ ಅವಶ್ಯಕತೆಗಳಿಗೆ ಬ್ಯಾಂಕುಗಳು ನಿರೀಕ್ಷಿತ ಮಟ್ಟದಲ್ಲಿ ಸ್ಪಂದಿಸುತ್ತಿವೆ. ಮಾತ್ರವಲ್ಲ ಆಧುನೀಕತೆಯ ಪ್ರಸರಣವನ್ನು ಪೋಷಿಸುತ್ತಿವೆ.
ವಿಮೆ
ವಾಣಿಜ್ಯ ಜಗತ್ತಿನಲ್ಲಿ ಉದ್ದಿಮೆದಾರರು ಎದುರಿಸುತ್ತಿರುವ ಬಹುಮುಖ್ಯ ಸಮಸ್ಯೆಗಳಲ್ಲಿ, ಕಂಟಕ, ಗಂಡಾಂತರ ಯಾ ಅನಿರೀಕ್ಷಿತ ಅಪಾಯ ಅಥವಾ ವ್ಯಾವಹಾರಿಕ ಚಟುವಟಿಕೆಯ ಮೇಲೆ ಪ್ರಭಾವ ಬೀರಿ ನಷ್ಟಕ್ಕೆ ಎಡೆ ಮಾಡಬಹುದಾದ ಸಂಭವನೀಯತೆ ಕೂಡಾ ಒಂದು. ಭವಿಷ್ಯತ್ತಿನಲ್ಲಿ ನಡೆಯಬಹುದಾದ ಘಟನೆಯ ಆಧಾರದ ಮೇಲೆ ನಿರ್ಧರಿತವಾಗಿರುವ ಈ ಗಂಡಾಂತರದಿಂದ ಪಾರಾಗುವ ಬಗ್ಗೆ ಎಲ್ಲ ಉದ್ದಿಮೆದಾರರೂ ಆತಂಕದಲ್ಲಿರುತ್ತಾರೆ. ಇಂತಹ ಅನಿಶ್ಚಿತತೆ, ಅಪಾಯ ಯಾ ಗಂಡಾಂತರದಿಂದ ಪಾರಾಗುವ ಉಪಾಯವೇ ‘ವಿಮೆ’. ವಿಮೆ ಎಂದರೆ ‘ಗಂಡಾಂತರದಿಂದ ಪಾರಾಗಲು ರೂಪಿಸಲಾದ ಒಂದು ಸಾಂಸ್ಥಿಕ ಸಂಘಟನೆ’. ವ್ಯವಹಾರದಲ್ಲಿ ಭವಿಷ್ಯತ್ತಿನಲ್ಲಿ ಆಗಬಹುದಾದ ಸಂಭಾವ್ಯ ನಷ್ಟದ ಹೊರೆಯನ್ನು ಬಹು ಜನರಿಗೆ ವರ್ಗಾಯಿಸುವ ಮೂಲಕ ಗಂಡಾಂತರದ ಪರಿಣಾಮವನ್ನು ನಗಣ್ಯವಾಗಿಸುವ ಮಾರ್ಗೋಪಾಯ ವಿಮೆಯ ಪ್ರಮುಖ ಅಂಶ. ಉದ್ದಿಮೆದಾರ ವಿಮಾ ಕಂಪನಿಗೆ ಒಂದು ನಿರ್ದಿಷ್ಟ ಪ್ರಮಾಣದ ಮೊತ್ತವನ್ನು ಪಾವತಿಸುತ್ತಾನೆ ಮತ್ತು ಇಂತಹ ಪಾವತಿಗೆ ಪ್ರತಿಯಾಗಿ ನಷ್ಟ ಪರಿಹಾರವನ್ನು ತುಂಬಿಕೊಡುವ ವಾಗ್ದಾನವನ್ನು ವಿಮಾ ಕಂಪನಿಯಿಂದ ಪಡೆಯುತ್ತಾನೆ.
ವಿಮೆಯಲ್ಲಿ ಎರಡು ರೀತಿಯ ವಿಮೆಗಳಿವೆ; ಒಂದು ಸಾಮಾನ್ಯ ವಿಮೆ, ಎರಡು ಜೀವ ವಿಮೆ. ಸಾಮಾನ್ಯ ವಿಮೆ ನಷ್ಟ ತುಂಬಿಕೊಡುವ ವಾಗ್ದಾನ. ಆದರೆ ಜೀವ ವಿಮೆಯಲ್ಲಿ ನಷ್ಟ ತುಂಬಿಕೊಡುವುದು ಅಸಾಧ್ಯವಾದ್ದರಿಂದ ಮೊದಲೇ ಒಪ್ಪಿಕೊಂಡ ಮೊತ್ತದ ಪರಿಹಾರ ನೀಡುವ ವಾಗ್ದಾನವಾಗಿದೆ.
ವಿಮಾ ಕಂಪನಿಯೊಂದಿಗೆ ಒಪ್ಪಂದ ಮಾಡಿಕೊಂಡು ನಿರ್ಧರಿತ ಪ್ರೀಮಿಯಂ ಪಾವತಿಸಿದ ಮೇಲೆ ಭವಿಷ್ಯತ್ತಿನಲ್ಲಿ ಸಂಭವನೀಯ ಕಾರಣದಿಂದ (ಒಪ್ಪಿಕೊಂಡಿರುವಂತೆ) ನಷ್ಟ ಉಂಟಾದರೆ ಅಂತಹ ನಷ್ಟವನ್ನು ವಿಮಾ ಕಂಪನಿ ಭರಿಸಿ ಕೊಡಬೇಕಾಗುತ್ತದೆ. ವಾಸ್ತವಿಕವಾಗಿ ಒಪ್ಪಂದವಿರುವುದು ವಿಮೆ ಪಡೆದವನ ಮತ್ತು ವಿಮಾ ಕಂಪನಿಯ ನಡುವೆ ನಷ್ಟಕ್ಕೆ ಒಳಗಾಗುವ ವಸ್ತುಗಳಿಗೆ ವಿಮೆಯಲ್ಲಿ ಬದಲಿಗೆ ಅಂತಹ ವಸ್ತುಗಳು ನಾಶವಾದಾಗ ಯಾ ಹಾನಿ ಗೊಳಗಾದಾಗ ವಿಮೆ ಪಡೆದವನಿಗೆ ಆಗಬಹುದಾದ ನಿಜವಾದ ನಷ್ಟವನ್ನು ಮಾತ್ರ ವಿಮಾ ಕಂಪನಿ ತುಂಬಿ ಕೊಡುತ್ತದೆ.
ವಿeನ ಮತ್ತು ತಂತ್ರಜ್ಞಾನ ಅತ್ಯಂತ ಮುಂದುವರಿದ ಈ ದಿನಗಳಲ್ಲಿ ಹಲವಾರು ರೀತಿಯ ಅನಿಶ್ಚಿತತೆಗಳನ್ನು ಸೂಕ್ತವಾದ ಮಾಹಿತಿ ತಂತ್ರಜ್ಞಾನದ ನೆರೆವಿನಿಂದ ನಿವಾರಿಸ ಬಹುದಾಗಿದೆ. ಇದೆಲ್ಲದರ ಹೊರತಾಗಿಯೂ ‘ವಿಮಾಕ್ಷೇತ್ರ’ವೂ ವ್ಯಾವಹಾರಿಕವಾಗಿ ಲಾಭದಾಯಕ ಚಟುವಟಿಕೆಯಾಗಿದೆ. ಇತ್ತೀಚಿನ ವರ್ಷಗಳವರೆಗೆ ಭಾರತದಲ್ಲಿ ವಿಮಾಕ್ಷೇತ್ರವು ಸಂಪೂರ್ಣ ಸರಕಾರದ ಸಾಮ್ಯದಲ್ಲಿತ್ತು. ಜಾಗತೀಕರಣದ ಪ್ರಕ್ರಿಯೆ ಪ್ರಾರಂಭವಾದ ನಂತರ ನಮ್ಮದೇಶದಲ್ಲಿಯೂ ಖಾಸಗಿ ವಲಯದಲ್ಲಿ ಬಹಳಷ್ಟು ವಿಮಾ ಕಂಪನಿಗಳು ಬೇರೂರಿವೆ.
ಸಾರಿಗೆ ಮತ್ತು ಸಂಪರ್ಕ
ವಾಣಿಜ್ಯ ರಂಗದ ಬೆಳವಣಿಗೆಗೆ ಇರುವ ಹಲವು ಅಡ್ಡಿ ಆತಂಕಗಳಲ್ಲಿ ಉತ್ಪಾದನೆ ಮಾಡುವ ಮತ್ತು ಬೇಡಿಕೆ ಇರುವ ಪ್ರದೇಶಗಳ ನಡುವಿನ ದೂರ ಅಥವಾ ಅಂತರವೂ ಒಂದು. ಬೇಡಿಕೆ ಇರುವ ಎಲ್ಲಾ ಕಡೆಗಳಲ್ಲಿ ವಸ್ತುಗಳನ್ನು ಉತ್ಪಾದಿಸಲಿಕ್ಕೆ ಆಗುವುದಿಲ್ಲ. ನೈಸರ್ಗಿಕ ಮತ್ತು ಮಾನವ ನಿರ್ಮಿತ ಕಾರಣಗಳಿಂದಾಗಿ ಉತ್ಪಾದನೆ ಕೆಲವೊಂದು ಕಡೆ ನಡೆಯುತ್ತದೆ. ಆದರೆ ಅಂತಹ ವಸ್ತುಗಳಿಗೆ ಬೇಡಿಕೆಯು ಎಲ್ಲಾ ಕಡೆಗಳಲ್ಲಿ ಮತ್ತು ಎಲ್ಲಾ ಕಾಲದಲ್ಲಿ ಇರುತ್ತದೆ. ಕೆಲವೊಂದು ಪ್ರದೇಶಗಳು ಕೆಲವು ನಿರ್ದಿಷ್ಟ ವಸ್ತುವಿನ ಉತ್ಪಾದನೆಗೆ ಪ್ರಸಿದ್ದಿ ಪಡೆದಿವೆ. ಉದಾಹರಣೆಗೆ ಬೊಂಬಾಯಿ, ಮದರಾಸು, ಫರಿದಾಬಾದ್, ಬೆಂಗಳೂರು ಮುಂತಾದ ಪ್ರದೇಶಗಳು ಅಧಿಕ ಪ್ರಮಾಣದ ಕೈಗಾರಿಕೆಗಳನ್ನು ಹೊಂದಿವೆ. ಆದರೆ ಅಲ್ಲಿ ಉತ್ಪಾದಿಸಲಾಗುವ ವಸ್ತುಗಳನ್ನು ದೂರ ದೂರದ ಊರುಗಳಿಗೆ ಸಾಗಿಸಬೇಕಾದ ಅಗತ್ಯವಿದೆ.
ಸ್ವಾತಂತ್ರ್ಯಪೂರ್ವದಲ್ಲಿ ಬ್ರಿಟನ್‌ನಿಂದ ಹಡುಗುಗಳ ಮೂಲಕ ವಸ್ತುಗಳನ್ನು ತಂದು ಭಾರತದಲ್ಲಿ ಮಾರುತ್ತಿದ್ದರು. ಅಂತೆಯೇ ಭಾರತದಿಂದ ಕಚ್ಚಾ ಸಾಮಗ್ರಿಗಳನ್ನು ಹಡುಗುಗಳ ಮೂಲಕ ಇಂಗ್ಲೆಂಡಿನಲ್ಲಿದ್ದ ಕಾರ್ಖಾನೆಗಳಿಗೆ ತಲುಪಿಸಲಾಗುತ್ತಿತ್ತು. ಎಷ್ಟು ವೇಗವಾಗಿ ಮತ್ತು ಚುರುಕಾಗಿ ಒಂದು ಕಡೆಯಿಂದ ಇನ್ನೊಂದು ಕಡೆಗೆ ವಸ್ತು/ಸರಕು ಮತ್ತು ಜನರು ಸಂಚರಿಸಬಲ್ಲರೋ ಅಷ್ಟೇ ವೇಗದಲ್ಲಿ ವಾಣಿಜ್ಯ ವ್ಯವಸ್ಥೆಯ ವಿಕಸನವೂ ಆಗುತ್ತದೆ. ಸಾರಿಗೆ ವ್ಯವಸ್ಥೆಯಲ್ಲಿ ಭೂಸಾರಿಗೆ, ಜಲಸಾರಿಗೆ ಮತ್ತು ವಾಯುಮಾರ್ಗಗಳೆಂಬ ಮೂರು ವಿಧಗಳಿವೆ. ಭೂಸಾಗಣೆಯಲ್ಲಿ ರೈಲ್ವೆ ಮತ್ತು ರಸ್ತೆ ಸಂಚಾರವೆನ್ನುವ ಉಪ ಪ್ರಭೇದಗಳನ್ನು ಮಾಡಬಹುದು. ಭೂಮಿ ಮತ್ತು ಜಲ ಮಾರ್ಗಗಳಲ್ಲಿ ಹೆಚ್ಚಿನ ಸರಕುಗಳ ಸಾಗಾಟ ನಡೆಯುತ್ತದೆ. ವಾಯುಮಾರ್ಗದ ಮೂಲಕ ಜನ ಸಂಚಾರ ಹೆಚ್ಚಾಗಿ ನಡೆಯುತ್ತದೆ.
ವಾಣಿಜ್ಯ ವ್ಯವಸ್ಥೆಯ ಬೆಳವಣಿಗೆಯ ದ್ಯೋತಕವಾಗಿ ಸಾರಿಗೆಯನ್ನು ನೋಡಲಾಗುತ್ತಿದೆ. ಯಾವ ದೇಶದಲ್ಲಿ ಸಾರಿಗೆ ವ್ಯವಸ್ಥೆಯ ಬೆಳವಣಿಗೆ ಉತ್ತಮವಾಗಿದೆಯೋ ಆ ದೇಶದಲ್ಲಿ ಕೈಗಾರಿಕೆ ಮತ್ತು ವಾಣಿಜ್ಯ ಉತ್ತಮ ರೀತಿಯಲ್ಲಿ ಅಭಿವೃದ್ದಿ ಹೊಂದಿದೆ ಎಂದು ಹೇಳ ಬಹುದು. ಉದಾಹರಣೆಗೆ ಅಮೇರಿಕಾ, ಫ್ರಾನ್ಸ್, ಜಪಾನ್ ಮುಂತಾದ ದೇಶಗಳಲ್ಲಿ ಅತ್ಯುತ್ತಮ ರಸ್ತೆಗಳು, ಅಂತಾರಾಷ್ಟ್ರೀಯ ವಿಮಾನ ನಿಲ್ದಾಣಗಳು ಮತ್ತು ಹೆಚ್ಚು ಸರಕು ನಿರ್ವಹಿಸಬಲ್ಲ ಉತ್ತಮ ಬಂದರುಗಳಿವೆ. ಸರಕು ಮತ್ತು ಜನರ ಸಾಗಾಟದ ಜೀವನಾಡಿಯಾಗಿ ಇವತ್ತು ಸಾರಿಗೆ ವ್ಯವಸ್ಥೆ ಕೆಲಸ ಮಾಡುತ್ತದೆ. ಜಾಗತೀಕರಣದ ಇಂದಿನ ದಿನಗಳಲ್ಲಿ ವಾಣಿಜ್ಯ ಚಟುವಟಿಕೆಗಳನ್ನು ಆಳ ಮತ್ತು ವಿಸ್ತಾರಗೊಳಿಸುವ ದಿಸೆಯಲ್ಲಿ ಸಂಚಾರ ಮಾರ್ಗಗಳನ್ನು ಅಭಿವೃದ್ದಿ ಪಡಿಸಲಾಗುತ್ತದೆ. ಸಂಚಾರ ವ್ಯವಸ್ಥೆ ಸುಗಮವಾಗಿದ್ದಾಗ ಉತ್ಪಾದಿತ ವಸ್ತುಗಳ ಶೀಘ್ರವಾಗಿ ಬಳಕೆದಾರರಿಗೆ ಯಾ ಗ್ರಾಹಕರಿಗೆ ತಲುಪುವುದು ಸಾಧ್ಯ. ಸಂಚಾರ ವ್ಯವಸ್ಥೆ ಸಮಪರ್ಕವಾಗಿದ್ದರೆ ಪ್ರಪಂಚದ ಒಂದು ಮೂಲೆಯಲ್ಲಿ ಉತ್ಪಾದನೆ ಯಾಗುವ ವಸ್ತುಗಳು ಇನ್ನೊಂದು ಮೂಲೆಯಲ್ಲಿ ಮಾರಾಟವಾಗುತ್ತಿವೆ. ಸಂಚಾರ ವ್ಯವಸ್ಥೆ ಸರಿಯಾಗಿಲ್ಲದಿದ್ದ ಕಾಲದಲ್ಲಿ ಕೇವಲ ದೀರ್ಘಕಾಲ ಹಾಳಾಗದೆ ಉಳಿಯುವಂತಹ ಚಿನ್ನ, ಬೆಳ್ಳಿಯ ಆಭರಣ, ಸಾಂಬಾರ ಪದಾರ್ಥ ಜವುಳಿ, ಮುಂತಾದವುಗಳು ವಾಣಿಜ್ಯದ ಸರಕು ಗಳಾಗಿದ್ದರೆ ಸಂಚಾರ ವ್ಯವಸ್ಥೆ ಅತ್ಯುತ್ತಮವಾಗಿರುವ ಈ ಕಾಲದಲ್ಲಿ ಅಲ್ಪಾಯುಷ್ಯವಿರುವ ತರಕಾರಿ, ಹೂ, ಹಣ್ಣುಗಳು ಕೂಡಾ ಜಗತ್ತಿನ ಒಂದು ಮೂಲೆಯಿಂದ ಇನ್ನೊಂದು ಮೂಲೆಗೆ ವರ್ಗಾವಣೆಗೊಂಡು ಮಾರಾಟವಾಗುತ್ತಿವೆ. ವಾಣಿಜ್ಯ ವ್ಯವಸ್ಥೆಯ ಬೆಳವಣಿಗೆಯಲ್ಲಿ ಸಂಚಾರ ಮಹತ್ತರ ಪಾತ್ರವಹಿಸುತ್ತಿದೆ.
ಸಂಪರ್ಕ ಮತ್ತು ಸಂವಹನ (Communication) ಆಧುನಿಕ ವಾಣಿಜ್ಯ ಜಗತ್ತಿನ ಬೆಳವಣಿಗೆಯಲ್ಲಿ ವೇಗ ವರ್ಧಕ ಎನ್ನಬಹುದು. ಒಂದು ಕಡೆಯಿಂದ ಇನ್ನೊಂದು ಕಡೆಗೆ ಮಾಹಿತಿ ಪ್ರವಹಿಸುವ  ಪ್ರಕ್ರಿಯೆಯನ್ನು ಸಂಪರ್ಕ ಮತ್ತು ಸಂವಹನ ಎಂದು ಕರೆಯಬಹುದು. ಇಂದಿನ ದಿನಗಳಲ್ಲಿ ನಾವು ಜಗತ್ತಿನ ಯಾವ ಭಾಗಗಳೊಂದಿಗೆ ಹೇಗೆ ಸಂಪರ್ಕ ಹೊಂದಿದ್ದೇವೆ ಎನ್ನುವುದು ಮುಖ್ಯವಾಗುತ್ತದೆ. ಮನೆಯೊಳಗಿದ್ದುಕೊಂಡೇ ದೂರದೂರಿನಲ್ಲಿ ನಡೆಯುವ ವಿದ್ಯಮಾನಗಳನ್ನು ಗಮನಿಸುವುದು ಮಾತ್ರವಲ್ಲ, ನಾವು ಅದರಲ್ಲಿ ಭಾಗವಹಿಸಲೂ ಸಾಧ್ಯ. ಆಧುನಿಕ ವಿeನದ ಬೆಳವಣಿಗೆ ನಮಗೆ ತಂತ್ರಜ್ಞಾನದ ಸಹಾಯದಿಂದ ಅನೇಕ ವರಗಳನ್ನೇ ನೀಡಿದೆ. ಕಂಪ್ಯೂಟರ್, ದೂರವಾಣಿ, ಮೊಬೈಲ್, ಟೆಲಿಕಾನ್ ಫರೆನ್ಸ್, ಫ್ಯಾಕ್ಸ್, ವಿಡಿಯೋ ಕಾನ್‌ಫರೆನ್ಸ್ ಇತ್ಯಾದಿ ವಿಧಾನಗಳ ಮೂಲಕ ಉತ್ಪಾದಕನಿಗೆ ಹಾಗೂ ಬಳಕೆದಾರನಿಗೆ ಅಗತ್ಯ ಮಾಹಿತಿ ಪಡೆಯುವುದು ಸುಲಭ ಸಾಧ್ಯವಾಗಿದೆ.
ಉತ್ಪಾದನೆ ಮಾಡಲಾದ ವಸ್ತುಗಳಿಗೆ ಅಧಿಕ ಬೇಡಿಕೆ ಎಲ್ಲಿದೆ, ಯಾವ ಸಮಯ ದಲ್ಲಿರುತ್ತದೆ ಇತ್ಯಾದಿ ಮಾಹಿತಿಯನ್ನು ಪಡೆಯುವುದು ಚಿಟಿಕೆ ಹೊಡೆದಷ್ಟೇ ಸುಲಭ. ಇದಕ್ಕೆ ಕಾರಣ ಮಾಹಿತಿ ತಂತ್ರಜ್ಞಾನ ಕ್ಷೇತ್ರಗಳಲ್ಲಿ ಆಗಿರುವ ಕ್ರಾಂತಿ. ಮಾಹಿತಿ ತಂತ್ರಜ್ಞಾನ ಕ್ಷೇತ್ರದಲ್ಲಿ ಮಹತ್ತರ ಪ್ರಗತಿ ಸಾಧಿಸಿರುವ ವರ್ತಮಾನ ಜಗತ್ತಿನಲ್ಲಿ ಬೃಹತ್ ಮಾಹಿತಿ ಜಲ ಉಪಗ್ರಹದ ಮೂಲಕ ಕಾರ್ಯವೆಸಗುತ್ತಿದೆ. ಇದರ ಮೂಲಕ ಉತ್ಪಾದಕ ತನಗೆ ಬೇಕಾಗುವ ಉತ್ಪಾದನಾ ಪರಿಕರಗಳ ಬಗ್ಗೆ, ಉತ್ಪಾದಿತ ವಸ್ತುಗಳ ಮಾರಾಟದ ಬಗ್ಗೆ, ಗ್ರಾಹಕ ಸೇವೆಯ ಬಗ್ಗೆ, ಸಾಮಾಜಿಕ ಜವಾಬ್ದಾರಿಯ ಬಗ್ಗೆ, ಕಾನೂನಿನ ಬಗ್ಗೆ, ಈ ರೀತಿಯಲ್ಲಿ ಯಾವುದೇ ವಿಷಯದ ಬಗ್ಗೆ ಮಾಹಿತಿಯನ್ನು ಪಡೆಯಬಹುದು. ಅಲ್ಲದೆ ಮಾಹಿತಿಯ ಮೂಲಕ ಲಭ್ಯವಾಗುವ eನವನ್ನು ಉಪಯೋಗಿಸುವ ಮೂಲಕ ಉತ್ತಮ ಉತ್ಪನ್ನ ಹಾಗೂ ಉತ್ತಮ ಸೇವೆಯನ್ನೊದಗಿಸಬಹುದಾಗಿದೆ.
ಗ್ರಾಹಕರಿಗೆ ತಮ್ಮ ಸಂಪನ್ಮೂಲಕ್ಕೆ ಅನುಗುಣವಾಗಿ ಎಲ್ಲಿ ಯಾವ ವಸ್ತು ಯಾವ ಬೆಲೆಗೆ ದೊರೆಯುತ್ತದೆ. ಒಂದು ಉತ್ಪದನಾ ವಲಯದಲ್ಲಿ ಎಷ್ಟು ಜನ ಉತ್ಪಾದಕರಿದ್ದಾರೆ, ಪ್ರತಿಯೊಬ್ಬ ಉತ್ಪಾದಕ ತಯಾರಿಸುವ ವಸ್ತುವಿನ ಬೆಲೆ, ಅದರೊಂದಿಗೆ ಲಭ್ಯವಾಗುವ ಸೇವೆ, ಉತ್ಪಾದಕರ ಗ್ರಾಹಕ ಸೇವಾ ವಿಭಾಗದ ಸಾಧನೆ, ಇತ್ಯಾದಿ ಮಾಹಿತಿಗಳನ್ನು ಸುಲಭವಾಗಿ ಪಡೆಯಬಹುದಾಗಿದೆ. ಹಾಗಾಗಿ ಹಿಂದಿನ ದಿನಗಳಿಗೆ ಹೋಲಿಸಿದರೆ ಗ್ರಾಹಕನಿಗೆ ಅಧಿಕ ಸ್ವಾತಂತ್ರ್ಯ ಮತ್ತು ಅಧಿಕ ಆಯ್ಕೆಗಳಿವೆ.
ಸಂಪರ್ಕ ಮತ್ತು ಸಂವಹನ ಬರೀ ಉತ್ಪಾದನಾ ವಲಯ ಯಾ ವಾಣಿಜ್ಯ ಜಗತ್ತಿಗೆ ಮಾತ್ರ ಸೀಮಿತವಾಗಿಲ್ಲ. ಇದರಿಂದ ಸಮಾಜದ ಎಲ್ಲಾ ವರ್ಗದ ಜನರಿಗೆ ಪ್ರಯೋಜನವಿದೆ. ಉದಾಹರಣೆಗೆ ಸಮಾಜದ ಏಳಿಗೆ ಮತ್ತು ಆರ್ಥಿಕ ಅಭಿವೃದ್ದಿಯ ಬಗ್ಗೆ ನೀತಿ ರೂಪಿಸಲು ಸರಕಾರಕ್ಕೆ, ಸಂಬೋಧನೆ ಮತ್ತು ಅಧ್ಯಯನ ನಡೆಸಲು ಶಿಕ್ಷಣ ಸಂಸ್ಥೆಗಳಿಗೆ, ಸಂಪರ್ಕ ಮತ್ತು ಸಂವಹನ ಕ್ಷೇತ್ರದ ಕೊಡುಗೆ ಇದೆ. ಸಂಪರ್ಕ ಮತ್ತು ಸಂವಹನದ ಬಗೆಗಿನ ಪ್ರಾಥಮಿಕ ತಿಳುವಳಿಕೆ ವಾಣಿಜ್ಯ ಜಗತ್ತಿಗೆ ಪದಾರ್ಪಣೆ ಮಾಡುವ ಪ್ರತಿಯೊಬ್ಬರಿಗೂ ಇರಲೇಬೇಕು.
ಜಾಹೀರಾತು
ಇಂದಿನ ಯುಗವನ್ನು ಜಾಹೀರಾತುಗಳ ಯುಗವೆಂದರೂ ತಪ್ಪಾಗಲಿಕ್ಕಿಲ್ಲ. ಸಾವಿರಾರು ಜನ ಉತ್ಪಾದಕರು, ಅಸಂಖ್ಯ ಉತ್ಪನ್ನಗಳು, ವಿಶ್ವದಾದ್ಯಂತ ಚದುರಿ ಹೋಗಿರುವ ಕೋಟ್ಯಾಂತರ ಗ್ರಾಹಕರು ಇಂತಹ ಪರಿಸ್ಥಿತಿಯಲ್ಲಿ ಗ್ರಾಹಕರಿಗೆ ಮಾಹಿತಿ ಮತ್ತು ಮಾರ್ಗದರ್ಶನ ನೀಡುವ, ವಸ್ತು ಯಾ ಉತ್ಪನ್ನದ ಬಗ್ಗೆ ಶಿಕ್ಷಣ ನೀಡುವ ಮತ್ತು ಒಂದು ನಿರ್ದಿಷ್ಟ ಉತ್ಪನ್ನವನ್ನು ಖರೀದಿಸಲು ಪ್ರೇರೇಪಣೆ ನೀಡುವಂತಹ ಜಾಹೀರಾತುಗಳು ಅನಿವಾರ್ಯವಾಗಿವೆ. ಇಂದಿನ ಕರಾ ಮತ್ತು ಜಾಹೀರಾತಿನ ದಿನಗಳಲ್ಲಿ ಹಿಂದೆಂದಿಗಿಂತಲೂ ಅಧಿಕವಿದೆ ಎನ್ನುವುದಕ್ಕೆ ಎಲ್ಲ ಮಾಧ್ಯಮಗಳು ಜಾಹೀರಾತಿನಿಂದ ಬರುವ ಆದಾಯದ ಮೇಲೆ ಮಾಧ್ಯಮಗಳು ಬಹುಪಾಲು ಅವಲಂಬಿತವಾಗಿರುವುದೇ ಸಾಕ್ಷಿಯಾಗಿದೆ.
ಯಾವುದೇ ಒಂದು ಉತ್ಪನ್ನ (ಸೇವೆಯ ವಸ್ತು)ದ ಬಗ್ಗೆ ಮಾಹಿತಿ, ಶಿಕ್ಷಣ, ಖರೀದಿಗೆ ಪ್ರಚೋದನೆ ನೀಡುವ ರೀತಿಯ ಲಿಖಿತ ಯಾ ಅಲಿಖಿತ ರೂಪದಲ್ಲಿ ನೀಡುವುದನ್ನು ಜಾಹೀರಾತು ಎನ್ನಬಹುದು. ಜಾಹೀರಾತನ್ನು ಲಿಖಿತವಾಗಿ ಯಾ ಅಲಿಖಿತವಾಗಿ ನೀಡ ಬಹುದು. ಮುದ್ರಣ ಮಾಧ್ಯಮದ ಮೂಲಕ ಲಿಖಿತ ರೂಪದಲ್ಲಿ ಜಾಹೀರಾತು ಮೂಡಿ ಬರುತ್ತದೆ. ಆಕಾಶವಾಣಿಯಂತಹ ಶ್ರಾವ್ಯ ಮಾಧ್ಯಮದಲ್ಲಿ ಇದು ಅಲಿಖಿತ ರೂಪದಲ್ಲಿ ರುತ್ತದೆ. ಆದರೆ ದೂರದರ್ಶನದಂತಹ ದೃಶ್ಯ ಮತ್ತು ಶ್ರಾವ್ಯ ಮಾಧ್ಯಮದಲ್ಲಿ ಲಿಖಿತ ಮತ್ತು ಅಲಿಖಿತ ರೂಪದಲ್ಲಿ ಜಾಹೀರಾತುಗಳಿರುತ್ತವೆ.
ಜಾಹೀರಾತು ನೀಡುವಾಗ ಉತ್ಪನ್ನ ಮತ್ತು ಜಾಹೀರಾತಿನ ಪರಿಣಾಮ ಅಂದರೆ ಗ್ರಾಹಕರ ಮೇಲೆ ಜಾಹೀರಾತು ಉಂಟು ಮಾಡಬಹುದಾದ ಪರಿಣಾಮ ಜಾಹೀರಾತಿನ ಮಾಧ್ಯಮ, ಜಾಹೀರಾತಿನಲ್ಲಿ ಉಪಯೋಗಿಸಲಾದ ಪದ ಪ್ರಯೋಗ, ಜಾಹೀರಾತನ್ನು ಅಣಿಗೊಳಿಸಿದ ರೀತಿ ಇವುಗಳನ್ನು ಅವಲಂಬಿಸಿರುತ್ತದೆ. ಜಾಹೀರಾತಿಲ್ಲದೆ ಇವತ್ತು ಏನನ್ನೂ ಮಾರಾಟ ಮಾಡಲಾಗದ ವಾತಾವರಣವಿದೆ. ಒಂದು ವಸ್ತುವಿನ ಬೆಲೆಯಲ್ಲಿ ಜಾಹೀರಾತಿಗೆ ತಗಲುವ ವೆಚ್ಚದ ಪ್ರಮಾಣವೂ ಗಣನೀಯವಾಗಿದೆ.
ಜಾಹೀರಾತಿಗೆ ಸಂಬಂಧಿಸಿದ ಚಟುವಟಿಕೆಗಳೆಲ್ಲವೂ ಒಟ್ಟಾಗಿ ಸೇರಿದರೆ ಅದೇ ವಾಣಿಜ್ಯ ಜಗತ್ತಿನ ಪ್ರಮುಖ ಅಂಗವಾಗುತ್ತದೆ. ಜಾಹೀರಾತು ಜಗತ್ತು ಇಂದು ಲಕ್ಷಾಂತರ ಜನರಿಗೆ ಉದ್ಯೋಗ ಮತ್ತು ನೂರಾರು ಕೋಟಿ ಬಂಡವಾಳ ಹೂಡಲ್ಪಟ್ಟಿರುವ ವ್ಯಾವಹಾರಿಕ ವಲಯವಾಗಿದೆ. ಅಧ್ಯಯನ, ಸಂಶೋಧನೆ ಹಾಗೂ ವ್ಯವಹಾರದ ದೃಷ್ಟಿಯಿಂದ ಜಾಹಿರಾತು ಪ್ರಪಂಚ ಪ್ರಾಮುಖ್ಯತೆಯನ್ನು ಹೊಂದಿದೆ.
ವಾಣಿಜ್ಯಶಾಸ್ತ್ರ: ಪರಾಮರ್ಶನ ಗ್ರಂಥಗಳು
ಕ್ಲಾಫನ್ ಜೆ.ಹೆಚ್ ಮತ್ತು ಎಲೀನ್ ಈ. ಪಾವರ್ (ಸಂಪಾದಿತ), “ದಿ ಅಗ್ರೇರಿಯನ್ ಲೈಫ್ ಆಫ್ ದಿ ಮಿಡ್ಲ್ ಏಜಸ್”, ದಿ ಕೇಂಬ್ರಿಡ್ಜ್ ಇಕನಾಮಿಕ್ ಹಿಸ್ಟರಿ ಆಫ್ ಯುರೋಪ್ – ಭಾಗ-೧, ಕೇಂಬ್ರಿಡ್ಜ್ ಯುನಿವರ್ಸಿಟಿ ಪ್ರೆಸ್, ೧೯೬೬.
ಮರೀಸ್ ಹೆಚ್ ಡಾಬ್, “ಸ್ಟಡೀಸ್ ಇನ್ ಡೆವಲಪ್‌ಮೆಂಟ್ ಆಫ್ ಕ್ಯಾಪಿಟಲಿಸಂ”, ರಟ್ಲೆಡ್ಜ್ ಮತ್ತು ಕೆಗನ್ ಪೌಲ್, ೧೯೪೬.
ಮ್ಯಾಕ್ಸ್‌ವೆಬರ್, “ದಿ ಪ್ರಾಟೆಸ್ಟೆಂಟ್ ಎಥಿಕ್ ಎಂಡ್ ದಿ ಸ್ಪಿರಿಟ್ ಆಫ್ ಕ್ಯಾಪಿಟಲಿಸಂ”, ರಟ್ಲಡ್ಜ್, ಲಂಡನ್, ೧೯೯೨.
ಅನ್ ವೈಟ್, “ಮಿಡಿವಿಯಲ್ ಟೆಕ್ನಾಲಜಿ ಎಂಡ್ ಸೋಶಿಯಲ್ ಚೇಂಜ್”, ಆಕ್ಸ್‌ಫರ್ಡ್, ೧೯೬೨.
ಹಂಟ್, ಈ.ಕೆ. ಮತ್ತು ಹೊವಾರ್ಡ್ ಜೆ. ಶೆರ್‌ಮನ್, “ಇಕಾನಾಮಿಕ್ಸ್ : ಆನ್ ಇಂಟ್ರಡಕ್ಷನ್ ಟು ಟ್ರೆಡಿಷನಲ್ ಆಂಡ್ ರ‍್ಯಾಡಿಕಲ್ ವಿವ್ಸ್”, ಹಾರ್ಪರ್ ಇಂಟರ್ ನ್ಯಾಷನಲ್ ಎಡಿಷನ್, ನ್ಯೂಯಾರ್ಕ್, ೧೯೭೮.

